
КЫРГЫЗ ЭЛИ 

Кыргыз эли бүт дүйнөгө тууган эл,

Куйтуларын эл ичинен кууган эл.

Эркиндигин өз колунан чыгарбай,

Эл-журту үчүн белин бекем бууган эл.

Кайрыма:

Эки жакка качырбай,

Элибизди сактайлы.

Жедирбестен башкага,

Жерибизди сактайлы.

Акыйкаттык, адилдикти туткан эл,

Акыл кошкон кеп-сөздөрдү уккан эл.

Жакшылыгын башкалардан аябай,

Жараткандын алкыштары жуккан эл.

Кайрыма:
Эки жакка качырбай,

Элибизди сактайлы.

Жедирбестен башкага,

Жерибизди сактайлы

Ала-Тоонун аппак таңы аткан эл,

Ак эмгектен нанын таап жаткан эл.

Кол ойнотуп, комуз чертип, ыр ырдап,

Көкөлөтө көңүлдөрдү ачкан эл.

Кайрыма:

Эки жакка качырбай,

Элибизди сактайлы

Жедирбестен башкага,

Жерибизди сактайлы.

КАЗАКБАЙДА КАНЧА ӨНӨР?

Тоо аралап жүрсөң бир көк дөбөлөр болот. Тыягынан да булак агат, быягынан да булак агат. Ар биринин өз агышы, өз дабышы бар. Казакбай дал ошол көк дөбөдөн чыккан көп булактардын оозун ачып алган. Азамат, Казакбай! Ошол көп өнөрлөрдүн өтөсүнө чыгып келатат.

Казакбай касиеттүү инсандын батасы менен төрөлгөн адам. Анын атасы Абдыш молдону дин туткан адам катары кулакка тартышарда, өткөн кылымдын отузунчу жылдарын-да Кетмен-Төбө жакка ооп барат. Абдыштын аялынын токтолуп жүргөнүн байкаган улуу акын Токтогул Сатылганов: «Кудай буйруса бир балалуу болосуңар. Аныңар чоң өнөрлүү болот. Ошол балаңар чертип жүрсүн» деп акын алакан жайып батасын берип, өзү чаап чертип жүргөн өрүк саяк комузун берген экен. Токомдун батасы тийип, 1939-жылы (Балким 1938-ж.) казак жергесинде ал бир балалуу болуп, атын Казакбай коюптур. Казакбай үч жашка чыкканда кыргыз энеси Субайда каза таап, Абдыш казак кызына үйлөнүп, немистер менен болгон чоң согуш аяктап калган 1944-45-жылдары Талас жергесине кайтып барышат.
Казакбай 1957-жылы Көк-Арык (азыркы Асылкан Бөрүбаев атындагы) орто мектепти мыкты баалар менен аяктап, андан кийин Ивано-Алексеевкадагы (азыркы Көк-Ой) тракторчулардын алты айлык курсун жалаң «беш» деген баалар менен бүтүрүп, өз айылында үч жыл соко сүйрөтүп, каз таман трактор айдайт. Мыкты иштеп Кара-Ой айылдык Советине депутат болуп шайланат. 1960-жылы кирип, 1965-жылы Фрунзедеги политехникалык институттун механикалык факультетин бүтүрүп чыгып, чейрек кылым автотранспорт тармагында үзүрлүү эмгектенет.

Казакбай түркүн өнөрлөргө кичинекей кезинен эле өтө шыктуу болгон. Биринчи класста окуп жүргөнүндө Токомдун комузуна эки-үч кайрыктан турган «Чычканбай» күүсүн атасынан үйрөнгөн. Комуз чертүүнү андан ары өзү эле улантып кеткен. Политехникалык институтта окуп жүргөн беш жыл бою комузчулар ансамблинин такай мүчөсү болгон. Ал залкар күүлөрдү чертүү менен бирге эле, комузга чыгарган «Атамды эскерүү», «Кыргыз энем», «Казак апам», «Казак-байдын карылык» аттуу терс буроо менен чертилген комуз күүлөрү бар. Анча шашылбай, салмактуу чертилген бул күүлөрдү муюп отуруп уга бергенден тажабайсың.

Казакбай ирегелеш жаткан боордош казак калкынын эки кылдуу домбурасын да чертет. Анын өз чеберчилиги менен шашылбай аткарган домбурага чыгарган да күүлөрү бар. Казактардын күү атасы аталган Курмангазынын «Сары-Аркасын» Казакбайдын аткаруусунда угуп көрөлүчү. Чиркин, анын капкактагы оң колу көзгө илешпей дирилдейт! Казакбай кассетага жазып берген анын аткаруусундагы комуз жана домбура күүлөрүн колум бошой калган учурда жыргап отуруп уга берем. Келген конокторума коюп берем.

Обондорду келтирип, орустун мандолинасын черткеничи!

Казакбайдын бала кезден кызыккан өнөрлөрүнүн бири—бул кол менен тарткан сүрөтчүлүгү. Анын тарткан сүрөттөрү жеке көргөзмө катары мектептин дубалында дамамат илинип турчу. Мектепте окуп жүргөн жылдары анын акварель бойогу менен тартылган «Мергендин кесиби» деген сүрөтү «Жаш Ленинчи» аттуу балдар журналына басылган. Казакбай ошо мектепте окуп жүргөн кезинде ар кимдерге шырдак оюмдарын чийип берген. Тогузунчуну бүтүрүп, Фрунзедеги сүрөтчүлөр окуу жайына өтүп, шарты болбой, айылдын баласы окууну таштап, айылына кетип калган. «Ала-Тоо айымдары», «Авто-унаа азаматтары», «Такалуу аттын изи бар, Таластан келген киши бар» жана «Кылым инсандары» аттуу ыр-сүрөт китептеринде 700дөн ашык инсандарга арноо ырларын жаз-ып, ошончо адамдын сүрөттөрүн ичке уч жана кара тушту пайдаланып, графика ыкмасына салып, өз колу менен профессионалдык деңгээлде тартып чыккан. Ал тартып, мага тартуулаган ак кепкачан кыйгач карап түшкөн сүрөтүм азыр үйүмдө илинип турат. Казакбай Кыргыз республикасынын сүрөтчүлөр союзунун Ардактуу мүчөсү.

Казакбайдын ыр жазган акындыгына келели. Жогорто аталган төрт китептеги 700дөн ашык адамга бири-бирине окшобогон он миңден ашык арноо ыр саптары жазылган. Мынчалык көп адамдарга миңдеген сап арноо ырларын ким жаза алат? Башкаларды билбейм, мен жаза албайм. Үч кишиге арнап ыр жаза турган болсом, үчүнчүсү мурдагы экөөнө окшошо баштайт. Ырын да жазып, сүрөтүн да тартып, мен билгенден мындай китептерди дегеле дүйнө элинде эч ким жаза элек. Жаза да албаса керек. Мына, Казакбай жазып салды. Азамат! Ошол бир нече куплеттен турган арноо ырлары менен ар бир инсандын өздөрүнө ылайыктуу мүнөзүн, кылык-жоруктарын, эмгегин, ишмердигин ачып бере алган. Мындай китептер барактап карап коюш үчүн да, ырдап жүрүш үчүн да, бирөөгө эстелик, белек катары бериш үчүн да, инсандар туурасындагы маалыматтарды алыш үчүн да керек. Казакбайдын бул новатордук иши адабиятчылар менен сынчылардын көз жаздымында калбай, өз бааларын берет деген ишеним бар. Арноо ырларынын жазылышынан, саптарынын жөнөкөйлүгүнөн, уйкаштыктарынан, айта турган оюн ачып бергендигинен өөн таппайсың. Казакбайда көшө-көрлөнүү, кошомат кылуу жок. Ал оюндагысын таамай жана шар айтат. 2003-жылы басмадан жарык көргөн «Кылым инсандары» китебиндеги экс-президентибиз Аскар Акаевге жазган жети куплет арноо ырынын акыркы эки куплетин мисалга келтирели:

Вазирлер падышаны карап турар,

Байкатпай оозу-мурдун жалап турар.
Албаса падышасы көзөмөлгө,

Аларың элдин мүлкүн талап турар.

Аялдын бир бактысы өңү менен,

Анан да өзү сүйгөн теңи менен.

Бадырак жеп оокатын өткөзсө да,

Падышанын бактысы эли менен!

Пайгамбарлык менен таамай айтылган. Ооба, Акаев кө-зөмөлгө албай, элдин мүлкүн өзү баш болгон шылуундарга талатты. “Элим-элим деп коюп, элдин мүлкүн жеп коюп”, элине жек көрүнүп, талаалап элинен качып жүрөт.
Ошол эле китепте дүйнөгө атагы кеткен улуу жазуучубуз Чыңгыз Айтматовго жазылган алты куплет арноо ырын Казакбай минтип бүтүрөт:
Ай-аалам алтын нурун чачкан киши,

Акындар айтып бүткүс дастан киши.

Элчиликке шылтоолоп карыганда.

Эл-журтунан алыстап «качкан» киши.

Атаң көрү десең, Чыңгыз куру дегенде эң акыркы беш-алты жылдык өмүрүн кыргыз элинин арасында өткөрсө кандай жакшы болмок!

Ал эми сурангандар үчүн Казакбай канча адамга арноо ырларын жазбады дейсиң?! Көрүстөндөрдөгү таштарга жазгандары канча?
Казакбай арноо ырларын жазуу менен эле чектелбейт. Анын «Ыр дүйнө» деген басмага даярдалып жаткан ырлар жыйнагына кире турган ырларын окуп чыгып, өзүмчө ыраазы болуп, жүрөгүмдү кубанычтын жылуу илеби аралады. Кандай татынакай ырлары бар. Анын ырлары сюжеттүү, айтайын деген ойлору так, жөнөкөй окурмандарга түшүнүктүү. Басмадан жарык көргөн «Казакбайдын «гареми» аттуу ырлар жыйнагында эротикалык ээн саптары арбын ырлары басылган. Бул ырларды окуп отуруп эс аласың, өзүңчө күлө-сүң, жаштыгыңа кайтып келесиң! 
Анын философиясы терең терме, акыл-насаат ырлары жана поэмалары бар. «Өткөндү эстеп» деген 170 саптан турган ыры баштан-аяк уйкаш жазылган. Мындай баштан-аяк уй-каштыгы узак ырлары бир топ бар. Эгерде жаш кезинен өзүн-өзү тарбияласа андан төкмө да чыкмак беле деген ойго кетесиң.
Казакбай адабий чыгармачылыгын аңгеме жазуу менен баштаган. Аңгемелер жана повесттерден турган төрт жыйнагын басмадан чыгарган. Анын кара сөздөн турган чыгармаларына убагында жазуучулар Түгөлбай Сыдыкбеков, Шатман Садыбакасов, Өскөн Даникеев, адабий сынчылар Салижан Жигитов, Санарбек Карымшаков, Аман Токтогулов-дор өздөрүнүн жакшы бааларын беришкен. Анын чыгарма-ларынын мындай бааланышы Казакбайдын турмушту таа-май–так билгенинде жана аны профессионалдык деңгээлде көркөм тил менен сүрөттөп бергенинде. Анын бир нече аңгемеси жана «Тракторчу» деген повести орус тилине которулуп, «Литературный Киргизстан» журналына басыл-ган. Казакбай кара сөзмөр жазуучу (прозаик) катары 1988-жылы СССР жазуучулар союзуна мүчө болуп кабыл алынган.

Казакбай мектепте окуп жүргөндө эле гезиттерге макала жаза баштаган. Бул ишин ал автошоссежолдор министр-лигинде иштеп жүргөндө күчөткөн. Өзүнүн макалаларында автоунааны өндүрүмдүү пайдалануу жаатындагы көйгөйлүү мамлекеттик маселелерди көтөргөн. Эмгектин алдыңкыларын даңазалап, очерктер жазган. Казакбайдын журналисттик ишмердиги кара сөзмөр жазуучу болушуна түрткү болгон. Ал Кыргыз республикасынын журналисттер союзунун мүчөсү.

Казакбай өзүнүн кырктан ашык ырларына обон жа-раткан. Комуз менен домбуранын коштоосунда өзү аткарат. Айрым ыр-обондору, комуз-домбура күүлөрү кыргыз радиосунун алтын фондуна алынган. Анын обондору кыргыз менен казактын обондору менен үндөшүп турат, салттуу элдик обондорго окшош. Ал ырларын коңур добушка салып, жүрөгү менен берилип ырдайт. Элдикке айланган кыргыз жана казак ырларынан да аткарат. «Манас» эпосунан да үзүндү айтып жиберет. Ал Кыргыз республикасынын композиторлор союзунун Ардактуу мүчөсү.
Казакбайдын юмордук жана сатиралык кыска аңгемелери илгери «Чалкан» журналына үзбөй жарыяланып келген. Эл чогулган жерлерде өзү да тамаша ырлардан ырдап, күлкүлүү кептерден козгоп, тамаша-эротикадан аралаштырып, отурган-дардын жарпын жазат.

Фото-сүрөтчүлүк өнөрдү да өздөштүрүп алган.

Казакбайдын асыл сапаттарынын бири–ал дамамат жаштык, шаттык дем менен көңүлүн ачык жана куунак алып жүрөт. Жетимиш жаштын тамагын ичип жатса да, анын баскан-турганы тың, отуз-кырктардагы жигиттерден айрыма-ланбайт. Эч кимдин көңүлүн калтырбаган бала кыял мүнөзү менен жашап келет. Жашы өйдөлөгөн сайын ден-соолуктун камын көрөт: дене тарбия көнүгүүлөрүн жасайт, капаланып кайгырбайт, таарынбайт, бирөө менен кайым айтышпайт. Жаратылыш кооздугун жанындай көрөт. Ал өзүнүн жан дүйнөсүн төмөнкү ыры менен берген:
Жарыктык атам Абдыш молдо болгон,

Жабылбай куран китеп колдо болгон.

«Жакшы жүр, жамандыкка барбагын» деп,

Жашымдан ыймандуулук жолго койгон.

Көз артып, кол сунбадым башкалардын,

Көзү жырык жараксыз ийнесине.

Сүзүп келем таза ыйман кайыгында,

Сүңгүп кирип, сулуулук дүйнөсүнө.

Жан дүйнөм—жакшы ырлар, жакшы обон,

Жан дүйнөм—Орозовдун «Насыйкаты».

Жан дүйнөм—жаратылыш кооздугу,

Жан дүйнөм жана турмуш акыйкаты.

Түз жүрүп шариаттын жолу менен,

Түк дагы кабылбадым айыптарга.

«Күнөөм» бар атам айтып кетпептир да,

Көз салам чырайы бар зайыптарга.

Казакбайдын дагы бир өзгөчө феномени–анын ченемсиз эске тутуу жөндөмдүүлүгү. Ал көп ырларын жатка айтат жана обондуу ырларын эки-үч саат бир такалбай ырдай берет.
Мен өйдөтө айтып өткөн өнөрлөрдүн өтөсүнө Казакбай өзүнүн өзгөчө бир байкагыч сезимталдуулугу жана өжөр-лөнгөн эмгеги менен жеткен. 
2009-жылы Казакбай 70ке чыгат. «Мамлекеттик бирдеме наамың барбы?» деген суроомо: «Эч наамым жок. Өнөр-лөрүмдү баалап, наам беришсе каршы эмесмин. Беришпесе таарынбайм. Эл баасынан өтөр наам жок, Сүкө» деп Казакбай токтоо жооп берди. 
Казакбай иниме өмүр тилейм. Ал көп кырдуу өнөрлөрүн мындан ары да өркүндөтүп, угармандар менен көрөр-мандарды дагы кубанычтарга бөлөй берет!

2008-жыл

Сүйүнбай ЭРАЛИЕВ,

Кыргыз эл акыны, Кыргыз республикасынын Баатыры
ӨНӨРГӨ БАЙ КАЗАКБАЙ

Казакбайым, көп өнөргө шыктуусуң,

Кармап калгын даамдуусун чыктуусун.

Адамдарда ар түрдүүчө табит бар,

Алар билет таттуусун да, мурчтуусун.

Эчен түрдүү китеп жаздың эл үчүн,

Элге жаккан чыгармаңды кут кылсын.

Жүзү сүйкүм, жүрөгүндө жалын бар,

Ала-Тоолук азаматтар, айымдар,

Алар сенин ак эмгегиң баалашса,

Анда сенин адамдардан багың бар.

Даңктуу болчу кыз-жигит көп кыргызда,

Дагы болот, жаңы сүрөт, жаңы ырлар.

Анык талант Ата-Журттун ардагы,

Беш манчадай белгилүү го ал жагы.

Сан жагынан кыйла китеп жазсаң да,

Сапатынан ашып турсун салмагы.

Дайым сени колдосун деп тилеймин,

Тапкан энең, баккан энең арбагы.

Жүргөндөр бар бир өнөргө жете албай,

Жүргөндөр бар бүрдөп, гүлдөп өсө албай. 

А сен болсо айымдарга сырдашсың, 

Акыл-эстүү, бели кымча, бети айдай.

Мени жаз деп, мени тарт деп ар бири,

Дайым турсун жан-жагыңдан кете албай.

Казакбайым, көп өнөрдү биле бер,

Көбү жакшы, сүрөөнчүң бар сүйөнөөр.

Азаматтар арасында олтуруп,

Айдай сулуу айымдарды сүйө бер.

Комуз менен домбураны колго алып,

Эки элге эрмек болуп жүрө бер.

Агаң Байдылда САРНОГОЕВ 

Бишкек шаары, 20-22-апрель 1998-жыл

ЖҮРӨ БЕР, ИНИМ, ЖАРКЫЛДАП

(Көп кырдуу талант Казакбай Абдышев иниме)

Ар өнөргө жакынсың,

Жазуучу жана акынсың.

Обончу, күүчү, сүрөтчү,

Болуп келе жатырсың.

Канчасын башка батырган, 

Кабыландай качырган,

Казакбай, кандай баатырсың!

Тубаса элдик төкмөсүң,

Төмөн жүрбөй көктөсүң.

Удургуган жаш кыял, 

Улана берсин, өчпөсүн.

Ден соолук болуп жайында,

Дем-күчүң такыр чөкпөсүн.

Кызыган ысык илебиң,

Кыз-келиндин жүрөгүн,

Кылымга чейин өрттөсүн.

Асылдарды жаздыңыз,

Айымдарды тарттыңыз.

Аруунун баары жайнаган,

Артык экен чактыңыз.

Жүрөктөргө кирүүгө,

Жүйүр жолду таптыңыз.

Сандыктарда сакталган,

Саймалар менен чапталган,

Кулпуларын ачтыңыз.

Кыялга кызык баттыңыз,

Кыярбас эмгек жаздыңыз.

Кыздарын ырдап кыргыздын,

Кылымга чачуу чачтыңыз.

Бийкечке бийик кол берген,

Бийик экен бактыңыз.

Өзүң менен замандаш,

Өзүң менен каламдаш,

Бар экен биздин бактыбыз.

Кытыгылап ыр жазып, 

Кыздардын баарын үндөйсүң.

Кол жеткис далай айымга, 

Бир жүргөндөй сүйлөйсүң.

Кызыгып жолдо тургандай, 

Кыздарды деги ким дейсиң?

Бакытта иним, жүрө бер,

Баардык кызды сүйө бер,

Башка өмүр эми сүрбөйсүң.

Такалуу аттын издерин,

Талыкпай бирден издедиң.

Ушундай китеп жазам деп,

Уйкудан калып иштедиң.

«Такалуу атты…» жаздың да,

Тарыхта калды издериң.

Такалуу туяк талбастан,

Тар жолдо токтоп калбастан,

Ташкындай берсин иштериң!

Тууруң ыйык Таластан,

Туйгунсуң калган Манастан.

Таластык жоокер эл болот,

Таалайын бербей талашкан.

Чаласың домбура күүлөрүн,

Чалышың барбы казактан.

Келгенсиң жарык өмүргө,

Кеңири казак жеринде.

Казактын байы болсун деп, 

Казакбай сени аташкан.

Комузуң колдо шартылдап, 

Добушуң турат шаңкылдап.

Домбурада күү тартып,

Ырларды жазып алтын сап.

Көп өнөр толгон казаның,

Көбүрө кайнап баркылдап.

Эркеси болгун элиңдин, 

Эрмеги болуп келиндин,

Эсен жүр иним жаркылдап.

Эжең Гүлсайра МОМУНОВА
2005-жыл

АКЫНДАН АКЫНГА

Досубуз биздин Казакбай,

Домбура чертсе казактай.

Элдин баарын дос кылган, 

Эч бирөөгө таш атпай.

Өрттөнүп ичи кетсе да,

Өнөрү жок ашатмай.

Калеми курч, сөзү бал,

Казакбайда насаат бай.

Надырбек АЛЫМБЕКОВ

22.10.2009
К.Абдышев 70 жашка чыкканда Н.Алымбеков өзүнүн “Ала-Тоо биз сүйбөсөк бийик болбойт”деген китебин тартуулап, ошого кол тамга кылып жазылган ыр.

КАЗАКБАЙ БАЙКЕМЕ

Жетимиштен ашык өнөр билген эр,

Жетимишке жашы мына, кирген эр.

Жетик айтсак Кыдыр өзү кол берген,

Жергебизде эң алгачкы инженер.

Сүрөт тартат көргөн жанды арбалтчу,

Ырлар жазат акындарды таң калтчу.

Ырасында бир адам бар арада,

Көп өнөрдөн көп адамдан алгачкы.

Айтаар болсок а деп-бу деп талашпай,

Акыйкатты ким койо алат жаратпай.

Ар өнөрдү бир башына батырган,

Ал ким десек–Абдыш уулу Казакбай.

Ал эмесе куттуу болсун жашыңыз,

Ала-Тоого айкын сиздин атыңыз.

Даамын татып, жашоодогу бактынын,

Дагы далай белестерди ашыңыз.

Кушубек КАЧЫБЕКОВ

22-октябрь 2009-жыл

АГАМ 

КАЗАКБАЙ АБДЫШЕВГЕ

Самасаң көңүл жубатар,

Салмактуу талант бизде көп.

Сай-сайлап аккан булактай,

Сан түркүн талант сизде көп.

Ойлосоң көңүл эритээр,

Орошон талант бизде көп.

Оргуштап чыккан булактай,

Он түрлүү талант сизде көп.

«Кум дөбөнү» жаздыңыз,

Куюлтуп сөздүн тизмегин.

Таластын минген жигити,

Такалуу аттын издерин.

Коңгуроодой буралып,

Комузда күүлөр чертилип.

«Сары-Арканы» тартасыз,

Домбурага келтирип.

Акын болуп жаралган,

Арбын экен бактыңыз.

Ай-жылдызга окшотуп,

Айымдарды жаздыңыз.

Келиштирип инсандар,

Сүрөттөрүн тарттыңыз.

Ала-Тоолук кыргызга,

Аябай эле жактыңыз.

Өзүңүз жазган ырларга,

Обондорду чыгарып.

Жай чыккан коңур үнүңүз,

Жан дүйнөнү сугарып.

Кыргыз эл укту бул күндө,

Таластан чыккан таанымал.

Казакбайдай агамды,

Калайык журтум, таанып ал.

Калиман Казакбаева

2010-жыл

К. АБДЫШЕВГЕ

Калбагай ооз, кара каш,

Ал,

Какеме гана жарашат.

Кылыктанып кыз-келин,

Кылыйып аны карашат.

Шатыра-шатман шар жүрөт,

Тамашасы саматат.

Абдыштын уулу Казакбай,

Жетимиш ашып баратат.

Комузун колго алганда,

Кер муруту керилет.

Домбура тийсе колуна,

Азоо тайдай элирет.

Калем тийсе колуна,

Ыр саптары терилет.

Бир китеби чыкканда,

Бир элиге семирет.

Казакбай деги жазбаган,

Аялзаты калбады.

Кыз-келиндер ичинен,

Каймактарын тандады.

Азил-чыны аралаш,

Мактоо ырын арнады.

Жараткан берген таланттын,

Боосун бекем кармады.

Демөөрчү табуу жагынан,

Калган жок анын арманы.

Аңгеме айтса ал айтсын.

Сүрөттү тартса ал тартсын.

Комуз, домбура коштотуп,

Кызыл тилин сайратсын.

Аялды кошуп ырдаса,

Айлаң жок туруп бармаксың. 

Ырларын угуп Какеңдин, 

Ыраазы болуп кайтмаксың.

Көп кырдуу Какем талантын,

Эстесем түшөт оюма.

Ошонун баары оо, Каке,

Батыптыр жалгыз боюңа.

Арнадым ушул ырымды,

Жетимиш жылдык тоюңа...

Аскер Карыбаев

2009-жыл

О, КАЗАКЕ!

Бардык сыйлык бир өзүңө жарашат, 
Казакбайга жетимиштин таңы атат. 

Сыйлыктардын эң мыктысы үй-бүлө, 

Ал сыйлыктар сени коштоп баратат.

Колдо болуп турган кезде кызматың,

Жоро-жолдош, теңтуштарың көп болот.

Бир күнү эле кызматыңдан сен кетсең,

Билинбестен көрө албастар топтолот.

Комуз чертсең кыргыз ыры туюлат,

Домбра алсаң казак өлөң куюлат.

Кош канаттуу Пегасыңды теминсең,

Дүбүртүңөр те алыстан угулат.

Айтып турсаң махабатты, жаштыкты,

Аяштардын көз жаштары кылгырат.

Ак чач, көк чач, араң баскан кемпирдин,

Катып калган карт жүрөгүн ургулап.

Жолдоштукка бекем болуу, түз болуу,

Жигиттердин маңдайынан чачырап. 
Бирге басып талантыңды баалаган,

Бизге арналган ырлар качан жазылат?

Оо,Казаке, дуудар чачың кап-кара,

Жолдоштукта оюңда жок көп санаа.

Сексен менен токсондорду багынтып,

Жүздөн аша ден соолукта көп жаша!

Сейил бакта бирге басып, кеп салышкан ага-ини, курбуларың:

Үмөталы, Асанкары, Аманат, Илегул, Турсуналы, Жекшалы, Чоюнбек, Мурат, Асылбек, Кадыркул, Жоробек, Эсен, Надырбек, Кубатбек.
22.10.2010
ТЕРМЕ, АКЫЛ-НАСААТ, ҮГҮТ ЫРЛАРЫ

НАКЫЛ КЕПТЕР

Өткөндө бейит жанынан,

Күлбөгүн да, сүйлөбө.

Арбактар үчүн бата кыл,

Кетишкен тигил дүйнөгө.

Ичиңден келме келтиргин,

Мүрзөнү өтсөң аралап.

Куран окуу тирүүнүн, 

Парызы болуп саналат.

Кыбыла жакты бет алып,

Дааратыңды албагын.

Кыбыла жакты тептирип,

Төшөгүңдү салбагын.

Күл төбөгө заараны,

Ушатпайт, аны билип жүр.

Даараткана салгын да,

Дамамат ага кирип жүр.

Даараткана салганда,

Күн чыгышты каратпа.

Кире турган эшиги,

Түндүк же түштүк тарапта.

Шыпыргыны барктагын,

Көрүнгөн жерге таштаба.

Күнөө болот билип кой—

Жерде жатса аттаба.

Чогулган ыпыр-сыпырды,

Ошол бойдон калтырба.

Ыргытып ташта узатпай,

Күл төккөн жерге баргын да.

Күн батып калган маалда,

Эшик алдын шыпыртпайт.

Чогулган ыпыр-сыпырды,

Караңгыда ыргытпайт.

Теппегин идиш-аякты,

Шарак-шурак ыргытпа.

Алла Таалам андайды,

Кабылдырат кырсыкка.

Суу куюп отту өчүрбө,

Какшыйт кийин казаның.

О дүйнө кетет бир күнү,

Отун алар адамың.

Аялга айтар бир кеп бар,

Аттаба эркек үстүнөн.

Кашыңа осмо койбогун,

Каранып улам күзгүдөн.

Жайды билген аялдар,

Жатаарында таранбайт.

Күлкүсү чыгып жылмаңдап,

Күзгүгө түндө каранбайт.

Караңгыда баланы,

Алып чыкпайт эшикке.

Эпкини тийет кокустан,

Жин-шайтандар кезиксе.

Баланы жалгыз калтырсаң,

Башына нанды жаздап кой.

Болбосо жаздык алдына,

Бычактан бирди таштап кой.

Баш кийимсиз отурба,

Окулуп куран жатканда.

Анты болот билип кой,

Жатпасын бычак тасмалда.

От деген ыйык нерсе бул,

Ардактагын, барктагын.

Мунжу болуп каласың,

Бутуң менен баспагын.

Коломтого түкүрбө,

Бут менен отту теппегин.

Анты болот анын да—

Ырысыңды тепкениң.

Анан да отко салбай жүр,

Аарчылган пияз кабыгын.

Ырымы болот мунун да,

Үйүңдөн өчөт жарыгың.

Кулачтаба эшикти,

Босогону баспай жүр.

Сол бутту артта калтырып,

Оң бутту алга таштай кир.

Чекилик болот билип кой,

Ченебе боюң карыштап.

Башыңа конгон бир жолку,

Бакытың качат алыстап.

Тамак сунсаң бирөөгө,

Оң колуң менен узаткын.

Сол кол менен сунганың,

Кеткени болот ызааттын.

Босогодо боюңду,

Керип-чойчу болбогун.

Үйгө кирер бактыңдын,

Жолун тосуп койгонуң.

Бутуңду өйдө чыгарып,

Ат жалына койбой жүр.

Ырысың баскан болосуң,

Ошол жагын ойлой жүр.

Ыргытып идиш-аякты,

Ыгы жок калдыратканы,

Аялдар муну билип кой,

Ал үйдөн дөөлөт качканы.

Чайдын калган чамесин,

Чалчык жерге төкпөгүн.

Ыймандан качып мындайда,

Ырысың тээп көпкөнүң.

Тырмагың менен черткилеп,

Тырсылдатпа чыныны.

Ашың кемийт билип кой,

Анын ошол ырымы.

Тамак бышып жатканда,

Таштап кетип калбагын.

Алдыңдан чыгып бир кырсык,

Айлыңа жетпей калбагын.

Эртең менен эрди–аял,

Бир бириң карап күлүп кой.

Оңолот ишиң ал күнү,

Ошону ойго түйүп кой.

Ар кыл жаман түштөрдөн,

Өзүңдү өзүң коруп жүр.

Жамандыкка жорубай,

Жакшылыкка жоруп жүр.

Түк ишенбе түшүңө,

Түш–түлкүнүн богу дейт.

Түшкө ишенген адамдар,

Түлкүнүн ошол богун жейт.

Кокус түшүп колуңдан,

Идишиң сынса кайгырба.

Таштандыга таштап кой,

Бүт чогултуп алгын да.

«Жок» деген адам жарыбайт,

Бар болуп туруп колунда.

Ал билбейт күнөө кылганын,

Алла Таала жолунда.

Осолдук болот билип кой,

Оозуңа колуң салбай жүр.

Акылсыз бала өңдөнүп,

Андай ишке барбай жүр.

Теңирим деле жактырбайт,

Тетирленип басканды.

Тетирленет турмушуң–
Тетири салба тасмалды.

Асмандатып илбей жүр,

Камыр жайчу тактаны.

Эгиндин баасы кымбаттап,

Элиңдин карды ачканы.

Караңгыда кызыңды,

Суу апкел деп жибербе.

Этеги кокус ачылып,

Эр табылбайт тийерге.

Эртеңкиге суу калса,

Калбасын анын үстү ачык.

Билгизбей туруп жин-шайтан,

Балким койор уу чачып.

Жалкоолук кылып жатарда,

Жуубасаң идиш-аякты.

Кесири тийип ошонун,

Келтире жейсиң «таякты».

Ун элеген супура,

Улагага илбей жүр.

Кызаңдатып тизеңди,

Кыска көйнөк кийбей жүр.

Кыз балага айтарым,

Кур бешикти терметпе.

Андан көрө алдейлеп, 
Куурчагыңды эрмекте.

Баш кийимди ыргытпай,

Көрүнөө төргө илип жүр.

Ботала кылып кирдетпей,

Поруму менен кийип жүр.

Жамынганы желбегей,

Жаш балага жарабайт.

Ажал тооруйт андайды,

Жаштыгына карабайт.

Эки колуң артыңа,

Алып алып баспагын.

Жигит чактан сыныңды,

Өмүр бою сактагын.

Дегеле шым аттууну,

Башыңа жаздап жатпагын.

Антсең акыр бир күнү,

Абийириңди сатканың.

Китеп, кезит окуба,

Тамак ичип жатканда.

Ичкениң толук аш болот,

Даамын гана татканда.

Аттап алып жүрбөгүн,

Жаткан мылтык үстүнөн.

Каршыңа жем болосуң,

Кайтып каруу-күчүңдөн.

Өлтүрөм деп ойлосоң,

Өлтүргөн менен тең болот.

Жан алгыч үңкүр-маңкүргө,

Кан ичкич катар жем болот.

Иш келбесе колуңдан,

Ичиңден жакшы тилек кыл.

Жаныңа тийет пайдасы,

Жакшы ой-максатты тирек кыл.

Ургаачы болуп жаралган,

Олтурбайт мандаш токунуп.

Кол жууп эркек аттуудан,

Калбагын жалгыз отуруп.

Ит аттууну бербей жүр,

Жакын көргөн кишиңе.

Жаакташып каласың,

Өң эмес, кирип түшүңө.

Арамы жок ой-тилек,

Тыякта эске алынат.

Бейишке кирип барасың,

Тозоктон өтүп арылап.

сентябрь 1992-ж.

ЭЙ, МУСУЛМАН БАЛАСЫ!

Эй, мусулман баласы,

Бир аз көңүл буруп тур.

Шариаттан кеп салам,

Шашылбастан угуп тур.

Аманат делген нерсени,

Аман тапшыр ээсине.

Ээси келсе бээсин бер,

Ээ болсун өз бээсине.

Кыянат кылган адамга,

Кыянаттык кылбай жүр.

Кылычын кындан сууруса,

Кылычыңды сунбай жүр.

Көрсөткөнгө жамандык,

Көрпө төшөк салып бер.

Өлтүргөнгө атаңды,

Өз энеңди алып бер.

Көңүлүң келбес иш болсо,

Көп кыйнабай өзүңдү,

Жасабай туруп басып кет,

Жабыркатпай сезимди.

Жакшы ишиң кубантып,

Жаман ишке кайгырсаң–
Кудай деген пендесиң,

Баамда ишти астыртан.

Өзүңө ишти тандай бил,

Өз алыңа жараша.

Бечел болсоң тың менен,

Басалбайсың жанаша.

Алла Таалам арнаган,

Акылың менен иш кылгын.

Өз акылың жетпесе,

Өзгөлөргө жүз бургун.

Акмактар менен жанашпа,

Азилдешип сүйлөшпө.

Адам батат күнөөгө,

Акмактыгын үйрөнсө.

Оорудан өтөр кордук жок,

Ошодон көрө көр жамын.

Денеге берип тарбия,

Ден соолуктун көр камын.

Шек келтирбе эч качан,

Алла Таала атына.

Анан да күмөн болбогун,

Анын бийик затына.

Жума күнкү намазга,

Убагында келип жүр.

Тиешелүү зекетти,

Кечиктирбей берип жүр.

Алың келсе Мекеге,

Ажылыкка барып кел.

Аман-эсен сен кайтып,

Ажылыкты алып кел.

Ооруң жок тың жүрсөң,

Орозону кармагын.

Оңойсуң денең тазартып,

Ошол жагын аңдагын.

Башкалардан сен көрсөң,

Сыйлуу жакшы мамиле.

Он эсе сыйла андайды,

Олтургузуп төрүңө.
Ыпыластык кезиксе,

Бара жаткан жолуңдан.

Алып таштоо милдетиң,

Күч жетип, келсе колуңдан.

Өлүмүңдү ойлобой,

Өмүрүңдүн камын же.

Ак мээнет менен табылган,

Ак буудайдын нанын же.

Шариат такыр көтөрбөйт,

Бекерпоз басып жүргөндү.

Эртеден иңир киргиче,

Эринбей эмгек кылууну,

Бала чактан үйрөнгүн.
Картаюуну ойлобой,

Кадырына жет жаштыктын.

Каруу-күчүң барында,

Түшүмүн ойло аштыктын,

Толорун ойло баштыктын.

Аң-сезимиң жетишсе,

Кызыгуу керек илимге.

Өмүр бою үйрөнүү,

Өчпөй жүрсүн дилиңде.

Кереги анын эмне деп,

Илимди душман көргөнүң–
Кас душманга сен өзүң,

Колтугуң ачып бергениң.

Бирөөлөрдү каралап,

Өтсөң жалган күбөгө,

Эсиңе бекем түйүп кой,

Батасың чоң күнөөгө.

Күнөөлөрдүн эң чоңу–
Шек келтирүү Кудайга.

Билип койгун бейиште,

Орун болбойт андайга.

Чоң күнөө болот, адамды

Дуушар кылса өлүмгө.

Түбөлүк кайнайт мындайлар,

Тозоктун кан көлүндө.

Мааниси жок пайдасыз,

Маңызданган адамдар–
Андайлардын күнөөсү,

Өлтүрүү менен барабар.

Ортого салсаң бузуку,

Оор күнөө делинет.

Териштирип отурбай, 

Тозогуна берилет.

Мусулман пенделеринин, 

Тили менен колунан.

Жапа чексе башкалар–
Сүрүлүп чыгат андайлар,

Мусулман адам тобунан.

Ишеничтен кетпегин,

Ишеничтен кеткениң–
Жараткан берген энчилеп,

Ырысыңды тепкениң.

Эң адалы оокаттын,

Өз колуң менен тапканың.

Жерди айдап, дан сээп,

Суу жиберип бакканың,

Өз колуң менен чапканың.

Мал-жаның менен мактанбай,

Маңдайың турсун жаркырап.

Эң чоң күнөө бу дагы,

Эгерде турсаң аркырап.

Пейилиң менен суу бергин,

Берерге ашың болбосо.

Жадырай күлүп узаткын,

Ашыңа мейли тойбосо.

Өйдө-төмөн өткөндү,

Аңырайып караба.

Салам айткын чоң эмес,

Бешиктеги балага.

Жолоочу калса адашып,

Салып кой туура жолуна.

Ак жол каалап тилек кыл,

Азыгын берип колуна.

Жөнү жок күмөн санаба,

Жоктон-жок туруп шектенбе.

Артынан айтпа жаман сөз,

Ал жаныңдан кеткенде.

Алла Таала пендеси,

Бирин бири таарынтпайт.

Жамандык издеп атайы,

Жаман ишке кабылтпайт.

Жасаган иши адамдын,

Ыйманына жараша.

Адал иштеп ак кылсаң,

Абийириң ага тараза.

Кирди-чыкты сөз айтып,

Кирдетпе адам көңүлүн.

Ак тилек менен жакшылык,

Узартат адам өмүрүн.

Адамдарга арнаган,

Ак тилегиң эскирбейт.

Ойлоп кылган күнөөнү,

Алла Таалам кечирбейт.

Бир өлүмдөн башканын,

Эртеси жакшы деп койот.

Өтө берип билинбей,

Өмүрдү мезгил жеп койот.

Бүгүнкү кылар ишиңди,

Эртеңкиге калтырба.

Калган ишке кар жаайт,

Үйүлө берип артыңда.

Ала турган аялдын,

Байлыгына кызыкпа.

Ашып-ташып көп тапкан,

Айлыгына кызыкпа.

Анан дагы алардын,

Кызматына кызыкпа.

Баланча байдын кызы деп, 

Урматына кызыкпа.

Дин билбеген адамдан,

Дили бузук көп болот.

Дини таза аялга,

Үйлөнгөнүң эп болот.

Үч дуба бар жалганда,

Мөлтүр суудай таптаза.

Ошол дуба-тилекти,

Ар бир адам барктаса.

Бечара, карып, майыптан,

Кайырыңды аяба.

Ниеттен чыккан таптаза,

Дубасын айтат ал сага.

Беш убак намаз үзбөгөн,

Пенде бар адам тазасы.

Андайларга баш ургун,

Акыры тийет батасы.

Үчүнчү дуба атанын,

Балага болгон тилеги.

Башын кылыч кыйса да,

Бала деп согот жүрөгү.

Эй, мусулман баласы,

Алты акың бар билип кой.

Санап өтөм аларды,

Көңүлүңө түйүп кой.

Салам айтса мусулман,

Сөзсүз алик алып жүр.

Чакырса эгер конокко,

Күттүрбөстөн барып жүр.

Ар бир адам пендесинен,

Акылыңды жашырба.

Ченемдүү болсо акылың,

Чегинен чыгып ашырба.

Эгер кесир сүйлөсө,

Алла Таала атына.

Тыйышың керек андайды,

Катыгын берип катыра.

Бешинчи акың сурамак,

Кесел адам көңүлүн.

Алтынчысын сыйлоо дейт,

Адамдардын өлүмүн.

Жан таслим болгон пендени,

Күм-жам кылбай шашылып.

Каадасын жасап кадимки,

Мүрзөгө койгун жашырып.

Арамдыкка барбастан,

Алып жүр таза оюңду.

Кирдетпей таза кармагын,

Кийим-кечек, боюңду.

Карылыктан башкага,

Шыпаа берген Кудайым.

Дартка даба издегин,

Жүрө бербей убайым.

Көпчүлүк менен кажылдап,

Жаңжалдашчу болбогун.

Антсең Кудай алдында,

Чоң күнөкөр болгонуң.

Уккан сөздү айтам деп,

Ушакчы болуп калбагын.

Айтсаң болот ал сөздүн, 

Аныктап чын, жалганын.

Эй, мусулман баласы,

Эсиңди жыйып адам бол.

Ак бата тилек кылайын,

Ыймандуу бол, аман бол!

НЕ ПАЙДА?

Башыңа үйгөн мүшкүлдү, 

Балдарыңдан не пайда.

Пайдасы жок аларга,

Барганыңдан не пайда.

Чай ордуна «пай» ичкен,

Чалдарыңдан не пайда.

Ачып кеткен ичилбей,

Айраныңдан не пайда.

Түлкүгө кууп жетпеген,

Тайганыңдан не пайда,

Байкушту карап койбогон,

Байларыңдан не пайда?

Ак сарайдай үйүңө,

Бата албасаң не пайда.

Астыңа салып жумшактап,

Жата албасаң не пайда.

Таттуу тамак даамын,

Тата албасаң не пайда.

Ашык-пашык малыңды, 

Сата албасаң не пайда.

Жааган октон башыңды,

Ката албасаң не пайда.

Колуңда турган мылтыкты,

Ата албасаң не пайда?

Бүлүк салып аккан суу,

Киргенинен не пайда.

Акыр заман келерин,

Билгениңден не пайда.

Тамтыгы кеткен кийимди,

Бүргөнүңдөн не пайда.

Кандек иттин чаңкылдап,

Үргөнүнөн не пайда.

Жан алгычтын ырсайып,

Күлгөнүнөн не пайда.

Жатып ичер жалкоонун,

Жүргөнүнөн не пайда.

Санаасына албаса,

Сагынуудан не пайда.

Жаткырбаса жанына,

Жагынуудан не пайда.

Башыңды кесер болгон соң,

Багынуудан не пайда.

Чамаң келбес иштерге,

Чамынуудан не пайда.

Аткарылбас иш үчүн,

Айкыруудан не пайда.

Кайрылбай турган болгон соң,

Кайгыруудан не пайда?

Ичиң турса каарылып,

Ичпеген аштан не пайда.

Жигитиң сылап турбаса,

Жибектей чачтан не пайда.

Кабыгы туруп, данек жок,

Калдайган баштан не пайда.

Ыткытып жүрөк айланткан,

Ылжыган мастан не пайда.

Кыз көңүлүн таппаган, 

Кырчындай жаштан не пайда.

Жабыркаткан дыйканды,

Жаанчыл жаздан не пайда?

Айта албаса дудуктун,

Билгенинен не пайда.

Найза тешкен чопкутту, 

Кийгениңден не пайда.

Үстүңө оор мүшкүлдү,

Үйгөнүңдөн не пайда.

Сүргүндө жүрүп өмүрдү,

Сүргөнүңдөн не пайда.

Колго тийбес сулууну,

Сүйгөнүңдөн не пайда.

Үйүңдү чачкан катынга,

Үйлөнүүдөн не пайда.

Ала качып күч менен,

Алган жардан не пайда.

Айла жок жаткан жаныңда,

Андай жандан не пайда.

От жагылса жылыбай,

Салган тамдан не пайда.

Карай турган киши жок,

Калган тамдан не пайда.

Жармы төгүн, жармы чын,

Жалган сандан не пайда.

Салыгын элге очойтуп,

Салган хандан не пайда.

Кум үстүнө тамыңды,

Курганыңдан не пайда.

Жыргатпаган куу дүйнө,

Жыйганыңдан не пайда.

Сүлдөрү кеткен кийимди,

Жууганыңдан не пайда.

Куюн көтөн Маамытты,

Кууганыңдан не пайда.

Ат жарышка салбаган,

Бууданыңдан не пайда.

Сыйлабаган тирүүңдө,

Тууганыңдан не пайда?

Үйгө тийбей коңшуңдун,

Жарыгынан не пайда.

Суу шылдырап акпаса,

Арыгыңдан не пайда.

Жайылган торго түшпөгөн,

Балыгыңдан не пайда.

Так маалымат бербеген,

Тарыхыңдан не пайда.

Канын соргон элинин,

Хандыгынан не пайда.

Жазылып калган кагазда,

Жардыгынан не пайда?

1998-жыл 
 
СЕЗИП ЖҮР

(баштан-аяк уйкаш ыр)
Назарың салып угуп тур,

Накыл кептен баштадым.

Акылың менен сездиңби,

Агарып таңдын атканын.

Кырдын ары жагына,

Кызарып күндүн батканын.

Адыр тоодон кылайып,

Ай чыгып келе жатканын.

Ачык түндө жылдыздуу,

Айылдын таза асманын.

Долуланып жулунган,

Тоо суусунун акканын.

Ак селде кылып чалынган,

Ала-Тоонун ак карын.

Жаңыртып үнүң кайталап,

Жалама аска, таштарын.

Кийик качса эшилген,

Кулаган кумдуу чаптарын.

Отурганын бүркүттүн,

Ок учунда асканын.

Кызыл түлкү кыр менен,

Кылаң-кылаң качканын.

Ашып келген маарага,

Аргымак аттын чапканын.

Оболоп улам асманга,

Торгойдун айткан дастанын.

Канатын кагып күйкө куш,

Насывай ийлеп жатканын.

Жибегин чубап ипичке,

Жөргөмүш желе тартканын.

Магдыраган жайлоонун,

Мал жаткан жашыл капталын.

Чабандын боз үйүндө,

Чартылдап арча жакканын.

Чарт-чурт этип асманда,

Чагылган огун атканын.

Күүгүмдөп кайра ачылып,

Күн желесин тартканын.

Жашынткан көлөкөлөргө,

Жайдын ысык аптабын.

Сайылган ууга чыдабай,

Сайгактап уйдун качканын.

Аралап жүрдү бекенсиң,

Айылдын жемиш бак-шагын.

Көтөрө албай ийилген,

Көрдүңбү мөмө-шактарын.

Пейили кенен эненин,

Берекелүү тасмалын.

Жеңелердин жасаган,

Жедиң беле ак нанын.

Жоодураган селкидей,

Жоогазын гүлүн ачканын.

Сезимиңди дүрбөткөн,

Серпилген селки каштарын.

Маңкая тартып кыз-келин,

Марал сындуу басканын.

Керилткен өрүм чачтарын,

Келиндин шыңгыр чачпагын.

Койкойо баскан жигитти,

Колтуктап алып жаш жарын…

Акылың менен сездиңби?—

Азыркы менин айтканым.

Турмуш, дүйнө сырларын,

Туйгун, сезгин, байкагын.

Ошентсең келген бир жолу

Өмүрдө жыргал тапканың.
25.05.1993
ТАЛАС ЖЕРГЕСИ
Башка жерди жактырып,

Барбады неге эр Манас?

Таласты көп жер ичинен,

Тандады неге эр Манас?

Төрлөрү кенен малга жай,

Түзөң жери данга бай.

Тоо эчки, кулжа аралаш,

Тоолору толо аңга бай.

Четинен казса табылган,

Жердин асты кенге бай.

Аруулап көңүл сергиткен,

Атыр жыттуу желге бай.

Жашыл арча, ак кайың,

Жарашыктуу түргө бай.

Аңкыган жыты буруксуп,

Ар түркүн өскөн гүлгө бай.

Даба болгон кеселге,

Дары-дармек чөпкө бай.

Кулактын канган кычуусу,

Куйкум күлкү, сөзгө бай.

Колдорун шилтеп ойнотуп,

Комузда черткен күүгө бай.

Казаны толо кайнаган,

Казы, чучук, сүргө бай.

Белден чыга буралган,

Бетегелүү кырга бай.

Оболоп көңүл көтөргөн,

Обонун созгон ырга бай.

Көөрү колдон төгүлгөн,

Көптөгөн чебер узга бай.

Кылактап баскан буралып,

Кымча бел сулуу кызга бай.

Мөңгүдөн түшкөн агылып,

Мөлтүр таза сууга бай.

Чака-чака сүт берген,

Чапкактай желин уйга бай.

Айлакер душман өтө алгыс,

Аска-чеп бийик тоого бай.

Арбын-арбын жүн берген,

Апапак жүндүү койго бай.

Таластык жоокер эл келет,

Такалатып ат минген.

Көмүлбөй кайгы-капага,

Көңүлү куунак шат жүргөн.

Басып жүрбөй илээнди,

Баштаган ишин бүтүргөн.

Айылдап келген конокту,

Аябай сыйлап күтүнгөн.

Коржогой келген эл болот,

Кошоматты билбеген.

Атыларын билсе да, 

Ачыгын айтып сүйлөгөн.

Эр-аялын кошкондо,

Эки жүз миңдей калкы бар.

Апыртпай туура айтканда,

Ат көтөргүс даңкы бар.

Талас жери илгертен,

Таланттардын ордосу.

Бешиктен түшө электе,

Периште болот жолдошу.

Өзгөчө сөзгө татыктуу,

Көкө уулу Өтө–Жеңижок.

Азырга чейин Өтөгө,

Акындан чыккан теңи жок.

Ээлене ырдап турганда,

Эсенаман, Эшмамбет,

Айтыша албай башкалар,

Алардан качып кеткен дейт.

Тойгожо сурнай тартканда,

Ат чабым жерге угулган.

Жантакбай күн-түн черткенде,

Басылбастан шүүшүңдөп,

Бармагы канга жуулган.

Кыздардан чыккан Ырыскүл,

Жеңижок менен айтышкан.

Билермандар токтотуп,

Бир-бирин жеңбей кайтышкан.

Андан бери келгенде,

Атай деген ким эле?

Күү чертип, ырдап үн кошуп,

Жыргатчу жанды тим эле.

Андан бери Чыңгызды айт,

Ааламга кеткен атагы.

Ушунчалык чоң талант,

Бир адамга батабы?

Эрбейген бою сары алтын,

Эралынын Сүйүнбай.

Катыра жазат чынында,

Кайчылаш уйкаш ырларды,

Кара күч салып ыйынбай.

Жалпы кыргыз баалаган,

«Жаман сары» Байдылда.

Тулпар акын агабыз,

Туулган менин айлымда.

 Анын ырын ырдашат,

Ар бир ташы сайдын да.

Ээлене төгүп турганда,

Эстекем менен Замикем,

Экөөнүн устаты,

Эске түшөт Аликем…

Алымбеков Надырбек 

Ал деген деги ким өзү?

Акактай таза ыр жазган

Ал акын жана такыба

Адам болот бир өзү.

Алла-Тала алдында 

Анын жок кылдай күнөсү.

Эл акыны Анатай,
Элирип турган убагы.

Кетип барат алгалап,

Кетилип койбой туягы.

Аалы барат өөрчүтүп,

Акындын төкмө өнөрүн.

Жетилгенде жигиттен,
Жеңижокту көрөмүн...

«Такалуу аттын изи бар,

Таластан келген киши бар”.

Нарктуу Талас калкынын,

Нар кескендей мизи бар!

САЛАМДАШУУ
Агайын-тууган аманбы,

Айтамын ысык саламды.

Мекендеп келдим отуз жыл,

Бишкектей ордо калааңды.

Кызматта жүрдүм ар кайсы,

Колума албай каламды.

Элүүдөн өткөн чагымда,

Көрсөтөйүн өнөрдү,

Көрүп баала чамамды.

Калайык журтум кабыл ал,

Казакбай аттуу балаңды.

Таластын болом кулуну,

Агабыз болот Байдылда.

Кыргыздын «Жаман сарысы»,

Туулган менин айлымда.

Ал байкебиз турганда, 

Чыгалбай элдин алдында.

Алтымышты такымдап,

Байдыкем,

«Ташыркап» калган маалында.

Эптеп ырдап турамын,

Эл-журтум сенин алдыңда.

Күмүш сакал аталар,

Күүңөр кайта элекпи?

Кыбырап жүрсөң болгону,

Кыдыңдатып эшекти.

Намазыңдан танбагын,

Жайнамазың болбосо,

Жайып коюп этекти.

Аман-эсен жүрсүңбү,

Ак элечек апалар.

Акшыя карап келиниң,

Кылдыбы сени кападар.

Куу тумшук андай келинди,

Кудай өзү жазалар.

Ийик ийрип, жүнүң тыт,

Чүрпөлөр жүрсүн жаныңда.

Келиниңди жамандап,

Керексиз ишке малынба.

Майда-барат иш үчүн,

Жаш балача таарынба.

Зыярат кылгын Кудайга,

Намаз келген маалында.

Эр-азамат жигиттер,

Эл ичинде барсыңбы?

Четинен төлөп жүрсүңбү,

Элге болгон карзыңды.

Же болбосо карызга,

Белчеңден батып калдыңбы?

Жаштары биздин кыргыздын,

Жаман ишке малынбайт.

Алдынан аркан тоссоң да,

Аттап өтөт, чалынбайт.

Коңулдагы бөрүдөй,

Кой терисин жамынбайт.

Башыңды кесем десең да,

Башын ийип багынбайт.

Таш байлап сууга салсаң да,

Чөкпөстөн кайра жалындайт.

Ток этер жерин айтайын,

Көп акыл укпайт адамың.

Бактыны көктөн издебей,

Көбүрөөк жерди карагын.

Жетеңе бекем түйүп ал,

Жер гана сени багарын.

Дунганча жерди тырмала,

Жер менен байыйт аларың.

«Кыргыз болуп калдың» деп,

Дунгандар тилдейт баланы.

Куда-сөөк болгонго,
Ошо,

Дунгандарга баралы.

Ар бир кыргыз айылы,

Эң болбоду дегенде, 

Эмгекчил дунган кызынан,

Бирден келин алалы!

1990-жыл
ӨТКӨНДҮ ЭСТЕП

(баштан аяк уйкаш ыр)

Өзүмчө жалгыз олтуруп,

Өткөндөрдү эстедим.

Толкуган турмуш дайрасын,

Тулпар ат менен кечкемин.

Кээ-кезинде жөө калып,

Шымымды да чечкемин.

Атырылган дайрадан,

Араң зорго өткөмүн.

Ал гана эмес кай бирде,

Агымы менен кеткемин.

Тайсалдап катуу агымдан,

Тайызын издеп кечменин…

Айта берсем түгөнбөйт,

Айтылчу менин кептерим.

Азыраак чыдап угуп кой,

Анча-мынча четтерин.

Киши жок башка кесерге,

Киндигим өзүм кескемин.

Бир туугандан эркек жок,

Бир үйдө жалгыз өскөмүн.

Биринчи эле класстан,

Билимди катуу көздөдүм.

Бир класстан класска,

Жалаң «беш» менен көчкөмүн.

Иштеп бердим колхозго,

Ийинден түшпөй кетменим.

Айдоо айдап жаз-күзү,

Арпа, буудай сепкемин.

Күз келгенде түшүмүн,

Күргүштөтө төккөмүн.

Билим алып келмекке,

Бишкекке анан кеткемин.

Болсоң инженер болгун деп,

Политехке өткөмүн.

Диплом алып жогорку,

Тилегиме жеткемин.

Илең-салаң болбостон,

Ишиме катуу беттедим.

Чекиликти кетирбей,

Чектен чыгып кетпедим.

Аңги кылган башыңды,

Апийим, көк нар чекпедим.

Эби келип турганда, 
«Эргулдан» сеп эткемин.

Кошомат кылып чоңдордун,

Колу-бутун өппөдүм.

Кызартып көзүм артпадым,

Байлыгына өзгөнүн.

Жаман адам жанынан,

Жаа бою качып безгемин.

Андайларды көргөндө,

Ашынып кетет «безгегим».

Алым-сабак айтышып,
Алар менен мен бирок,

Ана-пына дешпедим.

Капарыма албадым,

Кай биринин сөккөнүн.

Көптөрүнүн күнөөсүн,

Көңүлгө албай кечкемин.

Жакшы адамдан кете албай,

Жадабай уктум сөздөрүн.

Жутунбай андай адамдар,

Жупуну сезет өздөрүн.

Көрө албадым жакшынын,

Көңүлүнүн чөккөнүн.

Топ-топ арам акчага,

Толтурбайт алар чөнтөгүн.

Кайрадан келет эсиме,

Кайран жаштык кездерим.

Комузду күүгө келтирип,

Кол ойнотуп черткемин.

Жакшы ыр жазып кыздардын,

Жан дүйнөсүн эриткемин.

Мажнун өңдүү мен дагы,

Махабат отун кечкемин.

Уругум бербей башкага,

Уяң болуп өскөмүн.

Суктанып карап койчумун,

Сулуулардын беттерин.

Кучактабай башканы,

Курчу гана канып көздөрүм.

Билбей жүргөн экемин,

Билинбей мезгил өткөнүн.

Андан кийин мен башка,

Аялдарга «өткөмүн».

Көңүлүм түшүп калгандын, 

Көпчүлүгүн өпкөмүн.

Жамалдуу аялзатынын,

Жанынан кыя өтпөдүм.

Жактырбай нечен аялды,

Жаштарын тандап көпкөмүн.

Аларды ала салдырып,

Ары-бери өкчөдүм.

Күзгү кылып карандым,

Күлүп турган көздөрүн.

Аркар, албарс эмчектүү,

Аялдын көрдүм төштөрүн.

Эчен-эчен айымдын,

Эмчектерин эзгемин.

Ыргыштаган далайынын,

Ычкырларын чечкемин.

Жылуу-жумшак сылагам,

Жылаңачтап эттерин.

Жанына жан киргизип,

Жан жерин кошо өпкөмүн.

Коңузча түшкөн каймакка,

Койнуна анын чөккөмүн.

Жылыткан жылуу жай таап,

Жыргаган менин «кертмегим».

«Уясына» толтуруп,

Уругумду төккөмүн.

Көргөмүн далай аялдын,

Көшүлүп жаны киргенде,

Көз жаштарын төккөнүн…

Арман, куса аралаш,

Айтылчу эмки кептерим.

Байкабай калган экемин,

Билинбей жылдар өткөнүн.

Өткөрүп берген турбаймбы,

Өмүрүмдүн көктөмүн.

Жакындан бери мен билдим,

Жаштыгымдын кеткенин.

Нан алууга кубат жок,

Жукарган азыр чөнтөгүм.

Чечилип угар киши жок,

Чертилбей турат чертмегим.

Өзгөлөр келбей оюма,

Өз аял болду эрмегим.

Баягыдай күүсү жок,

Басаңдай түшкөн «кертмегим».

Бирок,

Күчүм чыгып башыма,

Көп ырга толду дептерим.

Өткөн өмүр ичинде,

Төөгө миндим көппөдүм.

Жөлөп-таяр кишим жок,

Жөө жүргөндө чөкпөдүм.

23.05.1993
ӨКҮНҮЧТӨР, ӨКСҮКТӨР
(совет заманы)

Чын сүйлөөгө оозубуз жабык болду,

Чын сүйлөсөң жалган деп айып койду.

Билимдүү сергек акыл азаматтар,

Билинбей бели сынып, майып болду.

Акыл берген адамды жаман дедик,

Айтабыз деп кеп чынын таяк жедик.

Улугуна жүгүнүп жагалданган,

Ушакчы, куйтуларды адам дедик.

Акыйкат, адилдикти арам дедик,

Арамза былыктыкты адал дедик.

«Бас оозуң!» деп муштумун кезеп турса,

Баш бармакты чайнадык амал кетип.

Акыл менен талантты четке кактык,

Айтыша кеткендерди бетке чаптык.

Өздөрүнүн жөндөмүн көрсөтө албай,

Өлкөбүздөн далайы четке качты.

Баарыбыздын оюбуз мансап болду,

Бак-бак этип башкардык жаңсап колду.

Баш оорутуп иш үчүн эмне азап,

Паралап кызыл акча алсак болду.

Элдеги жазылбаган мыйзам кетти,

Жазылган мыйзам келип, ыйман кетти.

Калдайып төр башынан акыл берген,

Кадырман карыялар сыйдан кетти.

Энеси өз баласын таштай качты,

«Эне» деген наамын аттай качты.

Эрди тийсе баланын ийип турчу,

Эмчегинен сүт чыкпай таштай катты.

Эркек-аял жарышып арак ичти,

Эчтемесин калтырбай жалап ичти.

Эси жарым туулган балдарыбыз,

Эс тартканда талашып а да ичти.

Эркектер чечиндирип кыз баланы,

Этине, жыпжылаңач, карта чабат.

Саамай чачы үлпүлдөк жапжаш кыздар,

Сатуу менен денесин акча табат.

Том-том кылып толтура токтом жаздык,

Токтомдон ун-талканга толбой баштык.

Кыдырып Фрунзенин кепелерин,

Кыйналып өтүп кетти кайран жаштык.

Жалындуу ураан айтып, ташты жарган,

Жалпы элди албан ишке үгүттөдүк.

«Жашасын жол башчылар!» деп кыйкырып,

Жарытылуу иш деле бүтүрбөдүк.

Жамындык партиянын билетине,

Жалындык жол башчынын сүрөтүнө.

Ийгилигин жараткан жалпы элдин,

Ыйгардык партиянын бир өзүнө.

Пайгамбардын Кураны унутулуп,

Партиянын айтканы мыйзам болду.

Баркы бар бир папкенин ээси болуп,

Бапырата көр дүйнө жыйсам болду.

Сөгүп туруп жууркандын жүнүн бердик,

Сыңар эмчек эчкинин сүтүн бердик.

Өзүбүз тишибиздин кирин соруп,

Өлкөбүздүн планы үчүн бердик.

Ажайып кооз кийим кийе албадык,

Анткени андай кийим тиге албадык.

Ашык баш бала төрөп коюшат деп,

Аялга да түзүктөп «тийе» албадык.

Акча апкелсең аялың күлүп турат,

Апкелбесең ажылдап үрүп турат.

Айлыктан башка акча табуу ою,

Айла жок, акыл-эсти бүлүк кылат.

Оозун ачып, бир ооз дем салбаган,

«Олуялар» көбөйдү жер жайнаган.

Ойлогону опоңой олжо табуу,

Оорудан сакайтам деп элди алдаган.

Чет өлкөгө агыздык дайра кылып,

Чектелүү запасы бар жердин майын.

Бир литр бензин үчүн тилемчибиз,

Билгиң келип сурасаң элдин жайын.

Кор болдук бирөөлөрдүн көзүн карап,

Колдо болгон түшүмдү жыйнай албай.

Өзгө элден алтынга дан алабыз,

Өз дыйкандын эмгегин сыйлай албай.

Динамитти жардырып суу астына,

Көл, дайрада балыктар түгөт болду.

Мылтыктын тарс-турсунан жүрөгү үшүп,

Бирин-серин кийиктер жүдөп болду.

Куйруктуу кыргыз койдун баарын жойдук,

Көбөйттүк уяң жүндүү малыш койду.

Өкмөттүн душманы деп айып койду,

Көрүп калса бир-жарым чалыш койду.

Жер жайнаган ак койго жайлоо толду,

Тоого чыкпай малыш кой жалкоо болду.

Туягы жер кыртышын каза берип,

Тулаң беттүү жайыттар айдоо болду.

Жер бетин бетон басты, асфальт басты,

Машиналар бүркүшөт уулуу газды.

Бетон менен асфальттан жер муунду,

Уулуу газга какалып, эл муунду. 
1989-жыл 
ИШТЕШ КЕРЕК

Жашоодон такыр үмүт үзбөш керек,

Жашоонун түркүн жолун издеш керек.

Жагжайып көчө таптап басып жүрбөй,

Жакшыбы, жаманбы бир иш иштеш керек.

Жаман ойду көңүлдөн айдаш керек,

Жамандыкты көңүлгө албаш керек.

Жасаган кыянатка жооп кылып,

Жамандыкка өмүрү барбаш керек.

Жарабаган үрөндү экпеш керек,

Жаңы көчөт даракты кеспеш керек.

Жаш чыбыктар качандыр бир кезекте,

Жайкалган бак болорун эстеш керек.

Жакшы менен жаманды аңдаш керек,

Жамандардын жанына барбаш керек.

Жашоодо жардам кылат акыл кошуп,

Жакындап жакшыларды жандаш керек.

Жаманды жамансың деп айтпаш керек,

Жакшыны жакшысың деп макташ керек.

Жакшы экем деп дердейип көөп кетпей,

Жакшы деген атакты акташ керек.

Жаалданбай жөнөкөй болуш керек,

Жагымдуу да, мээримдүү добуш керек.

Жалаң эле мал сойгон байдыкы эмес,

Жармачтын да үйүнө конуш керек.

Жапайы жандыктарды атпаш керек,

Жайытынан алыстап качпаш керек.

Жайылып малың менен аралашып,

Жаныңа үйүр кылып сакташ керек.

Алгачы ден соолукту түздөш керек,

Абдан бекем пайдубал түптөш керек.

Ар-намыс, ал-күчүңдү тирек кылып,

Асмандан жакшылыкты күтпөш керек.

Аракты өчүң бардай ичпеш керек,

Аңгегине байкабай түшпөш керек.

«Алма быш-оозума түш» болуп жүрбөй,

Алыңдын жетишинче иштеш керек.

Ар кимди алдабаган бизнес керек,

Ар кимдин ашын тартып ичпеш керек.

Ар кимден кайыр сурап жалдырабай,

Алтынды бут алдыңдан издеш керек.

Адам деген чечкиндүү болуш керек,

Арсарлыкты көңүлдөн жоюш керек.

Ар чөптүн башын бирден сыдырбастан,

Алдыга айкын максат коюш керек.

Акчаны сапырылтып чачпаш керек,

Акчаны бекем катып сакташ керек.

Алып калып өзүңө жетерлигин,

Ашыгын элиң үчүн сарпташ керек.

Ар кандай кыйындыктан качпаш керек,

Алаңдап айлаң кетип шашпаш керек.

Акыл-ой, аң-сезимди бергенден соң,

Адам деген атакты акташ керек.

Ак жерден адамдарды сатпаш керек,

Ак жүргөн адамдарды сакташ керек.

Андайда алтын башты сайып коюп,

Анын асыл иштерин жакташ керек.

Ата-эне балдар камын көрүш керек,

Аларга жакшы билим бериш керек.

Ал балдар өз бутуна тургандан соң,

Ажал келип суранса өлүш керек.

Адыраңдап байлыкка көппөш керек,

Ары-бери чайпалтып төкпөш керек.

Алга кетпей, турмушуң эңиштесе,

Алдан тайып, эңгиреп чөкпөш керек.

Ар бир адам өз баасын билиш керек,

Алыстап пенделиктен жүрүш керек.

Арсалактап шилекей чачыратпай,

Ажарлана жагымдуу күлүш керек.

Аял-эркек бир-бирин сыйлаш керек,

Ар кандай жамандыкта кыйбаш керек.

Аянбай күндүзгүсүн эмгектенип,

Алтүндө айкалышып жыргаш керек.

Акылдууга баш ийип туруш керек,

Анын айткан акылын угуш керек.

Ары-бери чампалап сала койбой,

Абдан бекем үйлөрдү куруш керек.

…Жашоодон такыр үмүт үзбөш керек,

Жашоонун түркүн жолун издеш керек.

Жалкоолук–чоң душманы адамзаттын,

Жатып албай, күч үрөп иштеш керек!

 ноябрь 1999-жыл
ЖАШООДО ТҮРКҮН АДАМ БАР
Жашоосунда адамдын,

Жакшысы бар, жаман бар.

Турмушунда адамдын,

Туурасы бар, жалган бар.

Ар адамдын башында, 

Азабы менен арман бар.

Аялы, эри тирешсе,

Андай үйдө жаңжал бар.

Кызындай кызга тийишкен,

Кызыталак калжаң бар.
Жүз грамм ичип жинигип,

Жүрөккө бычак сайган бар.

Көрүп-билип турсаң да,

Көз көрүнөө танган бар.

Бок келбеген колунан,

Бой көтөргөн дардаң бар.

Уруш-жаңжал чыгарган,

Ушак-айың, жалган бар.

Эл-журтунун мүлкүнө,

Эки колун малган бар.

Бүшүркөтүп балдарын,

Бүлүктү үйгө салган бар.

Эчтеме келбес колунан,

Эдирейген кайран бар.

Мас болуп алып жыгылып,

Маңдайын, көзүн жарган бар.

Балдары туруп төрт көздүү,

Багылбай калган карыган бар.

Башканы ачка кесертип,

Бармагын майга малган бар.

Кызылын көрүп башканын,

Кызарып көзү жанган бар.

Калганга сүтүн калтырып,

Каймагын калпып алган бар.

Жылытмасы бар жерге,

Жыла басып барган бар.

Бийлик үчүн башкага,

Билгизбей торун жайган бар.

Өзгөлөрдүн алдына, 

Өз катынын салган бар.

Ашкере тоюп алышып,

Аң уулабас тайган бар.

Айласын таппай жашоонун,

Арам ишке барган бар.
Каткырыгы таш жарып,

Калп кучагын жайган бар.

От чыгарып ортого,

Очогу күйбөй калган бар.

Уят менен иши жок,

Убададан тайган бар.

Алып-жулган акчага,
Ак сарайлар салган бар.

Кулкулдап ичип башкадан,

Кур алакан жайган бар.

Апасын зордоп жаткырган,

Адам аттуу айбан бар.

* * *

Элин ачка калтырып,

Эл байлыгын саткан бар.

Жолдошу менен жоолошуп,

Жолуна салган капкан бар.

Тарс эткизе бир күнү,

Такымдата чапкан бар.

Өчөшөм деп чоңдорго,

Өз көрүн өзү казган бар.

Ала берип карызга,

Алкымынан баткан бар.

Элдир-селдир күн көрүп,

Эптеп жанын баккан бар.

Колтукка кирип кой союп,

Кошомат менен жаккан бар.

Канын соргон эринин,

Катындан чыккан мастан бар.

Кыпкызыл пара акча алып,

Кылмыштуу ишти жапкан бар.
Көсөөнү түртө билбейт да,

Көбүртө сүйлөп жаткан бар.

Салам-алик ордуна,

Заарын көздөн чачкан бар.

Кеп төркүнүн иргебей,

Келтире ушак айткан бар.

Айлынан узап беш кадам,

Американы «ачкан» бар.

Башы чыкпай окоптон,

Башка жакка аткан бар.

«Төлдөтүп» коюп үч эмден,

Төшүнө орден таккан бар.

Жамыратып калп сөздү,

Жаңгакча башты чаккан бар.

Атадан калган мурасты,

Арыдан-бери чачкан бар.

Мыктысынып өзүнчө,

Мыкчыя тартып баскан бар.

Ташбакадай кыбырап,

Тайбуурулдан «ашкан» бар.

Теңине албай чындыкты, 

Тетирлене баскан бар.

Бөксөрө түшсө курсагы,

Бөлөк жакка качкан бар.

Четинен уурдап акчаны,

Чет элдик банкка каткан бар.

Урматтап сени сыртыңдан,

Уу жылаанча чаккан бар.

Тийишем деп башкага,

Тил азабын тарткан бар.

Бышыксынып көп чуркап,

Былчыйта жампа баскан бар.

* * *

Тузагын жайган изиңе,

Душмандан өткөн тууган бар.

Таптакыр сөзгө келбеген,

Тас төбөдөн урган бар.

Ойдогусун жасаган,

Орусча айтса «дурман» бар.

Калк казына байлыгын,

Каратып туруп жулган бар.

Арам тамак бар жерге,

Атынын башын бурган бар.

Өзгөлөр берген шарапты,

Өзөгүнө куйган бар.

Чындыкты айтып койгонду,

Чыркырата кууган бар.

Көмөчүнө күл тартып,

Көрмөксөн көзүн жумган бар.

«Бечара» болуп көрүнүп,

«Берчи» деп колун сунган бар.

Сокур тыйын таппаган,

Сооданы билбес «дунган» бар.

Теңгесин уурдап калкынын,

«Теремоктор» курган бар.

Каухар, алтын… толтура,

Катылып жаткан кумган бар.

Арак менен тамактын,

Алыстан жытын туйган бар.

Көзү жырык ийнени,

Көр оокат деп жыйган бар.

Оокат-аштуу башканын,

Отунун камдап турган бар.

Кызын берип парага,

Кызматтан өйдө жылган бар.

Сөөлжан батпас тешикке,

Сөлдөйүп туруп сыйган бар.

Көрүнгөн эле аялга,

Көз ымдаган жылмаң бар.

Жаштайынан өстүрбөй,

Жаш чыбыкты кыйган бар.

Түз бараткан ишиңди,

Тетири жакка бурган бар.

Лапылдап күйгөн отуңа,

Лампа майды куйган бар.

Баласынын айынан,

Башын салып сынган бар.

Түз жүрсөң да күнөөң жок,

Түшүрүп койчу зындан бар.
Кыл жип менен бек бууп,

Кылгылыкты кылган бар.

* * *

Атасынын мойнуна,

Алтымыш жашта минген бар.

Энесинин мойнуна,

Элүү жашта минген бар.

Кынынан сууруп «аспабын»,

Кыбыла карап сийген бар.

Мемирей тартып каалгып, 
«Мерседести» минген бар.

Катыны менен касташып,

Каңкылдап итче үргөн бар.

Оңун солго алмашып,

Өтүгүн бутка кийген бар.

Төбөсүн жерге тийгизе,

Төрөгө башын ийген бар.

Акмагы менен иши жок,

Акчалууга тийген бар.

Моюндары жар бербей,

Мойнуна ишти үйгөн бар.

Дайындуу кылган иши жок,

Далдырай басып жүргөн бар.

Ыгы жок болуп турса да,

Ырсалактап күлгөн бар.

Аш жыттанган үйлөргө,

Акырын жылып кирген бар.

Эмне ушак чыгат деп,

Элейип кулак түргөн бар.

Аңги кылган башыңды,

Апийим ичип жүргөн бар.

Өз катынын жыргатпай,

Өзгөлөрдү «сүйгөн» бар.

 «Берерин кудай берет» деп,

Бечара өмүр сүргөн бар.

Алдатып коюп байкабай,

Ак жеринен күйгөн бар.

Тамтыгы кеткен кийимди,

Тажабастан бүргөн бар.

Жонунан түшпөй атынын,

Жоор кылып минген бар.

Бизнес деп карыз акча алып,

Бир күнү итке минген бар.

* * *

Энесинин эмчегин,

Элүүндө эмген бар.

Бешиктеги баласын,

Белек кылып берген бар.

Куюлтуп сүйлөп жыргатып,

Кур соку минип желген бар.

Өлөрчө ичип ичимдик,

Өзүнөн өзү өлгөн бар.

Артыңдан келип билгизбей,

Арамдык менен жеңген бар.

Эки ортого сөз таштап,

Эки досту бөлгөн бар.

Энеси менен атасын,

Эки жолу көмгөн бар.

Тоодон кийик улабай,

Тоогун аткан мерген бар.

Айдай албай чарбагын,

Аңыздан машак терген бар.

Өткөрүп жашоо шаарда,

Өз айылын жериген бар.

* * *

Отоо чөптөн арылтып,

Оозу менен оргон бар.

Кирип-чыккан малы жок,

Кароосуз калган коргон бар.

Капталды бербей жайылган,

Кайда кеткен толгон мал?

Жамынып көрпө ичигин,

Жай чилдеде тоңгон бар.

Жумушун кылып ар кимдин,

Жугундуга тойгон бар.

Көргөзбөй жарык дүйнөнү,

Көзүңдү чукуп ойгон бар.

Түшүп алып артыңдан,

Түбүң менен жойгон бар.

Тамылжыта көп сүйлөп,

Тамагыңа тойгон бар.

Туурабы-туура эмеспи,

Тумшуктан ары койгон бар.

Калпты айтып, ай-жылдап,

Карызың бербей чойгон бар.

Касташканга себеп жок,

Каныңды ичип тойгон бар.

Оңолтом деп турмушту,

Ойрондоткон ойрон бар.

Кан болуп элин башкарып,

Кактабай канын соргон бар.

1-3-август 1999-жыл

ЭЧ ТҮГӨНБӨС ЖАШОО – ТУРМУШ САБАГЫ

(баштан-аяк уйкаш ыр)

Өмүрүмдүн бирден ачып барагын,

Өргө таяп, алтымышты карадым.

Жүрсөм дагы чоңдун ишин бүтүрүп,

Жүрөгүмдө бала бойдон каламын.

Элүү жаштын буурул чачын тарадым,

Элим үчүн бир топ ишке жарадым.

Эгин эктим, суу сугардым, чөп чаптым,

Эми болсо ырлар жазат каламым.

Алып жүрөм алтымыштын таягын,

«Абышкам» деп тамашалайт аялым.

Анткен менен келатамын аткарып,

Аялымдын коюп жүргөн талабын.

Бөксөлөтүп өмүрүмдүн табагын,

Бирөөгө ини, бирөөлөргө агамын.

Кебетемди бырыш басып калса да,

Келе берет жаш кыздарды карагым.

Ичип көрдүм арбак урган арагын,

Ичип алып, үйгө бүлүк саламын.

Көп мастардан менин эмнем кем экен,

Көрүп чыктым алар жаткан абагын.

Кабылдабай чоң адамдын арамын,

Казыр деле топ ойногон баламын.

Көздөрүмдөн тегеренип жаш кетет,

Көргөнүмдө кыйналганын баланын.

Ажыратып жакшыларын, жаманын,

Адамдардын көрдүм балбан, чабалын.

Арсыздарга, арамдарга жин келип,

Акылманга жүрөгүмдү чабамын.

Ачып коюп дептеримдин барагын,

Ак кагазга жорголоду каламым.

Ырга кошуп, обон салып ырдадым,

Ыраңы айдай кыз-келиндин жамалын.

Жактырбаймын жигиттердин чабалын,

Жанын эптеп сактап жүрөт аларың.

Карап туруп, жете бербейт акылым,

Кантип алар үй-бүлөсүн багарын.

Жакшыларга түзүк менин саламым,

Жакшылардын талашамын таламын.

Керек кылып үлгү болор иштерин,

Керек болсо тазалаймын таманын.

Аялымдын ашка толгон тамагын,

Апкелгенде жарк ачылат кабагым.

Жашоодогу аялдардын бир милдет– 
Жалкоолонбой жасап турса тамагын.

Акыл-эстүү жолдошторду самадым,

Акчасы эмес, абийирин карадым.

Айнып калдым ошолордун көбүнөн,

Акырында билип калып арамын.

Билбептирмин кай бирөөнүн амалын,

Билбептирмин уу жылаанча чагарын.

Бир күнү эле билгизбестен жаакка,

Билбептирмин шак эткизе чабарын.

Эмне болуп кетти деги заманым,

Эки жүздүү адамдардан тажадым.

Тирүүлүктө, ушул жалган дүйнөдө,

Тийбесе дейм башкаларга залалым.

Кай бирөөлөр кара суусун аяды,

Кай бирөөнүн жуттум шылдыр чалабын.

Кай бирөөдөн капчык чыга ичкемин,

Кымызынан ыш жыттаган сабанын.

Жаш кезимден жыргал турмуш самадым,

Жакшы эле жанды үрөп сабадым.

Эринбестен дале келем үйрөнүп,

Эч түгөнбөс жашоо-турмуш сабагын.

1999-жыл

ЭРКЕКТЕРДИН ЖАКТЫРАМЫН КАНДАЙЫН?

(баштан-аяк уйкаш ыр)

Жасабаган колу менен кылдай иш,

Жаагын жанып, такылдаткан таңдайын.

Жасакер да, жасалмалуу жүргөнү,

Жактырбаймын мен эркектин андайын.

Күч-кубаты болсо дагы өгүздөй,

Күтө берген үзүлөрүн алманын.

Ага чыксаң көргүлүктү көрөсүң,

Артыңа артып бүтүн жүгүн чарбанын.

Апырылтып, сапырылтып, жапырып,

Айта берген кеп-сөздөрдүн жалганын.

Калптан башка айта турган сөзү жок,

Каалабаймын мен эркектин андайын.

Анан дагы эркек аттуу бирөө бар,

Албадым деп танып турат алганын.

Өзгөнү кой, жанына күч келгенде,

Өз катынын сатып кетет андайың.

Көзгө илешпес тикен кирсе чыдабай,

Көрдүң беле көзгө жашын алганын.

Эли-жерин коргой албас суу жүрөк,

Эч каалабайм эркектердин андайын.

Айрым-айрым жигиттер бар арада,

Айта берген бир түгөтпөй арманын.

Ошондойго чыгып калсаң күйөөгө,

Отурасың жара чайнап бармагың.

Аксымдар бар кандап турган оозуңду,

Алаканы кызып турган ар дайым.

Андай менен кокусунан кошулсаң,

Акыр жүрүп бир балаага калганың.

Эркектер бар, ой да жаман ичи тар,

Эч бирөөгө көрсөтпөгөн жардамын.

Ийгилигин башкалардын көргөндө,

Ичи өрттөнүп, булут басат маанайын.

Өзгөлөргө шылдыр сүтүн калтырып,

Өзү жеген үстүндөгү каймагын.

Сугунган бар эл байлыгын билгизбей,

Соруп коюп, майланышкан бармагын.

Ушак-айың сөз таштаган ортого,

Уктуң беле эркектердин айгагын.

Жерге кирсин ошо дагы эркекпи,

Желге теңейм эркектердин андайын.

Кол көтөргөн ата менен энеге,

Көрдүң беле жигиттердин айбанын.

Жакшы эмеспи андайларга барганча,

Жаздыгымды күйөө кылып алганым.

Кошоматка кой сойгон бар жагынып,

Куп үйрөнүп тирчиликтин ал жагын.

Башканы кой, чоңдорунун койнуна,

Башын байлап салып берет алганын.

Бирөөлөр бар күндө ичип ылжырап,

Бүт тажатып өзү жүргөн аймагын.

Абайлабай андайларга баш кошсоң,

Айласы жок кеткени да аргаңын.

Жарытылуу бир сөзү жок былтыйып,

Дал өзүндөй ачыбаган жарманын.

Кызыгы жок өтө берет турмушуң,

Кыя албай тууп берген балдарын.

Мактанчаак бар өпкөсү чоң казандай,

Мактанганда байкабайт өз дарманын.

Катыны деп өпкөсү жок неменин,

Калк ичинде кепке-сөзгө калганың…

Эми токтоп, башка сөзгө өтөлү,

Эркектердин жактырамын кандайын?—

Эт-жүрөгүң элжиреткен көргөндө,

Эң биринчи анын ачык маңдайын.

Мыкты жигит деген сөзгө ээ болот,

Мыңкылдабай сөздүн айткан таамайын.

Ошондойго кудай буйруп кошулсаң,

О, кызыке, анда сенин таалайың!

Айрымдар бар убадага бек турган,

Айткан сөзүн так аткарат ар дайым.

Эртеңки күн эмне болуп кетет деп,

Эч убакта ал каранбайт жан-жагын.

Анан дагы жигиттер бар өнөрлүү,

Аңга кошуп кушу менен тайганын.

Амал менен өтүп кетет андайлар,

Ашуу менен кечмеликтин тайгагын.

Турмуш кысып, куушурулта капшырып,

Тумчуктуруп кеткен кезде дарманың,

Ажаат ачкан жигиттер бар мындайда,

Аябаган малы-жанын, жардамын.

Эр көкүрөк эчтемеден тайманбас,

Эркектердин жактырамын балбанын.

Анан дагы жаман болбос үстүңдөн,

Арбын-арбын салып турса «салмагын».

Айттым сөздүн бери жагын, ар жагын,

Акырында аялзатка кааларым:
Кошулса дейм ар-намыстуу эркекке,

Кор кылбаган жары менен балдарын.

Мезгилинде чайын куюп отурса,

Мээрим карап аппак сакал чалдарын.

Калган кезде колдон-буттан күч кайтып,

Кадырласын кыр көрсөтпөй балдарың!

23.06.1993
АЯЛДЫН ЖАКШЫСЫ БАР, ЖАМАНЫ БАР

Эми мен айымдардан кеп таштасам,

Эң биринчи энелер деп баштасам.

Аял деген балдардын энекеси,

Аял деген үйүңдүн берекеси.

Ачканда курсагыбыз апа дейбиз,

Ал берген нанды бурдап шаша жейбиз.

Кийимибиз кирдесе апа дейбиз,

Кир болот апа жокто жака тегиз.

Апакем-берекем деп эркелейбиз,

Апкелген момпосунан берсе дейбиз.

Алыс жүрсөк апаны сагынабыз,

Амандыгын Кудайдан жалынабыз.

Коркуп кетсек «Апа—а!» деп бакырабаз,

Куткаргын деп балаадан чакырабыз.

Жесир кемпир келинге батып кетет,

Кысталбай кыздыкында жатып кетет…

Эске алсак Жаңыл Мырза, Кыз Сайкалды,

Эр кыздар чыккандыгы көп байкалды.
Эл ичинен чыгышкан кыздан балбан,

Эркекче кийинишип жоону сайган.

Калк ичинен мындай сөз угуп келгем:

«Калың аттан боз байтал чыгып келген».

Мерген чыккан так эле көзгө аткан,

Медаль, орден жайнатып төшкө таккан.

Көп кыз болду көңүлгө түйгөндөрүм,

Көлдүк кыз болду акыр үйлөнгөнүм.
Башка аялга көз салбай койгон жокмун,

Баары бир сезимдерге тойгон жокмун.

Аялдын сулуусуна маани бердим,

Аларга төмөнкүдөй бааны бердим:

Аялдын жакшысы бар, жаманы бар,

Алдыңа койгон түркүн талабы бар.

Ар аялдын өзүнчө жамалы бар,

Ар биринин өз билген амалы бар.

Биринин тамак толгон тамагы бар,

Биринин булут баскан кабагы бар.

Биринин буркураган шарабы бар,

Биринин шылдыраган чалабы бар.

Аял бар жылуу-жумшак саламы бар,

Анан да тилге келбес тажаалы бар.

Биринин шапар тепкен чанасы бар,

Биринин түгөнбөгөн санаасы бар.

Аялдардын керилген маралы бар,

Анан да курч азуулуу каманы бар.

Аялдардын ичинде адалы бар,

Акты булгап кирдеткен арамы бар.

Биринин тунук булак акылы бар,

Биринин мурун жарган атыры бар.

Биринин жакшы деген атагы бар,

Биринин кирди-чыкты чатагы бар.

Бирөө бар эрин катуу жемелеген,

Бир сомун чөнтөгүнөн келе деген.

Аял бар өз боюна карабаган,

Апсайтып чачын түзүк тарабаган.

Бирөө бар эрин эр деп санабаган,

Бирок да катын болуп жарабаган.

Албуут мүнөз аял бар ченебеген,

Ачуу мурчту сезимге себелеген.
Өз эрине арылдап үрүп турган,

Өзгөлөргө жылмаңдап күлүп турган.

Бирөө бар белек десе жанын берген,

Бир эмес эки бирдей санын берген.

Бирөө бар карыларды багып турган,

Бирөө бар жаш балача кагып турган.

Жакшы аял эр кыялын сезип турат,

Жаманы кендириңди кесип турат.

Жакшы аял чоочун кызды сиңди кылат,

Жаманы өз кыздарын жинди кылат.

Жакшы аял коркок эрди баатыр кылат,

Жаманы баатыр эрди «катын» кылат.

Жакшы аял үйдүн ичин таза кармайт,

Жаман үйдөн чалынып баса албайт.

Жакшы аялдын маңдайы ачык болот,

Жаманынын айтканы какшык болот.

Жакшы аял кеселиңдин жолун тосот,

Жамандары ооруга оору кошот.

Жакшы аялдан балдары мээрим табат,

Жаманы балдарынын мээсин чагат.

Жакшы үйгө керектүү буюм толот,

Жамандын ойлогону кийим болот.

Жакшы аялга ырыскы кирип турат,

Жамандын сүтү күндө ирип турат.

Аял бар күйөөсүнө ийип турган,

Башкасы бар жиниңе тийип турган.

Аял бар ичимдикти жактырбаган,

Башкасы ичип алып акшыңдаган.

Аял бар ичпегин деп тыйып турган,

Башкасы кулкунуна куюп турган.

Аял бар күнөө кылсаң билип койот,

Анча урушпай кабагын түйүп койот.

Жакшы аялдын тамагы таттуу болот,

Жамандыкы кум менен таштуу болот.

Жакшы аялдын кайраты ашып турат,

Жамандары бырылдап жашып турат.

Жакшы аял ажатыңды ачып турат,

Жаманы төркүнүнө качып турат.

Жакшы аял ишти чечет акыл менен,

Жаманы касташтырат жакын менен.

1993-жыл

АРМАН СӨЗ

Жазуучу, акын дегендер,

Жармач болуп калган кез.

Жалдырап жекжаат, тууганга,

Жарты нан сурап барган кез.

Китеп чыкса мактанган,

Кеткен экен кайран кез.

Азыраак кайыр бергин деп,

Алаканды жайган кез.

Өкмөттөн алып гонорар,

Өткөн экен кайран кез.

Өзүнчө дуулап жашаган,

Өчкөн экен сайран кез.

Жанды үрөп иштеген,

Жазмакерлик калган кез.

Колдон келбей башка иш,

Кокуй болуп калган кез.

Эски-уску кепичке, 

Эки бутту салган кез.

Бөлкө нанга «өчүрөд»,

Буттарыбыз талган кез.

Жадыбыздан кете элек,

Жактырбай кийим чанган кез.

Азыр болсо жаймадан,

Арзандарын алган кез.

Капкайда калган турбайбы,

Каткырык ташты жарган кез.

Жыргаган оюн-күлкү жок,

Жылмаюуну танган кез.

Санаада турат дагы эле,

Салаадан ак май тамган кез.

Эт-майлуу тамак көргөндө,

Эки көзүң жанган кез.

Абийирди унутуп,

Айрандай төктүк жалган сөз.

Ал-жайды сурай келгенде,

Айтканыбыз арман сөз.

Кай бирөөгө акчасы,

Канат болуп калган кез.

Салып учуп асмандап,

Самолет сатып алган кез.

Кайда кеткен мурдагы,

Кол менен иш кылган кез.

Таңдайыбыз такылдап,

Тапансып сүйлөп турган кез.

Алып-сатар ак кулак,

Арааны жүрүп турган кез.

Аз акчасын көбөйтүп,

Алардын күнү тууган кез.

Чайкоочунун колуна,

Бүт дүр-дүйнөң өткөн кез.

Ай асмандап күн сайын, 

Алардын баасы өскөн кез.

Жер айдоону унутуп,

Жеңил ишке качкан кез.

Чайкоочулар жабыла,

Чак ишкана ачкан кез.

Акыйкат деген алыстап,

Ачуу эрмен жуткан кез.

Айыптуу болуп турса да,

Акчалуулар уткан кез.

Такасы жок ташыркап,

Ташбакага минген кез.

Кайыр сурап моюнга,

Калта, баштык илген кез.

Кийимдердин жыртыгын,

Кайра-кайра бүргөн кез.

Баркын бүтүн кийимдин,

Баалап эми билген кез.

Күнүбүз эмне болот деп,

Күндө кулак түргөн кез.

Түркүн-түркүн тамак-аш,

Түнкүсүн түшкө кирген кез.

Бешиктеги балабыз,

«Вечерний Бишкек» саткан кез.

Безеленип кыйкырып,

Беш-он сомун тапкан кез.

Тамеки туруп чылым жок,

Ат тезегин чеккен кез.

Аңги кылган адамды,

Апийим, көк нар эккен кез.

Ар эркектин алдында,

Айрым кыздар жаткан кез.

Өлбөй тирүү жүрүүгө,

Өз денесин саткан кез.

Бир баладан ашык баш,

Төрөгөндү тыйган кез.

Катының менен бир жаткан,

Кайда калган жыргал кез.

Эротика дегенди,

Экран берип жаткан кез.

Кыңшылашкан кыз-жигит,

Кызыгына баткан кез.

Күндө чачты алдырган,

Кайда калдың көпкөн кез.

Убагында алынбай,

Үксүйүп чачың өскөн кез.

Жумуртка баскан тоокчо,

Жууркандан чыкпай бөккөн кез.

Чаалыккан күн-түн жол жүрүп,

Чарчаган төөчө чөккөн кез.

Ишиң жылбай ордунан,

Ит төбөдөн капкан кез.

Иштете турган тетик жок,

Ишкананы жапкан кез.

Үйгө кирип айнектен,

Уурулар күчөп турган кез.

Башыңда норка тумакты,

Байкатпай туруп жулган кез.

Мант бердирип бир паста,

Машинаң айдап качкан кез.

Тетиктерин чыгарып,

Тезинен аны саткан кез.

Көрмөксөн болуп ууруну,

Көзүбүздү жумган кез.

Шыпырып элдин байлыгын,

Шылуундар гана тунган кез.

Көпкө калып алынбай,

Көчөгө мусор толгон кез.

Каалашынча жем таап,

Каргалар ой да тойгон кез.

Артта калган турбайбы,

Аздап пара алган кез.

Азыркы паракорлоруң,

Аянбай колун малган кез.

Ат минип чоңмун дегендер,

Ак сарай үйлөр салган кез.

Акчаны кайдан тапты деп,

Акылыбыз айран кез.

Билгизбестен ар бир чоң,

«Чак ишкана» түзгөн кез.

Күз келгенде а дагы,

«Мөмөсүн» кошо үзгөн кез.

Чет өлкөгө байлыкты,

Ченебей туруп саткан кез.

Чет өлкөлүк акчаны,

Чемоданга баскан кез.

Акырын жүрүп билинбей,

Ар кимиси байыган кез.

Ат чаптырып байгеге,

Алтымыш миңди сайган кез.

Ый-муңун элдин унутуп,

Ыйманыбыз качкан кез.

Өзгө элдин банкына,

Өздүк эсеп ачкан кез.

Жетекчилик кызматка,

Жек-жааттарды койгон кез.

Өкмөт мүлкүн ириде,

Өздөрү жутуп тойгон кез.

Сапырып элдин акчасын,

Сайрандап өмүр сүргөн кез.

Сапарга чыгып чет элге,

Саякат кылып жүргөн кез.

февраль 1993-жыл
ЖОКЧУЛУК

Кендириңди кемирип,

Кесет экен жокчулук.

Эңгиретип эсиңди.

Эзет экен жокчулук.

Жылаңачтап киймиңди, 

Чечет экен жокчулук.

Өзүңө берген мүнөздү,

Өзгөртөт экен жокчулук.

Болгон-толгон акылың,

Бөксөртөт экен жокчулук.

Көргүлүктү көзүңө,

Көрсөтөт экен жокчулук.

Азаттыкты адамдан,

Ажыраткан жокчулук.

Жарым токоч нан үчүн,

Жалдыраткан жокчулук.

Какшып түбү казандын,

Какжыраткан жокчулук.

Кабак-кашын башканын,

Каратып койгон жокчулук.

Ар кимдердин таманын,

Жалатып койгон жокчулук.

Кабанаак ажаан иттерге, 

Талатып койгон жокчулук.

Тумандатып көзүңдү,

Тунартып койгон жокчулук,

Муун-жүүнүң бошотуп,

Муңайтып койгон жокчулук.

Көз жашың менен жүзүңдү,

Сугартып койгон жокчулук.

Кушубак жүргөн пейлиңди,

Кууратып койгон жокчулук.

Башкалардын дүйнөсүн,

Уурдатып койгон жокчулук.

Белимчи кылып жиндини,

Тууратып койгон жокчулук.

Албадым деп алганын,

Алдамчы кылган жокчулук,

Жанын сатып каргантып,

Жалганчы кылган жокчулук.

Беш тыйын үчүн базарда,

Далдалчы кылган жокчулук.

Аймончоктой кыздарды,

Саттырып койгон жокчулук.

Дарганын жибин мойнуңа, 

Астырып койгон жокчулук.
Арааныңды аңырдай,

Ачтырып койгон жокчулук.

Беделиңди белчеңден,

Бастырып койгон жокчулук.

Алдуу, күчтүү адамды,

Алсыраткан жокчулук.

Көздөрүңдөн жашыңды, 

Тамчылаткан жокчулук.

Наристе жапжаш балага, 

Нан сураткан жокчулук.

Эт-жүрөгүң сыздатып,

Кансыраткан жокчулук.

Кызаңдатып этиңди, 

Көрсөтүп койгон жокчулук.

Бир тоголок тарууну,

Өлчөтүп койгон жокчулук.

Бир тамчы сууга зар кылып,

Чөлдөтүп койгон жокчулук.

Эңиш турган жолуңду,

Өрдөтүп койгон жокчулук.

Улуу менен кичүүнү,

Уруштурган жокчулук.

Куурап калган теридей,

Куруштурган жокчулук.

Буудайдай кызыл жүзүңдү,

Бырыштырган жокчулук.

Төркүн-төшүн издетип,

Айылчы кылган жокчулук.

Кызын берип көп эрге,

Калыңчы кылган жокчулук.

Калтасын асып мойнуна,

Кайырчы кылган жокчулук.

Сары-санаа, түркүн ой,

Ойлотуп койгон жокчулук.

Боору менен жылаанча,

Сойлотуп койгон жокчулук.

Өлүгүңдү кузгунга,

Тойлотуп койгон жокчулук.

Текей, согон, ышкынды,

Тердирткен ошол жокчулук,

Баласына атасын,

Өлтүрткөн ошол жокчулук.

Кепини жок таш корго,

Көмдүрткөн ошол жокчулук.

Адилет жүргөн пейлиңди,

Арамза кылган жокчулук.

Шаңшыган алгыр бүркүттү,

Таранчы кылган жокчулук.

Момун калкты бүтүндөй,

Талоончу кылган жокчулук.

Куржунуңду мойнуңа,

Астырып койгон жокчулук.

Кар үстүнө жыңайлак,

Бастырып койгон жокчулук.

Өз көрүңдү өзүңө,

Каздырып койгон жокчулук.

Тонуңду кийген жапжаңы,

Тоздуруп койгон жокчулук.

Ташбаканы тулпардан, 

Оздуруп койгон жокчулук.

Карыган чалды жаш кызга,

Коштуруп койгон жокчулук.

Обуруңду ачтырып,

Сук кылат экен жокчулук.

Өз денеңди өзүңө,

Жүк кылат экен жокчулук.

Малы-жаның кырылып,

Жут кылат экен жокчулук.

Айыкпас илдет ооруну,

Жуктурат экен жокчулук.

Өз жанын кыйып, уу затты

Жуткурат экен жокчулук!
1993-жыл
ТАЛАС КАЛКЫНА
Асмандан ыроо күтпөгөн,

Алдыдан үмүт үзбөгөн.

Бакыбат жыргал турмуштун, 

Пайдубалын түптөгөн.

Иштемчил талас калкым бар,

Ийнинен кетмен түшпөгөн.

Кыйындыктан качпаган,

Кыйшык-куйшук баспаган,

Өз башынын камын жеп,

Өзгөлөрдү сатпаган.

Айкөл Талас калкым бар,

Ар-намысын сактаган.

Кол куушуруп жүрбөгөн,

Коркпой-үркпөй сүйлөгөн.

Көмүскө айткан ушакты,

Көңүлүнө түйбөгөн,

Коржойгон талас калкым бар,

Кошоматты сүйбөгөн.

Жакшы сөздү тыңдаган,

Жамандыкты кылбаган.

Черин жазып уккандын,

Чертмегин чертип ырдаган.

Намыскөй талас калкым бар,

Нан сурап колун сунбаган.

Такалатып ат минген,

Таамай айтып, так жүргөн.

Тарткынчаактап корунбай,

Тамаша айтып шат жүргөн.

Таалайлуу талас калкым бар,

Таланттарды өстүргөн.

Уурулукка барбаган,

Ушак сөзгө калбаган,

Убайын дайым көрсөтүп,

Урматтап Кыдыр жандаган.

Уяттуу талас калкым бар,

Убададан танбаган.

Оозуна шарап албаган,

Орозону кармаган.

Ордуна ачуу арактын,

Ой да бир жутуп жармадан.

Орошон талас калкым бар,

Оңолуу жагын тандаган.

Бээ-төөсү эгиз төлдөгөн,

Бет алып төрдү өрдөгөн.

Береке-байлык артылып,

Бедели түшүп көрбөгөн.

Белдүү талас калкым бар,

Бекер жүрүп көнбөгөн.

Дос болуп башка эл менен,

Дасторкон жайып кел деген.

Касиеттүү Таласты,

Качантан бери жердеген.

Кайраттуу талас калкым бар,

Качырган жоосу жеңбеген.

Арамдыкты билбеген,

Адилдикти иргеген.

Ачуусу катуу келгенде,

Акесин кошо тилдеген.

Азамат талас калкым бар,

Азгырыкка кирбеген.

Жарк этип чыккан таластан,

Жазуучулар, акындар.

Көп өнөр жүктүү өзүмдү,

Көрсөтө турган акым бар.

Калганын айтпай туралы,

Казакбай деген акын бар.

Каадалап айткан сөздү угар,

Кадырман талас калкым бар.

Ак калпак кыргыз элиме,

Анча-мынча баркым бар.

Казакбай айткан кептердин,

Каймагын анда калпып кал.

Күндөрүң учат закымдап,

Күлүк ат сымак такымдап.

Депутат шайлоо учурдун,

Мөөнөтү келет жакындап.

Көрсөтөм деп өзүмдү,

Көптөрү жүрөт бакылдап.

Атайын жылкы байлатып,

Аларды союп кайнатып.

Аш коюп үстөл үстүнө,

Арактын түрүн жайнатып.

Ал болмокчу депутат,

Арабөк сөздөн айдатып.

Койбогон элге жаны ачып,

Койбогон жүрөк канатып.

Коктудан чыкпай билими,

Койлорун күндө санатып.

Ошо да депутат болом дейт,

Он сомдон элге таратып.

Ар жерге дүкөн ачтырып,

Ар кандай буюм саттырып.

Анча-мынча акылын,

Акчага жүрөт бастырып.

Ал депутат болом дейт,

Ач жүргөндү азгырып…

Алданбайлы эл-журтум,

Арак, тамак, акчага.

Кеңешип кессек бармакты, 

Кептин баары башкада.

Болочогун карайлы,

Болсо дагы жаш бала.

Эл депутат киминде?—

Эң башкысы билимде.

Тамагына кам көрбөй,

Тазалык болсун дилинде.

Кагазы жок сүйлөгөн,

Чечендик болсун тилинде.

Татыктуу деген жигиттен,

Тандайлы Талас чөлкөмү.

Депутат болуп шайланып,

Өсө берсин өркөнү.

Барып жүрүп отуруп,

Башкарсын бүтүн өлкөнү.

«Такалуу аттын изи бар…»

Ташка да өтөр мизи бар.

Жашы кыркка жетпеген,

Жалындуу жаштык күчү бар.

Татыктуу жүрүп бир кезде,

Такка олтурар киши бар.

Кыйытып айттым аңдап ал,

Кыргызда андай чанда бар.

Таасирдүү иштеп өкмөткө,

Тажрыйба анда бар.

Таалайы кенен жигитти,

Таластык калкым кармап ал!

2005-жыл

ДОСУМА КАТ

Жетим калдың атаң кайтпай согуштан,

Жесир калды байкуш энең жаш бойдон.

Эки көздөн аккан жаштын тамчысы,

Эрибечү салса да отко—ташты ойгон.

Адегенде билбей эмне кыларын,

Ал байкуштун ой-санаасы бириндеп.

Өксүй берип, кайрат кылды акыры—

«Өлгөн адам эми кайдан тирилмек?»

Айылдаштар кепке алышып апаңды,

«Али жашсың, тийгин десе күйөөгө–
Колун шилтеп жооп берген аларга–
«Кор кылбаймын жалгызымды бирөөгө».

«Энеси бар—эрке жетим» дегендей,

Эч тартпадың жетимдиктин азабын.

Билгиң келсе колдон наның үзгөн жок,

Бирден терип аңыздардын машагын.

Колго тийсе жылтыраган бирдеме,

Коротпостон сага гана арнаган.

«Кокуй-кокуй, жалгыз балам жесин» деп,

Күкүмүн да өз оозуна салбаган.

Калк ичинде жакыныңар жок эле,

Караан болуп, жардам берип багышкан.

Жөө көтөрүп, термелеген отунду,

Жаак ылдый кара терин агызган.

Күйөөсү жок, жесир аял болгону,

Жаш келиндин кара шири колдору,

Үй тирлиги, анан дагы колхоздо,

Кетмен чапмай, арпа, буудай оргону.

Жаратылыш тартуулаган бир жолу,

Жаштыгын да такыр эстен чыгарып.

Жалгыз сен деп өтүп кетти билинбей,

Жаш кайыңдай турар чагы буралып.

Билесиңби, билбейсиңби, ким билет,

Бизче айтканда Кудай өзү бир билет.

Апакеңдин сага арнаган эмгеги—

Ала-Тоонун салмагындай миң ирет…

Суулар акты эски нугун кемирип,

Жылдар жылга куюлушту теминип.

Артка таштап балалыкты баягы,

Адам болуп өсүп жеттиң керилип.

Айыл чарба институтун бүтүрүп,

Андан кийин иштеп жүрдүң айылда.

Энесиндей жакшы адам болду деп,

Эл ичинде мисал болдуң дайымга.

Санаасынан кетти түйшүк кечээги,

Сага келди эне багуу кезеги.

Адегенде муну туура түшүндүң—

Апакеңде айлыктардын эсеби.

Билбей калдым канча убакыт өткөнүн,

Бирок бул иш созулбады узакка.

Бир жарымдап арак достор көбөйүп,

Бир күнү эле түшүп калдың тузакка.

Аздап жүрүп алкоголго айланып,

Арак ичсең дайыныңды таппадың.

Айлыгыңдан үйгө апкелбей бир тыйын,

Арак үчүн кетип жаты тапканың.

Арак менен бекем чыңдап «достукту»,

Акыр жүрүп кызматтан да айрылдың.

Бүгүн күнкү кылган ишиң бир гана—

Бүлүк салып, тынчын алдың айлыңдын.

«Кутулган дейт мастан качып жинди адам»--

Кур айтылган сөз көрүнбөйт чынында.

Арак ичип чыкканыңда көчөгө,

Адам эмес, учуп чыкпайт чымын да.

Элдин бетин карай албай бүжүрөп,

Энең мына, анык тартты азапты.

Өлгөндө атаң калган болчу түгөнүп,

Эки көздөн кайра дагы жаш акты.

Айтчы деги, акың барбы кымындай,

Ал байкушту кыйнагандай мынчалык.

Күн көргөнчө күйүт толуп ичине,

Көр түбүндө жатканы оң го тынч алып!

1985-жыл

БИЗДИН ЭС АЛУУ

(өткөн турмушту эстеп)

Алга жылып саатымдын жебеси,

Келе жатат жумуш күнү аяктап.

Көздөн учуп досторумдун элеси,

Улам карайм телефонду алактап.

Күткөнүмдөй телефон да «чыр» деди,

Трубкасын ала койдум шашылып.

– Биздин айткан убадабыз шыр,–деди–
Арак ичип, жеп келели шашылык.

Эски достор ар кошкондон төрт жигит,

Бел бошотуп орундукта чайпалат.

Рулдагы шопурубуз өрт жигит,

«Волга» чыгат Фрунзеден кайкалап.

Шаардан чет, көздөн далдаа бошураак,

Жетип бардык жерибизге болжогон.

Дасторконун жайып алып отурат,

Ээлеп алып, башка бирөө «оңбогон».

Ары-бери машинаны айдаттык,

Акырында «эс алууга» жай таптык.

Арагы бар, ысылыгы дагы бар,

Алып чыгып, тасмал бетин жайнаттык.

Төртөөбүздүн көк жалыбыз Жакшылык,

Токтоп турбай бөтөлкөнү ачтырып,

Бирден-бирден стаканды карматып:

– Кана эмесе, алгыла,-дейт шаштырып.

Өзү болсо оозун ачып аңырдай,

Кулкунуна куюп койду бир гана.

Жанагыдай үнү эми жаңырбай,

Башын салып калды отуруп тим гана.

Медет ичти даамын тата сызылтып,

Корккон өңдүү тез түгөтүп алгандан.

Минтип койду киркир үнүн кысылтып:

– Сендей жыргал таппастырмын жалгандан.

– Кана кеттик, биз булардан калбайлы—

Аманбек да көпкө созбой шак алды.

Араң тургам уга албай андайды,

Таластыкча бакаң дагы «ак алды».

Бирден алып, дасторконду карадык,

Ысылыкты бөрүлөрчө таладык.

Тамашалап Медет айтат: «Аз жейин,

кесип кетсе масым калат таралып».

– Ой, Жакшыке, куйбайсыңбы куйчуңдан,

– Ошону айтсаң, кургап кетти тамагым.

– Отурабыз бирдеме жеп чулчуңдап,

Апкел бери, кайда кеткен арагың?

Кайран «эргул» дагы бирден айланат,

Ашык-кемсиз жүз жыйырма беш граммдан.

Чер жазылып, көңүлүбүз жайланат,

Тамаша сөз чыга берип уламдан.

Айтылчу сөз анекдоттон башталат,

Ары жагы ушак менен уланып.

Унутулбайт анткен менен «эргулуң»,

Улам кылт деп кулкубузга куланып.

Көп сөзүбүз: «Кимдер түштү кызматтан,

Кайдан келди, ордуна анын ким болду?—

Бөлүшөбүз оюбузду бир баштан,

Биле албайбыз ким жөлөдү, ким койду?

Билбесек да ошол чоңдун дайынын,

Биз чечебиз бирге кылып айылын.

Же болбосо эже-сиңди кылабыз,

Тиги менен «домкраттын» зайыбын.

Улам кызып, «пластинка» алмашып,

Кийинки сөз аялдардан башталат.

«Жүрөнчөөк» деп көптөрүнө жармашып,

Айрымдары күнөөсүз деп акталат.

Андан ары аялдарды таштайбыз,

Ар кимибиз өзүбүздү мактайбыз:

– Эмне үчүн мен деректир боло албайм?–
Ага себеп чоңго пара бере албайм.

– Неге болбойм башкалардай начендик?–
Менде бар да тил тартпаган чечендик.

– Неге болбойм чоң тресттин башчысы?–
Болгум келбейт министрдин ашчысы.

– Неге менин талантымды баалашпайт?–
Мен алардан өтүшүмдү каалашпайт…

Арак бүттү, сөз да бүтөт тарайбыз,

Айлана түн, эбак кирген караңгы.

Эгер тиги шопур жигит болбосо,

Караташты өз үйүмдү табамбы.

Тамталаңдап көпкө турам кире албай,

Тааный албай, эшик ачкан баламды…

1983-жыл
ДАРЫГЕР
Ак халатын жамынып,

Ажалдын жолун тоскон ким?

Оорулууну дарылап,

Өмүргө өмүр кошкон ким?

Төбөңө чокмор тийерде,

Колун тоскон дарыгер.

Ырайымсыз ажалдын,

Жолун тоскон дарыгер.

Жаның турса кыйналып,

Жардам берген дарыгер.

Табыңдан кетип турганда,

Дарман берген дарыгер.

Денеңди туз, шлактан,

Арылткан ошол дарыгер.

Бузулуп каның баратса,

Жаңырткан ошол дарыгер.

Илең-салаң жүрөктү,

Иштеткен ошол дарыгер.

Аппетит ачып, жал-куйрук,

Тиштеткен ошол дарыгер.

Жыбылжытып наркозун,

Жыттаткан ошол дарыгер.

Операция кылмакка,

Уктаткан ошол дарыгер.

Аш казандын жаратын, 

Алып салган дарыгер.

Сынык-сунук сөөктү,

Таңып салган дарыгер.

Кереги жок эт болсо, 

Кесип салган дарыгер.

Бөйрөк, өттүн таштарын,

Эзип салган дарыгер.

Ооруларга кошулуп,

«Ооруган» ошол дарыгер.

Котон жара-балаадан,

Коруган ошол дарыгер.

Көңүлүң турса жукарып,

Сөз-маанек тапкан дарыгер.

Тунарып көзүң баратса,

Көз айнек таккан дарыгер.

Ички органга «жылаанын»,

Сойлоткон ошол дарыгер.

Клиникалык өлүмдөн,

Ойготкон ошол дарыгер.

Дене-боюң балкытып,

Массаждаган дарыгер.

Оорулуу менен эч качан,

Касташпаган дарыгер.

Ичин жарып аялдын,

Баланы алган дарыгер.

Ириң-жинин чыгарып,

Жараны алган дарыгер.

Жарабай калган жүрөктү,

Алмаштырган дарыгер.

Чиригин кесип, ичекти

Жалгаштырган дарыгер.

Жашоо-тирлик маңызын,

Түшүнгөн ошол дарыгер.

Дарылыкка жүз грамм,

Ичирген ошол дарыгер.

Күчтөн тайган адамга,

Күч-кубат берген дарыгер.

Кызыл ээк карыга,

Тиш курап берген дарыгер.

Канаты сынык шумкарды,

Алгыр кылган дарыгер.

Импотент болгон эркекти,

«Айгыр» кылган дарыгер.

1983–жыл

ТӨРТ САПТАР

Татаал жана миң кырдуу турмуш сыры,

Талаш-тартыш, жаңжалдар келип чыгат.

Жаңылбайм, айткан болсом сөздүн чыны—

Жаңдалды унчукпаган жеңип чыгат.

* * *

Өксүтүп кордобогун, урбай жүргүн,

Өзүңдөн алсыз, чабал араң жанды.

Өчөшпөй калп болсо да сыйлай билгин,

Өзүңдөн алдуу-күчтүү адамдарды.

* * *

Байкуштарды чыланган көз жашына,

Басынтып ого бетер курутпагын.

Каран күн, бактысыздык өз башыңа,

Кайсы бир күн келерин унутпагын.

* * *

Өз өңүң өзүңө жат боло берет,

Өзүңдү күзгүдөн көп каранбагын.

Тазга айланып, чымындар коно берет.

Чачыңды кайта-кайта таранбагын.

* * *

Өзгөлөр да өзгөчө урмат кылат,

Өзүн-өзү жогору баалаганды.

Өзгөлөр да сыйлабай ылгап турат,

Өзүн-өзү кадырлай албаганды.

* * *

Жаш балдардын көз жашын кургатабыз,

Момпосуйга алданып чыры токтоп.

Чоңдорду убадага жыргатабыз,

Жоошуйт каяша айткан «ыры» токтоп.

* * *

Өз досуңа жакшылык кылам десең,

Өргө кеткен ишиңди жаман дегин.

«Алкымдан алган кезде кыйын кезең,

Акыл сурап өзүңө барам» дегин.

* * *

Бирдемеге шектенсең көзүң жетпей,

Билбеймин деп чындыкты мойнуңа алгын.

Бей-бечара кезиксе өтүп кетпей,

Беш-он сом бер, үшүсө койнуңа алгын.

* * *

Баштап койгон ишиңди жүргүзө бил,

Башкаларга жардамды тийгизе бил.

Жатып ичер, колунан иш келбеген,

Жалкоолордун ичтерин күйгүзө бил.
* * *

Келе берген тажатма конок болот,

Андайга карыз берип койсоң болот.

Акчаларын сурайт деп карыз алган,

Ал эргулуң үйүңө койбойт жолоп.

* * *

Досуңа сырыңды айтпа, анда дос бар,

Достон доско ал сырың кете берет.

Кыйышпас доско айткан ошол сырың,

Кыдырып кыйла жерге жете берет.

* * *

Ардактап өзүн-өзү сүйө албай,

Ачылып өз баасында жүрө албай,

Адамдардын өмүрү өтүп кетет,

Аныктап өзүн-өзү биле албай.

* * *

 Эмнеликтен ташбака узак жашайт?—

Эч шашылбай, анткени, кыбыр жүрөт.

Жай баракат жашоонун сырын билген,

Жаран да бир кылымдык өмүр сүрөт.

* * *

Ар кандай каргашадан алыс болуп,

Алды-артыңды каранып аяр жүргүн.

Адал-арам иштерге калыс болуп,

Акыйкатсыз чечимге даяр жүргүн.

* * *

Уктап калуу рулда баратканда,

Укмуш жарайт картайтпас «дарылыкка».

Жаныңды автокырсык алып тынат,

Жакындатпай жашыңды карылыкка.

* * *

Талантты таптап турса өсүп жетет,

Таптабаса ташыркап өчүп кетет.

Алдырып көр тирликке зор таланттар,

Ачылбастан өмүрү өтүп кетет.

* * *

Күнөөсүн душманыңдын кечиргениң—

Көңүлүңдөн аларды кетиргениң.

Ич күптүлүк, ызалык, таарынычты,

Ичиңден биротоло өчүргөнүң.

* * *

Өзүңө кас душманың болуп калар,

Өзгөртүүлөр киргизсең жашоо-шартка.

Өгүздөрдү мингенге көнгөн алар,

Өлсө да жолоп койбойт азоо атка.
* * *

Мен өлгөндө кападар болбогула,

Таштан чегип эстелик койбогула.

Так төбөмө олтуруп канаттуулар,

«Шатыратып» койорун ойлогула.

* * *

Бирөөлөр жаркылдатып кабак-кашын,

Бир жүрүп, тартуу кылат тамак-ашын.

Билгизбей алып чыгып котур ташын,

Бир күнү жан досунун жарат башын.

* * *

Чебектерди ууру деп күнөөлөшөт,

Чегирткени жеп койсо сууга түшкөн.

Көлдөгү балыктарга торун төшөп,

Көзгө урунбайт жаяндар терең сүзгөн.

* * *
Жатаарда жанды койбой жаңы намыс,

Эртеңки албан ишке камынабыз.

Ал түнү уктап туруп, көздү ачып,

Кайра эле көр тирликке малынабыз.

* * *

Дөөлөтүң ашып турса марттыгың бар,

Кыйналып-кысталбаган шарттыгың бар.

Адилет эмгек менен күчүң барда,

Анча-мынча байлыгың арттырып ал.

* * *

Акылды уккандар бар, укпаган бар,

Айткан акыл жуккан бар, жукпаган бар.

Көөдөнүн көтөрсө да дөгүрсүнүп,

Көзү ачылбай, ныксырап уктаган бар.

* * *

Тамыры жер кыртышын жара көзөп,

Тамырына суу берсең дарак өсөт.

Калдайган дарак болуп чыга келет,

Карасаң бир күнү эле бала көчөт.

* * *

Аргымакты көрүнгөн мине берсе,

Акыр жүрүп анын да тарпы кетер.

Ажылдап парасатсыз жүрө берсе,

Азамат жигит деген наркы кетер.

* * *

Жанып турган кызыл чок көмүр өчөр,

Жаш кездеги толкуган көңүл өчөр.

Түбөлүк токтобостой жылжып аккан,

Жолун бууган дайрадай өмүр өчөр.
* * *

Күн батып, түн жамынып Ай да келер,

Түн өтүп, Күн жарыктык кайра келер.

Айланкөчөк зымырап бул мезгилиң,

Адамга көр түбүнөн жай да берер.

* * *

Эл деген Жер бетине батпай калар,

Жер байкуш ошончо элди бакпай калар.

Кыямат кайым басып Жердин жүзүн,

Кыбыр жан жок, бул дүйнөң актай калар!

* * *

Башыңа нелер келип, нелер кетпейт,

Бакытка кааласа эле адам жетпейт.

Жазмышын маңдайына жазып коюп,

Жашоосун жалгыз гана тагдыр чектейт.

* * *

Акылдуу жигит элин сүйө билет,

Ак көңүл, тамаша айтып күлө билет.

Кызыктуу жүрүп калган кеп-сөздөргө,

Көңүл коюп, кулагын түрө билет.

* * *

Ачык кол ар кимдерди сыйлай билет,

Аракты ичпейм десең кыйнай билет.

Анча-мынча сеп этип алгандан соң,

Азыраак секетбайдан ырдай билет.

* * *

Эр жигит күч-кубатын аябастан,

Элине кызмат кылса сооп болот.

Ал дүйнөдөн бейиштен орун берип,

Андайга Кудайдан оң жооп болот.

* * *

 Эч качан өлбөсөм деп адам көксөйт,

Эки көздөн күч кайтып сен карыйсың.

Эркектердин аялсыз күнү өтпөйт,

Эрмек болуп жубайың тең карысын.

* * *

Көпкө узабай бардыгы унутулат,

Көр дүйнө, алтын-күмүш, акчаң дагы.

Көкөлөп атың калат жакшы жүрсөң,

Көр түбүндө көмүлүп жатсаң дагы.

* * *

Калыбыңдан жазылбай жакшы жүргөн,

Калган өмүр-жашоону улап кеткин.

Калтырып арт жагыңа бир кылымды,

Кармалбай көр түбүнө кулап кеткин.

* * *

Ой да бир намыс десе өлгөн жигит,

Оор шарт, кыйындыкты жеңген жигит.

Жакырчылык турганда башка түшүп,

Жарты нанын башкага берген жигит.

* * *

Үй-бүлөсүн кор кылбай баккан жигит,

Үшүгөнгө өз тонун жапкан жигит.

Керек десе урдум деп мансабыңды,

Кейибей кара кетмен чапкан жигит.

* * *

Адамда жөнөкөйлүк асыл сапат,

Андайлар албууттанбай акыл табат.

Артыңдан өсүп келер муундарга,

«Ал жакшы болчу» деген атың калат.

* * *

Жардылык кекиртектен алса дагы,

Жакшы го жашаганың көңүлүң ток.

Жалаң эле ойлосоң көр оокатты,

Жашоого бир берилген өмүрүң пок!

* * *

Адамдын жашоодогу чоң милдети–

Артына өз тукумун таштап кетүү.

Анан да ошол балдар болуу керек,

Алты саны аман да, акыл-эстүү.

* * *

Атсызга мингизүүгө атың белен,

Ар күнү конок келсе ашың белен.

Кыргыздын жигитисиң эр көкүрөк,

Кыргызга керек десе башың белен.

* * *

Кылгырып кыз-келиндер карабаса,
Киши экен деп башкалар санабаса,

Эмнесин айтып аны жигит дейбиз,

Элинин намысына жарабаса.

* * *

Жигит бар эл батасын ала турган,

Жигит бар кыз-келинге жага турган.

Жигердүү эмгектенип эли үчүн,

Жигит бар ата-энесин бага турган.

* * *

 Биринчи–бул дүйнөнүн жалганында,

Билим бер, тарбия бер балдарыңа.

Баарыдан да ириде көңүл бөлгүн,

Балдарды төрөп берген алганыңа.

* * *

Жашоодогу өз ордун сонун билген,

Жабык эмес, жайык төш кенен жүргөн.

Калкыбай чамындыдай суу үстүндө,

Калкынын кызматы үчүн терең кирген.

* * *

Акыл менен таамайлап аз сүйлөгөн,

Аз болсо да маанилүү саз сүйлөгөн.

Даамына келтирип мурч-туз кошуп,

Далил менен кыскача так сүйлөгөн.

* * *

Карч уруп кыйнабастан кара жанды,

Калп эле дүңгүрөтпөй барабанды,

Жүргүзө бер кырсыксыз кыбыратып,

Жүргүнчүлөр отурган арабаңды.

* * *

Жолдошум, басар жолуң узун болсун,

Жолдоруң тоскоолу жок шыдыр болсун.

Жөлөп-таяп, кабылтпай жамандыкка,

Жолдошуң жол көрсөткөн Кыдыр болсун.

* * *

Жашоонун өркөчтөнгөн толкунунда,

Жакшы эле ары-бери чайпалгансың.

Мойнуңду кыя турган кылыч мизин,

Мокотуп, өтпөс кылып майтаргансың.

* * *

Антсе да жашооңдо бир чындык бар,

Аял жактан өзүңдө арман жок ко.

Балким калса калгандыр тузем кызы,

Башка улуттун кыздары калган жок ко.

* * *

Таласта тампалаңдап жүрө берсем,

Таланттын бийик белин ашпайт элем.

Эгерде Бишкек жакка келбегенде,

Мынчалык чыгармалар жазбайт элем.

* * *

Өзүңдү дос катары сагынамын,

Өйдө–төмөн өткөндө кайрыламын.

Жөнү жок мансабыңа көөп кетпей,

Жөнөкөй жүргөнүңө багынамын.

* * *

Бир кезде кылтылдаган жорго миндиң,

Бир кезде төрт аяктап эмгектедиң.

Өзгөгө көзүң түшпөй, өмүр бою,

Өзүңдүн жубайыңды эрмектедиң.

* * *

Кызытып көңүлдөрдү сууп турган,

Кытыгылап сүйлөгөн сөзүң жагат.

Кылсамбы, кылбасамбы деген сымак,

Кыбың-кыбың ирмелген көзүң жагат.

* * *

Башкага жаман оюң билгизбедиң,

Башкага залалыңды тийгизбедиң.

Үйрүлүп, көзүн карап чоңдоруңдун,

Үстүнө торко чапан кийгизбедиң.

* * *

Калтырып алыска жаш кезибизди,

Калган кезек такымдап жетимишти.

Уул-кыздар урматтап жүрсө болду,

Уят кылып кызартпай бетибизди.

* * *

Апасы түз жолунан бурулганбы,

Азгырылып башкага урунганбы,

Бүтүк көз, турпаты да кыска бойлуу,

Бул досум бир корейден туулганбы?

* * *

Ар адамдын бой өлчөм ченеми бар,

Асманды тиреп турган «тереги» бар.

Теменедей акылы болбогон соң,

Теректей бойдун кимге кереги бар? 
* * *

Жаралды а кишинин бою кыска,

Жаштарга иши үлгү, сөзү нуска.

Сака бойлуу сары алтын бул адамды,

Салыштырам картада көзүр тузга.

* * *

Адамдын бири ынсаптуу, бири жегич,

Арбайып бири арык, бири семиз.

Шылдырап акса бири булак болуп,

Шарпылдап чалкып жаткан бири деңиз. 

* * *

Айла кетип турганда биригебиз,

Арам тамак табылса сүйүнөбүз.

Курсагыбыз чердейип чыгар менен,

Кудайды да тааныбай жинигебиз.

* * *

Ок өтпөс чопкуттарды кийинебиз,

Өлбөстөй, аппак сүткө киринебиз.

Антсе да жаш, карыбы бир күнү эле,

Ажалдын кароолуна илинебиз.

* * *

Терикпей, оор-салмак абалыңда,

Тең карадың жакшысын, жаманын да.

Жаран элең ак көңүл, пейлиң кенен,

Жатасың муздак көрдүн таманында.

* * *

Тышында бак-бак этип койгон менен,

Чынында адам эле ичи кенен.

Ар кандай ушактарга аралашпай,

Алектенип жүрчү эле иши менен.

* * *

Дүйнөнүн көп улуттуу адамы бар,

Дүйнөсү таза жана арамы бар.

Кай бири эптеп-септеп жан сактаса,

Калкын баккан азамат жараны бар.

* * *

«Бөлүнгөндү бөрү жейт» деген кеп бар,

Орус, казак, кыргыз… деп бөлүнбөйлү.

Жайлап койот акырын бирден терип,

Жалгыз болуп душманга көрүнбөйлү.

* * *

Бакубаттуу турмушта жолуң болсун,

Бакытка жайып жүргөн торуң толсун.

Элге берер көжөңөр шылдырабай,

Эт-майы көп, кесмеси коюу болсун.

* * *

Башкаларга ичилээр чайың болсун,

Басып жүрөр бейиш-бак жайың болсун.

Алган жарың–энеси балдарыңдын,

Аман-эсен кашыңда дайым болсун.

* * *

Булганбай тазалыкты сүйгөн жигит,

Бурулбай түз жол менен жүргөн жигит.

Чалкалап мансабына көөп кетпей,

Чарбанын иши десе күйгөн жигит.

* * *

Эмгекчилге туура баа берген жигит,

Эринчээкке ачуусу келген жигит.

Эгерде тапшырмасын аткарбаса,

Эсиңе улам сала берген жигит.

* * *

Өзгөлөргө жакшылык кылган жигит,

Өз колун чөккөндөргө сунган жигит.

Эл үчүн эмгектенип белин чечпей,

Эңкейбей тикесинен турган жигит.

* * *

Тууралык, акыйкат, калыстыкты,

Турмушуна туу кылып алган жигит.

Түз жүрбөй, мыйзам жолун бузган болсо,

Түрмөгө бир тууганын салган жигит.

* * *

Ушу сен иш башкарчу инсан элең,

Убагында бааңды албай калдың.

Бир күйгөн шам чырактай жарк дедиң да,

Билинбей ошол бойдон жанбай калдың.

* * *

Кеңири ачык дайымга эшик-төрүң,

«Жеп-ичти» деген сөздү эшитпедим.

Өмүрдөгү бактылуу учур деймин,

Өзүңдөй кең адамга кезиккеним.

* * *

«Алыш-бериш» салтына малынбадың,

Алтын медаль төшүңө тагынбадың.

Айтылган көрсөтмөнү так аткарып,

Алдыңдан аркан тоссо чалынбадың.

* * *

Күмөн санап, желкеңди кашынбадың,

Көлөкөлөп ысыктан жашынбадың.

Көр тирлик, көр оокаттын кулу болуп,

Көтөрүнүп үйүңө ташынбадың.

* * *

Ичибизге арамдык жашырбайлы,

Ишибиз жүрбөй калса басынбайлы.

Чоң мансаптын үстөлүн ээлеп алып,

Чоо-жай жетпес иштерге асылбайлы.

* * *

Казактын талаасындай кең жигитсиң,

Казакбайдын баасында эр жигитсиң.

Калк үчүн керек болсо жаның курман,

Казак, кыргыз элине тең жигитсиң.

* * *

Баскан жолуң дамамат болсун эңиш,

Туулган козуларың болсун эгиз.

Конок болуп барганда сойо турган,

Кой-козуң байлагандай болсун семиз.

* * *

Огородуң ташы жок болсун тегиз,

Очойто тонналаган берсин жемиш.

Жүзгө чыгып о дүйнө кете бергин,

Жүргөн жериң ал жакта болсун бейиш.

* * *

Бактылуу узак өмүр сүрө бергин,

Балдарыңды эш тутуп жүрө бергин.

Аргымак сындуу таптап жубайыңды,

Алыңдын жетишинче «мине» бергин.

* * *

Тууганым, али деле эсимдесиң,

Тың чыгып, тири карак сезилгенсиң.

Бийлик менен байлыгың ичтен тээп,

Бир кезде жакшы эле эсиргенсиң.

* * *

Башкага эч жамандык кылбай жүргүн,

Жолуна бөгөт болуп турбай жүргүн.

Майда-барат айрым бир ушактарга,

Маани берип, көңүлүң бурбай жүргүн.

* * *

Көр оокаттын артынан түшүп кетсе,

Көрүнгөн буюмдарга үйү толор.

Чынында анын кайсы жигиттиги,

Бир сапаты болбосо үлгү болор.

* * *

Билгениңди элиңе берип кеткин,

Бириндеп өтө берет өмүр короп.

Бир күнү, күндүзүбү, түнүндөбү,

Билинбей алтын башка өлүм конот.

* * *

Досум, сен мактаганды сүйөсүңбү?—

Жактырам жаркылдаган мүнөзүңдү.

Сатыкка эгер койсок, күлүп түшкөн

Талап кетмек кыз-келин сүрөтүңдү.

* * *

Жеткилең өз бааңды билесиңби,

Же болбосо байкабай жүрөсүңбү?

Көп кыздар арасына түшүп калсаң,

Көкбөрү кылып кетмек бир өзүңдү.

* * *

Айкөлдүк болсун сенин карманганың,

Айтпайын андан ары калгандарын.

Кудайым кут кылсын деп бир өзүңдү,

Кубансын, сыймыктансын алган жарың.

* * *

Эс-акылы ченемдүү айрымдарга,

Эшектин кыбырындай тирлик керек.

Эр жигитке, билимдүү өзүңө окшош,

Эскертпестен бир күнү бийлик келет.

* * *

Бийлик бул керт башыңдын жыргалы эмес–

Акыл-эс аракети мол түйшүктүү.

Бийлик бул каамыт илген өгүз сымак–

Арабаны сүйрөгөн оор жүктүү.

* * *

Сакадай чакан жигит болсоң дагы,

Салмагың уютулган коргошундай.

Көрүнөсүң бөлүнүп топ ичинен,

Колдогу беш манжанын ортосундай.

* * *

Башынан бир сырдуусуң, бир кырдуусуң,

Башкага намысыңды алдырбайсың.

Айтылган убадаңды так аткарып,

Адамдарды уятка калтырбайсың.

* * *

Башкага башың ийип жагынбайсың,

Башыңа кыйын кезең түшсө дагы.

Түйшөлбөй токтоо гана кабылдайсың,

Түбү түшүп, бул дүйнөң бүтсө дагы.

* * *

Көр тирликке көмүлүп, жүк жыйбаган,

Көңүлдөш тааныштары бүт сыйлаган.

Көшөрө иштеп келдиң, жашап келдиң,

Көк муз баскан өз жерин түк кыйбаган.

* * *

Айрым митаам Бишкеке качып келет,

Алды-артын карабай шашып келет.

Калкынын канын соргон ал шумпайлар,

Калтырбай жеп-ичкенин басып келет.

* * *

Конокторго үйүңдүн эшиги ачык,

Коюлган тамагыңдын кешиги ашык.

Конок болгом бир кезде конуп-түнөп,

Комуз чертип, ыр ырдап, көңүл ачып.

* * *

Өз элимдин көңүлүн ачып берген,

Өлгөнчө өнөрлөргө шерик болом.

Чаптырбагын кулпусун дарбазаңдын,

Чакыртпай өзүңкүнө келип коном.

* * *

Куш тумшук, көз айнекчен болсоң дагы,

Негедир ээрчийт сени кыздын баары.

Чындап келсе аларга өңүң эмес,

Жайдар мүнөз жана да күлкүң дары.

* * *

Оозунан орой сөздөр агызбаган,

Ок атып, бирөө менен кагышпаган,

Ортоң колдой бирисиң жигиттердин,

Обу жок бирөөлөргө жабышпаган.

* * *

Арага бузуку от тамызбаган,

Адамсың жамандыкка барышпаган.

Арам аш, оңой-олтоң байлык үчүн,

Ач көздөнүп, ат салып жарышпаган.

* * *

Жашоодо башкалардан калышпаган,

Жаштык кез улам артка алыстаган.

Жакшы эле кызмат өтөп келсе дагы,

Же орден, же бир медаль тагышпаган.

* * *

Айтарым калп айткандан сактанып жүр,

Айттыңбы, айтканыңды аткарып жүр.

Акыл менен өзүңдү башкарып жүр.

Анча-мынча уяттан жазганып жүр.

* * *

Турмушта кенен-кесир баскан жигит,

Туу чоку, давандарды ашкан жигит.

Турган кезде башыңа мүшкүл түшүп,

Түйшөлбөй ажатыңды ачкан жигит.

* * * 
Арамдык, жамандыктан качкан жигит,

Ак эмгектен оокатын тапкан жигит.

Алданбай арак деген азгырыкка,

Аярлап үй-бүлөсүн баккан жигит.

* * *

Булчуңдары буржуйган балбан жигит,

Бут тосуп, буураны да чалган жигит.

Кезинде, келинчектүү боло электе,

Келин-кызды бүлүккө салган жигит.

* * *

Көңүлү бөксөлөнбөй шардан жигит,

Көпчүлүккө таанылып калган жигит.

Эгерде керек болсо кылчактабай,

Эли үчүн өлүмгө да барган жигит.

* * *

Жагат мага байкелеп сыйлаганың,

Жамандыкка эч качан кыйбаганың.

Жаш кезиңден турмуштун жолун таптың,

Жадатып ата-энеңди кыйнабадың.

* * *

Алты катар сандыкка жашынсак да,

Ажалдын чеңгелинен кутулбайбыз.

Билбеймин, канча жылдык өмүр калды,

Бириндеп ажал огун утурлайбыз.

* * *

Бирде бар, бирде кайра тарап кеткен,

Биз дагы көчүп жүргөн булуттайбыз.

О дүйнөгө эртелеп карап кеттиң,

О, досум, адамдыгың унутпайбыз.

* * *

Өзүңдү билип келем жаш кезиңден,

Өзгөрүлбөй ич дүйнөң ак сезимден.

Түз жолдо чалынбастан келатасың,

Турмуш жолго тушооң так кесилген.

* * * 

Элибизде бейпилде жашап жаткан,

Эртең менен жаркырап күнү чыксын.

Танк эмес «дүңк» эттире огун аткан,

Талаабызда трактор үнү чыксын.

* * *

Бомбалардын жарылган карс-күрсүнөн,

Балдарыбыз элеңдеп чочубасын.

Жакырчылык жоголуп эл ичинен,

Жашашсын ууру тутпай кошунасын.

* * *

Өлкөгө сакчы болуп бекем тургун,

Өзүмчө ойлор менен сырдашайын.

Көңүл ток, бейкуттукта жай олтуруп,

Көңүлдөрдү көтөрөр ыр жазайын.


* * *

Уятың жеп-ичкенге жол бербеди,

Улукка жең ичинен кол бербедиң.

Кошоматка кой сойбой, мансаптууга

Колуңдан сокур тыйын сом бербедиң.

* * *

Карыганда жарытып пенсия албай,

Карч уруп келесиңер кара жанды.

Сүт сатып ичкенге да тыйын жетпей,

Сууга малып жейсиңер кара нанды.

* * *

Караңгы ийининде жарык көрбөй,

Көр чычкандын да өмүрү өтөр.

Баа беришип адамдык касиетке,

Бардыгынан сыйлашкан көңүл өтөр.
* * *

Жаштыктын да шартына көнгөн жигит,
Жаш келинге көңүлүн бөлгөн жигит.
Бүтүрүп «түнкү» ишин күндүзгүсүн,

Бүлөсүн көп күттүрбөй келген жигит.

* * *

Бирөөлөр мактанышат мүлкү менен,

Бирөөлөр дос болушат түлкү менен.

Уруш, жаңжал, кайгыдан алыс болуп,

Узартасың өмүрдү күлкү менен.

* * *

Жаш чакта түз жолуңду таба албадың,

Жакшылап очогуңду жага албадың.

Башкаларга көрсөтүп муштумуңду,

Балдарыңды түзүктөп бага албадың.

* * *

Турмуштун териштирип ак-карасын,

Түшүнүп жашоо-тирлик, салт-санаасын.

Басып өтүп түйшүктүү турмуш жолун,

Бакыйган бир чарбаны башкарасың. 

* * *

Өзгөчө көңүл бөлүп жаратканым,

Өзүңө акыл берди, бойду берди.

А менин боюм жапыз, эрдим калбык,

Антсе да ырлар жазган ойду берди.

* * *

Тушунда тулпар минип жүргөн жигит,

Дуулдап өз дооронун сүргөн жигит.

Келишкен бою ойго аралашып,

Келин-кыздар талашып сүйгөн жигит.

* * *

Күнүндө күлүк тандап минген жигит,

Гүлдөтүп жашоо сырын билген жигит.

Суналган шыңга бойлуу, терең ойлуу

Сулууларды суктантып жүргөн жигит.

* * *

Элине ак кызматын берген жигит,

Эмгегинин үзүрүн көргөн жигит.

Жаш, сулуу аялдарга азгырылып,

Жаштыктын да ыгына көнгөн жигит.

* * *

Жашоонун буркан-шаркан дайрасында,

Жакшы эле сен тууганым кайнадың да.

Калкылдай каалагандай кайык минип,

Кай бирде калагы жок айдадың да.

* * *

Билинбей турмуш деген өтө берет,

Билиги күңүрттөнүп өчө берет.

Алтымышка ат салып калган кезде,

Адамдык сыйлашуулар өтө керек.

* * *

Акынды сен жүрөсүң капарга албай,

Ал жазган ыр саптарга көңүл салбай.

Акча жок китептерим чыкпай жатыр,

Акырындап түгөнөт өмүр калбай.

* * *

Эки-үч кабат салынган тамдар калар,

Эл ичинде «кодура» балдар калар.

Калкына ыры жетпей тирүүсүндө,

Казакбайдын ичинде арман калар.

* * *

Мансап жакка жаралган адам эле,

Мааниси жок сөздөргө сараң эле.

Калкына ал башкарган тармактардын,

Калдайып качан болсо караан эле.

* * *

Жок эле бул адамдын кошоматы,

Жок болчу алакачып башын катуу.

Ишеним, сыймык менен жүрдү айтылып,

Иштеген жерлеринде анын аты.

* * *

Кийим жагын түрлөнтүп кийер эле,

Зыңкыйып түптүз басып жүрөр эле.

Ачылып акыл толгон жаркын жүзү,

Ажайып бир башкача күлөр эле.

* * *

Аз жашады ажалга айла барбы,

Арман кылып ыйлоодон пайда барбы?

Өрнөк болор элине иш калтырып,

О дүйнөгө, бейиш бак жайга барды.

* * *

Өмүрдө кыйшык жолду баскан жоксуң,
Өлүмдөн, кыйындыктан качкан жоксуң.

Баштатан башкалардын камын көрүп,

Бапестеп өз жаныңды баккан жоксуң.

* * *

Жашоо-турмуш сырларын туйган жигит,

Жакшылыгын аябай турган жигит.

Көздөрү жоодураган сулууларга,

Көңүлүн анча-мынча бурган жигит.

* * *

Көздөрүнөн мээрими жанган жигит,

Көөдөнү кең, ачык кол барбаң жигит.

Капилеттен жамандык башка түшсө,

Кайгы-муңду көтөрө алган жигит.

* * *

Жармачтарга жардамга келген жигит,

Жарты нанын сындырып берген жигит.

Туура жүрүп, туз даамын татып коюп,

Турмуштун ырахатын көргөн жигит.

* * *

Турмуштан өз ордуңду таап алдың,

Туура жүрүп эмгектен баар алдың.

Эр ортону элүүгө жетип-жетпей,

«Эмгеги сиңген» деген наам алдың.

* * * 

Таанышкам аны менен баягында,

Тамаша айтсам сөзүмдүн аягында,

Убактысын коротуп, иш деп жүрүп,

«Унутуп» койот экен аялын да.

* * *

Катыра иштей бергин азыр жашсың,

Каласың сен да бир күн «жоор» болуп.

Аман жүр алданбастан арамдыкка,

Алганыңдан бергениң оор болуп.

* * *

Карылуу, тыгырчык бой, күчтүү билек,

Кармашып көргөн анын күчүн билет.

Бир жаткан коюндашып-моюндашып,

Бир эмес, аялзаттын жүзүн билет.

* * *

Жигитсиң иштин көзүн таба билген,

Жигитсиң душманга да жага билген.

Жегенге нан жетишпей турган кезде,

Жетим-жесир, тууганды бага билген.

* * *

Келишпес душманыңды сен дебедиң,

Кедейдин нанын тартып сен жебедиң.

Каатчылык жакалап турса дагы,

Кайыр сурап бирдеме бер дебедиң.

* * *

Сүрөтүңдө тагынып «Алтын Жылдыз»,

Сүйкүмдүү жазы маңдай жүзүң калды.

Анча-мынча эртерээк кеткен менен,

Артыңда үлгү болор изиң калды.

* * *

Сымаптай кылтылдаган кыял күтпөй,

Сылыктык, жумшактык бар мүнөзүңдө.

Карыга сый, жаштарды урматтаган,

Каада-салт сакталыптыр бир өзүңдө.

* * *

Келатасың чаалыкпас өгүз окшоп,

Кылдыратып оор жүк арабаны.

Калсачы каалаганда мезгил токтоп,

Картайып баратасың, айла барбы?

* * *

Жашында элет жерден келген жигит,

Жашоонун жагдайына көнгөн жигит.

Эч кимге зыяны жок, кыялы жок,

Эмгекке күч-кубатын берген жигит.

* * *

Көптү тыңдап, аз сүйлөп көнгөн жигит,

Көп окуп, билими улам өнгөн жигит.

Оозунда бир сөзү жок жаман айткан,

Өзүнчө эле чалкыган көлдөй жигит.

* * *

Көкөңдүн колтугуна жылынбагын, 

Көкүрөктү койгулап жулунбагын.

Акырын берген ишти так аткарып,

Адашып, аң-дөңдөргө урунбагын.

* * *

Кудайым аппак сакал өмүр берсин,

Кушубак кирдебеген көңүл берсин.

Кыздарың жолуктуруп өз теңдүүсүн,

Кыз ордуна ыймандуу келин келсин.

* * * 

Кемирип жээктерин суулар акты,

Келин болуп күйөөгө кыздар качты.

Көз тунарып, тагынып көз айнекти,

Көмүрдөй кара чачты бубак басты.

* * *

Баягы бир кездеги жигит чакта,

Башкаларга жүрөгүң жалындады.

Бар болуп, өзүң менен тең карысын,

Баш кошкон коюндашкан жарың дагы.

* * *

Эмгек жолун жаш чагыңдан баштадың,

Эгерим сен карбаластап шашпадың.

Кылтың-култуң терс жолдорго баспадың,

Кыйчалышта башкаларды сатпадың.

* * *

Арт жагынан түшпөй арам акчанын,

Абийириңди эл алдында сактадың.

Акыйкатта, адилдикте түз жүрүп.

Анча-мынча «жупкелерден» качпадың.

* * *

Узартпастан көйгөйлөрдү чечкенсиң,

Убагында кара териң төккөнсүң.

Калган кезде өргө тартып өмүрүң,

Кадыр-барктуу карылыкка өткөнсүң.

* * *

Болсо дагы бөлөк ата-энебиз,

Бир туугандан артык жашап келебиз.

Көңүл калбай, ушул бойдон жүрөлү,

Көмүлгөнчө көр түбүнө денебиз.

* * *

Алтымышка мына курбум, карадың,

Али күнчө чалга окшобойт карааның.

Ак тилегим, ачканыңды көрсөм дейм,

Өмүрүңдүн бир кылымдык барагын.

* * *

Айтып өтсөм өткөн өмүр кечээгиң,

Аял заттын көрүп келдиң неченин.

Сугуң түшүп, бирок жете албаган,

Сулуулардын жүргүздүңбү эсебин?

* * *

Биз билбейбиз мезгил сызып өтөрүн,

Билик сымак жаштыгыбыз өчөрүн.

Жылдар жылып, жонго минип карылык,

Жылуу тартат өз үйдөгү төшөгүң.

* * *

Тарта билген тулпар атты астына,

Тамаша айтып, теңтуш деген жакшы да.

Туура баалап тамашасын, чындыгын,

Туш кылыптыр сендей досту бактыма.

* * *

Тамашанын чыны бар да, калпы бар,

Так түшүнүп, териштирип калпып ал.

Алтымышты калса дагы такымдап,

Аликүнчө аялдарга баркы бар.

* * *

Эсенаман деген жакшы атың бар,

Эмне деген бул турмушта датың бар?

Ээрчий карап жаш кезиңде өзүңдү,

Эңсешти го сени нечен катындар.

* * *

Көзүң жанып, жебе болуп кадалды,

Көргөнүңдө өңү жылма аялды.

Акырында бирөөнө үйлөнүп,

Андан кийин барып жаның жай алды.

* * *

Аста-аста кагып турмуш чегесин,

Арабаңды кыбыр тартып келесиң.

Ашыкпаган кууп жетет койонду,

Аттап өткүн бир кылымдын белесин.

* * *

Алтымышка келгениңе кайгырба,

Алыс калган жаш чагыңа кайрылба.

Баса бергин, айтпасам да белгилүү, 

Барар жери кедейдин да, байдын да.

* * *

Ары жылып өмүр жолу төтөлөп,

Али деле жашоо оту өчө элек.

Жүк болбостон төшөк тартып оорубай,

Жүрсөк болду неберелер жетелеп.

* * *

Келишимдүү көркөм жигит болсоң да,

Сүйлөгөндү таңдайыңдан чаң чыгып.

Келсе алдыңа жетекчиси чарбанын,

Кете жаздап араң турчу «жан чыгып». 

* * *

Жорго минип дуулдадың жашыңда,

Жонуңда тон, норка тумак башыңда.

Кайран бир кез көз ирмемде зуу этип,

Катыныңдын отурасың кашында.

* * *

Өгүнчөрөөк кокусунан кезиктим,

Өлөсөлө чыккан үнүң эшиттим.

Өзөктөгү оор-кесел курттай жеп,

Өңүң азгын, эттен түшүп кетипсиң.

* * *

Азайгандан азаят да өмүрлөр,

Алдыдагы тирүүлүккө көңүл бөл.

Алтымыштан ашып калган чагыңда,

Аста-аста ден соолуктун камын көр.

* * *

Жаңы кызмат тийген жерде көрүштүк,

Жолдоштуктун жагдайына көнүштүк.

Кечке маал, кызмат күнү бүткөндө,

Кез-кезинде бөтөлкөнү бөлүштүк.

* * *

Сендей досту күткөнүмө кубанам,

Көпкө созбой аткарылат убадаң.

Көп учурда жардам алып өзүңдөн,

Келатамын сенин тийбей убараң.

* * *

Жүргөндөр бар сендей доско зар болуп,

Жүрө бергин кадимкиңдей бар болуп.

Асылзатың үч баланы төрөгөн,

Аман жүрсүн түбөлүктүү жар болуп.

* * *

Жаманатты ушак сөзгө илинбей,

Жашап келет көп пенденин бириндей.

Жоо чапса да карбаластап бүлүнбөй,

Жолукканда салам айтат күлүңдөй.

* * *

Тамаша айтып, тамашаны түшүнүү,

Адамдагы эң жогорку касиет.

Анык талант, тамашөкөй куудулга,

Башканы кой, падышаң да баш ийет.

* * * 

Башкаларга такыр тийбей убараң,

Мөөнөтүндө аткарылат убадаң.

Асти деги кур калышпайт өзүңдөн,

Алаканын жайып кайыр сураган.

* * *

Деген сөз бар: «Дарак жакшы көгөрөт,

Жылдырбаса алгач тиккен жеринен».

Жаңы-жаңы жашыл бутак көбөйөт,

Жайып кулач, жылдан-жылга кеңиген.

* * *

Азырынча олпок төшөк салынба,

Аман жүрсүн алган жарың жаныңда.

Акырындап чал-кемпирдей басасың,

Антип иним, карылыкка камынба.

* * *

Кайда барып иштесең да түз жүрдүң,

Кай бирөөдөй ызырынып өкүрбөй.

Жакшы басып, жакшы туруп келесиң,

Жашоодогу жакшы салтты өчүрбөй.

* * *

Мен билгенден ыйманыңды сатпадың,

Мээрмандык этиканы сактадың.

Антсе дагы өзү келип тийишкен,

Айдай сулуу аялзаттан качпадың.

* * *

Колдон келген жөндөмүңдү жашырба,

Колго тийген бакытыңды качырба.

Жалталактап айлаң кетип алактап,

Жашоодогу оордукка басынба.

* * *

Анча-мынча мансабыңа көппөгүн,

Адал жүргүн, ар-намысың төкпөгүн.

Бакыт тайып башка түшсө кыйындык,

Байкуш болуп, башың салып чөкпөгүн.

* * *

Адамзатка өмүр деген бир келер,
Адамдардан жакшы-жаман иргелер.

Аз жашайбы, көп жашайбы акыры,

А дүйнөгө кете турган күн келер.

* * *

Адамзаттын эң биринчи милдети—

Арт жагына өз тукумун калтыруу.

Көзү барда бүтпөй калган иштерин,

Кийин ченейт ошол балдар аркылуу.

* * *

Алла Таалам кур калтырбай туяктан,

Аталардын чапкан жолун уланткан.

Ордун басып, өз атасын жоктотпой,

Бизге окшогон тирүүлөрдү кубанткан.

* * *

Арамдыкка, жамандыкка барбастан,

Аргымагын ат жарышка салбастан,

Арасында келе жатат көч менен,

Алга кетпей, артта дагы калбастан.

* * *

Бардык адам кааласа эле хан болбойт,

Багылбаса мал да болбойт, дан болбойт.

Ташкан байлык, бийик кызмат, атак-даңк,

Тагдырыңа жазылмайын бар болбойт.

* * *

Тилек кылган тилегиңе жете бер,

Тикенектүү тосмолордон өтө бер. 

Түгөл болуп бала-чака, аялың,

Түзөң, ийри жолдор менен кете бер.

* * *

Жалкоо болбой ишке быштың жашыңдан,

Жакшылыгың аябадың касыңдан.

Көңүлүңдү чөгөрбөдүң мүңкүрөп,

Көп кырсыкты кечирсең да башыңдан.

* * *

Адамзаттын жашоосунда күрөш бар,

Ачуу-заар айтмайынча жүрбөгөн.

А бирөөдө калбаат, токтоо мүнөз бар,

Албууттанып айкырганды билбеген.

* * *

Көр тирликке эң биринчи пул керек,

Нанды жасап бышырганга ун керек.

Курсак тоюп, көңүл турса жайында,

Анан кийин күлкү, оюн, ыр керек.

* * *

Кыргыздарда лакап-кеп бар даанышман:

«Кызмат деген колдун кири» деп койот.

Багы тайып, кызматынан айрылса,

Башын салбай кай бирөөлөр бек болот.

* * *

Бейнесинен боорукерлик көрүнүп,

Пейли жакшы эски досум Бекмурат.

«Өзүм ичип, жебей эле коеюн,

Өзгө ачка болбосо экен» деп турат.

* * *

Көп жыл өттү биз калыштык көрүшпөй,

Көңүлдөгү ой-сырларды бөлүшпөй.

Кара мурут күмүш түскө бойолуп,

Калсаң керек кыздар менен өбүшпөй.

* * *

Кырчын жаштык курагына мас болуп,

Кыз-келинге көздөр балбыл жанды го.

Акырындап өз жарыңдан чыга албай,

Алтымышка жашың барып калды го.

* * *

Бөрү дагы, түлкү дагы болбодуң,

Дилиңдеги адилдикти коргодуң.

Тартынбадың билгениңди бетке айтып,

А чоңдордун купулуна толбодуң.

* * *

Чоңдоруңдун тилин такыр таппадың,

Кошоматсыз абийириңди сактадың.

Чогуу иштеп, чоо-жайыңды билемин,

Чоң кызматка барчу жерден аксадың.

* * *

Аялдардан аялдарды тандадың,

Ал жагынан калбагандыр арманың.

Ар биринен туулушуп-төрөлгөн,

Ар кай жерде тентибесин балдарың.

* * *

Акча керек жашоосуна адамдын,

Акча деген таразасы замандын.

Көп акчасын басып алып бооруна,

Көр тирлиги өтө берет сараңдын.

* * * 

Пул кармаган мүшөк-мүшөк аркалап,

Бул турмушта сендей жигит барк алат.

Акча жаабайт жамгыр болуп асмандан,

Аракет жок, жүрө берсең чалкалап.

* * *

Көргө кетсең унутулуп пул калат,

Көөмп койсо көр үстүндө чым калат.

Артыбызда муундардан муунга,

Акын жазган ак кагазда ыр калат.

* * *

Башкалардай иномарка минбедиң,

Башыңа сен норка тумак кийбедиң.

Боюң жапыз, болсоң дагы бир моюн,

Бийик бойлуу кыздар менен бийледиң.

* * *

Аман жүрсүн ак никелүү алганың,
Анан дагы аман болсун балдарың.

Калыс сөзүм, чын ниеттен кааларым—

Карыганда жалгыз болуп калбагын.

* * *

Адамдардын көңүлдөрүн кирдетүү--

Айрымдардын өтө жаман илдети.

Аржалактап бери карап күлөт да,

Ары карап маска болот бир бети.

* * *

Көтөрбөгүн жемдүүлөрдүн чачпагын,

Көзүн карап, кулу болбо акчанын.

Чекеңе да такап турса тапанча,

Чечкиндүүлүк сапатыңдан жазбагын.

* * *

Мага жагат иним сенин шардыгың,

Маалкатпай айтып салган бардыгын.

Арбын-арбын болсун деймин сендейлер,

Алып жүрчү акыйкаттын жардыгын.

* * *

Көрсөтмөккө башкаларга өзүңдү,

Койгулабай жылаңачтап төшүңдү,

Колдон келген ишиң менен алексиң,

Коротпостон бекерпозчо сөзүңдү.

* * *

Жаш чагыңда турчу элең от болуп,

«Жарактарың» дайым турчу октолуп.

Элүүнү ашып, алтымышка жакындап,

Эми деги калдың бекен токтолуп?

* * *

Көксөп жүргөн сени кыздар көп болду,

Көңүлүңө бири гана төп болду.

Бирге жашап келесиңер бөлүнбөй,

Бир кездеги кара чачың көк болду.

* * *

Адамдардын сындырбаган көңүлүн,

Адамдардын сыйлап келген өмүрүн.

Атаң көрү, жаштык кезиң каякта?

Алтымыштан өтүп кетти өмүрүң.

* * *

Адамдарды улуттарга бөлбөймүн,

Аларды мен бөлөк-бөтөн көрбөймүн.

Адамзаттын каны бир да, жаны бир,

«Ал өзүбек, мен кыргызга» көнбөймүн.

* * *

Балбан билек, таш болсо да муштумуң,

Байкалчу эмес чарт-чурт эткен курчтугуң.

Баатыр жигит энөө болот дегендей,

Бала окшоп жок эле да куулугуң.

* * *

Ашып-ташкан пайда пулду көбөйттүр,

Алсыз, жармач, карыптарды жөлөп жүр.

Салып албай көрүнбөгөн чөнтөккө,

Салык-палык дегендерди төлөп жүр.

* * *

Байлык деген керек дечи адамга,

Баркын билбей тепсетпегин таманга.

Басып албай, катып албай бооруңа,

Байлыгыңды керектегин заманга.

* * *

Сайса сайсын аялыңды мурутуң,

Сайгылабай жүргүн анын көңүлүн.

Күйпөлөктөп өткөн өмүр курусун,

Күрдөөл менен өтсүн калган өмүрүң.

* * *

Жашка дагы, карыга да өмүр бир, 
Жашоо шарты—ачык-айрым көңүлдүр.

Жаркылдаган карындашым экөөңөр,

Жакшынакай ынтымактуу өмүр сүр.

* * *

Өтүп жылдар, көзгө илешпей закымдаар,

Өмүр дагы өз чегине жакындаар.

Өлбөс-өчпөс ыр калтырып урпакка,

Өз өмүрүн узартышат акындар.

* * *

Кеңсе жайга эрте келип, кеч кетип,

Келатасың эмгектенип жан тынбай.

Бүтүрөсүң аракетти тездетип,

Бүгүнкү ишти эртеңкиге калтырбай.

* * *

Себеби бар сенин элге жагарың,

Адамдарды улуттарга бөлбөйсүң.

Аларыңдын жакшы жана жаманын,

Аткарган иш, эмгек менен өлчөйсүң.

* * *

Маңдайыңа жазылганды көрөсүң,

Машайык бол, акыр бир күн өлөсүң.

Азоолонуп туйлай бергин, акыры

Арабаны тартканга да көнөсүң.

* * *

Бала кезден жедиң турмуш тепкисин,

Басып өттүң нечен кызмат тепкичин.

Катыныңдан башкаларга көз салбай,

Кармалбастан кайтып жүрдүң кечкисин.

* * *

Ээрчип албай арам тапкан акчаны,

Эмне жумуш болсо дагы качпадың.

Аралашып бирге жүрдүң эл менен,

Арам тамак, арам ишке баспадың.

* * *

Эми болсо бир чарбаны башкарып,

Эки эселеп кызматыңды аткарып,

Эсирбестен колго тийген мансапка,

Эл ичинде келатасың баркталып.

* * *

Ачык турсун келгендерге эшигиң,

Артсын үмүт кылгандарга кешигиң.

Тең жарышып, алган жарың экөөң, 
Терметкиле чөбөрөнүн бешигин.

* * *

Алла Таалам бирөөлөргө эт берет, 

Алдым-жуттум эл байлыгын жеп келет.

Адал жүрүп, элдин бетин караган,

Арык-торук болсо дагы бет керек.

* * *

Которулуп мунайзатка бардың да,

Кол батпаган казы жатты кардыңда.

Алп мүчөлүү, зор тулкуңду көтөрүп, 

Аял байкуш кантип жатат алдыңда?

* * *

Кылдай дагы арамдыкка барбадың,

Кыйкым таап, жамандыкка барбадың.

Эгер берип койгон болсоң убада,

Эч убакта айтканыңдан танбадың.

* * *

Атаң көрү сендей болсун жигиттер,

Аял көрсө жанып турган көздөрү.

Катуу кысып, тирелишти боюңа,

Канчасынын кош алмалуу төштөрү?

* * *

Каны-жанын, дүр-дүйнөсүн ойготуп,

Канча келин бир өзүңдү көздөдү?

Эбак өттүң эр ортону элүүдөн,

Эркек демиң ошол бойдон өчпөдү.

* * *

Өтөр өмүр, өчөр кайран жаштык кез,

Өрүш тартып чал куракка барарсың.

Аялзаттын эске келбей башкасы,

Аялыңдын көзүн карап каларсың.

* * *

Эмдигиче эсибизден кете элек,

Элибизге иштеп бердиң эселеп.

«Кубарыңдын акысы жок» дейт кыргыз,

Кудай өзү алып кетсе жетелеп.

* * *

Башкалардын талашпаган кашыгын,

Биз билгенден түптүз болчу басыгың.

Кудай неге алып кетти эртелеп,

Же бар беле биз билбеген жазыгың?

* * *

Көгөрөт дейт дарак өссө бир жерден,

Көп жигит бар өзүңө окшош иргелген.

Өнөрүңдү, эмгегиңди элге арнап,

Өксүтпөдүң өмүрүңдү бир келген.

* * *

Чоочулагам айтсам эгер чынымды,

Чоңдор окшоп сен салбадың кырыңды.

Бир заматта бакылдашып кириштик,

Бир конушта жашагандай кылымды.

* * *

Көп жылдары эл башкарып келесиң,

Коллективге атасың да, энесиң.

Жагат экен оруска да, кыргызга,

Жапкак көздүү, бырыш баскан элесиң.

* * *

Арноо ырын багыштадым Байышка,

Аргымаксың чуркай турган жарышта.

Эрөөл болсо эл ичинен суурулуп,

Эң биринчи сен чыкмаксың сайышка.

* * *

Улууларды сыйлап келе жатасың,

Чын дилинен алар берет батасын.

«Жакшы тилек—жарым ырыс» деп койот,

Жаңы дагы кызыктарга батасың.

* * *

Келиндерге баруунун да ыгы бар,

Көп жүгүрбөй эми бир аз тыным ал.

Өттү жаштык, эми башка кез келди,

Өз катындын төшөгүнө жылынар.

* * *

Бир калыпта токтоо жүргөн жигитсиң,

Көп нерсени терең окуп билипсиң.

Чоочулабай ыгы келип турганда,

Чоңун качыр табактагы жиликтин.

* * *

Көп убакта тарткынчаактар жем болот,

Куружалак ар нерседен кем болот.

Шыңга бийик тал-теректи омкоргон,

Шылдыраган булак эмес, сел болот.

* * *

Колдон келбес иштер болсо асылба,

Колдон келбей калган кезде басынба.

Жөө жүрсөң да, төө минсең да тартынбай,

Жөндөмүңдү көрсөтүп кал жашыңда.

* * *

Өкмөт десе өлүмдөн да тартынбай,

Өз баасында калыс жүргөн ак киши.

Көрсөтмөнү мөөнөтүндө аткарган,

Көп сөзү жок, убадага так киши.

* * *

Бала кезден өскөн жериң элет жер,

Бапестесең байлыктарды берет жер.

Аба, суусун, жерин таза кармасаң,

Ачып койнун, элин багып келет жер.

* * *

Орус досум, үйрөнүп ал кыргызча,

Окуганга Казакбайдын ырларын.

Тамаша эмес, жакшы болмок өзүңө,

Так түшүнүп ыр саптардын сырларын.

* * * 

Талаша бер эмгекчинин таламын,

Териштирип жакшысын да, жаманын.

Берешендик пейилиңден өксүбөй,

Берекелүү толуп турсун табагың.

* * *

Ал жарыктык касиеттүү киши эле,

Аты улук, башкаларга кичи эле.

Алалантып кедей дебей, бай дебей,

Адамдардын бардыгына түз эле.

* * *

Алган жарың төрөп бербей уулду,

Алты кызың катар-катар чуурду.

Менден эмне «жардам» сурап келбедиң,

Менден жалаң эркек балдар туулду.

* * *

Жашагандын табалышпай айласын,

Жамандар бар эптеп ичкен жармасын.

Сага окшогон эстүү, эптүү жигиттер,

Салып жүрөт жакшы жолго чарбасын.

* * *

Кыйшактабай майдаланбай ирисиң,

Кыргызым деп кызмат кылып жүрүсүң.

Мээси менен акылын түз иштеткен,

Мен баалаган жигиттердин бирисиң.

* * *

Жаралгандан кең жайылган колуң бар,

Жаныңдагы капчыгыңды чыгарып.

Баштатадан сен агызган арактар,

Баарын кошсок толо болмок бир арык.

* * *

Айымдарды чыгарбагын эсиңден,

Айныбагын алтымышта экем деп.

Жуп болушуп алган жарың экөөң,

Жүрө бергин Бишкек шаарын мекендеп.

* * *

Эркелесин жубай кылып алганың,

Эркелеткин балдарыңдын балдарын.

Өмүр берип уулдарга, кыздарга,

Өзүңөрдөн аябасын жардамын.

* * *

Балкылдата сугарбаса чөп болбойт,

Баккан малга чөп бербесе эт болбойт.

Акылыңды билим менен кандыргын,

Адамдардын жөндөмүндө чек болбойт.

* * *

Оокатыңды чыйрак кылган жигитсиң,

Өтөсүнө чыга билген бир иштин.

Жакшынакай сулуу келин-кыздарга,

Жаш кезиңде жакшы эле тийиштиң.

* * *

Жакшы жүрүп саламыңды жазбаган,

Жана дагы арам ишке баспаган.

Өмүрүнө тамчылатып суу бергин,

Өлмөк болуп адам жатса ачкадан.

* * *

Иштин көзүн таап турган акылы,

Ийгиликтер өзү келип жатыры.

Ири-ири жеңиштерге жетишкен,

Иним сенсиң бул замандын баатыры.

* * *

Эл ичинде толуп жатат чириктер,

Элдин ичин бузуп жатат бир иттер.

Калкы үчүн кара жанын карч уруп,

Кайда жүрөт кайраты мол жигиттер?!

* * *

Кайда бурса сымап сындуу төгүлбөй,

Кең жигит бол чалкып жаткан көлүндөй.

Бир кылымдык узак өмүр жашагын,

Биринчи алган жубайыңдан бөлүнбөй.

* * *

Жашооңдо калбаат басып сен келдиң,

Жалпы элге эмгек—күчүң сен бердиң.

Кабылдадың жакшы жүргөн адамды,

Карабастан улутуна элдердин.

* * *

Бапыраган дайым ачык колуң бар,
Басып өтөр кенен шыдыр жолуң бар.

Алган жарың, балдарыңды, өзүңдү,

Алдыңардан тосуп алсын сонундар.

* * *

Жаштык кезден мактоо сөзгө алынып,

Жашап келдиң ырыскыга малынып.

Сезим мокоп, кемпириңдин жанында,

Сен жатасың жумшак төшөк салынып.

* * *

Сураттырбай кирип келди карылык,

Суранарым сен калбагын таарынып.

Мезгил жетип, жетимишти такымдап,

Мен да калдым карылыкка камынып. 

* * *

Жаш кездеги көп түйшүктөн арылып, 

Жамбаштатып үргүлөткөн карылык.

Карылыктын көрө бергин үзүрүн,

Калгычакты көр топурак жамынып.

АЯЛДАР ТУУРАСЫНДАГЫ ТӨРТ САПТАР

Эркиң жок, айласыздан байланасың,

Эгерде башың кошсоң аялзатка.

Акырын билинбестен айланасың,

Аркандалып тушалган жалгыз атка.

* * *

Күнүгө арак ичпей жүрсүн десең,

Күйөөңө машина сатып бергин.

Ал эми өз баркымды билсин десең,

 «Алтын ордо» эшигин ачып бергин.

* * *

Эгерде күйөөмө жагам десең,

Эң ириде тамакка тоюндургун.

Арзытып көңүл отун табам десең,

Аны менен төшөктө оюн кургун.

* * *

Жакшы го көп аялга көз салганың,

Жаманы—жетип бирин кармаганың.

Жанына жолой албай башка аялдын,

Жылбас кылып өзүңдү байлаганың.

* * *

Аял бар өзү көрүп турса дагы,

А бирок өз көзүнө ишенбеген.

Күнөөсү жок, таптаза жүрсө дагы,

Күйөөлөрүн жылдырбай кишендеген.

* * *

Жан жерин соода кылып акча кармай,

Жанын баккан аял бар алкым менен.

Аял бар макул болгон акча албай,

Анын баасы барабар алтын менен.

* * *

Аялды кызыктырбайт сулуу эркек,

Анчейин көз жиберет өзүн кармап.

Сулуу аял жандаган эркек болсо,

Сугу түшүп ошого көзүн артат.

* * *

Аялыңдан шек ко айрыларың,

Арасынан тандасаң сулууларын.

Билгизбей салгандар бар кайрымагын—

Бирине ээрчип кетет сулуу жарың.

* * *

Эр жигитке бир аял аздык кылат,

Эгер мени кыз кылып жаратканда,

Эриме токол алып берет элем,

Элүүдөн жашым өтүп баратканда.

* * *

Аялынын айтканын жаман көрүп,

Аңкоолор кулагына илбей калат.

Тамылжып кур мактоого көңүл бөлүп,

Таттуу бал уу экенин билбей калат.

* * *

Автомашинам аркырап жүрүп турса, 

Алган жарым жаркырап күлүп турса,

Көңүлүмдү бүлүнткөн көйгөйүмдү,

Көзүмдүн карашынан билип турса.

* * *

Сыртыңдан эбак эле көрүп жүргөм,

Сынымды мен өзүңө берип жүргөм.

Сыпатың көңүлүмө бекем орноп,

Сыналган далайларды жерип жүргөм.

* * *

Аял-эркек бир-бирин сыйлаш керек,

Ар кандай жамандыкта кыйбаш керек.

Аянбай эмгектенип күндүзгүзүн,

Алтүндө айкалышып жыргаш керек.

* * *

Арбак урган аракты ташташ керек,

Акырындап сүткө өтө башташ керек.

Агартып өпкөнү да чылым чекпей,

А бирок аялзаттан качпаш керек. 

* * *

Катын турса карга өңдүү каркылдап,

Кадимки эле көрүнүш да бул өзү.

А эгерде мактап калса жаркылдап,

Аялыңдын өзүндө бар күнөөсү.

* * *

Жылмаңдаса ар кимдерге алганың,

Жылкы теппей жылас болуп калганың.

Кыя албай тууп берген балдарын,

Күнүң өтөт ичте түтөп арманың.

* * *

Көрбөй калсам калат экем сагынып,

Көңүл чөгөт кусалыкка малынып.

Ажырашпай жүргөнүмө гүл кылып,

Алсамбы дейм көкүрөккө тагынып.

* * *

Ачык көңүл даба болот сыркоого,

Асылкечим, дарт жөнүндө унуткун.

Жаркыраган толгон айдай боло түш,

Жарып чыккан арасынан булуттун.

* * *

Аялзаты жаркылдатып кабагын,

Ашка толгон тартууласа табагын,

Коноктордун бири ичпесе бири ичет,

Кошо сунса арак менен шарабын.

* * *

Алып жүрөм алтымыштын таягын,

Абышкам деп тамашалайт аялым.

Кебетемди бырыш басып калса да,

Келе берет жаш кыздарды карагым.

* * *

Жапжаш жигит, кырма мурут кезимде,

Жалындатып бүлүк салып сезимге,

Өзбектердин өтө сулуу бир кызы,

Өчпөй жүрөт аликүнчө эсимде.

* * *

Эбин тапсаң лом темир да ийилээр,

Эпсиз кымбат «Мерседес» да минилээр.

Мээрим төгүп, эркелеткен сый көрсө,

Менменсинген сулуулар да ийигээр.

* * *

АЙЫМДАРГА ЫР ДЕСТЕ

Жалгыз чыккан бадалдар арасында,
Жашыл көйнөк, апапак кайыңдайсың.

Туш тарапка күмүштөй нурун чачкан,

Туптунук асмандагы Айымдайсың.

Жайкысын күүгүм талаш кыр башында,

Жайма-жай басып чыккан марал кандай?

Кадимки марал сындуу Айдана кыз,

Карап эле турууга жаралгандай.

Жибектей мүчө-башың көргөнүмдө,

Жигиттик курбалыма кайтып келем.

Жүрсөм да жетимиштин тамагын жеп,

Жүрөктө сүйүү ырын айтып берем.

Жөргөмдөлгөн жалбырак ак кайыңга,

Жөлөнө турган учур келер бекен?

Асмандагы айга окшоп, мага дагы,

Айдана аппак нурун төгөр бекен?..

* * *



Билбептирмин мурда өзүңдөй Чүрөктү,
Бир көргөндө толгоп алдың жүрөктү.

Таласымдын татынакай кызынын,

Табар бекем жүрөгүнөн түнөктү?

Жагымдуу бир нур чачырап жүзүңдөн,

Жактыргамын мен тымызын ичимден.

Жаркылдаган кабагыңа баа берип,

Жан бар бекен сени мендей түшүнгөн?

Аялзатын эч бир капа кылбаймын,

Алпештеймин, ардактаймын, сыйлаймын.

Өзүңө окшош марал сындуу кыздарды,

Өмүрүмдүн жетишинче ырдаймын.

* * *

Капырай чырайыңа айран таңмын,

Кандай минтип жаралып калдың экен?

Кагыраган жигиттер арасынан,

Кандайына жар болуп бардың экен?

Ажарың элес болуп тартылганда,

Атып чыккан булактай оргуп кетем.

Жаныңда бирге жатуу мындай турсун,

«Жаман ой» ойлогондон коркуп кетем.

Жүрсөм да жолугалбай черим жазып,

Жашадың агайыңдын кыялында.

Экөөбүз эзилиштик кийин-кийин,

Элүүдөн эбак өткөн курагымда.

* * *

Жактырам жакшынакай жамалыңды,

Жана да сыры терең кабагыңды.

Жүрөгүм аңтарылды көрүп алып,

Жутканда чай көрүнгөн тамагыңды.

Сен жакка бир кайрылып барамынбы, 

Сени мен издеп барсам табамынбы?

Өзүңө төө жүгүндөй ыр арнадым,

Өзүңдөн кайрымымды аламынбы?

Анда-санда билсем дейм кабарыңды,

Арзытып сагынтарсың агайыңды.

Ай эмес, ар күн сайын барат элем,

Астыма тартып турсаң «табагыңды».

* * *

Айгүл деген назик аты бар экен,

Ага теңдеш бул дүйнөдө бар бекен?

Ай десе, ай гүл десе гүл бул айым, 

Аттигиниң кимдин гана жары экен?

Ачык асман бетиндеги топтолук,

Ай нурусуң күмүш болуп чачылган.

Жыттаганда кумарыңды кандырган,

Жыпар жыттуу тоо гүлүсүң ачылган.

Чайынамбы айдын аппак нуруна,

Гүлүн үзүп, жытын искээр бекемин.

Билинбестен жылжып аккан дайрадай,

Билсең боло өмүр өтүп кетерин.

* * *

Карашына сүрөттөгү Айжандын,

Каным дүргүп бүткөн боюм жылынды.

Каректериң суроо салып тургансыйт:

«Кана, жигит, таап алчы сырымды».

Кара мүртөз бир жаманга туш келип,

Карегиңден кайгы жашы акпасын.

Алмак экем мен өзүмө жар кылып,

Атаң көрү, эгер болсом жашташың.

Сүйкүмү арткан жылмайыңкы бейнеңди,

Сүрөтүңдөн күндө карап турармын.

Асмандагы ай нурундай Айжан кыз,

Анткен менен бир көрүүгө кумармын.

* * *

Асылзат кызы экенсиң түштүк жактын,

Атайы ыр арнайм деп сени таптым.

Айдай сулуу кыздарын ырга кошкон,

Акын болуп жаралган менин бактым.

Айкөкүл аялзаты ачык маңдай,

Ажарынан мээрим нур чачылгандай.

Бурулуштан жарк этип чыга келсе,

Булуттан күндүн бети ачылгандай.

Ар ишти аткарууга так экенсиң,

Артыңа кылчактабай шар экенсиң.

Аземдеп олтургузуп алаканга,

Айкөкүл, алып жүрчү жан экенсиң.

* * *

Айлиза, ак саргыл кыз ананайын,

Асмандан аппак болуп жанар айым.

Күзгү кылып көк-жашыл көздөрүңдү,

Күнүгө мен өзүмдү каранайын.

Айлиза, жаш денеңе ыктайынчы,

Апапак алкымыңдан жыттайынчы.

Кош алмаңды башыма жаздык кылып,

Көшүлүп, денем балкып уктайынчы.

Айлиза, агайыңа жакын болчу,

Ардактап алып жүрөр затым болчу.

Анда-санда жанаша бир бололу,

Айтканыма жок дебей, макул болчу.

* * *

Азыноолок айтып өтсөм Айнаны,

Ачык-айрым бешенеси жайдары.

Баракелде, келбетиңе суктанып,

Башын ийет асмандагы ай дагы.

Айна өзү айымдардын каймагы,

Ал окшошот ак кайыңга жайдагы.

Сулуу кыздын келбетине суктанып,

Суу да токтойт агып жаткан сайдагы.

Коюнуңа нечен ирет баргамын,

Кол жиберип, кош алмаңды кармадым.

Айкалышкан өттү асыл учурлар,

Айна, сенден калган эмес арманым.

* * *

Чарк айланып, так секирип бийледиң,

Чарчаганды, чаалыкканды билбедиң.

Бир-бирине жаккан жаштык сүйүүсүн,

Бийчиликтин тили менен сүйлөдүң.

Өң-түсүңдү көрө албадым жаныңдан,

Өмүр бою сагынганым сагынган.

Өз өлкөдөн кетсең дагы алыстап,

Өзүм тарткан сүрөтүңө багынгам.

Кайда жүрбө, Айсулуум аман бол,

Кайсы күнү, качан келет—карайм жол.

Айсулуулар кайра кайтып келгенге,

Алды жакта келечектүү заман бол!

* * *

Айланам бүт караңгыга көмүлдү, 

Ардемеден көңүл болот бөлүндү.

Ары жактан, тамдын бир жак бурчунан, 

Аңсап күткөн кыз карааны көрүндү.

Аяр басып кыз да келди жаныма, 

Апкаарыймын көрбөсө да өңүмдү.

Аңгыча эле Арпа-Тектир кырынан,

Алтын айдын аппак нуру төгүлдү.

Ай токтобойт сапар улап алгалап,

Ары-бери шуу деп учат жарганат.

Аппак сүттөй ай нурунан кызганып,

Ай сулууну өөп жаттым аймалап.

Айлуу түндө арзуу сезим төккөмүн, 

Алгачкы ирет кыз жүзүнөн өпкөмүн,

Ал экөөбүз таң аткыча туруппуз,

Абайлабай убакыттын өткөнүн.

* * *

Жараткан Чүрөк кылып өңдү берди,

Жана дагы ырчылык үндү берди.

Өнөрүң, өңү-түсүң шай келишкен,

Өзүңө жубай кылып кимди берди?

Туулган жериң болот Калба айлынан,

Сулуулук, жаштыгыңдан мен айбыгам.

Теңтуш болуп төрөлүп калбагам деп,

Теңириме таарынып, мен кайгырам.

Талпынып жаш чагынан талант кушу,

Талас жери—таланттар уюткусу.

Таптаза үнү менен ырдай берсин,

Таластын татынакай ушул кызы.

* * *

Өзүнчө жалгыз чыккан кыр башында,

Өзүңдү салыштырам кайың менен.

Тагдырыма ыраазы болуп жүрөм,

Тааныштырган тоо кызы–Айым менен.

Назданган күлкүң менен тососуңбу,

Нарынга концерт коюп барып турсам.

Кычыраган аязың сезилбестир,

Кызытып кызыл чоктой жанып турсаң.

Ала-Тоо айымдарын ардактаган,

Агайыңды жүрөккө түйөр белең?

Акынды айрым учур көңүлгө алып,

Айым кыз, бактылуу бол бүлөң менен.

* * *

Төмөнкүдөй макал бар, маани терең:

«Тең теңи, тезек болсо кабы менен».

Окуяны айтамын баштан өткөн,

Ошол макал чындыгын далилдеген.

Бир үйдө жатып жүрдүм те илгери,

Күйөөсү отуз жашка улуу эле.

Ашып кетсе мен курак—он жетиде,

Аялы жапжаш, анан сулуу эле.

Эх десең, кырчын курак кымбат тура,

Эки жаш магнитче тартылганбыз.

Көлүндө махабаттын чабак уруп,

Көңүлдө өчпөс элес калтырганбыз.

* * *

Адам карыйт, сүйүү калат жаш бойдон,

Ал сүйүүнүн күчү—катуу ташты ойгон.

Көзгө түштү немис кызы Алена, 

Өзүм болсо жетимишке баш койгом.

Алтымыштан жашым барат арылап,

Аленаны көрсөм жүрөк жарылат.

Жүдөө тартып, өңдөн азам күн сайын,

Жүрөгүмдү койсоң боло дарылап.

Мага жагат жылмайыңкы күлгөнүң,

Махабатка маани бербей жүрбөгүн…

Акырында бирге өткөрдүк экөөбүз, 
Махабаттын балдай таттуу күндөрүн. 
* * *

Касиеттүү сан тура,

Жетиден чыгат бир Кыдыр.

Атагың кетти кыргызга,

Жердин жүзүн миң кыдыр.

Дамамат чыкпай жаныңдан,

Даарып жүрсүн бир Кыдыр.

Асмандагы Жетиген,

Ал эмне үчүн жетиден.

Жубайлар турмуш курушат,

Жуп болушуп экиден.

Ал эми, 

Алинанын артынан,

Аскериң бүтүн «тентиген».

Алина аттуу таластык,

Абдан мыкты ырчы кыз.

Жибектей болуп кулпунган,

Жигиттер көңүл бурчу кыз.

Кабагы ачык жамалын,

Карап эле турчу кыз.

* * *

Сыйда чачты жүрчү элең жайып коюп,

Сыртыңдан жүрчү элем багып коюп.

Арман ай, бир айбандын азабынан,

Айнектей эки көзүң майып болуп.

Ак куу сындуу койкойгон мойнуң кайда,

Алмашым, сенин жаштык ойнуң кайда.

Ар жигит арман кылып жете албаган,

Аппак төш, аркар эмчек койнуң кайда?

Шыңгыр күмүш коңгуроо үнүң кайда,

Сулуунун сулуусундай сүрүң кайда?

Жалгыз чыккан бадалдар арасында,

Жайдагы ак кайыңдай түрүң кайда?

* * *

Азырынча кезиктире элекмин, 

Алтын аттуу аялзатын сенчелик.

Көп жигиттер арасынан өзүңдү,

Көзү түшүп, сүйбөгөндүр менчелик.

Өмүрүмдүн артта келер бөлүгүн,

Өзүң менен бирге болуп сырдашсам.

Сезим кылын бурап күүгө келтирип,

Сен жөнүндө дагы көп-көп ыр жазсам.

Ашып-ташып жашоо турсун төгүлүп,

Алтын өңдүү дат баспасын өмүрүң.

Анда-санда ээндикте бир болуп,

Агайыңдын алып жүргүн көңүлүн.

* * *

Айкүмүш, ажарлуу кыз, Алтынайым,

Акындык өнөрүмдү камчылайын.

Ашыктык ырын жазып, обон созуп,

Атыңды түбөлүккө калтырайын.

Амандыгың тилеймин, Алтынайым.

Айжамал, ачык кабак, Алтынайым,

Ашыктык жүгүн сен деп артынайын.

Көңүлүңдөн өчүрбөй сактаганга,

Көзүңө сүрөт болуп тартылайын.

Көп жаша, көңүлдөгү Алтынайым.

Айтамак, алтын булак, Алтынайым,

Ашыктык азабына жанчылайын.

Балкытып, багындырар бир өзүңдү, 

Бал болуп сезимиңе тамчылайын.

Бар болуп, бактылуу жүр, Алтынайым.

Аймончок, акак таштай Алтынайым, 

Агайыңдын эсинде калчы дайым.

Тоо башынан асманга сүзүп чыккан,

Толуп турган ай болуп жанчы дайым.

Толук болсун өмүрүң, Алтынайым.

* * *

Адамдан бир башкача жаркын күлгөн,

Ашыктык ыр арнадым Алтынгүлгө.

Акырын бак аралап басып жүрдүк,

Ай асманда калкыган салкын түндө.

Салкын түндү экөөбүз бирге өткөргөн,

Саратан тилин безеп ырга кошту.

Түгөйүн таба албай арман кылып,

Түнкү куш да өзүнчө обон созду…

Алтынгүл, кийин жубай таптың бекен,

Агайың жактыргандай жактың бекен.

Коюндашып, кошулуп эки дене,

Коргошундай эришип жаттың бекен?

* * *

Алымканды Алымканга теңедим,

Айтып берем анын ачык себебин.

Арзып жүрүп улуу акын Токомдой,

Алымканга жетпей калдым дегеним.

Аскар тоодой тоскоолдуктун неченин, 

Алымкандай кыздар билем жеңерин.

Өзүңө окшош кыздар аман жүрсүн деп,

Өмүр бою тилек кыла беремин.

Арнап жазган жогортогу ыр сабы, 

Алымканга менин берген белегим.

Атаң көрү, көрсөң боло бир жолу,

Агайыңдын түгөнбөгөн өнөрүн.

* * *

Анварды тирүүсүндө көрө албадым,

Анда жашмын, Бишкеке келе албадым.

Ал ырдап сахнадан кетеринде,

Атайылап гүл десте бере албадым.

Көркөмүң көгүчкөндөй болчу дешет,

Көргөндөр айтымына караганда.

Биринчи катарында турчу экенсиң,

Бишкектин сулууларын санаганда.

Ар түркүн өнөрүңдү элге бердиң,

Ажалдын мыйзамына сен да көндүң.

Арнаган гүл дестемди койоюн деп,

Атайын сен коюлган жерге келдим.

* * *

Сол ууртунда татынакай калы бар,

Атайылап бирөө чегип койгонсуп.

Сулуулук да, жаркын мүнөз баары бар,

Күлүп койсо көңүл калат тойгонсуп.

Азоо аттай жүрөк кетет жулкунуп,

Асем сулуу түшө калса оюма.

А ал болсо кызыл гүлдөй кулпунуп,

Атаң көрү, имерсем дейм боюма.

Көрсөм деймин сенин таттуу сүйүүңдү,

Койсоң боло мага бир күн белендеп.

Жаш балача неге дегдейт жүрөгүм,

Жашым барат күндөн күнгө тереңдеп.

* * *

Кыздардын кырк чачын улуу дешет,

Кызганбайм, эркектерден улуусуңар.

«Айчүрөк» дүкөнүн бүт кыздары,

Айчүрөк эжеңердей сулуусуңар.

Кыздардын ар бир күнү майрам болуп,

Кыйналбай бул өмүрдө жыргап жүрсүн.

“Айчүрөктүн” кыздарын ырга кошуп,

Агайы обон созо ырдап жүрсүн.

* * *

Жарык кабак, нурдуу келин экенсиң,

Жалын чачып, көздөрүңдө от жанган.

Аялзаттын сендейлери аз болот, 

Ар бир эркек сезимине чок салган.

Ак маңдайым күлүп-жайнап жүрө бер,

Жүзгө чыга узак болсун өмүрүң.

Бүлөң менен эркин өмүр сүрө бер,

Агайыңдын алаксытып көңүлүн.

* * *

Кокустук болуп бир кезде,

Кошулбай калдык экөөбүз.

Учурап калган жерлерде,

Учурашып өтөбүз.

Өзүңдү жүрөк унутпайт,

Өтсө да жылдар арадан.

Санааркай калам кез-кезде,

Сагыныч кетпей санаадан.

«Арамдык» болсо дилимде,

Анткенде кудай урбайбы.

Алаксып сезим калганы,

Алгачкы сүйүүм турбайбы.

* * *

Атагыңды ырларыңдан билемин,

Ак куу моюн акын кызым Алмашым.

Көпкө издедим сурамжылап ар кимден,

Көрө албадым, айтчы деги кайдасың?

А-а-й, Алмашым,

Агайыңа бир көрүнүп койсоңчу,

Акын кызга ак тилегин арнасын.

Ак куу моюн акын кызым Алмашым,

Ар кимдердин сүйбөйм сени тандашын.

Ээлеп алып ошолордон ким бирөө,

Корком, менден мурун ээлеп албасын.

А-а-ай, Алмашым,

Аны билем, ага терең ишенем,

Акын кыздын сүйбөгөнгө барбасын.

Ак куу моюн акын кызым Алмашым,

Акындыгың дал ушундан танбасын.

Ала-Тоонун ачык пейил элине,

Арбын-арбын жакшы ырларын арнасын.

А-а-ай, Алмашым,

Азгырылбай «арбак урган» сезимге,

Калем сабын бекемирээк кармасын.

Акын кызга арнай берип ырларын,

Агайың да акын болуп калбасын.

Казакеңдин ак тилеги, батасы—

Карегиңден кайгы жашы тамбасын.

А-а-ай, Алмашым,

Эне болуу баарынан да бактылуу,

Эмне дейин, этегиңден жалгасын.

* * *

Бакен эже бир башка адам эле,

Бадалдан чыга келген марал эле.

Жүз көрүшүп, бет келген жигиттердин, 

Жүрөгүн бир түшүрүп алар эле.

Так аткарып тагылган ролдорду,

Талантына тан берип таңданамын.

Өзүнчө поэмалар жазса болмок,

Өмүрүнүн иликтеп ар барагын.

Өзөн-суулар токтобой сайдан акты,

Өмүрүмдө көптөгөн таңдар атты…

Кинодон көрүп алып бала кезде,

Кызгангамын Жоомарттан Салтанатты.

* * *

Жылдар өтүп, жашыма жаш кошулуп,

Көрүнсө да өмүрүмдүн белеси.

Жүрөгүмдүн тереңинде катылуу, 

Жүзү сүйкүм Бактыгүлдүн элеси.

Дагы канча жашоо калды ким билет,

Тагдырыма жазган жолду басармын.

Калгычакты жүрөк токтоп согуудан,

Махабаттын деми менен жашаармын.

Сүйгөн элем, сүйгөн бойдон каламын,

Мен сүйүүдөн жаңы рахат аламын.

Махабаттын түз жолунан адашпай,

Өзүң менен кайда болсо барамын.

* * *

Махабат ырларынан ырдап жаттым, 

Магдырап залдын ичи тыңдап жатты.

Ошончо толгон адам арасынан,

Өзүңдү көз учкунум «уурдап» жатты.

Байкадыңбы түшкөнүн назарымдын,

Басып келип, бир сырдуу учураштың.

 «Конок болуп кетиңиз» дегениңде,

Кой дебестен кошулуп шыдыр бастым.

Жан эритип ырчы агаң ошол кечте,

Жалгыз гана өзүңө оюн койду.

Концертимдин акысы болсо керек–

Кош алмалуу денеңе коюн толду.

* * *

Өчөшкөнсүп мезгил тыным токтобой,

Өмүрүмө алты деген «мыш» келди.

Бала-чака, неберелүү болгондо,

Батма деген сулуу кайдан туш келди?

Кеч да болсо айтып өттүм оюмду:

–Батма келин мага көңүл бурбайбы?..

–О, кокуй күн, оюңузду жашырып,

Ошончо жыл бекер өткөн турбайбы?

Махабатың жаш-карыга карабайт,

Махабатты жашырганың жарабайт.

Көз жумулуп, көр түбүнө кеткиче, 

Көөдөндөгү сүйүү оту тарабайт.

* * *

Кумар оттун кыл учуна жеткенде,

Кучагымда онтолодуң, туйладың.

Каалаганы күчтүү тура сезимдин,

«Кайтала» деп кайра мени кыйнадың.

Сүйүүсү жок өлгөн жакшы шал болуп,

Эмне дейин эңсөөлөрдү кыйбадым.

Көңүл деген көр дүйнөгө сатылбайт,

Көргөн билет жан дүйнөнүн жыргалын.

Бизди таап кошкон күндө не жазык,

Имерилип ич жылытып сыйлагын.

Маал-маал келип турам сагынтып,

Махабаттан белек кылып ырларым.

* * *

Мектепте сабактарды ойлодум да,

Сүйүүгө көңүл буруп койбодум да.

А балким менде дагы пайда болмок,

Акырын шек билгизип койгонуңда.

Сага окшоп мен бирөөнү сүйбөй калдым,

Санаа тартып отуна күйбөй калдым.

Мал басып, бала басып, түйшүк басып,

Махабат эмне экенин билбей калдым.

Чын эле билбептирмин сүйөрүңдү,

Чын эле үзбөдүңбү күдөрүңдү?

Казаке, кадимкидей козгоп койдуң,

Каткалаң тартып калган жүрөгүмдү.

Сүйүү, күйүү ырларын ырдабадым,

Сүйүүдөн азап чегип ыйлабадым.

Элүүдөн эбак өткөн курагымда,

Сүйүүңө жооп таппай кыйналамын…

* * *

Жары болдуң эриңдин,

Балдардын болдуң энеси.

Көз алдыңда тургандыр,

Көп жигиттин элеси.

Жарк эте күлүп койгонуң,

Жайнаган гүлдөй ачылып.

Ушул азыр көрсөк да,

Удургуйт жүрөк тарс уруп.

Айлам кетип мен жүрөм,

«Эже» деп алып шашылып.

Кыргыздын ыйык сөзүнө,

Өрттөнгөн жүрөк басылып.

* * *

Жаркылдаган ачык мүнөз Бурмашым,

Жагып калды кубулжутуп ырдашың.

Кыргызымдын сага окшогон нур кызы,

Карыганча болсо деймин сырдашым.

Көгүчкөндөй көркү сулуу Бурмашым,

Көргүм келет көздөрүңдүн сурмасын.

Ушунума макул болор бекенсиң,

Улгайганча болгум келет курдашың.

Жактырамын сулууларды жашымдан,

Жакын болуп, чыккым келбейт кашыңдан.

Эл көрбөгөн ээндикте бир болуп,

Эркелетип сыласам дейм чачыңдан.

* * *

Көрүп алып Бурулду, 

Көңүлүм ага урунду.

Көп эле жашка келсем да,

Көрбөгөм сендей сулууну.

Көңүлүң жумшак абыдан,

Көрсөм деп сени сагынам.

Жүзүңдү көрсөм жарк эткен,

Жүрөгүм чыгат кабынан.

Жүзүңдөн жайнап нур жанып,

Жүргөнүң сыпаа ыргалып.

Жүрөктө дайым жүрө бер,

Жүз жылга чейин ырдалып.

Үмүтсүз адам жашабайт,

Үмүттөн адам тажабайт.

Акындын назик жүрөгүн,

Араалайт сүйүү араалайт.

* * *

Ал бирде ийик болуп чимирилди,

Ал бирде каалгыды ак куу болуп.

Бийлесе Бүбүсара залдын ичи,

Бир оруну бош калбай турчу толуп.

Ар кандай майдалыкка аралашпай,

Ал өзүн бийик алып жүрөр эле.

Айтылчу жомоктогу периштедей,

Ажайып бир башкача күлөр эле.

Жабыркатып жаныма тынчтык бербей,

Жаш кезимден ичимде жүрөт арман.

Сахнага бир чыгып бийлегендей,

Сарбагыштын Ураны болбой калгам.

Марал сындуу бир кызы кыргызымдын,

 Махабат кыл учуна жеттиң бекен?

Эңсеп жүргөн адамың колго тийбей,

Эртелеп бул турмуштан кеттиң бекен?

Өзүңдөй элеси өчпөс нур кыз барбы,

Өзүңдү сүйбөй турган кыргыз барбы?

Бүтүндөй кыргыздардын арасында,

«Бүбүсара» аталган бир кыз калды.

* * *

Чын дилим, жерибеймин орус калкын,

Чын-чынында билбейбиз орус баркын.

О, кыргыз, ошолордон кол үзбөйлү,

Орус ким? – орус күмүш, орус алтын.

Галина, үйүң бүгүп чечпегин дейм,

Галина, биздин жерден кетпегин дейм.

Кырдаал чыгып кокустан кетип калсаң,

Кыргыз элин дайыма эстегин дейм.

Жалындап жүрөк күйгөн билесиңби,

Жактырам жаш кездеги элесиңди.

Алтымыштын кырына келип калдың,

Антсе да жолугууга келесиңби?

* * *

Жашың бир аз өтүп барат Гүлбара,

Жаш чыбыктай солкулдаган түр кана?

Казакеңе он сегизде кыздайсың,

Каршы болбой мени менен жүр кана!

Аңдып барып терезеңден карашкан,

Ай асмандан нурун чачкан түн кана?

Ашык болду, эске түшүп жаш кезиң,

Ак муруттуу мага окшогон «бир бала».

Өтсө дагы анча-мынча жашыбыз,

Өмүрлөрдү гүлдөтөлү, Гүлбара.

Өкүнбөйлү, кийин тиштеп бармакты,

Өмүр деген келет тура бир гана.

* * *

Гүлзат кызым, күлкү кетпей ууртуңдан,

Гүлгө окшоп өзүң дагы кулпурган.

Алтымышта агайыңдын жүрөгү,

Азоо аттай алып-учуп жулкунган.

Баасын берер басып өткөн изиңден,

Барктап алар аялзатын түшүнгөн,

Абийириңдин тазалыгы көрүнөт,

Ай нурундай ачык кабак жүзүңдөн.

Көлдүн кызы, сен болосуң балдызым,

Көңүл ачар жыпар жыттуу жалбызым.

Алкымыңдан болсо дагы жыттатып,

Алсаң боло жездекеңдин алкышын.

* * *

Каным катса суу кылып жуткум келет,

Канат кылып тагынып учкум келет.

Кумар отун кандырып кулагымдын,

Күмүш шыңгыр үнүңдү уккум келет.

Гүл кылып көкүрөккө таккым келет,

Гүл жыттап көңүлүмдү ачкым келет.

Көгүлтүр толкунунда чабак уруп,

Көл кылып, кум жээгинде жаткым келет.

Сен үчүн жалын отко күйгүм келет,

Сен үчүн жарык болуп тийгим келет.

Жыйырмадагы жигиттей кабыл алчы,

Жыпжылуу эриниңден сүйгүм келет.

* * *

Ыр саптарын аялга арнап келемин,

Бул саптарым сага деген белегим.

Гүлүн ачып, көркү алган көз жоосун,

Гүлнараны гүлкайырга теңедим.

Жашырынып байкоо салам сыртыңдан,

Жашым болсо алтымышка умтулган.

Эңсөө турат жүрөгүмдө сен деген,

Эң болбосо сүйдүрүп кой ууртуңдан.

Алдыбызда канча өмүр бар ким билди?

Арнай берем бир өзүңө ыр-күүнү.

Эңсегендей жыттатарсың гүлүңдөн,

Эрте-кечтир бактым болуп бир күнү.

* * * 

Жүзүңдөгү жашыл көчөт бүр кайда,

Шыңгыр күмүш коңгуроодой үн кайда.

Аруулантып магдырата мас кылган,

Аңкып жыты, буруксуган гүл кайда?

Кырда турган марал сындуу түр кайда,

Жигиттерди жалтандырган сүр кайда.

Жаш кезиңде терезеден аңдыган,

Жашырынып жигит барчу түн кайда?

Кыргыз элдин акын кызы Гүлсайра,

Кайран жаштык кайтып келер күн кайда.

Бирге болуп колтукташып басалы,

Бир кездеги жаштыгыңа жүр кайра!

* * *

Тыпыйган тырсылдаган келин элең,

Капыстан тааныш болдум сени менен.

Колдоруңдан кармалап койгонумда,

Калтырак басып кетчү бүткүл денең.

Жигиттерден бак айтпай тагдырыңа,

Арман кылып айткансың, аны билем.

Жолугушуп экөөбүз анча-мынча,

Жоготуп эми кайра таппай жүрөм.

Жаштыктын жалынына моокуң канбай,

Тагдырдын буйругуна багындыңбы?

Болбосо агайыңдын жанды эриткен,

Жароокер мамилесин сагындыңбы?

* * *

Канча жыл өтсө дагы унута албайм,

Кинонун тасмасында элесиңди.

Жүрөйүн сагынганда карап коюп,

Ошондой сүрөтүңдү бересиңби?

Гүлдөн гүлдү тандаган булбул болсом,

Гүлсара деген гүлгө барып консом.

Акырын жүрүп турган жумшак желге,

Акын кушту терметип турар болсоң.

Адам жашайт кай бирде күйүт менен,

А бирок дем-күч берет үмүт деген. 

Алдыда али жашоо өмүрлөр бар, 

Агайың жашай берсин үмүт менен.
* * *

Жүзүңдөн ажарланган нур төгүлүп,

Жүрөгүнө чок салдың далайлардын.

Артыңдан «мерген» болду канча эркек,

Аңдый басып мен дагы далай бардым.

Эстеймин ээн үйдө ары-бери,

Элик сымал кериле басканыңды.

Ойлоп алып, өзүмчө жылмаямын,

Ойдо турган «оорумду» тапканыңды.

Оюма түшө калсаң жүрөк туйлап,

Дамира, сенден өчпөс элес калды.

Арманым-чачтарыма буурул кирип,

Артымда элүү деген белес калды.

* * *

Жаш кезинде кыргыздын жигиттери, 

Жанына жолой албай мага окшоп.

Алтымышка ат салып калган кезде,

Азыраак Дариханы ырга кошсок.

Биз эркектер бар өңдүү аласабыз,

Сулуулардан кеп салмай тамашабыз.

Карабы, көк беле же кой көзбү деп,

Дариханын көздөрүн талашабыз.

Күмүш шыңгыр үнүңдү жактырамын,

Көркүсүң да чынында сахнанын.

Ал эми көздөрүңдү көрүш үчүн,

Атайылап конокко чакырамын.

* * *

Динара, билип алгын жездең болом,

Бишкектен инженерлик билим алган.

Жетпегенсип Таластын бир сулуусу,

Жети-Өгүздүн бир кызы тийип алган.

Байкап көрсөк жашоонун сыры терең,

Бактысы бар комуздун кылы менен.

Баш кошсо да пайгамбар, падышага, 

Балдызымдын бактысы ыры менен.

Эч кынтык жок, моюнга алыш керек,

Эстрада ырларын суудай билдиң.

Жерибей ырларыңдын арасына,

Жездеңдин да ырларын ырдай жүргүн.

* * *

Ырдан бүткөн канатың талыбасын,

Ырларың улам артып жаңылансын.

Ырахаттын көлүндө чабак уруп,

Ырларыңдан жан дүйнөм дарылансын.

Ырыскы, бакыт-таалай келип турсун,

Ылайым кемитпестен берип турсун.

Ыйманым кубат алып ырларыңдан,

Ысыгынан жан дүйнөм эрип турсун.

Элибиз эмгегиңдин баасын берсин,

Эки жакка тартышпай таасын берсин.

Динара, сак-саламат узак жашап,

Датка айым энебиздин жашын берсин.

* * *

Адегенде шарап ичип жүрчү элем,

Азыр болсо бозо ичкенге айлангам.

Бозо ичкенге мыйыгымдан күлчү элем,

Бозо саткан Ботокөзгө байлангам.

Көзүм ачсам дароо эске түшөсүң,

Көбүктөнгөн бозоң ичти ысытат.

Бозоң сенин шарап болуп күчөсүн,

Ботокөзүң жан дүйнөмдү кызытат.

Бирге болчу койо туруп бозоңду,

Бир өмүрлүк түшөр акчаң төлөйүн.

Жабыр тартып, өңдөн азып тозомбу,

Жалжылдаган бото көзүң өбөйүн.

* * *

Жаркын кыз, дилдегини билсең боло,

Жадырап сүйгөн жардай күлсөң боло.

Жалгыздык жабыркатса дем болоюн,

Жездеңдин жетегинде жүрсөң боло.

Эритип жан-дүйнөмдү жаркын күлкүң,

Этиме колуң тийсе каным дүргүп.

Эмне кылар айланы таппай калам,

Ээленип, эркектик күч жалын бүркүп.

Этимди ушаласаң табам канды,

Ээленген сезимиме даба барбы?

Буйруса жакшы жооп алармын дейм,

Бул ырдын жандырмагы сага барды.

* * *

Башыма буурул чачтар өскөн кезде,

Жалындаган жаштыгым өчкөн кезде,

Ата болуп бул кезде улуу балам,

Аймалап неберемди өпкөн кезде,

Жактырдым Жазгүл аттуу жаш селкини,

Жаш кургуруң элүүдөн өткөн кезде.

Кара тору кыргыздын сулуу кызы,

Кайда жүрдүң өмүрүм көктөм кезде?

Кезек-кезек жолугуп турайынчы,

Келишкен чачтарыңдан сылайынчы.

Акындын жүрөк кылын черткилеген,

Аргендей дабышыңды угайынчы.

Колго алып комуз менен домбураны,

Кошулуп сени мактап ырдайынчы.

Жагалдана жанымда бирге болчу,

Жаштыгым калды бекен, сынайынчы.

* * *

Канча жигит өзүңө жагынды экен,

Кандай жигит өзүңө кабылды экен?

Кагыраган жигиттер арасынан,

Кандайына жүрөгүң багынды экен?

Мансабың магдыратып бийликтеги,

Махабаттын жолунан тоскон жокпу?

Жаның тынбай кызматта жүргөндүгүң,

Жашоого оорчулук кошкон жокпу?

Жалаң эле иш менен алектенбей,

Жаңыл да махабатка көңүл бурса.

Келишкен боюңа мен тең келбесмин,

Келбетиң кадимки эле Жаңыл Мырза!

* * *

Жамийла, жаркыраган гүлүм болсоң,

Жан сергитер жыпар жыт гүлүм болсоң.

Ырахатка батырган угарманды,

Ырымды ырдай турган үнүм болсоң.

Тамылжып жарык чачкан таңым болсоң,

Тамырымда жүгүргөн каным болсоң.

Ызгаар суук турганда жалын болуп,

Ысыкта көлөкөлөөр багым болсоң.

Көлкүп жаткан туптунук көлүм болсоң,

Көк-жашаң жайлоодогу төрүм болсоң.

Жакшылык-жамандыкты тең бөлүшкөн,

Жамийла, түбөлүктүү теңим болсоң.

* * *

Жаркынай, жүзүң жарык, көзүң тунук,

Жабыркайм жете албай колум сунуп.

Агайың алдан-күчтөн тая электе,

Азыраак койсоң боло көңүл буруп.

Өзүңдү көргөнүмдө эрип кетем,

Өз жарымды азыраак «жерип» кетем.

Көрсөм деп периштедей дидарыңды,

Көбүрөөк жумушуңа келип кетем.

Айта кой, өзүм сага кантип жагам,

Ачкычын жүрөгүңдүн кантип табам?

Ажарын ача албасаң көңүлүмдүн,

Арманда өтүп кетер акын агаң.

* * *

Эндик сүйкөп койгонсуп атайылап,

Эриндериң өбүүгө жаралгандай.

Көмүскө чөнтөгүмө катып коюп,

Көздөрүң күзгү кылып карангандай.

Күн батып калган кезде кыр башында,

Маңкая карап турган марал кандай?

Марал сындуу сымбаттуу мүчө-боюң,

Карап эле турууга жаралгандай.

Сен үчүн жазган ырым тамам болду,

Мактаганга башка сөз табам кандай?

Жүрө берсин жигиттер көргөн сайын,

Жүрөктөрү тытылып амал калбай!

* * *

Жибек деген кездеменин тазасы,

Көздү уялтып, миң түрлөнтүп кулпурган.

Жибек деген кездеменин бышыгы,

Өңү өчпөй, көптө барып жыртылган.

Андай мата табалбайсың дүкөндөн,

Азыркынын сөзү менен «дефицит».

Талас жакка концерт коюп барганда,

Тагдыр буйруп сен экөөбүз кезиктик.

Жүзүң жаркын, келбет-мүчөң таптаза,

Турушуңда кудум жибек экенсиң.

Барып калсам өз колуңдан «суусундук»,

Баштагыңдай берип турар бекенсиң?

* * *

Бир кезекте куттуктап колум кысып,

Партиянын билетин берген элең.

Кара каш, кабак чыткан көздөрүңдү,

Кашыңда жакын туруп көргөн элем.

Кайниң болом ошону билип койчу,

Карысаң да жүрөккө түйүп койчу.

Кабагыңды көп эле чытый бербей,

Кана-кана, жарк эте күлүп койчу.

Өткөнгө өкүнгөндөн эмне пайда,

Өз-өзү менен болот бардык нерсе.

Өзүңө: «О, жеңе!» деп кеп салмакмын,

Өтүп кеткен жаштыгым кайтып келсе.

* * *

Көзүң сенин жымыңдаган жылдыздай,

Жылт-жулт эткен айсыз ачык асмандан.

Ал эми го күлүп койсоң жарк этип,

Аалам көркү Айдын өзү жазганган.
Көкүрөктөн жүрөк чыкты атылып,

Көргөнүмдө сулуу жүзүң назданган.

Эх чиркин ай, кандай жигит бактылуу,

Эки алмаңды жаздык кылып жазданган.

Сыйкырлантып багындырат өзүнө,

Сыны чыккан мүчө-боюң эликтей.

Калганын кой, сүрөтүңдү сен берчи,

Кайта-кайта карайт элем зерикпей.

* * *

Жүзүңдөн жыпар жыты келип турат,

Жүрөгүмө ырахат берип турат.

Курагым алтымыштан өтсө дагы,

Кучагыма батыргым келип турат.

Ырларыңдан сезилет таза сүйүүң,

Ыраңынан өчө элек али гүлүң.

Сезимтал ыр саптарын окуп чыгып,

Сени аныктап түшүндүм мына бүгүн.

Атагың ашып турган акын болсоң,

Ашыктык ырларына жакын болсоң.

Жарык дүйнө экен го убактылуу,

Жаштыгыңдан беришчи макул болсоң.

* * *

Өзөнүндө сүйүүнүн актың бекен,

Өзүңө тең курбуңду таптың бекен.

Өөрчүтөм деп илимдик даражаңды,

Өмүрлөш жубайыңа жактың бекен?

Илимди ийне менен каздың бекен,

Илимде жаңылыктар ачтың бекен.

Койо туруп илимди бир аз четке,

Кумардын ширин даамын таттың бекен?

Мурдагы жаш кезимди самап коюп,

Мурутумдун актарын санап коюп,

Жүзүңдү сүрөттөгү отуз жашар,

Жүрөйүн кезек-кезек карап коюп.

* * *

Асмандагы толукшуп чыккан айдай,

Алла Таалам чырайды берген экен.

Зыр эткизип жүрөгүн жигиттердин,

Зиядадай периште келген экен.

Сага окшош сейрек болот аялзаты,
Сабырдуу, токтоо мүнөз, жүзү сулуу.

Кабагынан мээрими жанып турат,

Катуу айтпай дамамат сөзү жылуу.

Ай чырайлуу аялга ушак сөз көп,

А сен болсо андайга урунбадың.

Тагдырдын мыйзамына макул болуп,

Тандап алган адамдан бурулбадың.

* * *

Карындашым Калнураны таанып ал,

Кудай берген сулуулуктун баары бар.

Соно моюн, ачык кабак, нур жүздүү,

Сол бетинде татынакай калы бар.

Менменсинген жигит сага багынар,

Сени менен баш кошкондун багы бар.

Жүзүңдөгү жарашыктуу күлкүдөн,

Жүрөк оору жүдөмүш да айыгар.

Акак ташсың мончок кылып тагынар,

Ак жибексиң шейшеп кылып салынар.

Калбык эрин мага окшогон акындын,

Карындашын сүйүп калган жагы бар.

* * *

Камийла, казак кызы карындасым,

Каалаймын, аман жүрсүн алтын басың.

Карагым, ашык маңдай кабагыңа, 

Кайгынын көлеңкеси тартылмасын.

Кастарың карлыгашын канатындай, 

Көздериң жулдыз болуп жанатындай.

Күнүгө көрүү үшин дидарыңды,

Гүл кылып көкүрөккө тагатындай.

Кыз болсо сендей болсун мөлдүр булак,

Кыргыздын жигиттерин гашык кылып.

Жүректер бир сен үшин согып жатыр, 

Жүргин деп сени көздей асыктырып.

* * *

Каныкей, катарлашып олтурганда,

Капталым илебиңден жылууланды.

Кең пейил тагдырыма ыраазымын,

Кезиктирген өзүңдөй сулуу жанды.

Аязда тонуң болуп кийилейин,

Астыңа тулпар болуп минилейин.

Акырын бирден алып үзүп жеген,

Алма болуп багыңа тигилейин.

Көзүңө жаш жигиттей көрүнөйүн,

Көлүм бол, ысыганда чөмүлөйүн.

Жанымда бирге болчу кыналышып,

Жан көшүлткөн жыргалга көмүлөйүн.

* * *

Билемин бир топ эле менден жашсың,

Бирок да агайыңа өтө жактың.

Жүзүңдөн нур чачылып бир башкача,

Жүрөктүн бир бурчунан орун таптың.

Эңсетип жан-дүйнөмдүн тынчын алып,

Элесиң түк өчпөстөн жүрө берсин.

Тирүүлүк кымбаттыгын унутпастан,

Сүйүүбүз өз өмүрүн сүрө берсин.

Көксөп жүргөн агайың жолукканда,

Күлүп-жайнап тосууга жарайт белең.

Көргөндө толкундаткан жүрөгүмдү,

Көздөрүңдөн нур чачып карайт белең?..

* * *

Кез-кезде өзүң жакка келер бекем,

Күлкү чачкан бейнеңди көрөр бекем.

Кытыгылап көргөндө сезимимди,

Клараны кудайым берер бекен?

Албырган эриниңден өбөр бекем,

Кербезденген мүнөзүң жеңер бекем.

Алоолонгон сезимди бассам деймин,

Атаң көрү, айтканга көнөр бекен?

Балкайган бал каймактай аппак денең,

Балкаймактын даамын татсам дегем.

Сүзө албай каймактагы коңузга окшоп,

Үстүңө үйүр алып жаткан денем…

* * *

Көлдүк кызга үйлөнгөм, 

Көлүнө түшүп турмакка.

Таласымды унутуп, 

Көбүрөөк барам көл жакка.

Көгүлтүр тарткан туптунук,

Көлүнө түштүм чөмүлдүм.

Меймандос кайындарымдын,

Мээримине көмүлдүм.

Алганым Жети-Өгүздөн,

Ак кептер сындуу көгүчкөн.

Бишкекте окуп жүргөндө,

Биринчи курста көрүшкөм,

Биринчи жолу өбүшкөм.

Бирде урушуп-талашсак,

Бирде кайра табыштык.

Жарым кылым камтыган,

Өмүр суусун агыздык.

Суктандырып көргөндү,

Сулуу жер экен Жети-Өгүз.

Жетелешип келебиз,

Жети-Өгүз кызы экөөбүз.

* * *

Макул көрсөң кенедей арданбастан,

Малай болуп отуңду жагат элем.

Тушуна туш келтирип жүрөгүмдүн,

Тумар кылып мойнума тагат элем.

Эзилтип ийигенче денең балкып, 

Эрдиңден соро тартып өбөт элем.

Эритип коргошундай көлкүлдөгөн,

Эңсөөнүн жыргал отун себет элем.

Анча шашпай, эң алды эркелетип,

Ачкычын жан-дүйнөңдүн табат элем.

Көшүлтүп жалындырган «агай» деген,

Көөнүңө кумар отун жагат элем.

Эгерде мени менен бирге болсоң,

Эркектин ким экенин билет элең.

Сен мурда башка эркек көрбөгөндөй,

Күн сайын мен түшүңө кирет элем.

Бир болсок эч ким билбес ээндикте, 

Бир жериңди калтырбай өбөт элем.

Көлкүп жаткан денеңе көл сыяктуу,

Көмүлүп тереңине чөгөт элем.

* * *

Ала-Тоодо төрөлдүң казак кызы,

Жашыңдан чоң илимге дилиң бердиң.

Кыялбай киндик каның тамган жерди,

Кыргыздын жаштарына билим бердиң.

Ырчы болор багытты албадың да,

Ырчынын окуусуна барбадың да.

Жаңырып үнүң кетмек дүйнө элине,

Жашыңдан ырчы болуп калганыңда.

Күттүрбөй чакырганда келип турсаң,

Күлкү чачкан бейнеңди көрүп турсам.

Көмөкөйдөн жаңырган обонуңа,

Көлкүлдөп коргошундай эрип турсам.

* * *

Айлыбызга келин болуп сен келдиң,

Анда менин бала кезим он үч жаш.

Өмүрүмдө биринчи ирет көргөмүн,

Өзүңө окшош сулуу жанды, кундуз чач.

Алгачкы ирет дал ошондо мен тарткам,

Аялзатка ашык болуу азабын.

Азыр жашың карылыкка өр тарткан,

А мен болсо эр ортонун жашадым.

Кайда калдың кайран жаштык кезегим,

Кайгыргандан кайтып келбес кечээгим.

Алтымыштан өтө бердиң антсе да,

Ачсам деймин да бир сулуу эсебин.

* * *

Курорттун да шартына көнүп калдым,

Бир топ болуп биерге келгениме.

Киносу бар, бийи бар, а мен бирок

Келиндерден таппадым эрмегиме.

Эртели-кеч серүүндөп басып чыгам,

Эки колду артка алып бак аралап.

Көз салып карап көрсөм аялдарды,

Көбүнүн калган чачын ак аралап.

Негедир ошончонун арасынан,

Көңүлүмө жакканын көргөнүм жок.

Сымбаттуу бир жаш кызды карап коюп,

Сыртынан жүрө бердим көңүлүм ток.

* * *

Курортто экөөңө жакын болдум,

Эргип көңүл, ыр жазган акын болдум.

Экөөңөр колтуктап эки жактан,

Айла жок, экөөңө макул болдум.

Ал кезде турган кезим күчүм ташып,

Бириңден бириң көзүм ала качып.

Жыргалдуу кечти узатып, таңды тосуп,

Мен жүрдүм экөөңдүн чериң жазып…

Жаш өтүп, мокок тартып сезим деген,

Жаш кызды кароолдоп көзүм менен.

Жан-денемдин кубаты мээге чыгып,

Жашартамын көңүлдү сезим менен.

* * *

Уяңдыкка сыпаалыкка чектелип,

Билбей жүрбө жаштыгыңдын өткөнүн.

Өтүп кетсе табалбайсың кайрадан,

Өмүрүңдүн ошол жазгы көктөмүн.

Карыганда унутулат бардыгы,

Кызматың да, алтын салган баштыгың.

Элес болуп өлгөнүңчө жаркырап,

Эсте жүрөт махабатың, жаштыгың.

Карыганда биз жүргөнгө эскерип,

Калтыралы жаштык кезден эстелик.

Жүр дегенде бирге басчы тартынбай,

Жүрө бербей уяңдыкка чектелип.

* * *

Мен көрдүм Күлүмканды—сулуу жанды,

Жүрөктө жалындаган сүйүү жанды.

Көз алдыма сүрөтү элес болуп,

Көңүлгө айыкпаган бүлүк салды.

Камырабай мүнөзү токтоо экен,

Карашы жалын чачкан оттой экен.

Казакең бир көргөндө ашык болду,

Кара көз мени не деп соттоор экен?

Араа менен жүрөгүм араланды,

Айыкпас илдет болуп жараланды.

Ырчынын күйүтүнө даба барбы?—

Бул ырдын жандырмагы сага барды.

* * *

Күлсүнгө окшоп аялзат күлүп турса,

Күн нурундай көздөрү күйүп турса.

Андан өткөн бакыттын кереги не,

Андай кызын бүт эли сүйүп турса.

Аялзат Күлсүнгө окшоп ырдап турса,

Аны уккандар өзүнчө жыргап турса.

Андан өткөн байлыктын кереги не,

Андай кызын бүт эли сыйлап турса.

Аял зат Күлсүнгө окшоп ачык болсо,

Аныкындай сөздөрү жатык болсо.

Андан өткөн сыймыктын кереги не,

Андай кызга бүт эли ашык болсо.

* * *

Эмне үчүн сага көңүл бөлбөй жүрдүм,

Эмнеге сага маани бербей жүрдүм.

Өзүңө белек кылып сунуш үчүн,

Эмнеге тоо гүлүнөн тербей жүрдүм.

Ой, тобо, буга чейин сокур болуп,

О, Лида, неге сени көрбөй жүрдүм.

Макул көрсөң кенедей арданбастан,

Малай болуп отуңду жагайынчы.

Мааратып кой-эчкисин, козу-улагын,

Малчы болуп малыңды багайынчы.

Тушуна туш келтирип жүрөгүмдүн,

Тумар кылып мойнума тагайынчы.

Сагынганда өзүңө барайынчы,

Салаалап чачтарыңдан тарайынчы.

Жарыгың жанбай өчүп турган кезде,

Жаркырап шамың болуп жанайынчы.

Катарлаша жанымда болуш үчүн,

«Гаремиме» киргизип алайынчы.

* * *

Кыргыздын Лира аттуу сулуу кызы,

Бактылуу бир жигиттин жары болор.

Жүзүнөн чачып турган жаркын күлкү,

Жүрөктүн оорусуна дары болор.

Өзү билбей өмүрдө кесел тапкан,

Оорулуу байкуштарда эмне айып?

Ошолорду дарылап сакайтасың,

Оорутпастан акырын ийне сайып.

Өзгөлөрдү негедир жерип турам,

Өзүңдү көргөнүмдө эрип турам.

Кез-кезде сени гана көрүш үчүн,

Кеселим болбосо да келип турам.

* * *

Көзүңө ашык болуп балбыл жанган,

Көп жигиттин ичинде бардыр арман.

Махабаттын менде да оту жанды,

Мадина, силер жакка бардым кайдан?

Чачтарың жылт-жулт этет алтын жиптей,

Этиң да аппак экен ууз сүттөй.

Ырлары агайыңдын сага арналган,

Ырдалып жүрө берсин такыр бүтпөй.

Атайы сени издеп келер бекем,

Арзыткан айдай жүзүң көрөр бекем.

“Башкасы” болсо болор, болбосо жок,

Балбыл жанган көздөрүң өбөр бекем?.

* * *

Машина айдап көчөдө баратканда,

Марина кол көтөрдүң, салып алдым.

Мага сунган акчаңды алган жокмун,

Маңкайган түспөлүңдү таанып алдым.

Кеткен жолдо эртеси көрө койдум,

Кечээги кыз экениң шыдыр билдим.

Машинамды токтотуп кел дегенде,

Маалкатпай салонго шыдыр кирдиң.

Ошентип ушул кызды эртең менен,

Өз кишимдей көңкөмө салчу болдум.

Маринаны дачама алып барып,

Машинамдын «акысын» алчу болдум.

* * *

Көп болду, билбей калдым кабарыңды,

Көрбөдүм жаркылдаган кабагыңды.

Көңүлүм бир башкача бүлүктөндү,

Көргөндө мага тааныш карааныңды.

Көксөткөн жаш кезиңди табамынбы,

Көрсөм дейм он сегизде жамалыңды.

Көңүлүмдү көшүлткөн искегенде,

Көкүрөккө гүл кылып тагамынбы?

Өйдөлөп алтымышка карадымбы,

Өзүңдөн каалаганым аламынбы?..

Санааңа алсаң-койсоң өзүң билгин,

Сактап жүр ыр жазылган барагымды.

* * *

Кудай буйруп жакшы эле болгон экен,

Кыргыздын жигитине жолукканың.

Кыргыздан туулбады төкмө кыздар,

Кыргыздын бир кемтигин толуктадың.

Казактарга мен өзүм жээн болом,

Кайрыймын домбурада нечен күүлөр.

Таланты ар тараптуу Казакбайды,

Тайжебиз Майра ырчы эстеп жүрөр.

Кыргыздын жигиттерин чалып жыккан,

Кыздардан төкмө чыксын сага окшогон.

Казак кызы Майрадан төрөлүшсүн,

Казактын жээндери мага окшогон.

* * *

Кырчындай жигит чагым артта калды,

Кыздар менен жүрчү кез бак аралап.

Мезгилдин буйругуна айла барбы,

Минтип азыр чачымды ак аралап.

Жакында ата болуп улуу балам,

«Чоң ата» деген сөздү мойнума илдим.

Көнбөскө чара жок да кайда барам,

Жаштыктан айрылганым эми билдим.

Эстесем жүрөк толкуп, күчүм ташып,

Элесиң мага кымбат, мага жакын.

Канчалык карысам да жылдар басып,

Карыбайт сага деген махабатым.

* * *

Көзүң жанат күйүп турган от болуп,

Көргөндөрдүн эт-жүрөгү козголуп.

Делебени, жан-дүйнөнү күйгүздүң,

Дирт эткизе уруп өткөн ток болуп.

Келдим жакын, назар салып токтолуп,

Келишимдүү чымыр денең топтолук.

Алоолонуп чачтың ысык жалынды,

Араң турдум кете жаздап жок болуп.

Күйүп-жанган жаш жигиттей шоктонуп,

Күчүм ташыйт дареметим октолуп.

Ырахатка зордосом да жетсем дейм,

Ыраазы элем кетсем дагы соттолуп.

* * *

Каректериң жанып турган шам чырак,

Каранчу же көз алдыңда айнабы?

«Атаң көр ай, жарым болбой калган» деп, 

Арман жүрөт ишке ашпаган кайдагы.

Чүрөгүндөй көлгө сүзгөн койкоюп,

Жүрөгүнө чок салдың го далайдын.

Башкаларга көңүл бербей, о, Мира,

Багын ачтың Сатыбалды агайдын.

Карылыкка баш ийерсиң сен дагы,

Кайрылбастан кайран жаштык мүнөтүң.

Кала берет кылымдардан кылымга,

Картайбастан менин тарткан сүрөтүм.

* * *

Күйөөң бир пенде эле,

Күн-түн ичкен аракты.

Жүдөө түрүң, басмырттыгың,

Жүрөгүмдү канатты.

Акыры мен арбалгамын,

«Арбак урган» сезимге.

Айкалышкан асыл түндөр,

Азыр турат эсимде.

Сере салып, жаш өйдөлөп,

Сезим аздап тынчууда.

Барсың али көңүлүмдө,

Башкыр кызы Муршида.

* * *

Жыргал менен өтсүн жылдар, ай, күнүң,

Жыпар жыттуу, жылдыз нурдуу Назгүлүм.

Эңсеттирген кышы бою көрүнбөй,

Эске салат байчечекей–жаз гүлүн.

Көргөнүмдө Айчүрөктөй жүзүңдү,

Көөдөндөгү жүрөгүмдү «түшүрдү».

Чыдай албай махабаттын күчүнөн,

Чырт этиле бир тал кылы үзүлдү.

Акын болуп, кызмат кылдым калкыма,

Алкыш алдым, ардакталдым жалпыга.

Дарың болсо бир тоголок берип кой,

Дары болор жүрөгүмдүн «дартына».

* * *

Махабат дайрасында актың бекен,
Магдыраткан жыргалга баттың бекен.

Маңызын жан-дүйнөңдүн ачып берген,

Мага окшогон жигитти таптың бекен?
Көп жамандык көрбөстөн өстүң бекен,

Көлүнө махабаттын чөктүң бекен,

Көтөрө албай махабат оор жүгүн,

Көл кылып көз жашыңды төктүң бекен?

Магдыраткан аромат жытын сезем,

Кеңсеңдин каалгасын ачар менен.

Акын агаң мас боло искегенге,

Айтамак алкымыңды ачар белең?

Арактын жакшыларын мас тандабайт,

Ачкалар тапканын жейт, аш тандабайт.

Айрыма жаштарында болсо дагы,

Аныктап сүйүшкөндөр жаш тандабайт.

Жүзүңдөн жарык нурду чагылдырып,

Жүрөсүң жүрөгүмдү багындырып.

Жүзгө чыга, Назира, узак жашап,

Жүрө бер агайыңды сагындырып.

* * *

Кыз бурак эл тыгылган автобуста,
Кынала мени менен туруп калды.

Жалындап делебемде кан дүргүтүп,

Жаш селкинин деми уруп мурун жарды.

Акырын атың ким деп сурап көрсөм,

Жылмая сырдуу тиктеп, күлүп койду.

Жүзүнөн бир башкача нур төгүлүп,

Жүрөгүмдүн добушун билип койду.

Аңгыча эле автобус токтой берип,

Алга жылып, жаш селки түшүп калды.

Сулуу кыз мени изде деп суроо таштап,

Сурмалуу эки көзүн сүзүп калды.

* * *

Курортто бирге түшкөн сүрөтүбүз,

Көргөндө жаш чагымды эске салат.

Күлкү аралаш жүзүңдү карай берем,

Көзүмдү айрый албай көпкө кадап.

Эриндери калбыйган бир кыргыздын,

Эмнесин жакшы көрүп калдың экен?

Он беш жашар орус кыз жүрөгүнө,

Эмнем менен чок отун салдым экен?

Сүйүүм бир кездеги кайра жанат,

Сүрөт салган альбомду ачкан сайын.

Кумар канбай аймалап өпкөнүмө,

Күбө болгон четте өскөн аппак кайың.

* * *

Аймончоктой түштүк кызы Нурайым,

Айчүрөктөн ашып түшөт чырайың.

Ар мүнөттө дидарыңды көрсөм дейм, 

Алыстасың, эмне айла кылайын?

Эң болбосо сүрөтүңдү берсеңчи,

Эстегенде көз чаптырып турайын.

Менин азыр жүргөн кезим муңайым, 

Мезгилинде айдап барса кудайым.

Көксөп жеткен агайыңды таарынтпай,

Көңүл бөлүп койор белең, Нурайым.

Не кылайын, бири кемчил дүнүйө,

Неге менин болбой калдың жубайым?

* * *

Арнаймын бул ырымды Орунгүлгө,

Аны мен теңедим тоо гүлүнө.

Ал кызга не каалайсың деген болсо,

Амандык тилээр элем өмүрүнө.

Көгүчкөндөй көркү бар кези экен,

Көп жигиттин жүрөгүн эзди бекен?

Акындын жашы өйдө, жүрөгү жаш,

Агайына жакканын сезди бекен?

Орунгүлдөн жаштыктын деми келет,

Оолугуп жүрөк туйлайт… Эмне керек?

Арнап жазган ырына жооп кылып,

Акынга берер экен эмне «белек»?

* * *

Эч айып жок бейнеңде, Расида,

Экилене сен күлүп турасың да.

Астымдан чыга калган шайтан болуп,

Агайыңды азгырык кыласың да.

Жаркырап тишиң тегиз, Расида,

Жамбашыңды таянып турасың да.

Сүрөтчү белден ылдый тартса болмок,

Агайың ал жагыңды сынасын да.

Табышмактуу көздөрүң, Расида,

Талаш жок, татынасың ырасында.

Азгырчы бир жолу эле «шайтан» болуп,

Агайың ак төшүңдөн сыласын да.

* * *

Башынан тааныш өңдүү сыяктанып,

Барар менен жапакеч кабыл алдың.

Барган ишим бүтүрүп ошол замат,

Бат эле агайыңа жагып алдың.

Көңүлүн эркектердин куштарланткан,

Көп болсо аялзаттын сендейлери.

Көрөр менен аялга баасын берген,

Көп болсо эркектердин мендейлери.

Кызыгып кылыктуу наз мүнөзүңө,

Кыялымда жүрөмүн барсам деген.

Ырды жазган акында чоң үмүт бар,

Рахаттан ырахат алсам деген.

* * *

Өмүр калып, кирген суудай ташыган,

Өтүп барам пайгамбардын жашынан.

Өзүңө окшош жыйырма үчтөгү келинге,

Өмүр барда жетишсем деп ашыгам.

Тактабадым сенин кайсы улутуң,

Тоскоол болбой ак аралаган мурутум,

Черим жаздым, өзүң менен бир болуп,

Четте калбай менин койгон сунушум.

Көрүнбөйсүң көчүп кеткен булуттай,

Көңүлүмдү дале болсо суутпай,

Эх, чиркин ай, жолукса деп Рейна,

Элесиңди али жүрөм унутпай.

* * *

Өзөгү тикен болсо да,

Өзгөчө баалап көп гүлдөн.

Дачадагы бакчама,

Роза гүлүн өстүргөм.

Көркөмүң жайнап гүл сымак,

Көргөндө көңүл бүлүнгөн.

Тикениң сайса мейличи,

Жыттасам болду гүлүңдөн.

Көркөмү бар жыты бар,

Роза гүлү сонун да.

Тикени анын билинбейт, 

Барктаган адам колунда.

* * *

Саадат кызым, сагындырып жүрөсүң,

Санааңда соолубаган гүл өнсүн.

Арнап жазган ырларымдын сабынан,

Агайыңдын ким экенин билерсиң.

Аялзатын даңктап ырдап келемин,

Азыр сага өз баамды беремин.

Ачык кабак, мөлтүр булак көзүңдөн,

Арамы жок аялзатын көрөмүн.

Эне болдуң–төрт баланы төрөдүң,

Эмчек берип, бешигине бөлөдүң.

А мен болсо башка эркек тийбеген,

Азыр деле таза кыздай көрөмүн.

* * *

Алган эриң экөөбүз жолдош болуп,

Кай бирде үйүңөрдө калдым конуп.

Билгизбей көз кырыңды салып жүрдүң,

Бирок да баштабадым «жаман жорук».

Билгизбей башың кошкон күйөөңө,

Бир күнү эле үйүңдөн качып кеттиң.

Эриңдин ыйлаактаган түрүн көрүп,

Эмнегедир мен дагы жашып кеттим.

Кудай деген мен дагы киши экемин,

Көп өткөзбөй өзүңдү таап алдым.

Толбоптур да күйөөң купулуңа,

Толук кандуу эркектен «даам» алдың.

* * *

Жагымдуу да кооз үндүү Саламат,

Жаратылыш бизге берген аманат.

Сезим, жүрөк, делебеңди козгогон,

Сен өңдөнгөн ырчы сейрек жаралат.

Таалайына бүткөн кыргыз калкынын,

Талантыңды кандай адам тана алат.

Саамай чачы жаш кыздардай үлпүлдөк,

Саламатты кандай күйөө чана алат?

Дагы алдыңда узак өмүр уланып,

Далай-далай ийгиликтер жаралат.

Эрмек болуп, ыр-күү жандуу элиңе,

Эсендикте жүрө бергин, Саламат.

* * *

Көрүнбөгөн араа менен аралап,

Койгонсуңбу жүрөгүмдү жаралап.

Сезимимде от жагылат көргөндө,

Сезесиңби сен ошону, Саламат?

Кызыгамын ачык кабак жүзүңө,

Кыйналамын кире берип түшүмө.

Көкүрөктө дартым бир аз басылсын,

Көңүл бөлүп койсоң боло кичине.

Ажарланган жүзүңдө бар сүйкүмүң,

Арнай берем мактоо сөздүн түркүнүн.

Алдыдагы келер өмүр ичинде,

Арнап койчу агайыңа бир күнүн.

* * *

Элүүгө чыктым дебегин,

Айтып берем себебин.

Ашык болгон акынга,

Али да тийет керегиң.

Элүүгө келдим дебесең,

Эрке айым кыздайсың.

Аялсаак жигиттердин,

Жүрөгүн тилип туздайсың.

Кылтыңдап турсаң кызга окшоп,

Кызыктырып адамды.

Черимди сенден чыгарып,

Күүлөнүп турсам жаманбы?..

* * *

Күлүп турат сүрөттөгү Салтанат,

Көкүрөктү кере бир аз чалкалап.

Көз карашың жебе болуп атылып,

Көз тайгылтып, карай албай жалтанат.

Жакшы жүргөн эл ичинде барк алат,

Жакшы жүрүү сый-урматка алпарат.

Жаман-жуман кырсыктардан ар кандай,

Жаратканым өзү жүрсүн калкалап.

Жашым келет элүүлөрдү аркалап,

Жазган ырым сулууларга арналат.

Жүрө берем сени эстен чыгарбай,

Жүрөгүмдү койсоң дагы балталап.

* * *

Жүзүң жаркын, сүйкүмдүүсүң Салтанат,

Жүрөгүңдүн тазалыгы байкалат.

Жүзгө чейин узак жашоо жолунда,

Жүрсүн сени периштелер калкалап.

Көлдүн кызы, балдызымсың Салтанат,

Көп кыздардан чырайлуусуң ай тамак.

Жашоо бүтүп, бул дүйнөдөн өткүчө,

Жаза берем ырларымды кайталап.

Жагып калдың бир көргөндө, Салтанат,

Жай айтылган сөздөрүңдөн май тамат.

Эмки сөздүн келди сага кезеги,

Эмне жооп жездесине айта алат?

* * *

Күүлөрүң көлкүлдөтүп жанды эриткен,

 Самаргүл, деги өзүңдөй барбы черткен?

Азырынча сендей кыз көрө элекмин,

Айтчы өзүң андай сиңдиң кайда кеткен?

Комузда колдоруңду бийлетесиң,

Карамолдо күүлөрүн сүйлөтөсүң.

Казакең да чертсем дейт сага окшоп,

Качан сен күүлөрүңдөн үйрөтөсүң?

Коңгуроо үн комузуң кармасамбы, 

Коюу түн болсо дагы барбасамбы.

Түн олтуруп күүлөрдөн үйрөнөйүн,

Түнкүсүн жаппай жүрсөң дарбазаңды.

* * *

Билбейсиң да көрбөсөң адам сырын,

Бир караган кишиге суз экенсиң.

Өкмөт ишин аркалап келатасың,

Санабар, көңүл бөлөр кыз экенсиң.

Өзүңдү эми жакшы таанып алдым,

Ош жакка тез-тезинен барып турам.

Ыгын таап, жанаша бир олтуруп,

Ыр ырдап, күүлөрүмдөн чалып турам.

Жогорто тамашалап жазган ырга,

Жолдошуң ич күйдүлүк кылбас бекен?

Акындын ырдан башка чатагы жок,

Каныбек тапанчасын сунбас бекен?

* * *

Көгүчкөндөй көркөмдүү элесиңди,

Көңүлдүн тереңинде сактап келем.

Көрүп эле жүргөнсүп те башынан,

Көз алдыма тартылат аппак денең.

Эңсеп жүргөн тилегим ишке ашабы,

Ээрчишип сени менен бассам деген.

Жашыбыз анча-мынча өтсө дагы,

Жаштыкка бир аз көңүл буралычы.

Жаш кезек эми бизге кайрылбастыр,

Жагдай таап жолугуп туралычы.

Жан жыргаткан махабат дайрасында,

Жанаша бирге чабак уралычы.

* * *

Кант шаарында иштеп жаткан жериңе,

Кайсы шайтан барды экен жетелеп.

Ошондогу өзүң берген лагмандын,

Оозумдан ширин даамы кете элек.

Талашым жок даамына лагмандын, 

Махабаттын билесиңби маңызын.

Тагдыр буйруп, бирге болсок жанаша,

Табар белең жан дүйнөмдүн дарысын?

Кадыргечим, дунган кызы Софьян,

Калың тарткан эриниңден өпсөм дейм.

Жалын бүркүп, коргошундай эритип,

Жан дүйнөңдүн тереңине чөксөм дейм.

* * *

Биз кимбиз жаманбызбы, жакшыбызбы,

Билимдүү же бир жүргөн бакшыбызбы,

Баарыбыз бала кезден үмүт кылып,

Байлайбыз сулууларга бактыбызды.

Сулуу аз жетет алар кимибизге,

Жар болот бактыбыз бар бирибизге.

Калгандар буйруганды үйгө кийрип, 

Сулуулар жашап калат дилибизде.

Сулууга кимдер даап баралышкан, 

Сулуулар кимдер үчүн жаралышкан,

Суусатып, бирок суусун кандырбаган,

Сулуулар миңдер үчүн жаралышкан.
Сулуулук жылгада аккан алтын булак,

Жаз, жай, күз бир калыпта салкын турат.

Ар кимдер кашыктарын сала берип,

Акыры ал булакты чалчык кылат.

Жалгыз гана салынсын алтын кашык,

Жаманга кор болбосун алтын башың.

Өзгөрүлбөй түбөлүк тунуктугуң,

Өз өңүндө көрүнсүн ар бир ташың.

* * *

Сүйүүнүн отун кечтиңби,

Сүйүүнүн сырын чечтиңби.

Сууга окшоп ичсең даамы жок,

Супсак бойдон өттүңбү?

Теңиңе албай эч кимди,

Тереңдеп күүгүм кеч кирди.

Текебер карап сүйүүгө,

Тебелеп жаштык мезгилди.

Айтпаган менен жашыңды,

Ак бубак баскан чачыңды.

Сезимдер эми козголбойт,

Серпкениң менен кашыңды.

Ачпаган бойдон жашырдың,

Аялда болгон асылды.

Жаштыгың эми кайрылбайт,

Жарга урган менен башыңды.

* * * 

Тазагүл, таалайың мол, кенен болсун,

Тагдырың тайкы болбой, терең болсун.

Көрүнбөй аңдып жүргөн ажалыңдын,

Көзү сокур, кулагы керең болсун.

Үстүңдө тамчы өтпөс үйүң болсун,

Үлпөткө, берекеге үйүң толсун.

Жүдөп-какап, басынып, бүжүрөбөй,

Жүрөгүңдө өчпөгөн сүйүү болсун.

Тазагүл марал сындуу басып жүрсүн,

Таң нурундай маңдайы ачык жүрсүн.

Анда-санда жанаша бирге болуп,

Агайың көңүлүңдү ачып жүрсүн.

* * *

Кыркка чыгып алиге турмуш курбай,

Укканымда жалгыз бой жүргөнүңдү,

Эстеп алып жүрөгүм кансырады,

Эркексиз ээн жаткан түндөрүңдү.

«Жаман» эркек болсо да паана кылып,

Жакшы болмок баш кошуп алганыңда.

Эр-аял эриш-аркак жашаганга,

Не жетсин бул дүйнөнүн жалганында.

Өкүнөсүң жалгыздык жанга батып,

Өмүрүң өргө таяп калганында.

Казакеңден бир бала төрөп алчы,

Карылык аңдып турат ар жагыңда.

* * *

Жүзүңдө турат жылуулук,

Жүзүңдө турат сулуулук.

Жүрөгүн элдин бийлеген,

Жүзүңдө турат улуулук.

Адырга чыккан жекенсиң,

Аймончок келин экенсиң.

Кабинет эмес үйүңдө,

Кабыл алар бекенсиң?

Жүрөгүм менен сырдаштым,

Өзүңө арнап ыр жаздым.

Өкүнүп калып жүрбөгүн,

Өлүмү болот бир баштын.

* * *

Эч нерсеге таң калбагам деле мен,

Эч нерсеге козголбогон делебем.

Таң калгамын, тамшангамын бир кезде,

Тамараны көрүп алып теледен.

Бир мен эмес, болгон эле баары ашык,

Тикирейе элесиңди карашып.

Баарын коюп, Тамараны көрөм деп, 

Балдарымдан мен да экран талашып.

Ачык айтсам ыймандагы сырымды,

Азыр деле көңүлүмдө жүрөсүң.

Эми минтип алтымышты ашсам да,

Эс тандырат өзүм тарткан сүрөтүң.

* * *

Дарыгер керек душманга,

Дарыгер керек тууганга.

Даай албайт ажалың, 

Дарыгер жанда турганда.

Адептүү сылык жүргөнүң,

Артыла берсин билгениң.

Дарылардын дарысы—

Дайыма назик күлгөнүң.

Дарыгер кызым, аман бол,

Дамамат эстеп жүрөйүн.

Койбосо болду кор кылып,

Койнуңда жаткан түгөйүң.

* * *

Таня, татынасың талашым жок,

Көпкө жүрдүм сыртыңдан багып коюп.

Сага болгон кумарым ашып-ташкан,

Санаамда көңүл отун жагып коюп.

Тартынып жаш жигиттей кызды сүйгөн,

Көңүлдөгү оюмду айталбадым.

Жыйырмадан жаңы өткөн ушул селки,

«Болбойт ко» деп ичимден жалтайладым.

Жүрөксүп кайран убак бекер өтүп,

Жүргөнүм чеки экенин кийин билдим.

«Таза абага чыксак» деп кыйытканда,

Тартынбай машинама шыдыр кирдиң.

* * *

Белден чаап катаал тагдыр капканы,

Бул турмуштан чын сүйүүңдү таппадың.

Айдай жүзүң эсимде бек калсын деп,

Атайылап сүрөтүңдү тарткамын.

Эмне дейин сулуулардын сулуусу,

Эрте кетип муңга салдың элиңди.

Коштошконуң балким туура болгондур, 

Кудай билет, табат белең теңиңди.

Сактай албай кыргыздын бир чүрөгүн,

Санаа тартам, түтүнү жок күйөмүн.

Багып алган кол тийгизбей бапестеп,

Балким өзүм болот белем түгөйүң?..

Талашы жок баарыбызга белгилүү, 

Таттыбүнү кыргыз эли сүйөрүн.

А мен болсо өзүм тарткан сүрөттүн,

Ууртунан өөп коюп жүрөмүн.

* * *

Күч кайтып улам чачты ак аралап,

Күн сайын сейил курам бак аралап.

Кантсе да көзүң тойбойт деген чын го,

Аялдарга жабышып көз кадалат.

Ошолордун бирине көзүм түштү,

Байкайын деп өзүмдө болгон күчтү,

«Тааныш болуп жүрөлү»-сөз таштасам,

Жылмая корей кызы көзүн сүздү.

Көздөрүбүз чагыла калып жүрдүк,

Сүйүүгө от тамызгы жагып жүрдүк.

Жуурканы жок көк чөптө гүлгө оронгон,

Жуурулушкан жыргалды алып жүрдүк.

* * *

Ансыз деле атың айтып тургандай, 

Толгон айсың бир калыпка куйгандай.

Асыл болуп жаралыпсың аялдан,

Ар бир эркек сага көңүл бургандай.

Толук кандуу үзүрүн көр өмүрдүн,

Тоодой бийик бак-таалайга көмүлгүн.

Суктангандай, суусагандай жигиттер,

Сулуулугу өчпөй жүрсүн өңүңдүн.

Тоголок ай дагы далай көрүнөр,

Толгонайдын аппак нуру төгүлөр.

Күтө берем алдыдагы өмүрдөн,

Күн келер деп ошол нурга чөмүлөр.

* * *

Көргөндөрдүн көөнүн бурган өзүнө,

Көрдүм сулуу бир келинди Таластан.

Айран таңмын жаратылыш күчүнө,

Адамзаттан мындай жанды жараткан.

Кырдач мурун, мөлтүр булак көздөрү,

Сулуу жүздүн кызылы бар, агы бар.

Атайылап бирөө чегип койгонсуп,

Сол бетинде татынакай калы бар.

Айжамалы ажарлана нурданып,

Мүчө-башын ченеп-бычып койгондой.

Жолугушар—макулдашкан күндөрү,

Жөнөчү элем бир мүнөткө ойлонбой.

* * * 

Ушунчалык мага жагат мүнөзүң,
Ушак-айың сөздөн алыс жүрөсүң.

Жаркын кабак жалгыз сага жарашкан,

Жаш баладай куулугу жок күлөсүң.

Ишенимдүү кадам таштап басасың,

Ичиң кенен, мөл булактай тазасың.

Санаасы жок, турмушка тик караган,

Сага окшогон аялзаты жашасын.

Жалбырттаган жаштык сезим күч алып,

Жашоо барат күндөн-күнгө кыскарып.

Тотукушум, агайыңды ала жүр,

Көңүлүңдүн бир жерине кыстарып.

* * *

Суроо салса: «Чын сүйүү барбы?» деген,

«Ооба» деп шашыламын алды менен.

Махабат качкан куштай колго тийбей,

Мага окшогон бирөөгө жарды белең?

Өзүңдү бала кезден сүйгөн элем,

Өзүңдү меники деп жүргөн элем.

Арадан бир кызматчы илип кетип,

Ашыктык азабына күйгөн элем.

Сагынып азыр деле азап чегем,

Санаамда сени менен жашап келем.

Алдыда билбейм канча өмүр калды,

Кыялда сени менен жашай берем.

Өзүңдү бир көрсөм деп самай берем,

Өзүңө жакшы тилек каалай берем.

Өмүрүм өз чегине жеткичекти,

Өзүм тарткан сүрөтүң карай берем.

* * *

Окудук бала чактан бир класста,

Онду бүтүп күйөөгө качып кеттиң.

Эсибизден тандырып баарыбызды,

Э, Турар, неге мынча шашып кеттиң?

Баш коштуң райондук кызматчыга,

Бачым эле табышып бир бириңди.

Токтотпой окууңду улантканда,

Доктору болот элең бир илимдин.

Окутуп, тарбиялап катарга кош,

Окуучунун тил албас «жиндилерин».

Өзүңдөй мүнөзү бар жылуу-жумшак,

Өсө берсин артыңдан сиңдилериң.

* * *

Түрктөрдүн жылдыз кызы Түркан Шорай,

Туулбаптыр кыргызда, атаң көр ай.

Өңүңдү түшүмдө да көрө албадым,

Өзүм тарткан сүрөттү берем карай.

Экрандан бир көрүп элесиңди,

Эбактан эңсөө менен жашап келем.

Алтымышка жакындап калсам дагы,

Азыркы күнгө чейин азап чегем.

Өлкөңө түрк калкынын сулуу кызы,

Өмүрдө бир жолу эле барсам болду.

Казакбай тартууласын бүт өнөрүн,

Каалаганым өзүңдөн алсам болду. 

* * *

Беш көкүл кыз кезиңде сүйгөн элем,

Өчө элек аликүнчө ошол сезим.

Эңшерип өмүрүмдүн бир кыйласын,

Элүү деген белести ашкан кезим.

Азыр дагы сакталуу элесимде,

Акыл толгон сурмалуу кара көзүң.

Көз жуумп, жаштык жакка сереп салсам,

Көрүнөт кошоктошкон алма төшүң.

Ишке ашпады тилегим өпсөм деген,

Ичтеги кумарымды төксөм деген.

Өмүрүм өз чегине жеткичекти,

Өзүңө тилек кылам, жетсем деген.

* * *
Экрандан көрөмүн элесиңди,

Эңсетпей бери түшүп келесиңби.

Эрдим тийсе ыраазы болот элем,

Эң болбосо колуңду бересиңби?

Бу Чолпон кабак ачып күлөр бекен,

Же дайым зымырайып жүрөр бекен.

Бир жолку күлкүсүнө ашык болдум,

Ушуну көңүлүнө түйөр бекен?

Чолпонусуң жылдыздын жанып турган,

Тоо гүлүсүң төшүмө тагып турган.

Билимиң бар, өңүң бар ууз сүттөй,

Бир башкача акынга жагып турган.

Асмандан Чолпон болуп бөлүнөсүң,

Ай күмүш нуру болуп төгүлөсүң.

Өзгөлөр эмне десе ошо десин,

Өзүмө Айчүрөктөй көрүнөсүң.

* * *

Сага жетпей канча жигит кор болду,

Саргайышып кайгы-муңу зор болду.

Күкүк болуп, Зейнебине жете албай,

Күнү бүгүн ырдап жүрөт Жолболду.

Аруу сезим мени дагы жүгөндөйт,

Арнап жазар ырым сага түгөнбөйт.

Санаа-ойдон орун алып элесиң,

Сага деген махабатым түк өлбөйт.

Өмүр бою кемибесин турмушуң,

Өчпөй турсун асмандагы жылдызың.

Баасы кымбат сага окшогон нур кызын,

Барктап алат Ала-Тоолук кыргызым.

* * *

Жыпар жыттуу табы ысык илебиңе,

Жылынсам турган кезде суук болуп.

Боюңду керегедей сен да жайсаң,

Башына мен сайылсам уук болуп.

Асманды тирей өскөн чынар болсоң,

Асылып мен тырмышып чыгар болсом.

О, Чынар, бетти сылай жүргөн желге,

Бешик болуп терметип турар болсоң.

Жарыктык ушунчалык чырайлуусуң,

Жашырбай айтып берчи бааң канча?

Өмүрдөгү байлыгым саят элем,

Өзүңдөн бир жолу эле шаам канса!

* * *

Көк-жашыл, кызыл-тазыл бойок экен,

Көңүлүңө түр салып койот экен.

Көздөрүнөн учкундар жанып турса,

Көөдөнүң ырахатка тойот экен.

Мөлтүрөгөн булактай таза экен,

Марал сындуу керилип басат экен.

Көрүшүп калсаң эгер жолугушуп,

Көңүлүңдү кирдеген ачат экен.

Тоо гүлүндөй үлбүрөп назик экен,

Толгон айдай кабагы ачык экен.

Акырында айтайын деген оюм—

Агайы Шайыргүлгө ашык экен.

* * *

Али жүрөт мектептеги элесиң,

Ашып өттүң жыйырма үчтүн белесин.

Эчен жылдар өтсө дагы арадан,

Элеонора, эңсеттирип келесиң.

Жакшы менин сага деген тилегим,

Жашап келем үзүлбөстөн күдөрүм.

Өгүнчөрөөк көргөнүмдө өзүңдү,

Өз ордунан козголду го жүрөгүм.

Сенде жаштык, өң-түс, билим, баары бар,

Сени менен баш кошкондун багы бар.

Ашык болгон жашы өтүп калса да,

Агайыңды жаш жигиттей кабыл ал.

* * *

Кечке дейре иш кыласың бир тынбай,

Ксерого кагаздарды көчүрүп.

Өчүрөдсүз бүтүрөсүң ишимди,

Өчүрөддө турса дагы көпчүлүк.

Келгенимде жарк ачылып бешенең,

Эмнегедир табышмактуу карашың.

Кетеримде жалжал карап жароокер,

«Биздин жакка келип тур» деп каласың.

Элла аттуу татар кызы айтамак,

Эми мен да келчү болдум акмалап.

Жалындады сага деген сезимдер,

Кайсы күнү үмүт-тилек акталат?..

* * *

Көңүлүң чөгүп турса ачсам деймин,

Колтуктап бак ичинде басам деймин.

Жүр дегенде кыйылбай макул деген,

Жүрөгүңдүн ачкычын тапсам деймин.

Өзүңө арнап көп ырлар жазсам деймин,

Өзүңө бир башкача жаксам деймин.

Макул көрсөң катарлаш чабак уруп,

Махабат дайрасында аксам деймин.

Жанаша эзилишип жатсам деймин,

Жан дүйнөңдүн ачкычын тапсам деймин.

Магдырап бүт дүйнөнү унуттурган,

Махабаттын бал даамын татсам деймин.

* * *

Таластын тоолоруна чыккан барбы,

Таптаза абасынан жуткан барбы.

Таң эрте токоюнда басып жүрүп,

Таңшыган булбул үнүн уккан барбы?

Боз чымчык көзгө деле толуму жок,

Булбулуң канаттуунун ырчы кушу.

Ал эми Эсенбүбү карындашым,

Ала-Тоонун булбулдай ырчы кызы.

Агайың айткан жерге басып келчи,

Аярланып кармалбай шашып келчи.

Коңгуроо үнүң менен обон созуп,

Көңүлүм чөгүп турат–ачып берчи.

АР КЫЛ ЫРЛАР

АБДЫЛДА
Абдылда атту бир топ бар айылымда,

Айтарым сакалдынын Абдылдасы.

–Мектепке баратканда көзгө сайган,

Эсиңдеби шыбыргак кардын жаашы?

Күңгөйдөгү кыштоого барган жолдо,

Күүгүм талаш иңирде кечиндеги,

Жарганаттар шуу этип учуп өтсө,

Жата калган учурлар эсиңдеби?

Жыртык кийиз чокойлор суу болгондо,

Жыңайлак сары карды кечип жүрдүк.

Ошондо да мектепке такай келип,

Ордубузда калбастан көчүп жүрдүк.

Бирибизден кызганбай тең бөлүштүк,

Бир сындырым калама арпа нанды…

Андан бери көптөгөн жылдар өтүп,

Ал мезгил элес болуп артта калды.

Жолубуз жакшы болду буйрук экен,

Жогорку окуу жайын бүтүп алдык.

Ар кайсы кызматтарды өтөп келип,

Ар кандай дөөлөт, пейил күтүп алдык.

Короюп кыр салабыз ар кимибиз,

Кокустан жолугушсак ушул тапта.

Калп эле: «Ой, кандайсың?» деген болуп,

Кол берип, бөлүнөбүз туш-туш жакка.

АГАТАЙЫМ

Атың болуп, алыска чабылайын,

Алыс жүрсөң жол карап сагынайын.

Үшүсөң турган кезде суук болуп,

Үстүңө тонуң болуп жабылайын.

Оорусаң дарың болуп дарылайын,

Очокто отуң болуп жагылайын.

Мээнеткеч агайымды сактап жүр деп, 

Мээрман кудайыма жалынайын.

Болоюн нурун чачкан жарык айың,

Мүрөктүн суусу болуп агылайын.

Калкым деп калканч кылган көкүрөгүн, 
Калдайган карааныңдан кагылайын.

Тагдырдын буйругуна багынайын,

Махабат гүлүн мен да тагынайын.

Өйдөлөп жашың барып калса дагы,

Өзүңө жар болууга камынайын.

АЖАЛ ОГУН УТУРЛАЙБЫЗ

Алты катар сандыкка жашынсак да,

Ажалдын чеңгелинен кутулбайбыз.

Билбеймин, канча жылдык өмүр калды,

Бириндеп ажал огун утурлайбыз.

Адамдын кээде өмүрү чорт кыркылат,

Ажалдын билинбеген огу көзөп.

Айла жок, транспорт кырсыгынан,

Абдыбекке муздак көр болду төшөк.

Бирде бар, бирде кайра тарап кеткен,

Биз дагы көчүп жүргөн булуттайбыз.

Аш берген, чай бергениң унутулар,

А бирок адамдыгың унутпайбыз.

АКЫН МЕНЕН АЯЛЫ

–Башты мыкчып, карыш салып кабакты,

Ыр жазам деп кыйналбачы мынчалык.

Уйку калып, тарткычакты азапты,

Төшөгүңө келип жатчы тынч алып.

–Сүйгөн жарым, жанын багып аземдеп,

Кыйналуудан корккон акын акынбы?

Жүрө берсең бош убакта жазам деп,

Мезгил өтүп жедиресиң акыңды.

АЙЫМДАР ЫРЫ

Энчибизге жазылып калган экен,

Эне болуу эң ыйык милдетибиз.

Бака баштуу эркектен, алтын баштуу

Аялды төмөн койгон илдетибиз.

Айымдар, албан ишти беттегиле,

Анан да аша чаап кетпегиле.

Кыйынчылык башыңа түшкөн кезде,

Курманжан энебизди эстегиле.

Айымдар, пас иштерге барбагыла,

Аялзат туусун бийик кармагыла.

Айлаң кетип турганда, сыйынгыла

Апабыз Курманжандын арбагына.

Бийлетип эркектерге келебизби,

Болгону балдар тууган энебизби?

Турмушта жашап өтсөк күрөш менен,

Туу тутуп Курманжандай энебизди.

АЛГАН ЖАР

Жаш кезде аруу-сезим ашып толуп,

Жалындап селкилерге ашык болуп,

Атка окшоп аркандалып, жаш өткөндө,

Алган жар калат экен казык болуп.

Унутуп бир кездеги «жамандыгын»,

Ууртатпай арак бербес сараңдыгын,

Тилин алып, от жагып, күл чыгарып,

Тилейсиң тирүү жүргөн амандыгын.

Эсиңден эбак чыгып, «калгандарың»,

Эң кымбат болот экен алган жарың.

Өзүңдүн да жаныңдан кымбат көрүп,

Ошол тура жашоодо карманганың.

АРАКТЫН КЕЗЕГИНДЕ

(Горбачев заманында)

Ишимден кайткан жолдо көрө койдум,

Котолоп эл чогулуп турган жерди.

–Акыры ким экен?– деп сураганда,

–Менмин,– деп бир жаш селки жооп берди.

Аракка кезек улам өсө берди,

Арт жагымдан келгендер ныкталышып.

Айла жок көпчүлүктүн кысымынан,

Акыры кызга калдым чыпталышып.

Жалындап сезим оргуйт ээ-жаа бербей,

Жашырбай айткан болсом сөз калысын.

Дөшүнү согуп жаткан барскандай, 

Жүрөгүм тарс-турс урат кыз далысын.

АРМАН

Сырыңды билбей башында,

Сымбатыңа кызыгып.

Олтурам азыр кашыңда,

Көзүмдөн жашым сызылып.

Кыз кездеги кыялдын,

Кыпыны да калбады.

Балбылдаган көздөрүң,

Баягындай жанбады.

Акырын сүйлөө жат болуп,

Аркырайсың ар качан.

Жардам бербейт дегеле, 

Жалынып кылган далбасам.

Берем деп беш сом бирөөгө,

Белчемден баттым «күнөөгө».

Тимеле жаман коркуттуң,

Тийем деп башка күйөөгө.

Аз күн болбой сен куудуң,

Айылдан келген инимди.

Бассаң-турсаң айтканың:

«Багамын кайсы бириңди?»

Эки күн жүрүп кетем деп,

Энем да эми каттабайт.

Экөөбүздөн башкалар,

Эшигибизди аттабайт.


АРМАН ЭКЕН

(Анапиянын айтканы)

–Кезинде мен төрөлүп, киндик каным,

Кетмен-Төбө жеринде тамган экен.

Үйрөнүп, тамга таанып, кат жазганды,

Үч-Терек мектебинде алган экем…

Тамшандырган укканды таңшыган үн,

Тагдырыма буюруп калган экен.

Таанылып ырдап чыгып өз жеримде,

Таланттын алгач көзүн жарган экем.

Билимди андан ары улантууга,

Бишкекке филармонияга барган экем.

Ыгын билип, үйрөнүп башкалардан,

Ырчылыкка кенен жол салган экем.

Ээлене эргип чыккан үнүм менен,

Эл толгон залдын ичин жарган экем.

Эчен жылдар ыр ырдап, обон созуп,

Эл-журтумдун алкышын алган экем…

Күйөөң күлүп-жайнап сүрөп турса,

Күлүктүн жүрүшүнө жардам экен.

Акырын тизгингиңди тартып турса,

Аттиң ай, ырчы кызга арман экен!
АСЕЛ АПА
Өңүңдөгү каршы-терши миң бырыш,

Өткөн кылым тарыхынын издери.

Каттап жазса кагаз бети чак келбес,

Катаал тагдыр, оор турмуш тизмеги.

Кайыштырып турса дагы жокчулук,

Кабак-кашым деген жоксуз сиз деги.

Төрөп баккан төрт балаңдын бирөөсү,

Төл башында–Президент биздеги.

Кызы элең ирегелеш казактын,

Кыргыздардын болуп келдиң келини.

Жериң болду, элиң болду түбөлүк,

Жер соорусу–Ала-Тоонун Кемини.

Өгөйлөнбөй Кудай сүйгөн адамсың,

Өлчөбөстөн өмүр берди кеңири.

Кылым баткан карт жүзүңдөн себилет,

Кыл карасыз энеликтин мээрими.
АЧ КӨЗДҮКТӨН АЛЫС БОЛСОК

Азыркылар бийликке умтулушат,

Ач бөрүдөй ыркырап жуткунушат.

Ал “эргулдар” бийликти пайдаланып,

Акырындап байлыкка туйтунушат.

Бакиевдей ажо бар шайлап алган,

Жалданма жан жөкөрлөр жандап алган.

Балдары, инилери... элибиздин,

Байлыгын канжыгага байлап алган.

Арам тамак бийликке келип алып,

Ай чапчыган убада берип алып,

Калкына куму калып карк болушат,

Каймактаган алтынын терип алып.

Кыраан кыргыз аталган эл болобуз,

Кылымдарга белгилүү–кимдигибиз.

Күкүмдөнүп ынтымак ыдыраса,

Күү деп түшөр төбөгө түндүгүбүз.

Амбиция отуна күйбөгүлө,

Алың келсе элди алга сүйрөгүлө.

Адегенде тойгузуп эл курсагын,

Андан кийин тайраңдап бийлегиле.

Бийликти пайдаланбай байлык үчүн,

Билимдүү күйүп-бышат калкы үчүн.

Арамдык, ач көздүктөн алыс болуп,

Ал жумшайт эли үчүн бардык күчүн.

22.12.2006
АЯЛДАМАДА
Ата-энеси чүрөктөй кызы менен,

Автобус токтоор жерге басып келди.

«Алтынчы» автобустан кечигем деп,

Аңгыча бир жаш жигит шашып келди.

Аярлап токтой калды кызды көрүп,

Ал түшөр автобусу жүрүп кетти.

Алаксытып жигиттин бүт сезимин,

Ажары жаш сулуунун буруп кетти.

«Алтынчы» автобусу унутулуп,

Акмалап жаш сулууга көзүн кадайт.

«Алар күткөн автобус келбесе» деп,

Акырын өз ичинен жигит самайт.

Аңгыча «он биринчи» келе калып,

Аны көздөй тигилер жыла берди.

Автобус кеткен жактан көзүн албай,

Аңкайып тиги жигит тура берди…

Ал жигиттен кызына ичи тарып,

Атасы аялына кулак кагат:

–Алиги оңбогурдун сугу түшүп,

Айланайын тимеле көзү жанат.

Аялы жооп берет: «Кыз кезимде

Атышкан далай көздөр мени дагы.

Азамат жигиттердин арасынан,

Абышкам, арбагамын сени дагы».

АЯЛДАРДЫН АРМАНЫ

Аябай жаман турбайбы,

Аял кылып жараткан.

Көргөндөр карайт түктүйүп,

Көтөрүп арак баратсаң.

Эң эле жакшы турбайбы,

Эркек кылып жараткан.

Ийреңдеп басса билинбейт,

Ичип алып арактан.

Аял деген курусун,

Ак түшүп калса чачыңа.

Карыган неме экен дейт,

Карабай сенин жашыңа.

Ак чачтуу эркек мода экен, 

Абышка болуп калса да.

Кыз-келиндер андайдын,

Кызыкпайт жашы канчада?

Тогуз ай бою көтөрүп,

Толготконуң курусун.

Тымызын ойлойт экенсиң,

Тырс этип жандын чыгышын.

Кейийсиң жаның кыйналып,

Кесе тиштеп эринди.

«Кезинде неге тийдим» деп, 

Келтире тилдеп эриңди.

Аялда деги ар барбы,

Алган соң бошоп боюңдан.

Кыналасың эриңе,

Кыйналуу чыгып оюңдан.

БАЗАР-КОРГОН
Көптөн бери көңүлгө алып койгом,

Көрсөм деп эли-жерин Базар-Коргон.

Бирок да шартым болуп келе албадым,

Билинбей мезгил өттү ошол бойдон.

Акындын чыкпай бул жер санаасынан,
Тандадык Түштүк жактын арасынан.

Эл менен учурашып келели деп,
Биз келдик ордо Бишкек калаасынан.

Кооздоп көңүлдөргө түр саламын,

Комузда кол ойнотуп күү чаламын.

Колго алып казагымдын домбурасын,

Кошулуп коңур добуш үн саламын.

Арзып келген элине жаксам болду,

Анча-мынча көңүлүн ачсам болду.

Ач жүрүп, ток жүргөнгө кайыл болуп,

Аман-эсен Бишкеке кайтсам болду
БАКЫТ
Бакыт деген бийик тоонун чокусу,

Ага жетет азап менен кыйналып.

Акылы бар, ар намыстуу адамдар,

Жеңип чыгат бакыт менен сыйланып.

Туу чокуга жетип-жетпей далайлар,

Шыпырылат этегинде жыйналып.

БАЛА БОЙДОН КАЛАМЫН

Жетеленип мен мезгилдин кулумун,

Карап көрсөм, далайлардан улуумун.

Чала кылбай, чоңдун ишин бүтүрүп,

Сактап келем балалыктын жугумун.

Кай бирлерде карыш салып кабагын,

Кадыресе зекип койот аялым:

–Уят экен, калбаат жүрчү зыңкыйып,

Улгайганча ишин кылбай баланын.

–Аялым бар, балдарым бар, үйүм бар,

Коломтодо отум өчпөс күлүм бар.

Балдарыма, сага болгон сүйүүм бар.

Башым тартуу–Мекениме күйүүм бар.

Бул дүйнөдөн үзүлгөнчө карааным,

Жоготпоймун кыялдарын баланын.

Жашоо кызык жаш балача ишенчээк,

Кабылдабай чоң кишинин арамын.

БАШ КОШКОН ЭКИ ЖАШКА
Күнүндө жаш болгонбуз солкулдаган,

Күкүктөп көл-дайрадай толкундаган.

Бий бийлеп, ырдап-чордоп кыз-жигиттер,

Бир азга тыным алып олтурбаган.

Эми биз чоң атабыз, чоң апабыз,

Эринчээк жай турабыз, жай жатабыз.

Ээрчитип неберени колдон алып,

Эртели-кеч шашылбай жай басабыз.

Карааны жаш чагымдын кайда калды?—

Кайрылбас алыс жакта жайда калды.

Качанкы өтүп кеткен жаштыгымды,

Кайрадан кайрып алар айла барбы?

Өтүп кеткен өмүргө топук кылам,

Өмүрлөрдү өмүрлөр улайт улам.

Курагына жеткиле карылыктын,

Кудайдан мен ошону сурап турам.
БЕКМУРЗА
Ичинде кымындай да арамы жок,

Инилүү болгонума кубанамын.

Алган жарың жана да балдарыңдын,

Амандыгын кудайдан суранамын.

А мен болсо өзүмчө ыраазымын,

Атыр аттуу жубайлуу болгонуңа.

Абайлабай кут чачкан үйүңөрдөн,

Атыр жытты жоготуп койбогула.

Атыр жыт үйүңөрдө аңкып турсун,

Ашыңар төгүл-ташыл артып турсун.

Конок болуп үйүңө келген адам,

Корунбай ырахатта балкып турсун.

БИЙЛИК, БАЙЛЫК ДОС БОЛДУ

Бийлик, байлык дос болду,

Бир тизгинге коштолду.

Бир үй-бүлө башкарып,

Бийлиги элдин жок болду.

Байлык, бийлик дос болду,

Башыңа тийген ок болду.

Баштыктын түбү тешилип,

Байлыгы элдин жок болду.

Ал экөө күндүк дос болду,

Алкадык үркүп-коркконду.

Аныкталган күнөө жок,

Айрымдар жалган соттолду.

Көзөмөлдөө бош болду,

Көрүнөө салдык кош колду.

Көчүгүңдү жалаган,

Көп чогулттук досторду.

Биригип алып дос болду,

Бир борбору Ош болду.

Бийликке келип иш билбес,

Билимдүүлөр жок болду.

Алдым-жуттум шок болду,

Алга жылуу токтолду.

Балчайта басып жампаны,

Батинкебиз бок болду.
БИШКЕГИМ

(гимндин долбоору) 
Эзелтеден элибизди саматкан,

Эркиндиктин Ала-Тоодо таңы аткан.

Жеңиштерге шыктандырып Бишкегим,

Желбирете туу көтөрүп бараткан.

Кайрыма: 
Мекенимдин тиреги,

Сүттөй аппак тилеги.

Кан жүргүзгөн тамырга,

Кыргызстан жүрөгү.

Бийиктеген адам акыл-сезими,

Билим, илим, маданият бешиги.

Билим алчу жаштар үчүн ар дайым,

Бишкегимдин кеңири ачык эшиги.

Кайрыма:

Жашыл багы көк обого тирелип,

Жарашыктуу кызыл-тазыл гүл өнүп.

Борбор шаарым түркүн улут очогу,

Биримдикке ширелишкен түбөлүк.

Кайрыма
БОЛСО ДАГЫ КҮНӨЛҮҮ
Чабал бала бирөө менен урушса,

Ал коркутат баякесин чакырып.

Чоңдук кылып, инисине болушса,

Берки бала тийе албайт батынып.

Кай бир эле чоң адамдар мактанып,

Эске салат ошол чабал баланы.

Даражалуу бирөөнө даттанып,

Терс болсо да анын туура талабы.

БООГАЧЫНЫН АРМАНЫ
Ак боз ат калды союлбай,

Алганым калды союлдай.

Айдалып кетип баратам,

Айлыма сөөгүм коюлбай.

Кара атым калды союлбай, 

Катыным калды союлдай.

Кармалып кетип баратам,

Калкыма сөөгүм коюлбай.

Тору атым калды союлбай,

Токолум калды союлдай.

Толгонуп кетип баратам,

Тоолорго сөөгүм коюлбай.

Кызыл ат калды союлбай,

Кымбатым калды союлдай.

Кыйылып кетип баратам, 

Кыргызга сөөгүм коюлбай.

Жээрде атым калды союлбай,

Жан биргем калды союлдай.

Желдетке кеттим айдалып,

Жериме сөөгүм коюлбай.

Эки асый калды союлбай,

Эрмегим калды союлдай.

Ээрчитип кетти желдети,

Элиме сөөгүм коюлбай.

Тулпар ат калды союлбай,

Түгөйүм калды союлдай,

Түрмөгө кеттим айдалып,

Туулган жерге коюлбай.

Аргымак калды союлбай,

Алган жар калды союлдай.

Арманда кетип баратам,

Арымга сөөгүм коюлбай.

Өрүш мал калды союлбай,

Өмүрлөш калды союлдай.

Өлүгүм калар жат жерде,
Өз жерге сөөгүм коюлбай.

БҮБҮГҮЛДҮН БУЛБУЛ ҮНҮ
(Казак калкынын үлкөн ырчы кызы Бүбүгүл Төлөгөновага)
Жан эриткен, 

Жан сергиткен, 

Казак кызы,

Бүбүгүлдүн булбул үнү.

Үн алышкан,

Күү чалышкан,

Булбул менен,

Бүбүгүлдүн булбул үнү.

Багындырган,

Сагындырган,

Бала кезден,

Бүбүгүлдүн булбул үнү.

Сезим сылап,

Көңүл улап,

Шаттандырган,

Бүбүгүлдүн булбул үнү.

Өчпөй калды,

Кетпей калды,

Сезимдерден,

Бүбүгүлдүн булбул үнү.

Ыктай калды,

Чыкпай калды, 

Көңүлдөрдөн,

Бүбүгүлдүн булбул үнү.

ГҮЛЖАНГА (КҮЛЖАНГА) 
Таласымдын кызы экенсиң чүрөктөй,

Арман кылар сени сүйгөн бир өппөй.

Ден соолукта, кубанычта жүрсө дейм,

Көңүлүңө кайгы-капа түнөтпөй.

Аппак тишиң жарашыктуу тизилген,

Күлжан кызым, күлкү кетпей жүзүңдөн,

Түбөлүктүү мыкты жигит тапса дейм,

Сенин таза ич дүйнөңдү түшүнгөн.

Чыбык бойлуу устуканың таза экен,

Булкуп алган бир көргөндүн жүрөгүн.

Теңтуш болсом алаканга салмакмын,

Сага окшогон кыргызымдын чүрөгүн.

Алда кайда артта калган жаштыгым,

Алып жүрөм карылыктын баштыгын.

Агаң сага берип койсун батасын—

Бир кылымдык жашоо жолун баскының.

Күлжандын жандырмагы—“Күлчү жаным”,

Жүзүңдөн күлкү кетпей жүрчү дайым.

Жашоонун ырахаты ушу болот—

Айлана-тегеректин сүйчү баарын.

«ДАЛДАЛ» ГЕЗИТИНЕ

Жаңы гезит «Далдалым», 

Жакшы тилек арнадым.

Тушооң кесип алыпсың,

Эми,

Тууңду бекем кармагын.

Кезиттен көп неме жок,

Билесиң өзүң ал жагын.

Ат жарышка кошулдуң,

Арты болуп калбагын.

Катуу карма өзүңдү,

Калбасын чыгып далдалың.

Бак башында илинген,

Түшөрүн күтпө алманын.

Адал жүрүп, ак сүйлө,

Арам ишке барбагын.

Айнытып элиң койосуң,

Айтсаң сөздүн жалганын.

Чыркырап жаның күйсө да,

Чын айткандан танбагын.

Калк ичинде көбөйсүн,

Кадыр-баркың, салмагың.

Селки-жигит табышсын,

Сенин тийип жардамың.

Анан дагы айтарым,

Акын байкең Казакбай,

Аял-эркек жагынан,

Аянбастыр жардамын!

ДЫЙКАН
Жаанда да жаны тынбайт малчынын,

Малын жаят таң эртеңден камынып.

Тоготпостон шоргологон тамчыны,

Тоодо жүрөт кементайын жамынып.

Жаан төгөт, асман бети айрылып,

Ылайланып жер да калды айдалбай.

Күңгүрөнөт баба дыйкан кайгырып:

«Жөн отурбай, малым болсо жайгандай».

ЖАКШЫ АЯЛ
Жакшы аялдын белгиси,

Жадырап турат жамалы.

Бүлүнүп дүйнөң кетсе да,

Бүркөлүп койбойт кабагы. 

Жарк этип мээрим жүзүнөн,

Жазылбайт такыр саламы.

Унутуп эстен чыгарган,

Убайым менен санааны.

Кадырлап сыйлайт бир тегиз,

Карыны да, баланы.

Ажыратып ал билет,

Акты жана караны.

Тайсалдатып сөз сүйлөп,

Такыр жок анын арамы.

Даамдуу жыты буруксуп,

Дамамат даяр тамагы.

Коноктор келсе дапдаяр,

Коньяк, шампан, арагы.

Кымызын берет кызганбай,

Кызыта бышып сабаны.

Жаңы эле сатып алгандай,

Жаркырайт идиш-аягы.

Таралган чачын калтырбай,

Таптаза болот тарагы.

Башына түшсө кыйындык,

Башкага жаппайт жалааны.

Оттой бербейт жөнү жок,

Ойду, тоону, талааны.

Жөөлүй бербей эрине,

Жөндүү болот талабы.

Каргыш айтып какылдап,

Кагып-силкпейт баланы.

Алып-жутуп жесем деп,

Ачылбайт такыр арааны.

Чуурутуп айтып ушакты,

Чукубайт эски жараны.

Көңүлүң толкуйт бир башка,

Көрүнсө анын карааны.

ЖАШООНУН ЫЙМАН ЖОЛУН ТАНДАЙЛЫЧЫ

Жаман ойду көңүлгө албайлычы,

Жакшы ойдун учугун кармайлычы.

Жамандыкты ойлогон эң чоң күнөө,

Жаалына кудайдын калбайлычы.

Жамандардын жанына барбайлычы.

Жамандыгын сиңирип албайлычы.

Жагымдуу жан сергиткен сөзүн айткан,

Жакындап жакшыларды жандайлычы.

Жан-дүйнөгө бүлүктү салбайлычы,

Жашоодо ыйман жолун тандайлычы.

Жамынбай башкалардын үрп-адатын,

Жакшы салт, наркыбыздан танбайлычы.

Жагжайып көкүрөктү жайбайлычы,

Жайыттарга өзүбүз жайлайлычы.

Жашырып бир четинен сата берип,

Жайыттардан ажырап калбайлычы.

Тетирленип тескери акпайлычы,

Текебер дерделеңдеп баспайлычы.

Кулагым кужулдактан тажап бүттү,

Кур чечен, тапандыкты таштайлычы.

Эшигин көрүнгөндүн какпайлычы,

Эшикти көрүнгөнгө ачпайлычы.

Ээлетип колу туткак шумпайларга,

Элибиздин байлыгын чачпайлычы.

Ар кандай кыйындыктан качпайлычы,

Аргымакты алешем чаппайлычы.

Ала-Тоону калтырган мурас кылып,

Ата-баба үмүтүн актайлычы.

Жалдырап асман карап жатпайлычы,

Жашоонун жаңы жолун тактайлычы.

Жандырып үлбүрөгөн чырагданды,

Жаңыча жашаганды баштайлычы.

28.02.2009
ЖАШТЫГЫМ КАЙДА?

Капкара тармалданган чачым кайда,

Карылуу жыйырма беште жашым кайда.

Селкилердин сезимин кытыгылап,

Серпилип турчу менин кашым кайда?

Жүрөктүн түрсүл каккан күүсү кайда,

Жүзүмдүн бырышы жок түсү кайда.

Көрүнгөн чөп ичинен ийне дагы,

Көз айнексиз көзүмдүн күчү кайда?

Казакбай деп өзгөрбөй атым калды,

Көгала суйдаң жумшак чачым калды.

Качанкы өтүп кеткен жаштыгымдан,

Кара бойдон бир гана кашым калды.

Арт жакта жетимиштей жашым калды,

Ар түркүн өнөр толгон башым калды.

Элүү жыл бирге жашап келатамын,

Эш тутуп Керимкандай асыл жарды.

23.12.2011
ЖАШ ШОПУРДУН ЫРЫ
Грузовой машинаны, 

Күрүлдөтүп айдап жүрөм.

А кээ кезде алыс жолдо,

Апта эмес, айлап жүрөм.

Биздин турмуш дал ушинтип,

Жолдо болмой дамамат.

Жаш келинчек тышка чыкпай,

Жалгыз үйдө камалат.

Кабинаңа сала кет деп,

Кол көтөргөн ар ким бар.

Алып алам кыйыктанбай,

Жолугушса кемпир-чал.

Кереги жок жигиттердин,

Көрүп жалгыз түрүңдү.

Далда жерден башка чаап, 

Алып кетер жүгүңдү.

Кыз-келиндер көрүнсө да,

Капарыма албаймын.

Азгырылып мен аларды,

Кабинама салбаймын.

Кан жолдомун жүрөм алга.

Болбойт артка барышка.

Бирок жүрөк кусаланат,

Жарым калып алыста.
ЖЕЛЕГИҢДИ КӨКӨЛӨТӨ КАРМАГЫН 

(Талас калкына)

Манас неге Талас жерин тандаган?—

Жер соорусу экендигин аңдаган.

Чептей болуп тегерете бийик тоо,

Четтен келип, душман бүлүк салбаган.

Төмөнүндө арпа-буудай эгилип,

Төрлөрүндө мал жайылып сандаган.

Кечээги өткөн жыйырманчы кылымда,

Кендир кескен он алтынчы жылында,

Тууган элим ары-бери удургуп,

Турган кезде тагдыр кылдын кырында.

Кадик акыл билермандар чогулуп,

Качырбаган таластыктын бирин да.

Тууган элим туулушкан намыска,

Тулпар аты мөөрөй алган жарышта.

Берсе берет, бирок өзү башкага,

Белчесинен баткан эмес карызга.

Алып түшкөн эр сайышта жигитти,

Аппак сакал сексендеги абышка!

Алтымыш жыл өткөн чакты карасак,

Албан эмгек бергендерин санасак,

Айдаралиев Рысбектей инсандын,

Атын атап, ырга кошсок жарашат.

Азыр болсо андан калган уулдар,

Ата жолун сыйлуу улап баратат.

Талас калкым, намысыңдан жанбагын,

Тазалыктан, акыйкаттан танбагын.

Ууру, кески… чыкпасынчы арадан,

Уят кылбай Манас ата арбагын.

Жеңиштерден жеңиштерге жетишип,

Желегиңди көкөлөтө кармагын!

ЖЕТЕМБИ?

Адырга чыккан жекенди,

Алтыным сага жетемби?

Алтыным сага жете албай,

Арманда өтүп кетемби.

Кырга бир чыккан жекенди,

Кымбатым сага жетемби?

Кымбатым сага жете албай,

Кыйналып өтүп кетемби.

Күңгөйгө чыккан жекенди,

Күмүшүм сага жетемби.

Күмүшүм сага жете албай, 

Күйүттө өтүп кетемби.

Тектирге чыккан жекенди, 

Теңтушум сага жетемби?

Теңтушум сага жете албай,

Телмирип өтүп кетемби.
ЖУМАБЕК
Жумабек деген бирөө бар,

Оозунан түшпөйт чылымы.

Бирөө зордоп жаткансып,

Бир паска болбойт тынымы.

Жумушчу күндүн жартысы,

Жумшалат ошол чылымга.

«Бычоктор» калат жыйылып,

Үстөлүнүн кырында.

Тамекиси түгөнсө,

Жанын койбойт башканын.

Арданып кээде мындай дейт:

«Ай, ушуну таштадым!»

О, кокуй кайдан таштасын,

Бекер сөз антип айтканы.

Запасы толуп жатпайбы—

«Бычоктор» болот тартканы.

Он метр жерден жыттанат,

Оозунан чыккан илеби.

Башкага ошо жакпасын, 

Жумакең деги билеби?

Чылым деген кысталак—

Өпкөнүн ичи ышталат.

Таза аба жетпей каныңа,

Жыйырма жыл өмүр кыскарат.

ИШЕНБЕЙМИН
Тооруп келген ажалга ишенбеймин,

Досумдан бөлгөнүнө ишенбеймин.

Досумдун өлгөнүнө ишенбеймин.

Досумду көмгөнүнө ишенбеймин.

Тартынбай кыйындыкта жол кошконмун,

Тандап туруп өзүңө жолдош болдум.

Жоруктарың жашоодо үлгү болуп,

Жолдош эмес, жан кыйган жан дос болдум.

Турмуштун кыйындыгы турса сынап,

Турчу элең буйдалбастан акыл курап.

Туш келсе бет алдымдан тоскоолдуктар,

Турармын арбагыңдан акыл сурап.

КАЙРАН ЭНЕМ
Жар болуп кырк жаштагы атабызга,

Жашы жыйырма куракта келген экен.

Көкүрөк муң, көздөрү жашка толуп,

Көп жылы күтүп мени көргөн экен.

Ошол тарткан азабы жетпегенсип,

Отузга жетип-жетпей өлгөн экен.

Кан жутуп, кайгы басып атам байкуш,

Казактын талаасына көмгөн экен.

Атабыз элүү жашта жалгыз калып,

Ажалдын мыйзамына көнгөн экен.

Ападан эрте калып бу Казакең,

Азабын жетимдиктин көргөн экен.

Ошондо жыйырмадагы казак кызы,

Ордуна эне болуп келген экен.

КАЗАК АПАМА
Журтунда казагымдын туулгамын,

Жүзүм чайып суусуна жуунгамын.

Олтуруп коломтонун чекесинде,

Отуна колум кактап жылынгамын.

Казак кемпир кесиптир киндигимди,

Казактарда киндигим каны тамган.

Казак чал азан айтып, жар чакырып,

«Казакбай» деген энчи атымды алгам.

Каадалап карын жарып казак кемпир,

Майын салып оозумду ачып берген.

Тушоомду кесиптир бир баласы,

Эдиреңдей жарышта ашып келген.

Бир кулагым ачыптыр кыргыз күүсү,

Атам черткен Токомдун комузуна.

Бир кулагым шаңк эте ачылыптыр,

Казак черткен домбура добушуна.

Казактын талаасынан жай тааптыр,

Отузга жетип-жетпей кайран энем.

Ошондо жыйырмадагы казак кызы,

Ордун ээлеп алганга айран элем.

Ошентип Мерки жактан казак кызы,

Мен тутунган экинчи энем болду.

Мүнөзү тарс-турс этип чапчаң эле,

Бирок да тамак-ашка кенен болду.

Жетимиш бешинде суусу бүтүп,
Ал дүйнө алды менен атам кетти.

Артында жыйырма жылдай жесир калып,

Жетимиш бир жашында апам кетти.

Эр ортону элүүдөн эбак өттүм,

Эринчээкмин, көңүл жай курсак тойсо.

Илгеркидей Үкүгүл апама окшоп,

Көк желкеге бир койор киши болсо.

Анткен менен ичиме катып жүргөн,

Апама «таарынчым» бар жалгыз гана.

Болгону үч карындаш төрөп берип,

Мен жүрөмүн эркектен жалгыз бала.

КАЗАГЫМ
Мелтиреген жер асты толгон байлык,

Мекениң көз жетпеген кенен жайык.

Тоолук кыргыз конокко барып калса,

Тососуң кучагыңды кенен жайып.

Сары-Өзөк, Сары-Арка, Сары-Жайык,

Сан миңдеген келесиң малың жайып.

Базар, дүкөн тирелип тамак-ашка,

Баратат күндөн күнгө элиң байып.

Казагым, кең талаадай ичиң кенен,

Качан барсам берерге ашың белен.

Кейибей, кетенчиктеп тартынбастан,

Керек десе дос үчүн башың белен.

Комузда, домбурада күүлөр чалам,

Казак, кыргыз ырларын айкай салам.

Качантан ирегелеш катар жашап,

Казагым, сени менен сыймыктанам.

Ичкен суулар түгөнбөй ага берсин,

Ишибиз алга жылып бара берсин.

Кыргыз-казак достугу бекемделип, 

Кылымдан кылымдарга кала берсин!

КАЗАК КЫЗЫ, САГЫНДЫМ КАРААНЫҢДЫ

Казак кызы, сагындым карааныңды,

Кайдасың айтсаң боло кабарыңды.

Отуз жыл өтсө дагы карегимден,

Өчүрбөй келатамын жамалыңды.

Жоготпой али сактап жүрөсүңбү,

Сүрөтүңдү түшүргөн барагымды.

Катарлаша жай таштап кадамыңды,

Кай бирде жаркылдатып кабагыңды.

Отуз күндөй курортто бирге жүрдүк,

Ойго салып кез-кезде агайыңды.

Жүрөгүм аңтарылчу көрүп алып,

Жутканда чай көрүнгөн тамагыңды.

Ала-Тоодон жиберем саламымды,

Аныктап билгим келет кабарыңды.

Эми деле көрсөм деп куштарланам,

Элүүдөн өткөндөгү жамалыңды.

Камынып атайылап издеп барсам,

Калың казак журтунан табамынбы?

КАЗАК, КЫРГЫЗ ДОМБУРАНЫН КЫЛЫНДАЙ

Казак, кыргыз домбуранын кылындай,

Бири үзүлсө бири күүгө келбеген.

Өң-түсүндө айрыма жок кымындай,

Бири талаа, бири тоону жердеген.

Тамашалап айткан экен бир казак:

«Кыргыз уксап менин бетим жапжалпак.

Кымыз ишип, кой, жылкының этин жеп,

Кыргыз уксап мен да кийем ак калпак».

Тамашалап айткан экен бир кыргыз:

«Талашы жок, казак, кыргыз бир тууган.

Кымыз, эт жок курсагыбыз ач калса,

Чөп-чар менен багып алат бир дунган.

Казактарым карынымыз аш дейди,

Кыргыздарым курсагыбыз ач дешет.

Карды ашкан казак туыс ас жейди,

Курсагы ачкан кыргыздарым аш жешет.

Казак кыргыз домбуранын кылындай, 

Бири үзүлсө бири күүгө келбеген.

Казак, кыргыз эгиз баатыр сынындай, 

Каршылашкан жоого намыс бербеген.

Эки кылды бурап күүгө келтирген,

Эки бетим жалпак казак жүзүндөй.

Даңгырата «Сары-Арка» чертилген,

Домбуранын кылы жүрсүн үзүлбөй.

КАМИЙЛА КАЗАК КЫЗЫ, КАРЫНДАСЫМ

Камийла, казак кызы карындасым,

Каалаймын аман жүрсүн алтын басың.

Карагым, ашык маңдай кабагыңа,

Кайгынын көлеңкеси тартылмасын.

Кастарың карлыгаштын канатындай, 

Көздериң жулдыз болуп жанатындай.

Күнүгө көрүү үшин дидарыңды,

Гүл кылып көкүрөккө тагатындай.

Кыз болса сендей болсын мөлдир булак,

Кыргыздын жигиттерин гашык кылып.

Жүректер бир сен үшин согып жатыр,

Жүргин деп сени көздей асыктырып.

КАЛИЧАГА

(Көрүстөн ташына чегилген ыр)

Аппак жарык чачып турган жан элең,

Ала жипти аттабаган жар элең.

Адилеттүү, ачык колдуу, кең пейил,

Алыш-бериш салтына да шар элең.

Атың уйкаш Пайгамбардын зайыбы—

Акылы мол Хадичадай бар элең.

КАЛЕМ САП МЕНЕН КАРАНДАШ
(тамсил)

Бала кезден дос болду,

Калем сап менен карандаш.

Ортого салып болгонун,

Ой-тилеги таламдаш.

Эр жүрөк эле калем сап,

Эчтемеден жазганбай.

Таамай айтчу өз оюн,

Ташка тамга баскандай.

Жүргөнү оор-басырык,

Азгырбайт аны азгырык.

Жети өлчөп, бир кесип,

Иш кылбайт такыр шашылып.

Кайпакбай болчу карандаш,

Калп эле күлүп сүйлөгөн.

Каршы болуп бирөөгө,

Конфликти сүйбөгөн.

Көзү жеткен ишке да,

Көрсөтпөй анча каршылык.

«Өчүргүч» деген досуна,

Өчүртчү изин жашырып.

Мансапкордун үстүнөн,

Келтире сынды жазышты.

Чындыкка күбө биз дешип,

Кол тамгасын басышты.

Куулук кылып карандаш,

Өчүртүп койду өз атын.

«Арызчыл» деп калем сап, 

Алдырып койду кызматын.

Карандаш ээлеп ал ишти,

Кайкая басып шат жүрөт.

Кампайтып коюп курсагын,

Карс-карс эте калп күлөт.

КАНА КУЙЧУ…
Байоолорду үмтөттүрүп, ишендирип караткан,

Башы жоктун «бал» сөзү бар, жан кейитип тажаткан.

Сопсоо туруп, мас болгуча анын келжир сөзүнө,

Сонун болор мас болгонум кадимки эле арактан.

Башы жоктун «пайдубалдуу» көп убада кур сөзүн,

Басып кетер «ичкич» акын Байдылданын бир сөзү.

Барып сыйын, көр үмүткө, кур дүрмөткө алданбай,

Мазар сага Мидин менен Райкандын мүрзөсү.

Көп сөздөргө азгырылып, үмүт кылам, жүз бурам,

Көңүл калып, жалган сөздөн сабырымды суз кылам.

Башым ооруйт, пайдасы жок, жайгара айткан кур сөздөн,

Баса куйчу, андан көрө «эргулуңдан» жүз грамм.

Жалганчылык, алдамчылык жанга батты, тажатты,

Жанды кыйып, көздөсөмбү тиги дүйнө тарапты.

Түбөлүккө көр түбүндө жата берем мас болуп,

Коюп койсо мүрзө үстүнө бир бөтөлкө аракты.

Койо турчу, дале болсо үмүт үзбөй турайын,

Аңгычакты «эргулуңдан» шыпырманы урайын.

Бүгүнкүнүн будуң-чаңын аз да болсо унутуп,

Кирдеп кеткен, шейшеби жок төшөгүмө кулайын…

2000-жыл

«КАРА ДАЛЫ» АТ КОНУП…
Жаштык күлгүн чагыңда,

Жыпар жытың аңкыган.

Көргөндө сулуу жүзүңдү,

Көп жигиттер арзыган…

Ичкен ашың унутуп,

Илимдин түштүң артынан.

Аз-аздап барып жоголду,

Адепки ашык болгондор,

Артыңдан ээрчип самсыган.

Токтобой мезгил тынымга,

Топ жылды камтып арага.

Керсары болуп үңүлгөн—

Кетпеди эмгек талаага.

Кырк жашыңда жактадың,

Кандидаттык даража.

Эркектерди унуттуң,

Эч бири келбей санааңа.

Эки эмчекти ийитип, 

Эмизбедиң балага.

Кандидаттык билимиң,

Эркек болуп бербеди.

Катып калган денеңе,

Эрмек болуп бербеди.

Агарган чачың карайтып,

Бойок болуп бербеди.

Отоо чөптөн арылткан,

Орок болуп бербеди.

Койнуңда жаткан бир жолу,

“Конок” болуп бербеди.

Эркектен денең жат болуп,

Эмилбей эмчек «дат» болуп.

Жеңе деген атың жок,

Эне деген атың жок, 

Кайран өмүр өтөт ээ,

«Кара далы» ат конуп…

КАРАКОЛДУН ТЕРЕКТЕРИ
Казкатар катарлашып өсүп чыккан,

Каракол калаасынын теректери.

Калдайып асман тиреп турган менен,

Кана айтчы, алар кимге керек деги?

Көптөрү көңдөйлөнүп баратбайбы?

Көп чиритпей, бир ишке жаратпайбы.

Олтурган отуну жок жармачтарга,

Отун кылып, чиригин таратпайбы.

Ордуна жаңыларын тигишпейби,

Ошону Караколдук билишпейби?

Орустар тиккендиктен «арам» дешип,

Ошондуктан аларга тийишпейби?

КАРЫГАН ЧАЛГА НЕ КЕРЕК?

Карысын бөлөп урматка,

Калдайган караан эл керек.

Бейкутта болуп журт ичи,

Береке чачкан жер керек.

Эң биринчи карыга, 

Эңкейбеген бел керек.

Калыңдап төшөк салынган,

Кадыр-сыйлуу төр керек.

Каткан сөөгүң жумшарткан,

Нымшып чыккан тер керек.

Сеңселткен аппак сакалын,

Серүүндөп жүргөн жел керек.

Жай олтуруп күү черткен,

Жашаң чөптүү дөң керек.

Акыл берген жаштарга,

Айныбаган мээ керек.

Жакшы чыкса балдары,

Жанына кубат-дем берет.

Небере турса эркелеп,

Чөбөрө турса желкелеп.

«Келиңиз ата, чай ич» деп,

Келиндин сыйы эң керек.

Кемпиринин алдында,

Кеткени жакшы эртерээк.

Кор болуп күн көргүчө,

Койнуна алган көр керек!

КАРЫЛЫК
О мезгил, о мезгил, о мезгил,

Жаштыгым уурдап алдыңбы.

Билинбей, 

Алтымыш жашка бардымбы?

Акырдан кетпей жем жеген,

Мен эмне,

Чобур ат болуп калдымбы?

О мезгил, о мезгил, о мезгил,

Жашымдан бердим мээнетти.

Жашап келдим сөөлөттүү.

Канчалык калды өмүрүм,

Мына эми, 

Карыганда берсин дөөлөттү.

О мезгил, о мезгил, о мезгил,

Алтымыш эбак ашсам да,

Ал-күчүм али кайта элек.

Абышка болуп калдың деп, 

Же койчу,

Аялым азыр айта элек.

КЕЛ, ЖАҢЫ ЖЫЛ
Жан дүйнөмдү өзүңө багындырып,

Жаңы жыл, жүргөн элең сагындырып,

Кучак жайып, өзүңдү тосуп алам,

Кубанычка сезимди чагылдырып.

Жаңы жыл, келчи,

Көңүлүң бөлчү.

Сагынып калдым,

Колуңду берчи.

Илебиң ысык,

Кубанып турам, 

Жүрөгүм ысып.

Жаңы жыл, калың жааган карды бергин,

Жана да кырман толо данды бергин.

Туташ жаткан Ала-Тоо аймагына,

Туягына сан жеткис малды бергин.

Кубантып элди,

Жаңы жыл келди.

Белендеп келген,

Белегин берди.

Жообум мындай,

Жакшы иштеп берем,

Жалкоолук кылбай.

Жаңы жыл бейкуттуктун жылы болсун,

Элиме бак-таалайдын нуру консун.

Көп улуттуу Ала-Тоо аймагына,

Достуктун, ынтымактын ыры толсун.

Жаңы жыл келди,

Ырдайлы достор.

Бир жерден жылбай,

Турбайлы, достор.

Бийлейли достор,

Чарчоону бүгүн, 

Билбейли достор!

30.11.2008
КЕЧ КҮЗ

Күн мурунтан чамынып,

Койгонсуп кышка камынып.

Ала-Тоо жатат менсине,

Апакай тонун жамынып.

Асмандын бетин боз чалып, 

Айдалчу жазда кош калып.

Аңгырайт азыр көркү жок,

Айдоонун бети бош калып.

Жайдагы жашыл түрү жок, 

Жалбырактын бири жок.

Тартылып азыр тоо суусу,

Тамырды жулар сүрү жок.

Бута болуп балдарга, 

Бутактарда, талдарда,

Ордун ээлеп булбулдун,

Отурат азыр коң карга.

Күн төбөдөн ыраактап,

Күзгү жамгыр турат жаап.

Болпоюп аппак кыш келет,

Босогону бир аттап.

КОМУЗЧУЛАР
Коңгуроо үн комузун алып колго,

Колдору көзгө илинбей салып жорго.

Чериң бир жазылчу эле, атаң көрү
Чертип турса күүлөрдү Карамолдо.

Өз энчисин элине берип кеткен,

Уктуң беле, Ыбырай терип черткен.

«Боз салкын», «Жыргал күндү» эшиткенде,

Боюң жибип, жан дүйнөң эрип кеткен.

Жеңдерин каруусуна түрүп коюп,

Шекербектин черткенин көрдүң беле?

«Жүрөк толкуйт», «Ак тамак, көк тамакты»,

Укканда кетчү эле го көлкүп дене.

Коңур добуш буроого бурап алып,

Кең көөдөн комузунун жаагын айрып,

Асылбектей черткенди көрө элекмин,

Айтылуу күү—Токомдун «Тогуз кайрык».

Кол тийелекте өзүнчө күүгө келген,

Комуз барбы Болуштун комузундай.

«Саринжи-Бөкөй» күүсүн черткен барбы,

Сабалап Маадазимдин Болушундай.

Тарых баткан дастан күү «Кыргыз көчүн»,

Таасындап ким черте алат Асанбектей.

Айрым бир комузчулар кайрып жүрөт,

Анткен менен баары бир аган жетпейт.

Күүлөрүн укканыңда жанды эриткен,

Комузду Самарбүдөй барбы черткен?

Азырынча андай кыз көрө элекмин,

Аны тарткан сиңдиси кайда кеткен?

КӨППӨГҮН ДА, ЧӨКПӨГҮН

Төбөсү көккө бийиктеп,

Бирде жигит төө минет.

Таманы менен жер таптап,

Бирде жигит жөө жүрөт.

Төөгө минип калганда,

Жөөгө салам берип жүр.

Калганыңда жөө жүрүп,

Көкүрөктү керип жүр.

Төөдөн кетсең куланып,

Жөлөбөйт сени төө минген.

Кучагын жайып ошондо,

Жөлөп калат жөө жүргөн.

Төөгө минер кез келет,

Жөө жүрдүм деп чөкпөгүн.

Шыпырылып түшөсүң,

Төө миндим деп көппөгүн!

КУРАН ОКУП ЖҮРҮШСҮН

Дарыгер оорулууга кеңеш берди:

–Жүрөгүң көтөрө албайт бийик жерди.

Андыктан тоодон ылдый түзгө түшкүн,

Элиң таштап, эл кылып бөтөн элди. 
–Кыйналсам өзүм эле кыйналайын,

Бөөдө эле үй-бүлөмдү кыйнабайын.

Тагдырыма жазылса кыска өмүр,

Көнбөскө чара жок да не кылайын?

Кокус көзүм жумулуп кеткен болсо,

Койгула бөксөдөгү көрүстөнгө.

Эл жүрсүн арбагыма куран окуп,

Эң болбосо мүрзөмдү көрүшкөндө.

Бул сөздү билген билет…билбегендер

Кеп кылды жанын бакпайт дешип туш-туш.

«Башканы таштасам да бул өмүрдө,

Элимди таштай албайм» дегени укмуш!

КУРМАНГАЗЫ
Казактын эки кылдуу домбурасы,

Алганда аны колго Курмангазы,

Ажайып укмуш күүлөр жаралыптыр,

Неге тең ал күүлөрдүн турган баасы?

Куракем көп күүлөрдү черткен экен,

Жел аргы алып жүрүп кеткен экен.

Кечиктирип, эңсетип, зарыктырбай,

Кең казак эл-журтуна жеткен экен.

Калтырган анын бизге ар бир күүсү.

Казактын тарыхынын үзүндүсү.

Кадимкидей көрүнөт кайрыктардан,

Качанкы өткөн турмуш, казак жүзү.

Домбура эл мүдөөсүн ырдап берген,

Досу ким, душманы ким, ылгап берген.

Кара өзгөй, залимдикти бетке айтып,

Калкынын кайгысына ыйлап берген.

Ажырап азат турмуш жыргалынан, 

Чыгалбай залимдердин тырмагынан.

Добушун угам элдин ошондогу,

Домбура күүлөрүнүн ыргагынан.

Аягыңды кишенге жараладың,

Араа менен чынжырын араладың.

Биримдикке чакырган «Ксен ашкан»,

Билемин ара жолдо жаралганын.

Чертилсе домбурада «Кайран энем»,

Кайраттуу Алка
 апанын жүзүн көрөм.

Бүтүндөй эне көркүн ачып берген,

Бул күүнү «Эне гимни» дээр элем.

Көмүлтүп калың элди баскан кайгы,

Көрүп турам укканда «Кишкентайды».

Эл журтун үндөп чыккан азаттыкка,

Эр жүрөк казак жигит Исатайды.

Байкалат берешендик, кең пейилдик,

«Балкаймакты» жакшылап угуп турса.

Кара суу балкаймактай даамданат,

Казак кызы ийилип сунуп турса.

Эмири Бухаранын мыкаачы ашкан,

Эмгекчи элди апаатка учураткан.

Эки көздөн сызылып жашың тамат,

Эки кылда сүйлөсө «Көбүк шашкан».

Жараткан эки кылда Курмангазы,

Неге тең жалгыз гана Сары аркасы»?

Билемин мага эч ким күнөө койбойт,

Атасам мен бул күүнү «Казак маршы».

Күүлөрүң көп бардыгын санабаймын,

Аларды мен угуудан тажабаймын.

Кошулуп домбуранын добушуна,

Комузда чертип черден тарабаймын.
«КҮНӨӨМ» БАР БИР ГАНА
Жарыктык атам Абдыш молдо болгон,

Жабылбай Куран китеп колдо болгон.

«Жакшы жүр, жамандыкка барбагын» деп, 

Жашымдан ыймандуулук жолго койгон.

Көз артып, кол сунбадым башкалардын,

Көзү жырык жараксыз ийнесине.

Сүзүп келем таза ыйман кайыгында,

Сүңгүп кирип сулуулук дүйнөсүнө.

Жан дүйнөм–жакшы ырлар, жакшы обон,

Жан дүйнөм—Орозовдун «Насыйкаты».

Жан дүйнөм—жаратылыш кооздугу,

Жан дүйнөм жана турмуш акыйкаты.

Түз жүрүп шариаттын жолу менен,

Түк дагы кабылбадым айыптарга.

«Күнөөм» бар, атам айтып кетпептир да,

Көз салам чырайы бар зайыптарга.

КҮНӨӨМ ЭМНЕ?
Бала болуп башына жүн чыкканы,

Башка аялга көзү түшүп көрбөдү.

Анан дагы андагы бир касиет,

Адил жүрүп, калпты айтып көнбөдү.

Болмушунда—кырк жыл өткөн өмүрдө,

Болгон эмес жалган учкан «өрдөгү».

Аялына айтып келди бир жолу:

–Болуп келдим бир келиндин койнунда.

–Эмне дейсиң? Кутургандан соосуңбу?

Э, койсоңчу, бул айтканың ойнуң да?

Эри анда: –Күнөө экенин билбепмин,

Эми ошону көңүлгө албай койгун да.

–Анда барып, кирип алгын үстүнө!—

Аялы алды эрин катуу жемеге—

Өткөргөнүн башка аялдын койнунда,

Өлүп кеткир, күнөө эмес дейт, дегеле!

Анда эри жооп айтты кебелбей:

–Ачууңду келтирбегин жөн эле.

Күнөөм эмне, кылганымбы жакшылык,

Күйөөсү жок бир бечара немеге.

Эт оорутуп камчы менен чаппадым,

Мылтык алып, ок чыгарып атпадым.

Байкуш келин өзү сурап турган соң,

Бар болгону эркектигим актадым.

Калпты айтуу шариатта чоң күнөө,

Калп айталбайм аны жакшы билесиң.

«Кирип алгын үйүнө» деп уруштуң,

Кандай акмак таштап кетет бүлөсүн?

Башка аялга теңебеймин өзүңдү,

Балдарымдын энесисиң бир өзүң.

…Эмнегедир калды аялы басылып,

Эми элеки эрин жаткан коркутуп.

Эмне дээрин биле албастан унчукпай,

Эси эңгиреп, жары калды олтуруп.

Эмнеликтен кубанычпы, ызабы,

Эки көзүн мөлт-мөлт жашка толтуруп.

КЫЗДАР ДЕГЕН ЖАКШЫ ЭКЕН

Элжиреткен мээрими,

Эң сонун тура кыз деген.

Кыздын назик жүрөгү,

Кыйнала калсак тыз деген.

Элес албай аларды,

Эрдемсийбиз биз деген.

Карды ачкан эркектер, 

Карындашын издеген.

Аялым төрөп үч уул,

Кыздан Кудай айтпады.

«Казакбай, сенин күнөөң» деп,

Кайра мени айыптады.

«Кийинкиси кыз болор»--

Десем ага жакпады.

Бала жатчу уясын, 

Таптакыр «жаап» таштады.

Колоңдойбуз төрт эркек,

Аялдан жалгыз апабыз.

Жоорун улам жаңыртып,

Жонунан түшпөй жатабыз.

Тамак-ашты базардан,

Ташып жаткан апабыз.

Аш-оокатты казанга,

Асып жаткан апабыз.

Баарыбызды бапестеп,

Багып жаткан апабыз.

Топчуларды үзүлгөн,

Тагып жаткан апабыз.

Үстүбүзгө кийимди,

Алып берген апабыз.

Төшөгүбүз жатарда, 

Салып берген апабыз.

Шымаланып үй ичин,

Сүрүп жаткан апабыз,

Кийимдерди сөгүлгөн,

Бүрүп жаткан апабыз…

Аялыма шыбырайм:

–Алсаң боло кыз төрөп.

Аңтарылтып көздөрүн,

Анда аялым өпкөлөп:

–Болмок беле сенден кыз,

Дагы эркек төрөрмүн.

Беш эркекти багам деп, 

Көргүлүктү көрөрмүн.

Кол-кабыш кылып тирликте,

Болбогула эринчээк.

Андан көрө балаңа,

Алгын дегин келинчек…

Улуу балам үйлөнүп,

Кийирди үйгө келинди.

Түгөнбөс үйдүн түйшүгү,

Эки аялга бөлүндү.

Кайнене окшоп келин да,

Төрөдү эркек баланы.

Тукумунан Абдыштын, 

Кыз төрөлбөй калабы?

А бирок куру сестенбей,

Кудайымдан сурайын.

Адамды үмүт жашатат,

Үмүтүм үзбөй турайын…

Эки кыз удаа төрөдү,

Эрдик кылып келин ай!

Биринин аты Зубейда,

Биринин аты Бегимай.

Эң кичүү келин Аселим

Эки кыз төрөп берди деп,

Элиме кылам жарыя.

Биринин аты Бермет да, 

Биринин аты Дария.

КЫРГЫЗ ЖУРТУМ, КАЗАК КАЛКЫМ

Абалтан ирегелеш казак, кыргыз,

Асманда кошоктошуп жанган жылдыз.

Түк дагы өңүбүздө айрыма жок,

Түбүндө бир атанын балдарыбыз.

Казактар мекендесе талаа жерин,

Кыргыздар тоодо жашап калганыбыз.

Жараткан көп өнөрдү берди мага,

Жакындап ийгиликтер келди мага.

Комузум, казактардын домбурасы,

Кол үзбөс шериктештер болду мага.

Күү чертип комузума үч кыл таккан,

Күү тарттым эки ичек домбурага.

Жараткан Карамолдо, Ыбырайды,

Жашасын өмүр улап кыргыз калкым.

Калтырган Курмангазы, Таттимбетти,

Калың журтум жашасын казак калкым.

Жаппастан чек арасын тосмо коюп,

Жашашсын бир туугандык жасап салтын.

Кагылам, кыргыз журтум, казак калкым!

КЫРГЫЗДЫН ЖИГИТТЕРИ
Бүктөгүн кашабаңдын белин кайрып,

Бүркүтсүңөр кыргыздын жигиттери.

Түн түшүп, эл башына мүшкүл келсе,

Түркүксүңөр кыргыздын жигиттери.

Туягынан таш ыргып чыркыраган,

Тулпарсыңар кыргыздын жигиттери.

Шуулдап канатынан жел ышкырган,

Шумкарсыңар кыргыздын жигиттери.

Туурунда талпынган табы жетип,

Туйгунсуңар кыргыздын жигиттери.

Куйручуктай сөздөрдү чукуп тапкан,

Куудулсуңар кыргыздын жигиттери.

Ар бириңдин оозуңдан ыр төгүлгөн,

Акынсыңар кыргыздын жигиттери.

Багынып баш ийбеген ажал-отко,

Баатырсыңар кыргыздын жигиттери.

Шатыра-шатман күлкү жүзүң жарык,

Шайырсыңар кыргыздын жигиттери.

Кыргыздын эл-жери үчүн жан кыюуга, 

Дайынсыңар кыргыздын жигиттери!

КЫРГЫЗ ЭНЕМ

Жалгыз мени калтырып бул дүйнөгө,

Жаш бойдон көз жумуптур кыргыз энем.

«Жакшы эле» деп билгендер мактап калат,

Жаркылдап ачык кабак, пейли кенен.

«Садагаң-секет кетпей эмне жүрөм?»–

Мага ушинтип жалына берген экен.

Ошол үнү Кудайга жетсе керек,

Отузга жетип-жетпей өлгөн экен.

Энеси балдарына жалынганда,

Эбак өлгөн энемди эстей берем.

«Анчалык жалынбачы аларга» деп,

Астыртан аялымды тескей берем.

Орто жаш артта калды, антсе дагы

Өз эненин мээримин билбей келем.

Апамдын алпештеген жалгыз сөзүн,

Аялымдан табалбай издей берем.

МЕКЕНИМ–КЫРГЫЗСТАН

Мекеним–кырка тоолуу Кыргызстан,

Чокуларын түбөлүк мөңгү баскан.

Мөлт-мөлт эте тамчылап мөңгүлөрдөн,

Мөлтүр суулар өзөндө өргүп аккан.

Мекеним–ачык асман Кыргызстан,

Бейкуттукта каалгып бүркүт учкан.

Түркүн куш: кекилик, чил, кыргоолдору…

Дүркүрөп жакындасаң үркүп учкан.

Мекеним–мал киндиктүү Кыргызстан,

Төрт түлүгү жайлоолоп төргө чыккан.

Колунан не бир буюм жаралууда,

Керемет уздар чыгып келин-кыздан.

Мекеним–байлыгы мол Кыргызстан,

Эгини, жер-жемиштин баары бышкан.

Ала-Тоонун жер астын чалгындасак,

Алтын, күмүш…башкасы дагы чыккан.

Мекеним–жери кооз Кыргызстан,

Ысык-Көл, Соң-Көлдөрү…чалкып жаткан.

Чер токой, сулуу төрлөр, капчыгайлар,

Четтен келген конокту таңыркаткан.

Мекеним–күнөстүү жай Кыргызстан,

Эс алышат түркүн эл келип тыштан.

Эркелетип тоо жели, көл толкуну,

Беш бармак, бал кымыздан даам сызган.

Мекеним—эли нарктуу Кыргызстан,

Меймандос, мээримдүүлүк ыйман туткан.

Жалтанбай намыс үчүн төрөлүшкөн,

Жаштары мелдештерде мөөрөй уткан.

МУХАММЕД БАЙГАМБАРЫМ

Башынан ата-энеси жерге кетип,

Бала кезден Мухаммед жетим өскөн.

Өжөрлөнө күрөшүп тагдыр менен,

Өз киндигин өзү эле кесип өскөн.

Алла Таала асмандан назар салып,

Акыл-эси тезинен жетик өскөн.

Куюн жүргөн кургакта кербен баштап,

Куйкалаган кум-чөлдү кечип өскөн.

Бүтүн элди ыйманга чакырам деп,

Бүт өмүрүн күрөштө кыйнап өткөн.

Жаш, сулуу аялзатын көрүп калса,

Жалындап жүрөк эти туйлап өткөн.

Бактысына жазылбай эмнегедир,

Баласы жок эркектен, ыйлап өткөн.

Баары бир башын сылап эркелетип,

Байгамбар аялзатын сыйлап өткөн.

Аялдан он үчтү алган Байгамбарым,

Ал сүйгөн Айша аттуу алган жарын.

Антсе дагы анысын эч билгизбей,

Алып жүргөн таарынтпай калгандарын.

Аялдары төрөбөй эркек бала,

Ал жашырып ичине армандарын.

Аялзатын ардактап көзү өткөн,

Алтымыш үч жашында Байгамбарым.

НЕБЕРЕ
Айланайын небере,

Акылың тетик дегеле.

Атакелеп сен турсаң,

Арзый түшөм жөн эле.

Кагылайын небере,

Кабагың жарык дегеле.

Күлүп койсоң жаркылдап, 

Күч-кубат берет денеме.

Секетиң болом небере, 

Сезимталсың дегеле,

Сапарда алыс жүргөндө,

Сагынганым сен эле.

Курманың болом небере,

Кудуңдайсың дегеле.

Кусадар болуп турганда, 

Кубантарым сен эле.

Ардагы болуп жүрө бер,

Атаң менен энеңе.

Ээрчий келсин артыңдан,

Экинчи дагы небере.

О, АЯЛДАР!

О, аялдар!

Көңүл бөлүп, кепке кулак түргүлө,

Бул турмуштун жыргалын да билгиле.

Кызыл-тазыл кымкап көйнөк кийгиле.

Колуңарга алтын шакек тагынып,

Кулагыңа акак сөйкө илгиле.

О, аялдар! 

Калган кезде биз жүз жашка жакындап, 

Кадыр-барктуу көргө көөмп салгыла.

Андан кийин жесир болуп калгыла.

Анча тартпай жалгыздыктын азабын,

Артыбыздан кошо ээрчий баргыла.

О, аялдар!

Ага чейин аман-эсен жүргүлө,

Анан дагы аман болсун үй-бүлө.

Акыйлашпай эриңерди сүйгүлө.

Ошондо да ырдап жаткан акынды,

Оюңарга кошо ала жүргүлө.

О, АЯЛЗАТ!
О, аялзат, токтоп турчу мүнөткө,

Оңдонуп тур, тартып алам сүрөткө.

Ортобузга сезим берген табият,

Ойдон чыкпай, жүрө бергин жүрөктө.

Ой бөлүшчү, кулак түрүп тыңдайын.

Ой-кыялды башка жакка бурбайын.

Обон кошуп, өзүңө арнап ыр жазып,

Оболото комуз менен ырдайын.

Айымдарга арнап жазган ырларым,

Айтып берет анын ички сырларын.

Аялзаттан алып турган ырахат,

Алмаштырбайт башка турмуш жыргалын.

Жакшылыкта, жамандыкта күйгөн сен,

Жалындатып кумар отун үйгөн сен.

Жан-дүйнөмө кубат берген, күч берген,

Жашоодогу көзгө басар дүйнөм сен!

О, ЖИГИТТЕР!

О, жигиттер, кең бололу,

Оорулууга эм бололу.

Эгер түшсө кыйынчылык,

Элибизге бел бололу.

Жармачтарга дем бололу,

Жан сергиткен жел бололу.

Калкын жоодон сактап келген,

Кан Манастай эр бололу.

Түсү алтын кен бололу,

Түшүм берген жер бололу.

Бардык жактан өнүп-өскөн,

Башка элге тең бололу.

Арстандай шер бололу,

Алган жарга тең бололу.

Тоготпогон тоскоолдукту,

Тоодон түшкөн сел бололу.

Көлкүп жаткан көл бололу,

Көбүктөнбөй мөл бололу.

Көңүлдү ачкан басканыңда,

Көгүш-жашаң төр бололу.

Үй-бүлөгө кол бололу,

Үшүгөнгө тон бололу.

Бөтөндөргө кешик арткан,

Бөксө болбой мол бололу.

Кедеңдебей чоң бололу,

Кежирленбей оң бололу.

Багыт берген адашканга,

Баса турган жол бололу.

Жарык чачкан таң бололу,

Жабык жүрбөй шар бололу.

Опол тоодой бийик турган,

О, жигиттер, бар бололу!

ӨЗҮМЧҮЛДӨРГӨ
Эгерим тик карабай чоңдун көзүн,

Эшикке жылып чыгып арты менен.

Ошол да бир тирилик көрүп жатыр,

Опоңой олжо кылган «даңкы» менен.

«Азамат» атка конот дагы бирөө,

Анткени андайлардын алкы кенен.

Акырын эл байлыгын кемирип жеп,

Ал жашайт «алыш-бериш» салты менен.

Бирөө бар акылы пас, билими чак,

Бүтүндү чаташтырып жарты менен.

Баары бир кур кыйкырып эл башкарат,

Баркы бар байкесинин арты менен.

Жамандап дагы бирөө башкаларды,

Жагынат чоңдоруна калпы менен.

Керт башы аман турса болгону да,

Кенедей иши болбойт жалпы менен.

Жамандык-жакшылыкта алыстабай,

Жакшы адам бирге болот калкы менен.

Иликтеп ал-жагдайды таразага,

Иш кылат эл-журтунун шарты менен.

ӨКҮНҮЧ
Те бир кезде тартуулагам жалпыга,

Ырларымдын бирин-серин тамчысын.

Мен тууралуу жылуу сөздөр айтыла—

Элим күткөн талантымдын артышын.

Көр тирликтин тузагына байланып,

Өтүп кетти өмүрүмдүн жартысы.

Курсак тойсо көңүл ага жайланып,

Ыр жазылбай, элге болдум калпычы.

Улам күчөп, чып-чып этип жонума,

Сүрөө берет намысымдын камчысы.

Киришейин калем алып колума,

Тек кетпесин өмүрүмдүн аркысы.

САГЫНДЫМ
Чүкө атып, чикит чаап, чакан ойноп,

Сагындым бала чагым өткөн жерди.

Арпа-Тектир кырынан ай көрүнүп,

Сагындым айыл кызын өпкөн жерди.

Туптунук мөлтүрөгөн тоо суусунан,

Сагындым жата калып жутканымды.

Ок-Жетпестин бетинен отун алып, 

Сагындым улар үнүн укканымды.

Ак чөлмөктү ыргытып, издеп таппай, 

Сагындым ай шоолалуу айыл түнүн.

Кубалашып кур таштоо оюнунда,

Сагындым кыз-келиндин шайыр үнүн.

Балдар болуп жумуштан качып барып,

Сагындым тоо суусуна түшкөнүмдү.

Мөңгүдөн агып келген муздак сууга,

Сагындым чабак уруп сүзгөнүмдү.

Окууну улантмакка Фрунзеге,

Эстеп келем айылдан кеткенимди.

Он жыл окуп, талыкпай билим алган,

Сагындым Көк-Арыктай мектебимди.

Бул кезде карылыкка кадам койгон,

Сагындым Кесексары, Сакимбайды.

Айылымдын элине каалоо-тилек,

Баарыбыз токсон, жүзгө жакындайлы.

САЙРАГА
Жаш кезиңден баш коштуңар,

Бири-бириң жактырып.

Күндөр өттү ынтымактуу,

Күлүп-ойноп каткырып.

Үстү-үстүнө удаалатып,

Үчтү тууп таштадың.

Кийинчерээк күйөөңө,

Кырың сала баштадың.

Ырас, анын түнттүгү бар,

Бир сөз чыкпай оозунан.

Анткен менен жакшы жери,

Ар иш келчү колунан.

Итаяктан айрымасыз,

Идиштериң жуулбай.

Төрдө жатты баш-аламан,

Төшөктөрүң жыйылбай.

Убагында чайкалбастан,

Додо болду кирлериң.

Күйөөңдүн күңкүл сөзүн,

Кулагыңа илбедиң.

Буусу чыгып буркулдаган,

Ысык тамак бербедиң.

Ууртай коюп ичимдиктен,

Ушакташмай эрмегиң.

Сырың билген жек-жааттар,

Калды такыр каттабай.

Жолдош-жоро алыстады,

Босогоңду аттабай.

Өз боюңдан оолактаттың,

Сыйлай албай эриңди.

Акырында таап алды,

Алыстан бир келинди.

Жашап жатат ушул күндө,

Ал экөө татына.

Жаман-жакшы сөз айтышпайт,

Бири-биринин атына.

Качан болсо дасторконго,

Койот түркүн тамагын.

Кез-кезинде өзү сунат,

Бир стакан арагын.

Ар аптада алмаштырат,

Шейшептердин жаңысын.

Анан жакшы билет экен, 

Төшөктүн да маңызын.

Накыл кеп бар: «Жакшы катын,

Жаман эрди эр кылат.

Жаман катын тили сайрап,

Жакшы эрди жер кылат».

САРЫ-ӨЗӨН ЧҮЙ

Кылымдап чокуларын мөңгү баскан,

Кыргыздын кыркалекей тоосу жактан,

Сагынтып Сары-Өзөндүн кең талаасын,

Салаалап сай-коктудан суулар аккан.

Оокаты өтпөй, элинен азып качкан,

Орошон Сары-Өзөндөн бакыт тапкан.

Тиричилик кылгандын жайын билбес,

Тилемчи да кол сунуп жанын бакан.

Арча, кайың, карагай… өсүп-өнгөн,

Аркырап тоонун суусу шашып өрдөн.

Ала-Арча, Аламүдүн, Кегетисин,

Аралап көңүл ачып басып көргөм.

Жабылуу таланттардын көзүн жарган,

Жаштарга илим-билим жолун салган.

Кыргызстан борбору Бишкек шаары,

Кең Чүйдүн ортосунан орун алган.

Келген элем окууга Талас жактан,

Кең Чүйдөн келечектүү убай тапкам.

Бишкектен инженерлик кесип алып,

Билимдүү—көлдүн кызы, жубай тапкам.

Балдарым Чүй жеринде төрөлүштү,

Бактылуу балалыкка бөлөнүштү.

Бардыгы тең жогорку билим алып,

Барк-нарктуу өсүп-өнүп көгөрүштү.

Ата-энеси Чоң-Кемин деген жерден,

А кийин Чүй жерине көчүп келген.

Алдык биз тун келинди—Кенжеканды,

Аныбыз үч небере төрөп берген.

Ак көңүл, ачык колдуу үйдүн куту,

Акак таштай туптунук ичи-тышы.

Алганы кенже уулумдун—Сардарымдын,

Асел да Кең-Булуңдук Чүйдүн кызы.

СӨӨГҮҢДӨН БӨЛҮШКҮН

Адам менен айбандардын айрымасын карасак,

Айбан иттер ыркырашып, сөөктөрдү талашат.

Күркүрөгөн күр дөбөттөр ээлеп алып баарысын,

Күчсүз иттер четке чыгып, үлүрөйө карашат.

Адамдар да байлык десе жакалашат, урушат,

Алдым-жуттум «күр дөбөттөр» байлыктарга тунушат.

Колдорунда бийлиги жок, жармач калган башкасы,

Колун сунуп, көчөлөрдө кайыр сурап турушат.

Алкымыңдан май кылгырып, болушунча жеп-ичтиң,

Ай «Күр дөбөт!», тоюп бүттүң, сөөгүңдөн бөлүшкүн.

Алсыз «иттер» кынжыйышат, сенин көзүң карашып,

Ачка калбай, алар деле өз күндөрүн көрүшсүн!

2000-жыл

СУЛУУЛАР КИМДЕР ҮЧҮН ЖАРАЛЫШКАН?

Биз кимбиз жаманбызбы, жакшыбызбы,

Билимдүү же бир жүргөн бакшыбызбы?

Баарыбыз бала кезден үмүт кылып, 

Байлайбыз сулууларга бактыбызды

Сулуу аз жетет алар кимибизге,

Жар болот бактыбыз бар бирибизге.

Калгандар буйруганды үйгө кийрип,

Сулуулар жашап калат дилибизде.

Сулууга кимдер даап баралышкан,

Сулуулар кимдер үчүн жаралышкан?

Суусатып, бирок суусун кандырбаган,

Сулуулар миңдер үчүн жаралышкан!

СУЛУУЛУК КАСИЕТИ
(аялыма)

Каректерим сулууларга урунса,

Кабак бүркөп, бузулат да ырайың.

Кантип эле күнөө болсун койсоңчу, 

Карап коюу сулуу аял чырайын.

Көп эркектин сага түшөт көздөрү,

Көчө менен биз басканда жанаша.

Менин ага такыр ичим ачышпайт,

Мейли эмне экен, карай берсин караса.

Чай көрүнгөн тунук аппак тамактан, 

Сулуулукту суктансын деп жараткан.

Касиети сулуулуктун ушунда,

Карабайын десең дагы караткан.

ТАМАРА 
(медсестра)

Билбеймин өмүр баянын,

Билбеймин ата-энесин.

Бир-эки сап ыр жаздым,

Бир көрүп туруп элесин.

Өзгөгө теңеп карасак,

Өмүрү кымбат адамдын.

Ажалдын колун кишендейт,

Дарыгери замандын.

Дарыгер керек душманга,

Дарыгер керек тууганга.

Даай албайт ажалың,

Дарыгер жанда турганда.

Билбедим укол салганча,

Колуңдун жеңил экенин.

Оюма келди: «Кыйналбай,

Бул кыздан качып кетейин».

Айла жок уялганымдан,

Тосуп бердим колумду.

Спирт менен тазалап,

Ийне саяр орунду.

Назик, жумшак сол колуң,

Акырын басып билекти.

Тамырын таптың бат эле,

Тартканымча илепти.

 «Ооруган жокпу, агай?» деп,

Жылмайып мени карадың.

Ошондо гана байкадым,

Ойноок көз, нурдуу жамалың.

Күсөчү болдум күндө эле,

Тамара качан келет деп.

Дарыгер кызым колунан,

Дарысын качан берет деп.

Адептүү сылык жүргөнүң,

Артыла берсин билгениң.

Дарылардын дарысы—

Даамдуу назик күлгөнүң.

Дарыгер кызым аман бол,

Дайыма эстеп жүрөйүн.

Койбосо болду кор кылып, 

Койнуңда жаткан түгөйүң.

Тамара бизди баккан кыз,

Тамырды таамай тапкан кыз.

Ак маңдай жүзү ажарлуу,

Агайына жаккан кыз.

Өз ишин билген жакшы кыз,

Өхөлөп кетсе шаштыбыз.

Уколун салып жупжумшак,

Умачтай көздү аччу кыз.

Тилейбиз анын бактысын,

Тилегиң артсын ак кызым.

Жүдөгөн оору болсом да, 

Жүрөктүн берем жартысын.

ТАКСИ АЙДООЧУНУН ЫРЫ
Такси айдоону оңой дешет,

Такыр андай эмес да.

Тамшанышат көрө албастар,

Табышат деп көп акча.

Күн айдайсың, түн айдайсың,

«Күлүгүңдү» камчылап.

Уңкул-чуңкул жаман жолдо,

Бүткөн боюң жанчылат.

Карап турсаң ар ким түшөт,

Карысы бар, жашы бар.

Аял түшөт, эркек түшөт,

Арасында масы бар.

Бир сом үчүн биз байкушту,

Бирде кетет мууздап.

Келатканы артыңдагы,

Кээде жипке муунтат…

Машинаңа түшкөндөр бар,

Марал сындуу кыз-келин.

«Болк» дей түшөт көргөнүңдө,

Бойонушкан жүздөрүн.

Бүлүндүрөт делебеңди,

Буруксуган кыз жыты.

Ээрчип арттан караттырат,

Элик сындуу түз буту.

Катын-калач көргөнүңдө,

Кармай албай эркиңи.

Көмөлөнүп калып жүрбө,

Көөнүң ээрчип селкини.

Аял жандуу эркек адам,

Иштей албайт таксиде.

Сезимиңди дүүлүктүрүп,

Селкилерди ээрчибе.

ТИЛИН АЛБАЙМ
Аялым стандартка салам деди, 

А бирок мен болбодум жаман жери.

Өзгөлөрдүн көрсөтмө буйругусуз, 

Өз алдынча жашайбы адам деги?

Аялым түз жол менен жүргүн деди,

Мен күлсөм мени туурап күлгүн деди.

Өзүмдөн алыстабай бирге болуп,

Өзгөнү көзүң менен «сүйгүн» деди.

Аялым бир калыпка салмай болду,

«Алтыным» деп кез-кезде алдай койду.

Каалаган жолу менен кадам таштап,

Казакең анын тилин албай койду.

ТОО ЖЕЛИ БОЛУП КАЛБАГАМ
Ак мөңгүлүү тоо жактан,

Агылып жумшак жел келет.

Айтышкан өңдүү сырларын, 

Акырын дарак термелет.

Токтолуп калбай тынымга,

Тоо суусу сайда күү чалат.

Жаткансып издеп түгөйүн,

Жакындан бир куш үн салат.

Балалык калып алыста, 

Бакытын таап издеген.

Бадалдуу бактын түбүндө,

Бир жигит турат кыз менен.

Көптөн бери таанышып,

Көрсө да кызды күнүгө.

Жүрөгү даабайт негедир,

Жүзүнөн кызды сүйүүгө.

А бирок ойноок тоо жели,

Аймалайт кызды өзүнчө.

Таандык өңдүү ошого,

Тартынбайт жигит көзүнчө.

Кыймылсыз турат жаш жигит, 

Кыз колун эбак кармаган.

Ичинен ойлойт: «Эмне үчүн,

Маңкайган аппак кыз жүзүн,

Аймалап эркин өпкөндөй,

Тоо жели болуп калбагам?»

ТООДОГУ ТАҢ
Толкундап туруп ырдадым, 

Тоодогу таңдын жыргалын.

Серүүн жел бетти аймалап,

Сезимдин чертет кылдарын.

Түндүгү түндүн түрүлбөй,

Нуруна таңдын киринбей,

Талыкшып тоолор үргүлөйт,

Ою да, кыры билинбей.

Шоокумга тунуп айлана, 

Тоо суусу ырдайт бир гана.

Токтобой созгон обону,

Тоо койнуна сырдана.

Асмандын жээги агарып,

Аз-аздан шоола таратып.

Ачылып дүйнө кабагы,

Аңгыча калды таң атып.

Таң шооласы асмандан,

Жылдыздарды айдады.

Жабыркап күндүн нурунан,

Жарыгын чачпайт Ай дагы.

Койлорун айдайт жайытка,

Койчуман абам шашылып.

Жайылып оттойт салкында,

Жылдыздай болуп чачылып.

ТУРСУН ЖЕҢЕМЕ

Жашоодо бала кымбат, бала дары,

Жаныңа өтүп кетти бала зары.

Жалынсаң да миң ирет жаратканга,

Жалгыз перзент бергенге жарабады.

Бакшы, эмчи-домчуга түшүп көрдүң, 

Баары бир согончогуң канабады.

Жарым жандуу агамды салып алып,

Жалгыз тартып келесиң арабаны.

Эмессиң такыр эле колуң куру,

Төрөбайдай тутунган балаң туру.

Бактыярдай небере төрөп берген,

Келинибиз Айнура—айдын нуру.

Бир кезде бир балаңдай колуңда өскөн,

Биякта «Молдо бала» кайниң туру.

Балалуу болбодум деп кайгырбагын,

Бактылуусуң, о жеңе, сөздүн чыны.

ТУУЛДУМ КАЗАГЫМДЫН ДАЛАСЫНДА

Туура келип тагдырдын бир буйругу,

Туулдум казагымдын даласында.

Наристе бала кезим өткөн экен,

Нагашым
 казактардын арасында.

Мектептин босогосун аттап кирип,

Мен өстүм кичи мекен—Таласымда.

Беш жыл окуп жогорку билим алдым,

Фрунзе (Бишкек) борбор калаасында.

Артынып аркалаган өнөрү көп,

Абдыштын Казакбайдай баласында.

Казактын касиеттүү кең даласы,

Казакеңдин сакталуу санаасында.

Жүлжүйтүп бир жак көзүм ачып көрсөм,

Жүргөнсүйм Ала-Тоонун арасында.

Экинчисин ачканда баскансыймын,

Ээн жаткан казактын даласында.

ТЫНЧ КОЙОЛУ ЖАЙЫНА

Өзүбүздүн кемчиликти жашырып,

Өлгөндөргө бүт күнөөнү жабабыз.

Өлдү–көмдүк, эми аны жамандап,

Биз ошодон эмне пайда табабыз?

Өтүп кетти Алла Таала колуна,

Өзү берет эми анын жазасын.

Өз иши да, баш оорутуп не керек,

Иргеп алуу күнөлүүсүн, тазасын.

Өлгөн өлдү, кете берсин көрүнө,

Балким чыгар бейишинин төрүнө.

Балким түшөр, эгер болсо жазыгы,

Тозогунун кан кайнаган көлүнө.

Өз алдынча тагдыры бар буйруган,

Өлгөндөргө койгон болбойт күнөөнү.

Андан көрө ар бир күндү кадырлап,

Тирүүлүктүн кымбаттыгын билели.

ЧАБАН ДОСКО
Онду бүтүп, кой артынан сен кеттиң,

Окуймун деп Фрунзеге
 мен кеттим.

Ар бир койду байлап бактың семиздеп,

Ар жыл сайын алар төлдөйт эгиздеп.

Койлоруңду өз кол менен куудурдуң,

Көп балдарды аялыңа туудурдуң.

Өзүң болдуң соцэмгектин Баатыры,

Өмүр жарың—Энелердин Баатыры.

Жатасыңар элдин малын көбөйтүп,

Жатасыңар элдин санын көбөйтүп.

Менин жарым төрөп берди экини,

Андан кийин бала орду бекиди.

Бекиди эмес, бууп салды каналын,

Урук жетпей уясына баланын…

Баккан малың жалкы козу туубасын,

Алган жарың бала ордун буубасын.

ЧАЛДЫН ӨЛҮМҮ
Чал жатат, өтө кары жүзгө чыккан,

Жалгыз үйдө салынган төшөгүндө.

Туралбайт, кесел аны чалып жыккан,

Жөтөлүп койот күрс-күрс кезегинде.

Чалкасынан бир жатса оодарылбайт,

Жамбашын аз да болсо эс алдырып.

Эрте өлсөм дейт, бирок да жан кыйылбайт,

Тиктей берет шып жакты көз талдырып.

Катын-калач тургузуп, башын жөлөп,

Кашык менен ууртатып ашын берет.

Көтөрүп аны даарат ушатканы,

Көңүлү жок эркектер басып келет.

Уялып дал ушинтип жашагандан,

Уу коргошун ичти да, өлүп калды.

Ушуну өлтүргөндөр өздөрү деп, 
Уругу ушак-айың кепке калды.

ШОПУРЛАР
Шуулдаган бир калк бар шопур деген,

Тыңдап тур айтып берем таржымалын.

Чымын-куюн жүрүшөт таңдан кечке,

Чимирилтип дөңгөлөк–«аргымагын».

Үйүнөн эрте кетип, кеч кайтышат,

Бирде ач, бирде ток жолдо болуп.

Ач болгондо аймап жейт кургак нанын,

Рулдун дөңгөлөгү колдо болуп.

Бүткөн бою талыкшып узак жолдо,

Бүрүшүп кабинада уктап алат.

«Окустап» машинасы сынып калса,

Ошо бойдон ал байкуш жолдо калат.

Жүрмөйдөн жүктү күтүп турмайы көп,

Айласыз чылымына күчү чыгып.

Кетирген убакытты кайрыганга,

Кеч болсо да кан жолго түнү чыгып.

Кайткан жолдо салганга жүк табылбай,

Кечигишет, рейсте кармалышат.

Жулуңдаган шопурлар аял жандуу,

Жүгү туруп, «жупкеге» арбалышат.

Шопурлардын ишинин сырын билбей,

Бардыгын баштан аяк шылуун дейбиз.

Ошолор ташып берген аракты ичип, 

Ошолор ташып берген нанды жейбиз.

ЭДИЛ

Эдил деген бирөө бар,

Кийинип жүрөт зыңкыйып.

Сырын сыртка чыгарбай,

Көп сүйлөбөйт зымпыйып.

Бир көргөн киши мыкты дейт,

Карап тышкы көркүнө.

Бирок маалим эмеспи—

«Кыздын сыры төркүнгө».

Өндүрүшкө жолобой,

Өйдө жакка кол создуң.

Институтту бүттүң да,

Министрликке орноштуң.

Элдир-селдир күн көрүп,

Эптеп айлык аласың.

Ээлеп алдың мекендеп,

Эт менен челдин арасын.

Демилге деген сенде жок,

Кыбыраган бир жансың.

Көөпай адам экениңди,

Көргөндөрдөн ким тансын?

Канча жолу айтышты,

Өндүрүшкө барбадың.

Отура берип бир жерге,

Геморрой болуп калбагын.

ЭКИ ЖИГИТ
Бар эле бир айылда эки жигит,

Башынан мүнөздөрү келишпеген.

Акылбек—акылы бар, намысы бар,

Оңолбек—оңой жерден жем издеген.

Акылбек Оңолбектин бетине айтып,

«А-а» дегенге оозун ачырчу эмес.

Өзгөлөрдүн катасын көрө калбай,

Өзүнүн да жаманын жашырчу эмес.

Акылбектин жашоодо кемчилиги—

Аялы арак ичет арбак уруп.

Тууп берген балдарын кыя албай,

Тутантып келе берет турмуш куруп.

Бир күнү эле Оңолбек Акылбекке,

Сөз катты тайманбастан көзүн карап:

–Тез барып, катыныңды куткарып кал,

Жолбун ит жаткан эле «этин» жалап.

Чын болду Оңолбектин айткан сөзү,

Ичип алган аялы түзгө барган.

Ошо бойдон турууга алы келбей,

Абийирин жаппастан уктап калган.

Өзүнүн көргөнүнө өзү ишенбей,

Акылбек терс айланып көзүн жумду.

Ошол замат үйүнө барды дагы,

Жипке асылып, муунуп өлүп тынды.

ЭРЕЖЕНИ ӨЗДӨШТҮР

Жол жүрүү эрежеден жаңылышат,

Жолдо болгон кырсыкка кабылышат.

Катуу кетип бараткан машиналар,

Карса-күрс бир-бирине кагылышат.

Ажал таап эрлери жол кырсыктан,

Аялдар кара жоолук салынышат.

Баштагыдай ата жок эркелеткен,

Балдары куса болуп сагынышат.

Айрымдар жол кырсыктан жарат алат,

Арданат мунжу болгон өзүн карап.

Жан таттуу, кыя албайсың өз жаныңды,

Жашай бермей бирөөнүн көзүн карап.

Өмүрдү кыска кылып ченебесин,

Өздөштүр жолдо жүрүү эрежесин.

Өз күнөөңдөн атасы каза тапса,

Өмүр бою балага бересесиң.

АРНОО САПТАРЫ

АЙТМАТОВ ЧЫҢГЫЗГА
Согуштан кайткан жигитти, 

Сонуркай жандап баскан ким?

Үйүлгөн саман түбүндө,

Үйүнө барбай жаткан ким?

Чынжырын үзүп эскинин,

Чын сүйүүсүн тапкан ким?

Баштагы эрин калтырып,

Башка менен качкан ким?

Качырып ийип жеңесин,

Көзүнөн жашы аккан ким?

Жалындуу сүйүү баяны,

«Жамийланы» жазган ким?

Бул повестти жазам деп,

Өз бактысын ачкан ким?

Түркүн чыккан китебин,

Дүйнө эли окуп жаткан ким?

Айтпаса деле белгилүү—

Ал Айтматов Чыңгыз да.

Талаша турган киши жок,

Таластан чыккан кыргыз да.

Чыңгыз кетти кыдырып,

Чыгыш менен Батышты.

Орусу да, кыргызы,

Ондогон мактоо жазышты.

Интервью алмакка,

Кезитчилер шашышты.

Изилдеп чыгармаларын,

Илимий эмгек жазышты.

Жазмасынан Чыңгыздын,

Жаңылыктар ачышты.

Толуп жаткан адамдар,

Доктор болуп жатышты.

Китептерди ал жазган,

Кино кылып тартышты.

Анын жазган китебин,

Арбын-арбын сан менен,

Ар кайсы тилде басышты.

Дүйнөлүк форум, жыйынга,

Чыкем барып катышты.

Күн жаагандай куюлтуп, 

Гүл дестелер чачышты.

Алып жатты көптөгөн,

Сыйлык менен алкышты.

Акырында Баатыр деп,

Алтын медаль тагышты.

“Кыргызбай” жөн жүрчүбү,

Кыйын болуп кетти деп,

Кыртыйып ичи ачышты.

Кылгылыкты кылсак деп,

Кычышкан жерин кашышты.

Чыдамы жетпей акыры,

Чыңгызга «согуш» ачышты.

Кылычын сууруп кыргызга,

Кыргыздын наамын сатышты.

Колдорунда жарак жок,

Көздөрү менен атышты.

Тайгак болсун жолу деп,

Табактап майдан чачышты.

Сыйыртмак салып мойнуна,

Сыртынан «дарга» асышты.

Ажосу деп коктунун,

«Асабага» басышты.

Абайлабай түшсүн деп,

Алдына аңгек казышты.

Казыпсың мага аңгек деп,

Кандекти пил какпады.

Казылган ошол аңгекке,

Пилдин өзүн мындай кой,

Бир эле буту батпады.

Пилдин коркуп сүрүнөн,

Жашынам деп аңгекке,

Өз боюн кандек таштады.

Пил болсо аны байкабай,

Таптаза кылып тегиздеп,

Таманы менен таптады.

Андан ары кебелбей,

Акырын басып пил кетти.

Аңдап билип турасың,

Айтылып жаткан бул кепти.
Үргөнүн сезбей кандектин,

Чыңгыздын ошол пилдиги.

Мансабың менен иши жок,

Жазуучулук тирлиги.

Ар кандайлар жаралат,

Акылманбы, жиндиби.

Эли менен бааланат,

Эр жигиттин кимдиги?

Келип-кетип жүрөр да,

Кең Талас деген жер экен,

Кесилген анын киндиги.

Чет элде жүргөн Чыкемдин,

Кыргыздагы үйүнүн,

Түрүлөр бир күн түндүгү.

2000-жыл

АТАМБАЕВ АЛМАЗБЕККЕ

Жан дүйнөдөн жалкоолукту айдаган,

Жан дүйнөңдө иштемчилдик кайнаган.

Себеп кылып бирдемени калп эле,

Сен адамсың кур алакан жайбаган.

Сен айкөлсүң, абийириңди сатпаган,

Чедирейип курсак сылап жатпаган.

Сен адилсиң, мээнеткечти барктаган, 

Жатып ичер жалкоо киши жакпаган.

Сен чынчылсың, акыйкатты жактаган,

Бирөөлөрдү бекеринен какпаган.

Бир тыйынды ысыраптап чачпаган,

Беш-он сомун кайырчыга таштаган.

Эмгектенбей ашык тыйын албадың,

Эл мүлкүнө беш колуңду салбадың.

Мындан аркы жашап өтөр жолуңда,

Мына ушул жүрүшүңдөн танбагын.

Арамы жок өмүр сүрүп келесиң,

Акыл-эстүү сенин берген кеңешиң.

Салттуу, баштуу Ала-Тоонун кыздары,

Сага окшогон уулдарды төрөсүн.

Кадимки эле көрөм сени инимдей,

Каамыт илген чарба атынын бириндей.

Калкыбыздын жүгүн тартып келесиң,

Катуу баскан арышың да билинбей.

Көп адамдын милдети аз, өчү көп,

Көрсөтүшкөн кызматы аз, сөзү көп.

Сиңире бер эмгегиңди элиңе,

Сыймыктансын орус, казак, өзүбек...

Минген атың дайым болсун күлүктөр,

Жүргөн жериң дайым болсун бийиктер.

Эл оозуна сөзгө алынсын ар качан,

Эр-азамат өзүңө окшош жигиттер.

Иштен башка эчтемени билбедиң,

Иномарка машиналар минбедиң.

Убагында жүрдүң түркүн кызматта,

Уурдамай жок, эл мүлкүнө тийбедиң.

Туу катары токтоолукту кармагын,

Турмушуңда көчтө артта калбагын.

Түшсө эгер өз башыңа кыйындык,

Түйшүгүңдү башкаларга таңбагын.

Аман жүрсүн ак никелүү алганың,

Анан дагы аман болсун балдарың.

Калыс сөзүм, чын ниеттен кааларым –

Калкыбыздын каарына калбагын.

Көтөрбөгүн жемдүүлөрдүн чачпагын,

Көзүн карап, кулу болбо акчанын.

Чекеңе да такап турса тапанча,

Чечкиндүүлүк сапатыңдан жазбагын.

Байлык, бийлик бирде келет адамга,

Байып алып көөп кеткен жаман да.

Бит-сиркеси көзүн басар элинин,

Бийлик тийип калган болсо жаманга.

Жаш кезиңден түз жолуңдан бурулбай,

Жашап келдиң арамы жок кымындай.

Чыйрак жүргүн ден соолукка кам көрүп,

Чың буралган комузумдун кылындай.

Мага жагат, Алмаз, сенин шардыгың,

Маалкатпай айтып салган бардыгын.

Арбын-арбын болсун деймин сендейлер,

Алып жүрчү акыйкаттын жардыгын.

11.11.2011
АКМАТАЛИЕВ ТҮЛӨНГӨ
(70 жашта)

Жылжып аккан сууга окшоп билинбей,

Жамандыкты өз боюңа сиңирбей,

Калк ичинде өмүр сүрүп келесиң,

Катардагы адамдардын бириндей.

Желдей сызып, көз ирмемге токтобой,

Жетимиш жыл артта калды билинбей.

Алдуулардын көтөрбөдүң чачпагын,

Айла менен арам акча таппадың.

Азгырылбай жин-шайтандын жолуна,

Абийириңди, ыйманыңды сактадың.

Кара баштын гана камын ойлобой,

Кайгысына ортоктошсуң башканын.

Калп шаттанып, дүңгүрөтпөй барабан,

Калем чийип көп иштерге жараган.

Жетимишти таштап коюп артына,

Сексен жаштын кадамдарын санаган.

Кете берсин ийри-буйру жол менен,

Кебелбестен өгүз чеккен арабаң.

Жетимишке чыккандарга окшобойт,

Жигит сымал азыр сенин турушуң.

Ташбакача кыбыр басып жүрө бер,

Ташбаканын жашап өтөр жолу узун.

Сексен жылдык тоюңдагы шарапка,

Малынса дейм менин дагы мурутум.

15.12.2008

АЛКАНОВ РАЙКАНГА

Түркүн адам чыгат ар бир улуттан,

Түйтөлөктөп ар ким менен урушкан.

Калп күлүшүп, көрсөтүшөт жүздөрүн,

Ай өңдөнүп чыга калган булуттан.

Бийик-бийик бийлик ордун ээлешип,

Билгизбестен эл байлыгын куруткан.

Өлө-тала каны-жанын үрөшкөн,

Өз камы үчүн, өз жаны үчүн күрөшкөн.

Жанталаша ары-бери жүгүрүп,

Жалаң акча табуу менен күнү өткөн.

Өмүр бою кошоматка кой союп,
Өз катынын чоңу менен түнөткөн.

Сен Раке, андай эмес башкасың,

Булуту жок сенин таза асманың.

Сексен жашка келсең дагы чамалап,

Сергек-чыйрак жаш жигиттей басканың.

Түйшүк чыгып, дүрбөлөңгө түшүрсө,

Түк билинбейт карбаластап шашканың.

Ала-Тоолук кыргыз кызын жактырбай,

Алгач көрдүң орус кыздын денесин.

Кырктан өтүп, элүү жашка кеткенде,

Кыргыз кызын жубай кылып келесиң.

Экөөнүн даамдуусу ким экен,

Э, Раке, качан айтып бересиң?

Арак деген азгырыкка кирбедиң,

Ар ким менен жакалашып жүрбөдүң.

Жаш кезиңде болуптурсуң «атаман»,

Башкалардан жеңилүүнү билбедиң.

Көчө балдар «атаманы» болсоң да,

Көп кыздарга жакчу эле жүргөнүң.

Көп тартпадың жашоо-турмуш азабын,

Бир топ жылдар Москвада жашадың.

Тоолук кыргыз конок болуп барганда,

Толуп турду тамак-ашка казаның.

Кызмат өтөп совет өкмөт тушунда,

Кыргыз үчүн көп иштерди жасадың.

Тарых ачты жаңы заман барагын,

Элге келди эгемендүү заманың.

Башты иштеткен өзүңө окшош иштерман,

Бөксөртпөдү ашка толгон табагын.

Жарым курсак мага окшогон акындар, 

Жазып жатат жорголотуп каламын.

Арам тамак, алдым-жуттум адамдар, 
Акырындап басып келет жер үстүн.

А сен болсоң ашык тапкан акчаңдан,

Болушунча башкаларга бериштиң.

Берген адам эки эселеп алат дейт,

Бере бергин, беришкин да, бөлүшкүн!

Эми, Раке, жакшы тилек айтайын:

Аман жүргүн, аман болсун жарың да.

Көп жакшылык кылганыңды унутпай,

Уланта бер өмүрүңдүн барында.

Сага окшогон пейли кенен адамдар,

Жай алышат бейиштин кең багында.

14.09.2010
АБДРАСИЛОВ АБДРАХИМГЕ
Эр жигит ак пейилин байлык тутуп,

Эгерим өз жанынын камын көрбөйт.

Өзгө үчүн аш ордуна сууну жутуп, 

Өлсө өлөр, бирок анын пейли өлбөйт.

Калдайып караандары төр башында,

Карылардын акылман сөзү керек.

Камын жеп, дайым болуп эл башында,

Кайратман жигиттердин өзү керек.

Эр жигит кызматынан түшсө бүгүн,

Колуна кетмен алат, жарак алат.

Көр жигит ич күйүтүн басыш үчүн,

Дүкөндөн басып барып арак алат.

Абдрахим бир сырдуу жүргөн жигит,

Ажайып бир керемет күлгөн жигит.

Абайлап турмуш сырын билген жигит,

Акылман сөзгө кулак түргөн жигит.

Арак албай оозуңа, чылым чекпей,

Акыл-эс, ден-соолугуң түздөп келдиң.

Көп жылдар автоунаа кызматында,

Көшөрө көк беттене иштеп бердиң.

Жылдар жылып, алмашты заман дагы,

Мүнөздөр да өзгөрдү адамдагы.

Иним болсо келатат бир калыпта, 

Илинбестен жип-шууга кадамдары.

Жаңы келген замандын тилин билди, 

Жашоо-шарттын башкача түрүн билди.

Анын деле сыры жок түшүнбөгөн–

Акыл менен эмгектин биримдиги.

Ойдогуну айта албай, жаза албай,

Оозду эски заман төөнөп келди.

Жан-дүйнөңдө болгонду жаза бер деп,

Жаңы заман эркиндик, мээнет берди.

Калкына тартуулаган ыр саптарын,

Акындын жоор болгон колу тура.

Жетпесе эл-журтуна ошол ырлар,

Акындын айыкпаган шору тура.

13.02.2011
АБДЫКАДЫРОВ ЭМИЛБЕККЕ

Абдан эле мактанам, сыймыктанам,

Айылдык сендей иним бардыгына.

Асмандагы кудайга ыраазымын,

Акыл-эсти мол берген тагдырыңа.

Токтосун математикадан кыйын эле,

Толуктап жардам сабак алып жүрдүм.

Иштеп жүрүп үч жылдай трактордо,

Илинбей политехке барып кирдим.

Токтосундун үйүнө барып жүрүп,

Тоту куштай эжеңди сүйүп калгам.

Көпкөлөң бирөө ала качып кетип,

Көңүлүмө айыкпас бүлүк салгам.

Эжекеңе ыр жазып, обон коштоп,

Эскерип ушул күндө ырдап жүрөм.

Сыдырылып канча жыл артта калды,

Сыртынан болсо дагы сыйлап жүрөм. 

Бишкектен инженерлик кесип алып, 

Борбордо иштеп калдым, өмүр сүрдүм.

Анда-санда айылга барганымда,

Арагын Токтогулдун
 ичип жүрдүм.

Мырзакул
 агабызды билген билер,

Мыкты чертчү комузда обон, күүлөр.

Али деле эсимде күү жаңырган,

Ай жарыгы төгүлгөн ошол түндөр.

Көчө таптап, бекерпоз баспагансың,

Кара жумуш кылгандан качпагансың.

Колуңа балка алып, шайман алып,

Эмгекти слесардан баштагансың.

Калп эле дүңгүрөтпөй барабанды,

Келатасың жай тартып арабаңды.

Байкоо салсам башынан жактырбайсың,

Башкалардын кабагын караганды.

Түйшүк толгон арабаң кете берсин,

Токтобой тоскоолдордон өтө берсин.

Салакасын салбаган эл журтуна,

Сага окшогон инилер өсө берсин!

1.01.2011
АБДЫКЕРИМОВ ҮСӨНГӨ
(Машина тоюндагы ыр)

Мурдагы кыргыз жигити,

Мыктысын тандап ат минген.

Кымызын ичип кыпкызыл,

Кыр-кырда чаап шат жүргөн.

Айчылык жолго кетсе да,

Алганы күтчү сагынып.

Кабагы бүркөө күйөөсүн,

Кабыл алчу жагынып.

Кыр салбай анда жарына, 

Күйөөсү калчу багынып.

Аялы төрөп ар жылы,

Арбыткан балдар түшүмүн.

Жыйырманы тууп-түшсө да,

Жылдызы өчпөй жүзүнүн.

Төбөлөшпөй бизчелик,

Алар,

Төшөктүн көргөн үзүрүн.

Азыркы кыргыз жигити,

Айдаганы машина.

Кармалып калса беш мүнөт,

Катыны туруп кашына,

Жаман сөздү жаадырып,

Жаба куят башына.

Жулунат итче күйөөсү,

Жутуп алса арагын.

Тили өтпөй калса ал жумшайт,

«Муштум» деген жарагын.

Билинбей далай күн өтөт,

Бир-бириң келбей карагың.

Төшөктө деле жыргал жок,

Ушундай азыр заманың.

“Кокуй тууп койом” деп, 

Кошкурук атса аялың.

Жыйрылып кирет ийнине,

Жыгачтай болгон «баягың.»

Тантып айткан сөзүмдү,

Тамаша деп билгиле.

Мамындай жыргал замандын,

Машинасын мингиле.

Антсе дагы айтарым, 

Акыйлашпай жүргүлө.

Канчайым, Үсөн үйүндө,

Каткыргыла, күлгүлө.

Кутмандуу күндө бүгүнкү,

Кубансын ушул үй-бүлө.

Үсөке,

Акырында айтарым,

Машинаң сенин кут болсун,

Майын ичкен жут болсун.

Келин-кызды көп салбай,

Машинаңа,

Канчайым гана жүк болсун.

Бирок кээде, Үсөке,

Бизди да эске ала жүр.

Көрмөксөн болуп зуу койбой,

Көңкөңө кошо сала жүр.

1978-жыл

АБДЫЛДАЕВ ТУРАТБЕККЕ

Таластан далай сулуу көзгө урунду,

Тагдырыма туш келбей бир кызы да.

Бакытыма жазылып калган экен,

Баш коштум Жети-Өгүздүн нур кызына.

Кол кармашып бирге өскөн бала кезден,

Күлүйпа–Керимкандын курбусу экен.

Адептүү, анан дагы жакшы окуган,

А дагы Жети-Өгүздүн нур кызы экен.

Сен Турат, Күлүйпага баш кошордо,

Мен өзүм күйөө жолдош болуп баргам.

Казый аба үйүнөн жоолук салып,

Түбөлүктүү жубайың болуп калган.

Бириңе-бириң тирек-жөлөк болуп,

Биримдик ынтымакта жашадыңар.

Үйүңөрдөн береке үзүлбөдү,

Бөксөрбөй ашка толгон казаныңар.

Эки кыз эгиздердей таттуу эле,

Экөөбүз жашап келдик бажа болуп.

Мамилелер эки үйдүн ортосунда,

Мөлтүрөгөн булактай таза болуп.

Тун баласы өңдөнтүп өзүңдү да,

Күлүйпа ак мамыкка бөлөп келди.

Энелик милдетин да так аткарып,

Эки уул жана бир кыз төрөп берди.

Нурдин, Нурлан жана да Айнурага,

Убакытты ченемсиз бөлгөнсүңөр.

Бала чактан мектепте жакшы окутуп,

Татыктуу тарбия-таалим бергенсиңер.

Кудай да берет тура берерине,

Сүңгүп кирип билимдин тереңине.

Бүт балдарың жогорку билим алып,

Жарап жатат элинин керегине.

Балдардын берген чайы жана наны,
Жарасын дем-күч берген дарылыкка.

Бактылуу жашооңорду уланткыла, 

Баш ийбей кирип келген карылыкка. 

13.02.2011
АЛАПАЕВ ОРМОНБЕК ЖЕЗДЕ МЕНЕН РЫСБҮБҮ ЭЖЕМЕ

Оңгулуктуу иш кылбай,

Оозу менен оргон көп.

Өтүгүн кийген алмашып,

Өзүнчө гений болгон көп.

Камаганга малы жок,

Каралбай калган коргон көп.

«Кадырман» болуп көрүнүп,

Калкынын канын соргон көп.

Андайларга кошулбайт,

Алапай уулу Ормонбек.

Айла-амал менен мансапка,

Умтулбаган адамсың.

Жулуп-жутуп жейин деп,

Жулкунбаган адамсың.

Манчыркап көөп кызматка,

Мактанбаган адамсың.

Аткарбай калган ишиңе,

Актанбаган адамсың.

Маанисиз ушак сөздөргө,

Малынбаган адамсың.

Бөрү болуп, кой тери

Жамынбаган адамсың.

Колуңдан келбес иштерге,

Чамынбаган адамсың,

Астыңа жайган тузакка,

Чалынбаган адамсың.

Көпчүлүктөн бөлүнүп, 

Көрүнбөгөн адамсың.

Көпчүлүктүн ыгынан,

Бөлүнбөгөн адамсың.

Жармач, жетим-жесирге,

Жакшылык кылган адамсың,

Акыйкатсыз иштерге,

Каршылык кылган адамсың.

Апчем болот Рысбү,

Ал кызы экен чылпактын.

Жезде болор жигитке,

Жеринен эле сен жактың.

Дүйнөңдүн түбү түшсө да,

Бүлүнбөгөн эжемсиң.

Душманга да, тууганга,

Күлүңдөгөн эжемсиң.

Кээ бирөөдөй куйкаңыз,

Курушпаган эжемсиң.

Жездем менен өмүрү,

Урушпаган эжемсиң.

Кыз-эркеги аралаш,

Беш балалуу болдуңар.

Билимдүү кылып бардыгын,

Орду-ордуна койдуңар.

Элүү жыл мурда баш кошуп,

Узак жолду бастыңар.

Жетимиш алты, сексенди,

 Жеңил-желпи аштыңар.

Жар болуп Кудай өмүргө,

Жашооңор дагы улансын.

Бар болуп элдин ичинде,

Бала-чакаң кубансын.

20.11.2008
АЛЫЙМАНОВ АВТАНДИЛГЕ
Кушчунун «Торпок» аттуу калкы болгон,

«Торпоктун» кушчу элинде баркы болгон.

Алыс барбай, өз атаң Кадыркулдун,

Атан төө көтөрө алгыс наркы болгон.

Мага окшоп политехке кирип алдың,

Мага окшоп инженерлик билим алдың.

Мага окшоп автоунаада кызмат өтөп,

Мага окшоп көлдүк кыздын бирин алдың.

Мага окшоп мансапка умтулбадың,

Мансаптууга жагынып кулпурбадың.

Мага окшоп ичип алып эстен тана,

Мас болуп башкаларга жулкунбадың.

Өлө ичип машинаңды айдагансың,

Өмүрдү канжыгага байлагансың.

Акылыңа келдиң да, таштап койдуң,

Ал мезгил кайда калса, айда калсын.

Алтының сен кыйналсаң жөлөп келди,

Ардактап ак мамыкка бөлөп келди.

Аялзаттын милдетин так аткарып,

Акыл-эстүү эки эркек төрөп берди.

Көлдүк кыздар болушат көтөрүмдүү,

Дос кылат туура жүргөн бөтөнүңдү.

Бөпөлөп ден соолугуң камын көрөт,

Бөлүшүп күрсүлдөгөн жөтөлүңдү.

Кетебиз бир жагынан болуп бажа,

Силер бизге өкүл кыз, өкүл бала.

Сырыбызды бөлүшпөй анча деле,

Сыйлашып келатабыз секин гана.

Жолубуз тумандабай жарык болсун,

Ичер суубуз арыкка ашып толсун.

Кеткен-өткөн өмүрлөр үлгү болуп,

Келечекке кызыктуу тарых болсун.

Аман бол, Алтының да аман болсун,

Алдыда келер жыргал заман болсун.

Сан жеткис көп өнөрлүү Казакбайдын,

Сага арнап жазган ыры тамам болсун.

2011-жыл

АЛЫМКУЛОВ ЖЕКШЕНГЕ
Сен экөөбүз кошоктошуп жүрбөдүк,

Сен экөөбүз калган жокпуз достошуп.

Кай бир жаман адамдарга окшошуп,

Калган жокпуз кажылдашып, соттошуп.

Жаралгандан токтоо сенин мүнөзүң,

Жалжактабай, обу менен күлөсүң.

Кор кылбастан багып алган бүлөсүн.

Кошоматка кой сойбостон жүрөсүң.

Мансаптууга жагынууну билбедиң,

Мага окшогон момундарга тийбедиң.

Кай бирөөчө жанын жебей какылдап,

Качан болсо калыс сөзүң сүйлөдүң.

Ушак сөзгө кулагыңды түрбөдүң,

Угушумча башка менен жүрбөдүң.

Кырма мурут кырчын жигит кезиңде,

Кыздар менен чарк айлана бийледиң.

Жылдар жылып, кыркка чыгып алдың да,

Кол батпаган казы жатты кардыңда.

Алп мүчөлүү тулку-боюң көтөрүп,

Аял байкуш кантип жатат алдыңда?

Акыйкатсыз иштен кууп Кыдырма,

Ай да жаман көңүлүмдү муздатты.

“В очко попал Абдышев” деп сен айтып,

Алган элем мага жаккан кызматты
.

Ручкама улам сыя сордуруп,

Ырларыма дептеримди толтуруп,

Китеп жаздым, сүрөт тарттым, күү черттим,

Он жыл бою ошол жерде олтуруп.

Жекшен мырза, аман болсун алганың,

Жер үстүндө аман жүрсүн балдарың.

Жүрөгүмдөн менин сага кааларым:

Жүзгө чейин түгөнбөсүн дарманың.

31.10.2011
АЛТЫНГА
Бала кезден билебиз,

Бакыраң көз Алтынды.

Аңыз кылып айтышчу, 

Айчүрөктөй даңкыңды.

Кулаалысы, күйкөсү,

Кушмун деп сага талпынды.

Адырдын алгыр бүркүтү,

А дагы сага алкынды.

Айла жок тура тагдырга,

Айлыңдагы бир жаман,

Алды да биздин жан тынды.

Билимсиз түркөй жан эле,

Биле албады баркыңды.

Илгертен бери келатам,

Ичиме катып дартымды.

Кезиге албай жүрчү элем,

Келтире албай шартымды.

Кыйылып басып мен келдим, 

Кылчак карап артымды.

Жашым кыркка жеткенде,

Жазайын деп жарпымды.

Ажырашпай жүргөнгө,

Азыр бергин антыңды.

Азырынча жыттайын,

Акактай болгон алкымды.

«Кожоюн» азыр уйкуда,

Койо тургун «аркыңды».

1983-жыл

АРЫКБАЕВ КЕНЖАЛЫГА
Оңдотконбуз «эки» болгон «үчүңдү»,

Бүт аңтартып кагаздардын бардыгын.

Бул катаны келтирбесек ордуна,

О, Кенжалы, кандай болмок тагдырың?

Айыл чарба институтун бүтүрүп,

Андан ары абийирдүү иштедиң.

Аралашпай аки-чүкү иштерге,

Ак эмгектен тапкан наның тиштедиң.

Ар кимдерге жармашпай да, кармашпай,

Акыйкатта түзүк сенин кыялың.

Тил кайрашып же болбосо бут тосуп,

Тийген жок дейм башкаларга зыяның.

Көп убакта болбос ишке кайгырып,

Жүрөктөргө тикендерди сайдырып,

Күйпүл күчүк өткөрөбүз өмүрдү,

Жашоодогу ырахаттан айрылып.

Адамдарды душман күтпөй, сүйө бил,

Жаратылыш кооздугун биле жүр.

Жакшылыгың колдон келген аябай,

Жармачтардын үйүнө да кире жүр.

Бир топ эле менден кичүү болсоң да,

Үзөңгүлөш жолдошумдай көрөмүн.

Жолугушсак жүз граммдан көтөрүп,

Күүлөр чалып, ыр-обондон төгөмүн.

Аман болсун алган жарың Света,

Аман болсун Аидаң да, Маратың.

Көңүлүңдү алып жүрсөң кирдетпей,

Кудай буйруп, токсон-жүзгө барасың.

6.11.2008
АТАГУЛОВ КЕНЖЕТАЙГА

Адамдын жашоодогу чоң милдети—

Артына өз тукумун таштап кетүү.

Анан да ошол балдар болуу керек,

Алты саны аман да, акыл-эстүү.

Уулкан карындашым экөөңөр,

Ушул айткан милдетти кармандыңар.

Калкынын керегине жарап жатыр,

Каратал, Көктал аттуу балдарыңар.

Кең дүйнө өз огунан чыкса дагы,

Кенжетай, кебелбеген мүнөзүң бар.

Акыл айтып, жаңжалды жөнгө салып,

Алыш-бериш салтына жүрөсүң шар.

Байлык да, бакыт дагы өзү келбейт,

Бул экөө жаралышат акыл менен.

Жашоо-тирлик маанисин таразалап,

Жаралгандан өзүңдө акыл кенен.

Байлыгың булак болуп агып турсун,

Жаркырап шам чырагың жанып турсун.

Кенжетай, Уулканым төштөрүнө,

Эли берген «орденин» тагып турсун.

Дөөлөттүү карылыкты уланткыла,

Оору-кесел, кырсыктан алыс болуп.

Жармачка колдон келген жардам берип,

Жашагыла дамамат калыс болуп.

Эркектер курсагы ток жүргөн кезде,

Эчтемеден капарсыз иштеп келет.

Карайлап карды ачып калганында,

Карындашын алыстан издеп келет.

2009-жыл

БАБАНОВ ӨМҮРБЕККЕ

Соломондун
 ким экенин сынаган,

Кудай келип, андан минтип сураган:

“Эмне керек, алтын, күмүш, акчабы,

Каалагандай эң бай адам кыла алам”.

 А Соломон: “Акыл бергин, билим бер,

Акылмандын акыл айткан тилин бер.

Арамдыкты аң-сезимден арылтып,

Акак таштай таза турум-жүрүм бер”.

Согушу жок, элин кырк жыл башкарып,

Соломондун аты чыкты таш жарып.

Анткен себеп, Кудай берди чоң акыл,

Анын айткан суранычын аткарып.

Ал башкарган өлкө байып, ирденген,

Ажайып бир кооздукка түрдөнгөн.

Ага себеп, акыл менен билимди—

Абдан туура пайдалана билгенден.

Согушчандар элин жүдөө кылышкан

Соломонго көңүлдөрүн бурушкан.

Соксоюшуп, иши жылбай калгандар,

Соломондон акыл сурап турушкан...

Өмүрбегим, эл мүлкүнө кол салуу,

Өңүң эмес, түшүңө да кирбесин.

Башка жактын шылуундары, өлкөнүн

Башкасын кой, бир мыгына тийбесин.

Тирүүлүктө бир шанс тийди колуңа,

Түшүп калбай ыпыластык торуна.

Өгүз сымал жыла бергин, артынып, 
Өлкөбүздүн оор жүгүн жонуңа.

Түз жүргөндү Кудай сүйөт, эл сүйөт,

Түз жүргөндүн туусу турат желбиреп.

Өлкө эли ишенимин арттырат,

Өмүрбекти өз ордуна келди деп.

Көрүп калгам Токтогулдай атаңды,

Көрбөйлү биз сен кетирген катаңды.

Абдыш молдо уулумун Казакбай,

Ак тилектен берип турам батамды.

4.01.2012
БӨРҮБАЕВ АСЫЛКАНГА
Өзүмө бир туугандай агам эле,

Өң-турпаты келишкен адам эле.

Оозунан жаман сөздөр бир чыкпаган,

Өзгөчө сыпаа мүнөз жаран эле.

Түрлөнтүп кийимдерди кийер эле,

Түптүз басып зыңкыйып жүрөр эле.

Жылуулук илебинин деми келип,

Жылмайып бир керемет күлөр эле.

Эски кесел кетпеген алың болду,

Суусардай сулуу аял жарың болду.

Үч уул, бир кыз бала төрөп берип,

Үшүтпөй сени баккан дарың болду.

Кыргызда тың чыкканды койот жайлап,

Кыл менен билгизбестен колун байлап.

Бир кезде Бөрүбаев Асылканды,

Бишкектен жиберишкен Ошко айдап.

Жакшы адамды сыйламай ата салты,

Жашынан анын артып кадыр-баркы.

Эстеринен чыгарбай сактап келет,

Элесин өчүрбөстөн Оштун калкы.

Өзүңө окшоп билимдүү болсом дегем,

Билимдин бийигине консом дегем.

Ошол тилек акыры аткарылып,

Жашап келдим инженер билим менен.

Жайсыздык кыйчалышта керек болдуң,

Жатындаш тууганымдай жөлөк болдуң.

Агалык мага айткан акылыңдын, 

Азбы-көппү, акысын төлөп койдум.

Агабыз бул жалгандан жерге кетти,

Артындагы балдары эрге жетти.

Арасынан суурулуп ат салдырбай,

Алтайы бардык жактан өргө кетти.

22.02.2010
БӨРҮБАЕВ АЛТАЙГА 
Алтай аттуу өз айылдык иним бар,

Ал жигитте ченебеген билим бар.

Аралашпай жаман-жуман иштерге,

Анда аппак таза турум-жүрүм бар.

Чанда чыгат чаалыкпаган тулпар ат,

Чабылганда андай аттар сындалат.

Алтай аттуу жигиттердин тулпары,

Аңыз болуп эл ичинде ырдалат.

Жалындады акыл-сезим оттору,

Топология илиминен коркподу.

Орто-Азия, Казахстан ичинен,

Өзү жалгыз ошол илим доктору.

Алтай аттуу академик кыргызга,

Атын койду асмандагы жылдызга.

Бактысына калган экен жазылып,

Башын кошту көл тараптык бир кызга.

Алтай иним көп кыдырды дүйнөнү,

Лекциялар түрмөгүнөн сүйлөдү.

Далай-далай кызыгуулар туудурду,

Чоң илимпоз катары анын билгени.

Элүү жашта саясатка байланды,

Парламентте спикерге шайланды.

Профессор, академик инибиз,

Мамлекет ишмерине айланды.

Калса гана ушу менен тим жашап,

Кайрып күүлөр, комуз менен сырдашат.

Айлыбыз бир Байдылда, мен, Алтайдын,

Анча-мынча инибиз да ыр жазат.

Алтай иним, аман болгун, жарың да

Аман жүрсүн колтукташып жаныңда.

Сыртыбызды, кырыбызды салышпай,

Сыйлашалы тирүүлүктүн барында.

22.02.2010
ГҮЛМАДАГА (МАДЫШ)
(акыреттик досум, маркум Айтназаров Аскарбектин жубайы)

Кыркка жетпей жесир калдың,

Үч баланын энеси.

Өлөрүндө досум айткан,

Ойдо турат керээзи:

–Не кылайын тагдыр экен,

Кетип барам арманда.

Көз кырыңды сала жүргүн,

Ата болуп балдарга…

Миң жалындык жаратканга,

Бирок жардам бербеди.

Муңга баттык, ыйга баттык,

Ал кайрылып келбеди.

–О, Гүлмада, жалгыз калдың,

Балдарыңдын кашында.

«Жесир» деген атка кондуң,

Отуз жети жашыңда.

Арбагы анын капа болуп,

Сөзгө турбайт дебесин.

Айтып өттүм жан досумдун,

Эң акыркы керээзин:

–Көңүлөңө жаккан эрге,

Алсын деген баш кошуп.

–Апей, эмне дегениң бул?–

Деди Мадыш тарс чоочуп–

Эсиңе ал, эч каалабайм,

Эркектердин бөлөгүн.

Башкалардын кереги не,

Балдар менин жөлөгүм…

Өзү жеке тартып келет,

Түйшүк толгон арбаны.

Ага дем-күч берип жатыр,

Аскарынын арбагы.

Кем калышпай башкалардан,

Өсүп жатат балдары.

Аскары жок, ошол гана—

Анын жалгыз арманы.

ДАВЛЕТАЛИЕВ САЛКЫНБЕККЕ
Жактырамын Таласымды, калкымды,

Жашыл токой, жайлоосунда салкынды.

Бир башымда толгон-токой өнөр бар,

Билишеби тууган элим баркымды?

Жазып келем, ырдап келем калкым деп,

Жан эриткен айтып берем алтын кеп.

Башкаларын мындай койо туралы,

Баалайт мени догдур иним Салкынбек.

Ишеним бар ар бир айткан сөзүндө,

Илбериңки, куулугу жок көзүндө.

Эмгек, күчүн берип кетип баратат,

Эр-азамат жигиттердин көчүндө.

Ала-Тоонун астын казсаң алтын көп,

Жигиттер чак жашап жаткан калкым деп.

Ата-Журтун ардактаган, сыйлаган,

Атаң көрү, көп болсо дейм, Салкынбек.

Нечен адам өлүктөрүн көргөнсүң,

Жийиркенбей кескилеп да көнгөнсүң.

Өлүмүнүн так себебин көрсөтүп,

Акыйкаттуу анализин бергенсиң.

Кыргыздагы «кыйтырлык» жок инимде,

Кызууланган жаман сөз жок тилинде.

Жаманга да, жакшыга да, душманга,

Жакшылыктын баарын каалайт дилинде.

Мага жагат апыр-тапыр мүнөзүң,

Жабык болбой ачык, шайыр жүрөсүң.

Купшуңдаган куйту адам аз жашайт,

Кудай буйруп, жүз жыл өмүр сүрөсүң.

Өзүм болсом кыргыздардын акыны,

Өмүрдүн да келет тура акыры.

Баякеңдин кап-кап толгон ырлары,

Басылбастан текчелерде жатыры.

Жамыраган көп өнөр бар өзүмдө,

Жан сергиткен жылуулук бар сөзүмдө.

Эңсегеним: чыгармалар мен жазган, 
Элге жетсе көзүм тирүү кезинде.

13.02.2011
ЖАЙЛООБАЕВ ШАКИРБАЙГА

Өмүрдө жетимиш жыл артта калды,
Өткөн чакка карасам сереп салып.

Жамандары жадымда сакталбады,

Жакшы адамдар элеси эсте калып.

Элүү жети жылында
 онду бүтүп,

Трактордун курсунан билим алдым.

Шакирбай агай берген сабактардан,

Темир-тезек дүйнөгө кирип алдым.

Жээрде чачын оң жакка кыйгай тарап,

Колуна лекция жазган албай барак.

Ак боз жигит чыбыгын колго алып,

Берчү эле трактордон бизге сабак.

Мемиреген класста укчу элек,

Анын чыккан жагымдуу коңур үнүн.

Арадан жарым кылым өтсө дагы,

Кулагыма угулат күнү бүгүн.

Кара түстүү костюм-шым кийээр эле,

Галстукту жакага илээр эле.

Сыны чыккан ичи жок орто боюн,

Зыңкыйтып түптүз алып жүрөөр эле.

Уурданып агайымды караар элем,

Ушундай болсо экем деп самаар элем.

Өзүм билбес жакшы адам сапаттарын,

Ушу гана кишиден табаар элем.

Жакшы адам тышы дагы, ичи дагы,

Жактырган чоңу дагы кичи дагы.

Сыпайы мүнөзүнө башын ийип,

Сыйлаган «душман» болгон киши дагы.

Трактордун окуусун бешке аяктап,

Жакшы иштеп, байгелерди алып жүрдүм.

Изин кууп Шакирбай агайымдын,

Инженер окуусуна барып кирдим…

Учкан куштай алмашып улам жылдар,

Улгайып баратканым сезип жүрдүм.

Бир күнү эле Бишкектин көчөсүнөн,

Билим берген агайды кезиктирдим.
Кемирип жээктерин суулар агып,

Асмандан нечен булут көчсө дагы,

Шакирбай агайымды тааный койдум,

Арадан жарым кылым өтсө дагы.

Акырын агайымды кепке тарттым,

Артта калган өмүрүн айтып берди.

Жашоо-турмуш, кызматы, эмгек жолу,

Жакындап көз алдыма кайтып келди.

Өкмөт менен партия берген ишти,

Өксүтпөй убагында так аткарып.

Өзүнүн көмөчүнө күлдү тартпай,

Өзгөчө таза жана ак аткарып.

Тартынбай таштак жолдуу болсо дагы,

Тагылган кызматтарга барып берди.

Булганбай, азгырылбай арам ишке,

Буйруган сыйлыктарын алып келди.

Баш кошуп өз элинин бир кызына,

Жубайы жети бала төрөп берди.

Жарым кылым жашаган өмүр жолдо,

Жаман айтпай бир-бирин жөлөп келди.

Жуп болушуп, элүү жыл бирге жашап,

Жубайы түбөлүккө көзүн жумду.

Шаттанган шайыр жылдар күңүрттөнүп,

Шакирбай сезип жүрдү өзүн муңдуу.

Аракет кыл, мокобой карылыкка,

Андайлардан ажалың алыс качат.

Калдайып эл-журтуңдун арасында,

Кадимкиңдей жүрө бер калыс жашап.

ЖУМАБЕКОВ САБЫРБЕККЕ

Бала болуп сен төрөлүп, чоңойдуң,

Мекен кылып, Сатыкейдей айлыңды.

Азыр болсо бүтүн дүйнө бүт билет,

Атак-даңктуу доктор болгон дайныңды.

Бала кезден намыскөйсүң тырышкан,

Тартынбаган таш көтөргөн жумуштан.

Өзүң чакан, чыканактай болсоң да,

Өжөрлөнө өгүз кирпич куюшкан.

Абдан мыкты бүттүң айыл мектебин,

Андан кийин чоң илимди беттедиң.

Билимиңди улантмакка дагы да,

Бир топ жылы кыргыздардан четтедиң.

Өз элиңдин ишенимин актадың,

Отуз жашта докторлукту жактадың.

Сенчелик жаш доктор болгон адамды,

СНГден издеп такыр таппадым.

Оорулардын түрлөрү бар жүздөгөн,

Орун алып, дене-бойдон түшпөгөн.

Өмөктөтүп бел бүктөгөн кеселден,

Өзүңө окшош дарыгерлер түздөгөн.

Бири бутум, бири болсо колум дейт,

Бири муунум, бири болсо белим дейт.

Сынып кеткен, чыгып кеткен сөөктү,

Сага окшогон адис гана желимдейт.

Тегиздедиң бир калыпка келтирип,

Теңизбайдын тетирленген буттарын.

Жакшы болуп эмканадан чыкканча,

Жанындагы керебетте «уктадың».

Эмкананы буга чейин тейледиң. 

Эми болсо министр ордун ээледиң.

Мындай ишке барганыңа түшүнбөйм,

Мынча неге бул орунду мээледиң?

Айнып кетип, оңго-солго барбагын,

Арабаңдын божусун түз кармагын.

Түп көтөрө кыргыз сени макташаар,

Түзүктөсөң саламаттык тармагын.

2.01.11
ЖУМАШЕВ ЧКАЛГА

Айыл жерде төрөлүшүп катталган,

Айрымдары эске бекем сакталган,

Колхозубуз Чкаловдо туулуп,

Бир уулубуз Чкал деген атты алган.

Чкал курбум, аман-эсен барсыңбы?

Баратасың кенен таштап арышыңды.

Жай олтуруп, мына эми кириштим,

Берейин деп ырдан бүткөн карызымды.

Көзүң тосток, сары чийкил бала элең,
Эч ким менен тытышпаган жан элең.

Эмгек десе кичинеңден тырышкан,

Бул жагынан бир кишилик бар элең.

Кой багам деп чокоюңду суу кылдың,

Койлоруңду өз кол менен куудурдуң.

Карай бербей төлдөп жаткан койлорду,

Катыныңа бир топ бала туудурдуң.

Келатасың өмүр бою кой багып,

Келиштире өздөштүрдүң ал жагын.

Өзүңө окшош жаны тынбас эмгекчил,

Өз аялың жана дагы балдарың.

Чкал курбум, аман болсун алганың,

Аман жүрсүн келин-кесек, балдарың.

Бала-Чычкан, Суусамырдын жайлоосун, 
Батпай оттоп жүрсүн баккан малдарың.

Чкал курбум жылкы, койго, уйга бай,

Казакбайың күүлөргө бай, ырга бай.

Кыргызымдын белдүү уулу Чкалды,

Обон созуп, кантип турам ырдабай.

Барып калсам үйүңө да кирермин,

Чоо-жайыңды толугураак билермин.

Жооп кылып ушул жазган ырыма,

Тартуулаган аргымагың минермин.

ЖОШЫБАЕВ СЕЙТХАНГА

кардиохирург, медицина илимдеринин доктору
Камыр-жумур келе жатат бир жашап,

Калың кыргыз арасында бир казак.

Жасап жаткан эмгегине баа берип,

Жарашар дейм аны мактап ырдасак.

Адамдардын ден соолугун ойлогон,

Ахунбаев агабызды жолдогон.

Ал дегениң Жошыбаев Сейтхан,

Абдан кылдат жүрөктөрдү сомдогон.

Жаш чагыңдан түшүрбөдүң баркыңды,

Жалпы кыргыз билет бийик даңкыңды.

Жашаш үчүн кыргыздарда түбөлүк,

Жар кылыпсың Жумгал кызы Салкынды.

Акыйкатта кардихирург алпысың,

Алып келдиң миң сан адам алкышын.

Ушул барктан, ушул даңктан түшүрбөй,

Уланта бер өмүрүңдүн аркысын.

Ажыратып агы менен карасын,

Адамдардын жактырбайсың аласын.

Канча өнөрдүн кагып келем тизгинин,

Казак калкы менин болот нагашым
.

10.04.2002
ИБРАЕВ БООБЕККЕ

(60 жашта)

Жактырам көп жигиттен бир өзүңдү,

Жактырам оор-салмак мүнөзүңдү.

Аракты таштаган деп уккан элем,

Ал «итти» оозуңа албай жүрөсүңбү?

Ичимдик таланттарды чалып жыккан,

Ичимдик сазга ээрчитип барып тыккан.

Өзүңө окшош эрки күч азаматтар,

Өнөрүн өрдү көздөй алып чыккан.

Бир саатта бир кадам шилтеп коюп,

Бир кылымдык Бокем да жашка жетер.

Жоргоңду анча-мынча тездетпесең,

Жол боюна Күлсүнүң
 таштап кетер.

11.09.1995
ИСАЕВ КЕҢЕШБЕККЕ

Адамдарда ар кыл түркүн мүнөз бар,

Арам жүргөн, бирин-бири алдаган.

Куу-шумуң жок, күлүп койгон жылмайып,

Кудай сага токтоолукту арнаган.

Келишимдүү боз костюм-шым кийинип,

Мектеп жакка ойлуу басып келчү элең.

Даярданып сабактарга эң жакшы,

Жоопторду жалаң бешке берчү элең.

Онду бүтүп, улантпады окууну,

Ошол го дейм Кеңешбектин катасы.

Билим алса балким доктор болмоктур,

Бирок болду он баланын атасы.

Кыз кыялдуу жаркылдаткан кабагын,

Кымбат баалуу Арзан аттуу аялың.

Төрөп-түшүп, эне болду бактылуу,

Бешөөсү кыз, бешөө эркек баланын.

Алыс жакта артта калды жаш чагың,

Антсе дагы жаш жигиттей басканың. 
Ташбакалар жашайт экен үч жүз жыл,

Ташбаканын жүрүшүнөн ашпагын.

Мен сүйгөн кыз агасысың Турардын,

Карыса да ага көңүл бурармын.

Арзаныңдын чайын ичип, нанын жеп, 

Ардакталган конок болуп турармын.

Сага окшошсо адамдардын мүнөзү,

Бейкуттукта жашайт эле Жер шары.

Акырында бата кылып айтарым,

Алган жарың Арзан менен тең кары.

29.10.2008
ИСАКОВ АБДЫКАСЫГА

Жашыл токой, Таластын тээ башында,

“Жаңы-Турмуш” деген чакан айлың бар.

Атаң сенин Ысак болгон чоң молдо,

А кишини көрүп калган жайым бар.

Ал жарыктык касиеттүү киши эле,

Өзү улук башкаларга кичи эле.

Алалантып кедей дебей, бай дебей,

Адамдардын бардыгына түз эле.

Талаша бер эмгекчинин таламын,

Териштирип жакшысын да, жаманын.

Берешендик пейилиңден өксүбөй,

Берекелүү толуп турсун табагың.

Өңү өчпөй, асманыбыз көк болсун,

Өмүр бою төгөрөгүң төп болсун.

Өз боюна өлчөп ичкен аракты,

Өзүңө окшош кыргыздарым көп болсун.

Салбырабай жигит деген шар болсун,

Сагындырып, жарпың жазган жар болсун.

Сабаттуу да, сабырдуу да, салмактуу,

Сага окшогон кыргыздарым бар болсун.

Жигит деген жоо өткөрбөс чеп болсун,

Жигиттерге жакшы айтылган кеп болсун.

Өйдө-төмөн сөздүн башын чаргытпай,

Өзүңө окшоп убадага бек болсун.

Чала кылбай өз ишине так болсун,

Чаң бастырбай, көңүл дайым шат болсун.

Санаасында таруудай да кири жок,

Сага окшоп ич дүйнөсү ак болсун!

Санап өткөн касиеттин бардыгы,

Эркин аттуу уулуңда бар экен.

Кыргыздарча “кыйтырлыгы” билинбей,

Кыргыз десе жанын кыйчу жан экен.

Эркин уулум, тартыпсың сен атаңды,

Азырынча көрө элекпиз катаңды.

Аман болсун, алган жарың, балдарың—

Айтып турам ак тилектен батамды.

2011-жыл

ИШИМОВ АЛИСУЛТАНГА

Жарым кылым жашап келем шаарда,

Башым ооруйт машиналар чуусунан.

Көкүрөгүң ышка толуп капкара,

Көңүл айныйт газ жыттанган уусунан.

Батталышат аш казандын каттары,

Пайдасы аз хлор кошкон суусунан.

Барган сайын жашым улам өйдөлөп,

Бала кезим эске түшөт дайымга.

Жыргап ойноп жүрчү элек куушуп,

Жылаңайлак жазда, күздө, жайында.

Жаратканым өмүр берсе экинчи,

Жашоомду өткөрмөкмүн айылда.

Шаар жердин ызы-чуусун укпаган,

Шамалдаган таза абадан жыттаган.

Мезгилинде жаз, жай, күзү, кышында,

Мемиреген тынч түнүндө уктаган.

Айран ичкен, кымыз ичкен, эт жеген,

Алисултан, жашооңо суктанам.

Өкмөт берген кызматына барбадың,

Чоң кызматтын чоң папкесин албадың.

Султан иним, качып барып шаардан,

Жашаганга айыл жерин тандадың.

Малың багып, жериң айдап, дан сээп,

Өткөрө бер өмүрүңдүн калганын.

Айылымда Кара-Ойдо жашаган,

Ар биринин өтөп жаткан иши бар.

Ала-Тоолук кыргыз элдин сыймыгы,

Акын агам Байдылданын изи бар.

Аркалаган ашып-ташкан көп өнөр,

Анан дагы Казакбайдай киши бар.

Агаң болсо жаза берсин ырларын,

Ача берсин жашоо, сүйүү сырларын.

Коштоп кармап, дирилдетип күү чалсын,

Комуз менен домбуранын кылдарын.

Анда-санда конок болуп кеткенге,

А сен болсо айыл жерден жылбагын! 

25.08.2008
КАН КУДАМ ТОПЧУКЕГЕ 

(Топчубек Тургуналиев70 жашта)

Жетимиш жаш желкеден алган экен,

Жетимишке Топчукем барган экен.

Жерге эңиштеп, бел бүгүп, бутун сүйрөп,

Жетимиш жаш бирөөгө арман экен.

Жегени аш, тың басып, кан кудамдын, 
Жетимишке барганы жалган экен.

Келебиз канча жылдар куда болуп,

Көрбөдүк башың ооруп жатканыңды.

Сендеги кайнап турган ички кубат,

Денеңе кайрып турат жаш чагыңды.

Сербейтип сакал-мурут койдурупсуң,

Сен эмне, карылыкка шашканыңбы?

Жаңы бийлик жакшылап иштеп кетсе,

Мурунку кыйшык жолду түздөп кетсе,

Сенин кылар иштериң калбай калып,

Сын айтчу башка өлкөнү издеп кетпе.

Жаңы-жаңы саясий күрөштөр бар,

Жашоону уланта бер дагы көпкө.

Кыргыздын Баатыры деп наам берип,

Алсаң болмок Нобелдин сыйлыгын да.

Ошондо түбөлүккө атың өчпөй,

Жүрмөксүң кыргыз элдин сыймыгында.

Ал сыйлыктар жазылып турса керек, 

Келечек тагдырыңдын буйругунда. 

17.11.2011
КАСЫМБЕКОВ ТӨЛӨГӨНГӨ
(60 жашта)

Алгачы жүрдүң жан багып,

Ата-энең берген нанды жеп.

Асан-кайгы тартканбыз,

Адам болбой калды деп.

Анан жаза койдуң да,

«Адам болгум келетти».

Киши санга кошулдуң,

Кирбийген жигит элеттик.

Ырбайып арык болсоң да,

Ычкынып катуу тырыштың.

Жаныңды тиштеп оозуңа,

Жараттың «Сынган кылычты».

Андан кийин «Келкелди»,

Аздектеп жаздың шашылбай.

А бирок аның кор болуп,

Ай-жылдар жатты басылбай.

Калпты неге жаздың деп,

Капшыра кармап жакаңы.

Өзгөртүп кайра жазгын деп,

Өзүңдү жарга такады.

Асабыз дарга дешсе да,

Алардын тилин албадың.

Алптыгың, Төкө, ушунда,

Андай калпка барбадың.

Эң жакшы болду журтуңа,

Эл депутат болгонуң.

Жалпы кыргыз калкынын,

Жамаатын катуу колдодуң.

Кылычың сынса мейличи,

Калем сабың сынбасын.

Кагаз бетин из кылып,

Кадамы такыр тынбасын.

Алтымыш жаш эмине,

Алчаңдап турган аргымак.

Алданып калбай жемине,

Алдыга карай каргымак.

1991-жыл
КАЧКЫНАЛИЕВ БАТЫРБЕККЕ

Жолдошу карындашым Салыйканын,

Эң улуу күйөө балам Батырбегим.

Өзүңө баасын берген таразалап,

Угуп ал кайнагаңдын айтар кебин.

Бирөө бар акылы пас чалакайым,

Баштаган иши бүтпөй, бири калат.

Баа берген ар бир ишке акыл салып,

Бала кезден сен өстүң тири карак.

Кай бирөөлөр жашоонун сырын билбей,

Оң жол турса, терс кетип чеки кылат.

Ал эми күйөө балам Батырбегим,

Акыл менен бир сомду эки кылат.

Чоңдорго башың ийип жүгүнбөдүң,

Турмуштун каарына бүгүлбөдүң.

Жаманчылык жакалап турган чакта,

Жапа чегип, жашоодон түңүлбөдүң.

Жаңылбай териштирип ак-карасын,

Жашоону акыл менен башкарасың.

Ал деген адамдагы чоң касиет—

Айтканыңды айткандай аткарасың.

Баккан малың эселеп төлүн берсин,

Жараткан узак жашоо өмүр берсин.

Ооруу, сыркоо, кеселден алыс болуп,

Өлгөнүңчө жайдары көңүл берсин.

Мал-жаның корооңдо толуп турсун,

Айдоо жердин түшүмү болуп турсун.

Айтылбай кокус келер кырсыктардан,

Алла Талам калкалап коруп турсун.

Салыйка карындашым экөөңөр,

Сак-саламат жашоону уланткыла.

Бараанду чал-кемпирден силер болуп,

Балдарды дагы көпкө кубанткыла.

17.08.2008
КАУХАР ЖЕҢЕМЕ (КЕБЕР)
(80 жашта)

Улуу того чыкпаган бар, чыккан бар,

Улар үнүн укпаган бар, уккан бар.

Сергек акыл Кебер жеңе, сага окшоп,

Сексен жашка чыкпаган бар, чыккан бар.

Аялзаттын чоң милдетин аткарып,

Өзүң болдуң он баланын энеси.

Антсе дагы көз алдыңда тургандыр,

Алымкулдай жан курбуңдун элеси.

Байкем кетти бул дүйнөдөн эртерээк,

Балдарына жарты өмүрүн калтырып.

Көп баланы багуу оор түйшүгүн, 

Каухар жеңем өз мойнуна артынып.

Бардыгынан бөлүп айтар бир сөзүм,

Балдарыңдын жамандыгын көрбөгүн.

Алдуу-күчтүү, акылыңдан айныбай,

Алып жүргүн карылыктын өрнөгүн.

Эми дагы канча жылдык өмүр бар,

Эч ким билбейт тирүүлүктүн мөөнөтүн.

Көп балаңдын чайын ичип, нанын жеп,

Көрө бергин карылыктын дөөлөтүн.

Каухар жеңе, байкоо салып карсам,

Кемпир эмес, келин сындуу турушуң.

Токсон жылдык тоюңдагы шарапка,

Малынса дейм менин дагы мурутум.

10.11.2007
КАДЫРКУЛОВ КУШАНГА

Барбай калдың жогорку окуу жайына,

Бала кезден ишкердигиң сезилди.

Жаш чагыңдан мал артынан сен түшүп,

Жашоодогу тагдыр жолуң чечилди.

Өмүр бою аралашып мал менен,

Өтүгүңдүн тамандары тешилди.

Мал четинде жайы-кышы бастырып,

Канча аттын туяктары кетилди.

Өрүш-өрүш колхоз малын өстүрүп,

Отоо чөпсүз чарбагыңда гүл өндү.

Жашоодогу өйдө-ылдыйга карабай,

Жакшы бактың ач калтырбай бүлөңдү.

Эми мен да мурутумдан жылмайып,

Эске салам жалын жаштык кезимди.

Аппак сулуу Кеңешгүлдү талашып,

Ай да, Кушан, кетиргенсиң эсимди.

Айыл кызы экөөбүзгө буйрубай,

Алып кетти, кала бердик кур жалак.

Каңырыкты түтөткөнбүз экөөбүз,

Кайтаралбай, колубузду булгалап.

Антсе дагы буйруганга үйлөндүк,

Алар менен жашаганды үйрөндүк.

Бактылуулук—ата болуу эмеспи,

Балдар төрөп берди алар сүймөнчүк.

Желдей сызып, мезгил тыным токтобой,

Жетип келдик жетимиштин кырына.

Оюмда бар китеп кылып чыгаруу,

Не төлөйсүң Казакбайдын ырына?

2.11.2008
КАЧИБЕКОВ КУШУБЕККЕ

Билимдүү десе билимдүү,

Бир туугандай күйүмдүү.

Топурабай жөнү жок,

Токтоо турум-жүрүмдүү.

Кубанамын тапканга,

Кушубектей инимди.

Таластын суусу шар агат,

Тамылжып нурдуу таң атат.

Чыдамдуу жигит сага окшош, 

Чыгармалар жаратат.

Аргымак аттай чаалыкпас,

Арышың арбып баратат.

Көмүлүп калган тарыхты,

Көк жигит гана каза алат.

Икир-чикир жолотпой,

Иргеп алат тазалап.

Даректүү тарых баянын, 

Таланттуу адам жаза алат.

Баатырлар изин изилдеп,

Барбаган жериң калбады.

Араладың калтырбай,

Ала-Тоонун аймагын.

Калың катмар тарыхтын,

Калпып алдың каймагын.
Алыскы жол, кой дедик,

Ага да болбой оолугуп.

Кыдырып келдиң Кытайды,

Кыргыздар менен жолугуп.

Көк жалдык кылып Кушубек,

Ишмердигиң билгиздиң.

Жүз баласын кыргыздын,

Алыскы жаткан Алтайдын,

Окуусуна киргиздиң.

Жетим-жесир карыпка,

Тийип жатат жардамың.

Суусамырга үй тигип, 

Эс алдырып жатасың,

Детдомдун жетим балдарын.

Бүтүрдүң жазып биринчи,

Бүргө баатыр, Сатыкей,

Эр Солтоной баянын.

Ушунуңдан жазылбай,

Уланта бергин аягын.

Аман жүрсүн иним деп,
Бата тилеп өзүңө,

Алаканым жаямын.
25.03.2010
КУБАТ БИЙ

Кушчулук Кубат бийде акыл болгон,

Кубат бий кубаты зор баатыр болгон.

Куу чиренген бийликтин кулу болбой,

Кубат бий эл ичине жакын болгон.

Башкарган Анжиян калкын убагында,

Болгону он сегиз жаш курагында.

Аскер курап, согушка машыктырган,

Ала-Тоо жигиттери–курамында.

Кокон ханы, Бухара эмири да,

Курч жигит Кубат менен эсептешип.

Кырдаал чыкса Кубаттан акыл сурап,

Конокко чакырышкан кезектешип.

Миң жети жүз кыркынчы жылдарында,

Калмактар Ташкен шаарын камап кирген.

Кубат бийдин эр жүрөк жигиттери,

Калмактарды кылычтап айдап бирден.

Акыры ордо ханы жана эмирдин,

Амалдуу куйтулугу өсүп жеткен.

Ачуусуна чыдабай хан Кубатбек,

Анжияндан Алайга өтүп кеткен.

Кашкар, Жаркент жана да Үч-Турпандан,

Калмакты кырып-жоюп тыйпыл кылган.

Эли-журтун башкарып аким болуп,

Эки жылдай Кашкарды бийлеп турган.

Ал кийин Алай жакка кайтып келген,

Сактаган кыргыздардын биримдигин.
Көр түбүнө узаткан жакындары,

Көрө албай Кубат бийдин тирүүлүгүн.

Кыргыз эли сыйлашат арбагыңды,

Кыргыздарга тийгизген жардамыңды.

Кыргыздын жигитине өрнөк болсун,

Кырк атан-төө көтөргүс салмагыңды.

18.02.2010
КЕРИМКУЛОВА СВЕТЛАНАГА

(кудагыйым 60 жашта)

Алла буйруп, беш эркек, беш кыз болуп,

Айдың көл аймагында төрөлдүңөр.

Көшүлтүп жээкке урган шарпылдагы,

Көл терметкен бешикке бөлөндүңөр.

Ошондо кыргыз Муса кыздарына,

Орус кыздар аттарын энчилеген.

Өз ичинен жалынып кудайына:

“Орустай терең билим берчи” деген.

Ар кимдин тагдыр жолу ар башкача,

Алла берген өмүрдү жашадыңар.

Барып калсаң баркылдап тамак бышып,

Баарыңардын толтура казаныңар.

Беш кыздын арасынан, Светлана,

Кең чүйлүк Медетбектин жары болдуң.

Кам көрүп, чүйгүмдөтүп тамак берип,

Кан тамырда жүгүргөн каны болдуң.

Турмуштун өйдүк-сөйдүк жолдорунда,

Түйшөлтпөй, түз бастырып жөлөп келдиң.

Апа болуу милдети да унутулбай,

 Асель менен Диасты төрөп бердиң.

Билим алып, Бишкекте иштеп калып, 

Чүй боору жерим болду, элим болду.

Баш кошуп, кенже уулум Сардар менен 

Асель бизге ыймандуу келин болду.

Алыш-бериш салтында колуң кенен,

Биз барганда төрүңдө орун белен.

Даамдуу тамактарды иче берип,

Беш килого семирем толуп денем.

 “Бечара” машинамдын бели ийилип,

Берекелүү кешикти салып алам.

Түрлөнтүп бир четинен жей беремин,

Түгөнөт бир жумада барып араң.

Өтө керек балдарга билим берүү,

Өмүрүңдү мектепке байландырдың.

Еврейдин башкарган окуу жайын,

Үлгү болор мектепке айландырдың.

Коллективде тартипти бекем кармап,

Коркутуп-үркүтпөстөн башкарасың.

Уруш- жаңжал чыгууга жол бербейсиң,

Убагында салмактап ак-карасын.

Аман бол, урпактарың аман болсун,

Медет кудам жаныңда караан болсун.

Атамбаев башкарар алдыдагы,

Акыйкат, адилеттүү заман болсун!

КУРМАНАЛИЕВ ЖУМАТАЙГА
Кызын алып, күйөө болгон баланы, 

Башканы кой, Байгамбар да сыйлаган.

Ажал келип, мойнун кылыч кесерде,

Ал экөө бирин-бири кыйбаган.

Өмүрдөгү кыйын кезең учурда,

Бири-бирине жөлөк болуп келишкен.

Каатчылык турган кезде жакалап,

Бир тоголок данды теңге бөлүшкөн.

Күйөө балам, көрдүң турмуш дүйнөсүн,

Көрүп келдиң түрү суук түрмөсүн.

Андан бери өтүп кетти нечен жыл,

Азыр болсо өзүң курган үйдөсүң.

Сен билесиң болом жакын кайнагаң,

Көп өнөрдүн тизгиндерин кармаган.

Кийинки эле он-он беш жыл ичинде,

Миң сап ырлар инсандарга арнагам.

Эрте кетти-кырк элүүнүн сереси,

Эсте турат Эшенкулдун элеси.

Азыр сенин түбөлүктүү жубайың,

Ал агамдын таштап кеткен Керээзи.

Мага таза тилегиң да, жүрөгүң,

Талантымды бааларыңды билемин.

Өз төрүңдө конок болуп олтуруп,

Өнөрлөрдү бир төксөм деп жүрөмүн.

Буйруп калса ушул жайда барармын,

Комуз, домбура күүлөрүнөн чалармын.

Кубандырып өзүң менен Керээзди,

Кучак-кучак алкыштарың алармын.

Жуматайым, Керээз менен аман бол,

Журтчулукка, үй-бүлөңө караан бол.

Жүз кыр талант байкем качан келет деп,

Жүрө бергин, күтө бергин карап жол.

23.01.2005
КУРМАНАЛИЕВА КОЙСУНГА

Адамдарга келатамын баа берип,

Арасынан жакшыларын иргеймин.

Аралашып жүрбөгөндүк, себептен

Анча сенин таржымалың билбеймин.

Адал жүрүп, акыйкатты карманган,

Адамдардын бардыгына бирдеймин.

Кулкуму чоң, алдым –жуттум шумпайды,

Куп келтире таластыкча тилдеймин.

Үстүртөтөн далили жок айтылган,

Ушактарга кулагымды түрбөймүн.

Жалпы элдин мүлкүнө кол салганга,

Жаалдана катуу айтып сүйлөймүн.

Туусун кармап, талас элин башкаруу,

Туура келди, Койсун сенин бактыңа.

Жаман-жуман ушактарга кабылбай,

Жакшы сөздөр калтырып кет артыңа.

Эл журтуңдун байлыгына малынып, 

Эч убакта майланбайсың бармагың.

Байы дебей, кедей дебей, адилет

Бардыгына тийип жүрсүн жардамың.

Талас деген касиеттүү жерим бар,

Тайманбаган эр көкүрөк элим бар.

Таалайына эл-журтунун жаралган,

Татынакай Койсун аттуу келин бар.

Көрбөсө да талас кызы Койсунду,

Көңүлүнө түйүп жүргөн адам бар.

Аялзатын ардактаган, сыйлаган,

Абдыш уулу Казакбайдай агаң бар.

21.03.2012
КУТУНАЛИЕВ КУШУБАККА
Алгачы арип тааныткан,

Агайым болот Кушубак.

Эчен жыл артта калса да,

Эсимден кетпейт ошо убак.

Жаңы эле келген аскерден,

Солдаттык форма кийгени.

Көнүгүү жасап күнүгө,

Тың эле басып жүргөнү.

Китеп-дептер таратып,

Айтканы турат эсимде:

«Жакшы окуп, сулуу жазгыла»--

Агайдын ушул айтканы,

Жат болуп калды сезимде.

«Жакшы оку» деген эки сөз,

Өмүрү ойдон кетпеген.

Онунчуну бүткөнчө,

Бааларды алдым «беш» деген.

Кыңырылбай активдүү,

Кызматын өтөп өкмөткө.

Катырылган айбанат,

Музейин ачты мектепке.

Ары-бери буйтабай,

Ачыгын айтып сүйлөдү.

Айылдын кызы сепкилдүү,

Акинай болду сүйгөнү.

Агайым менен жеңебиз,

Он балалуу болушту.

Алар да жашайт бактылуу,

Ар кими таап конушту.

Жашап өткөн жолунда,

Жасаган жок куйтулук.

Башка бир арам жол менен,

Байлыкка батпай туйтунуп.

Жаткан жериң жай болуп,

Торко болсун турпагаң.

Үлгүлүү сенин жашооңдон,

Үлгү алсын артта урпагаң.
2011-жыл

МАМБЕТОВ БАЗАРБАЙГА
«Таалайды тагдыр деген тандап бербейт,

Тагдырга жазылбаса жандап келбейт.

Катуу башты дубалга урган менен,

Каалагандай адамга мансап келбейт.

Жашоонун оош-кыйыш шарты болот,

Жигитке баасын берген калкы болот.

Ээлеп турган кызматын так аткарса,

Элине ал жигиттин баркы болот.

Базарбай, мүнөзүң бар шартылдаган,

Башты сайып ажалдан тартынбаган.

Бакылдап таластыкча койгон менен,

Башкалардын көңүлүн калтырбаган».

13.03.1998
Бул ырды жазганымда элүүдө элең,

Калыбыңдан жазылбай келатасың.

Мухаммед
 жашап өткөн жашка келип,

Буйруган тамагыңды жеп атасың.

Түз бараткан жолуңдан бурулбадың,

Түк дагы жаман ишке урунбадың.

Жакшы иштеп, тапшырманы так аткарып,

Жан үрөп мансаптыкка жулунбадың.
Бала кыял байкеңе көп өнөрлүү,

Базарбай, көз кырыңды салып жүрчү.

Аяк шилтеп калганда сексен жашка,

Баякеңди сүрөөнгө алып жүрчү!

2011-жыл

МЕДЕТОВ ЖАКЫПКА
Саясатта күчү жок,

Тиштешерге тиши жок.

Мансабың менен иши жок.

Жаза берген китебин,

Жакыптай азыр киши жок.

Медет деген таластык,

Мергенчинин баласы.

Жазуусун жазып жатса да,

Тоо-ташта жүрөт санаасы.

Ок чыгарбай кийикти,

Шыйрагынан кармагын.

Жете албасаң артынан,

Сая түшүп албагын.

Шорубузду катырып,

Кожожаш болуп калбагын.

Сай сагызган этинен,

Жасап алган дарысы.

Татып койсо ошодон,

Күркүрөп жаш жигиттей,

«Күчкө» кирет карысы.

Карылык баса баштаса,

Кайрылып ага турарбыз.

Дарманды күчкө келтирген,

«Дарысынан» сурарбыз.

МОЛДОБАЕВ АСКАРБЕККЕ
Окууну Москвадан бүтүп келди,

Өмүрүн курулушка бүтүн берди.

Кыргыздарга окшобой кыйшактаган,

Кынаптап кыш койгонго дитин берди.

Ал болду курулуштун инженери,

Анын жок курулуштан билбегени.

Акырындап мууздап кебез менен,

Алдында иштегенди тилдебеди.

Жүзүңдөн темгил-чаар мээрим чачып,

Жүрөсүң жаш жигиттей жеңил басып.

Алаамат басса дагы жердин жүзүн,

Аскар сен койбойсуң го де бир шашып.

Башкага көрө элексиң кол тийгизип,

Бардыгын жай сөз менен баш ийдирип.

Илгиртпей турмуш сырын чечип келдиң,

Ишиңде дайым болуп зор ийгилик.

Тамчылап өмүр өтөт барган сайын,

Таланттын деми сууйт карыган сайын.

Жармачтанып калышкан кайыр сурап,

Жазуучу, акындардын билсең жайын.

Жаратылыш ырчылык үндү берген,

Жарың Суусар ырдаса бала күндөн,

Кем эмес, ашса балким ашып түшмөк,

Булбул үн казак кызы Бүбүгүлдөн.

Атаганат, аткарса бир ырымды,

Аяшым шыңгыр күмүш үнү менен.

Тамылжып жатып алып угат элем,

Тажабастан күнү да, түнү менен.

Ырчы болбой, Суусарың апа болду,

Ишиң жүрбөй калганда капа болду.

Сереп салып акырын карап көрсөк, 
Сен үчүн сүттөй аппак таза болду.

Бир-бириңди чачыңдан сылагыла.

Бекемдеп ден соолукту чыңагыла.

Бир кылым аша турган чекке чейин,

Биргелешкен өмүрдү улагыла.

2.01.11
МУНАСИП КУДАГЫЙЫМА

Кубулбаган бир сырдуу,

Кудагый жакшы киши эле.

Тууганга да, душманга,

Мүнөзү жумшак түз эле.

Берекеси чачылып,

Берешен колу бар эле.

Кор болуп калган адамга,

Боорун тарткан жан эле.

Аман жүрсүн кудагыйдын,

Артындагы балдары.

Ар кимисин колдоп жүрсүн,

А кишинин арбагы.

Жаткан жери жай болсун, 

Топурагы май болсун.

Керимкулдун урпактары,

Кедей болбой бай болсун.

НАГАЕВ РАВИЛГЕ
(татар досум)

Жалаң бешке институтту бүтсөң да,

Жакшы турмуш үмүт менен күтсөң да,

Жарым курсак өтүп келди өмүрүң,

Жанталаша жан алекет түшсөң да.

Жарыбаган айлык алып жашадың,

Жаалданган аялыңдан тажадың.

Тамталаңдап канча аракет кылсаң да,

Тамак толо кайнабады казаның.

Ойлоп жүрдүң акча табуу айласын—

Ой, оңбогур, акча деги кайдасың?

Бир тууганың Шамиль иниң экөөң,

Биргелешип көрдүң аары пайдасын.

Оголе мол бал чогултуп жаттыңар,

Омскиге алып барып саттыңар.

Адегенде баатырсынып жүрдүңөр,

Акча менен ачылгансып бактыңар.

Акча деле бакыт алып келбеди,

Акылыңа акыл кошуп бербеди.

Аялың да ишин таштап, үйүңдө
Арак ичүү болду жалгыз эрмеги.

Ал ошентип алкоголго айланды, 

Арагына чынжыр менен байланды.

Ашык ичип, аз убакыт ичинде,

Ажал келип, аялыңдан жанды алды.

Же тирүүсү, же өлүүсү билинбей,

Жалгыз балаң түбү менен жок болду.

Кызың тийип, алкоголик жигитке,

Бирди төрөп, ошо менен токтолду.

Сен түшүнүп бул жашоонун катасын,

Алып коюп, Шри Чинмой батасын.

Аялың жок, арак ичпей, эт жебей,

Жалгыздыкта жыргап жашап жатасың.

Баштагыдай ачытпайсың мээңди,

Калың элдин кажылдаган чуусуна.

Жазда, жайда, күздө жана кышында,

Чөмүлөсүң Аламүдүн суусуна…

27.01.2011
НАРБЕКОВ ОМОРБАЙГА

(70 жашта)

Энесайдан элин келген көчүрүп,

Манас неге Талас жерин тандаган?-

Аскар тоолор тегерете чеп болуп,

Ажайып бир жер экенин аңдаган.

Кыштын күнү күңгөйүндө кыштаса,

Жай келгенде тескей жагын жайлаган.

Төрлөрүнө тулаң чөптүү, арча жыт,

Төрт түлүктүү малы батпай жайнаган.

Өткөн кылым, он алтынчы жылында,

Кыргыз эли турган жардын кырында,

Кадик акыл даанышмандар кеңешип,

Качырбаган таластыктын бирин да.

Сөз баштасак айкөл баатыр Манастан,

Нечен-нечен эрлер чыккан Таластан.

Канжыгага байлап коюп баштарын,

Эл-жеринин эркиндигин талашкан.

Талас жери таланттардын ордосу,

Башканы кой, айтып өтсөм Чыңгызды.

Чыңгыз ага төрөлбөсө Таластан,

Башка дүйнө билет беле кыргызды?

Талас жерин байкоо салып карасаң,

Бешигиндей алп мүчөлүү адамдын.

Батыш жагы казак чектеш Маймагы,

Тууган жери Оморбайдай жарандын.

Чыңгыз менен ага-инидей жүргөнсүң,

Акыл кепке кулагыңды түргөнсүң.

Айткандарын көңүлүңө сиңирип,

Турмуш сырын тереңдетип билгенсиң.

Адам затка өтө кымбат ден соолук,

Аны, Омоке, бала кезден түшүндүң.

Даба болуп,оорулууга, кеселге,

Дарыгерлик окуу жайын бүтүрдүң.

Түшүн жоруп, саясаттан билимдүү,

Түшүнбөпмүн сага окшогон инимди.

Акыйкат деп аянбастан кармашып,

Анык көк жал экендигиң билинди.

Менде жок да чалпоо аттай жулунуу,

Жай баракат баскан, жүрүм-туруму.

Көп өнөрдүн кармап жүргөн тизгинин,

Мен да болом Таласымдын кулуну.

Жетимишке чыкканыңа ишенбейм,

Кырк жаштагы жигит сындуу турушуң.

Бир кылымдык тоюңдагы шарапка,

Малынса дейм менин дагы мурутум.

17.12.2011
 
НУСУБАЛИЕВ АСЫЛБЕККЕ

Акылы аз, көр пенде,

Ар түркүн болот адамдар.

Тоогун ыраа көрбөгөн,

Толуп жатат сараңдар.

Ал эми, 

Атына заты жарашкан,

Асылбек аттуу агам бар.

Ай болуп толук көрүнгөн,

Асыке, сенин,

Айбек аттуу балаң бар.

Сасык-Булак аталган,

Асыкемдин айылы.

Кызыл тору, нур жүздүү,

Шербет анын зайыбы.

Сегиз бала төрөгөн,

Шербеттин жалгыз «айыбы».

Тамак-ашка толтура,

Дасторкон дайым жайылуу.

Жаш кезинен ооруга,

Чалдыккан эле Асылбек.

Ойлогонбуз койот деп,

Ошондо эле башын жеп.

Асыкем жашап жатыры,

Сексен жаштын ашын жеп. 

Ондогон жылдар мынакей,

Ооруган жок «башым» деп.

Абалтан бери келаткан,

Айтылып жүрөт мындай кеп:

Жакшы адамды кудайым, 

Оору-дарт берип сындайт дейт.

Ажалга каршы бек турган,

Адамдарды сыйлайт дейт.

Анан, 

Арылтып илдет-дартынан,

Жамандыкка кыйбайт дейт.

Очокто отуң өчүрбөй,

Түтүнүңдү булаткын.

Өзүңө ченеп берилген,

Өмүр жолун уланткын.

Кызыктуу сөздөр төгө бер,

Кычуусу кансын кулактын.

Шербет менен даамын дат,

Бир кылым деген курактын.

25.04.2011
ОРОЗАЛИЕВ КЛАРА МУСАЕВНАГА

Пайдасы жараткандын ушу болду, 

Башыбызга бак-таалай кушу конду.

Кенже уулум Сардарымдын келинчеги,

Светлана сиңдиңдин кызы болду.

Кызмат өтөп советтин заманында,

Кынтык жок басып өткөн кадамыңда.

Кезикпей калыптырмын тагдыр буйруп,

Керилген жапжаш курак баралыңда.

Жаштык турат улгайган жамалыңда,

Жакшы аялдар жүрөсүң санагында.

Каласың түбөлүккө тарых болуп,

Казакбайдын ыр жазган барагында.

Клара Мусаевна, колуң кенен,

Үйүңдүн бөлмөлөрү сонун, кенен.

Көл жээгинде салынган там-ташыңдан,

Биз барганда жатканга орун белен.

Ар күнү чүйгүмдөлгөн тамак берип,

Аялыма көрсөтпөй арак берип.

Көп кырдуу чыгармага киришемин, 
Көңүлүмдүн жыртыгын жамап келип. 

Куурулуп бышырылган форель балык,

Казанга казы-чучук эттен салып.

Казакеңдин көңүлүн көтөрөсүң,

Каадалуу өткөн-кеткен кептен салып.

Көлдүк кыз Керимканга үйлөнгөнмүн,

Көпкөлөң таластыкча сүйлөнгөнмүн.

Көп барып көл тарапка, кайындарга,

Көп турмуш кайрыктарын үйрөнгөнмүн.

Керимкан Кларага сиңди болуп,

Кээде мен арак ичип, “жинди” болуп.

Кыбырап кылым тете жашка жетип,

Кыздарга жүрө бергин үлгү болуп.

5.12.2012
ОСМОНОВ БАЛТАБАЙГА

Ата-энеден жаш калды,

Жетимдик турмуш башталды.

Бирде тойсо курсагы,

Бирде болсо ач калды.

Эжеси чыккан күйөөгө,

Биздин Карой айылга.

Башпааналап эжесин,

Балтабай барчу жайында.

Жапакеч болчу жашынан,

Таанышып алдык бат эле.

Кусалык жок дилинде,

Көңүлү куунак шат эле.

Жылдар жылга алмашты,

Жыңайлак жолду ал басты.

Туруп калбай мөгдүрөп,

Турмуш менен кармашты.

Калтырып айыл-кыштакты,

Шаардан келип кут тапты.

Сары-Өзөн кең Чүйдөн,

Сайра аттуу кыз тапты.

Жашоонун сырын үйрөндүң,

Жакшы кызга үйлөндүң.

Жаалданбай жөнү жок,

Жапакеч болуп сүйлөндүң.

Шыдыр болду жолуңар, 

Кенен болду колуңар.

Түркүнүн кийип кийимдин,

Бүтүн болду жонуңар.

Сайранын жайган тасмалын,

Көргөн дагы арманда,

Көрбөгөн да арманда.

Шашылчу элек баарыбыз,

Силердин үйгө барганга.

Түркүн-түркүн тамакты,

Даторконго жайнатты.

Силердин үйдөн жегемин, 

Сипсвежий каймакты.

Казандын ичи толтура,

Казы, чучук кайнатты.

Комузумду колго алып,

“Камбаркандан” күү чалдым.

Комуз менен домбурага,

Кошулуп коңур үн салдым.

Казактардын эки кыл,

Домбурасын сайраттым.

Курмангазы күүчүнүн,

“Сары-Аркасын” айдаттым.

Жадымда турат дагы эле,

Жаркыраган элесиң.

Казакбай байкең сагынды,

Качан кайтып келесиң?

Индиялык ырлардан,

Качан ырдап бересиң?

17.10.2011
ОСМОНОВ БЕКМАМАТКА
Бекмамат Осмон уулуна,

Беш ооз ырым арнадым.

Атыңды угам алыстан,

Бирок,

Айлыңа бара албадым.

Учурашып кетмекке,

Жалал-Абад тарапка,

Атайылап баргамын.

Барбайган балбан колуңду,

Келген эле кармагым.

Бирок анте албадым.

Тоскоол болду мунума,

Түркияга кетип калганың.

Ушак-айың кеп уктум,

Укканда да көп уктум.

Осмон уулу Бекмамат,

Орой жигит деп уктум.

Жакпай калган элине, 

Жарамсыз жигит деп уктум.

Кары, жетим-жесирге,

Карамсыз жигит деп уктум.

Өзгөнүн сөзүн укпаган,

Өзүмчүл жигит деп уктум.

Адилби, адил эмеспи,

Айтканын гана жасаган,

Өкүм жигит деп уктум.

Чык татырбай элине,

Зыкым жигит деп уктум.

Жек-жаат, урук-тууганга,

Жакын жигит деп уктум.

Анан дагы кызыгы,

Анча-мынча ыр жазган,

Акын жигит деп уктум...

Чуу чыгарып, факты издеп,

Чукулап ой да казышты.

Кезиттерге жазышты.

Келтирип туруп басышты.

Ошолорго ишенип,

Болбогон неме экен деп,

Менин да ичим ачышты.

Ошонун баары калп экен,

Ортого салсак калысты.

Элиңе жагат экенсиң,

Эл депутат кылышып

Өздөрү шайлап алышты.

Курманжан датка, Жеңижок,

Токтогул менен Жоомарттын,

Сыйлапсың бийик арбагын.

Дүңгүрөткөн той берип,

Алардын,

Асаба туусун кармадың.

Өсүп-өнөр жигиттер,

Ошентип,

Өткөндүн сыйлайт арбаган.

Анан дагы айтарым,

Ысырап кылып, эби жок,

Берешен-бейпил элиңди, 

Бечара кылып албагын.

Айта турган сөзүм бар,

Акыл салып аңдагын.

Жайсыз жигит өңдөнүп,

Жаман ишке барбагын.

Эрдемсип кетпей жөнү жок,

Элиңдин ойло ал-жайын.

Аралаш жүрүп калк менен,

Ак эмгегиң арнагын.

Арамдыкты ойлобой,

Адилдиктен танбагын.

Өлүү болсо бир чуңкур,

Тирүү болсо бир дөңдө–

Чоролордон тандагын.

Май төгүлүп карындан,

Майланып турсун бармагың.

Маарап козу-улагы,

Малы өссүн чарбанын.

«Кыргыз болуп калдың» деп,

Дунгандар тилдейт балдарын.

Жетиги болуп дыйкандын,

Жер тилип, соко кармагын.

Жегенге витамини көп,

Жемишке толсун чарбагың.

Жарым кылым дагы да,

Жаныңда жүрсүн алганың.

Кыргыздын наамын көтөргөн,

Кыраан чыксын балдарың.

Салкындап оттоп жайылган,

Малы менен төр жакшы.

Каркылдап көркүн чыгарган,

Каз-өрдөктүү көл жакшы.

Экиден козу ээрчиткен,

Эгиздеп тууган төл жакшы.

Кыйналбай казып алганга,

Кыртышта жаткан кен жакшы.

Каттаганга кышкысын,

Кар жатпаган бел жакшы.

Паралап дүйнө жыйбаган,

Башчысы менен эл жакшы.

Белиңди чечпей иштесең,

Бекмамат иним сен жакшы.

Жакшыны мактап ырдаган,

«Жаман» акын мен жакшы.

Жалал-Абад аймагын,

Жайынча дагы басармын.

Бут койорго жери жок,

Бурч-бурчу толсун базардын.

Боркулдап кайнап козу эти,

Буусу чыксын казандын.

Токчулуктун дастанын, 

Толуктап дагы жазармын.

Ноябрь-декабрь 1991-жыл

ОТУНЧИЕВ ЗАРЫЛБЕККЕ
Чычалатат айрымдар:

– Чылпактан чыккан кимиң бар?

Башкасын айтпай турайын,

Залкая баскан кебелбей,

Зарылбек деген иним бар.

«Беш» менен онду аяктап,

Политехти бүтүрдү.

Инженерлик кесиптин,

Ийне-жибин түшүндү.

Тагдырына туш келип,

Шарипага үйлөндү.

Бул экөө билишпейт,

Кошомат кылып жүргөндү.

Зарылбектин эрдиги:

Аракты таштап жашында.

Жүзү жарык отурат,

Бүлөсүнүн кашында.

Элдин ичин карасаң,

Бузуку канча адам бар.

Зарылбек менен Шарипа,

Ыйманы таза адамдар.

Саал-паал сөз кылып,

Зарылбекти таштайлы.

Эмики сөздү олуя,

Отунчудан баштайлы.

Биз байкасак сыр турат,

«Отунчу» деген атында.

Отунду үйүп салчу экен,

Суу тумшук болбой катынга.

Буурусунга тиш жасап,

Өгүзгө аны сүйрөткөн.

Жашоонун татаал сырларын,

Жалпы элине үйрөткөн.

От жагып арча көмүрдөн,

Көп буюм жасап темирден.

Эгинди унга айланткан,

Жүргүзгөн экен тегирмен.

Отунчу уулу Ызатбек,

Зарылбектин атасы.

Айтканын угуп Абдыштын, 
Ызатбекке баш кошкон,

Сууратай болот апасы.

Аман бол, иним, аман бол,

Аман болсун алганың.

Аман болсун балдарың.

Амандык болсо болгону,

Аласың таап калганын.

24.04.2011
ӨМҮРАЛИЕВ АРСЕНГЕ
(50 жашта)

Айылда бир агабыз,

Артынан түшүп мал багат.

Экинчиси дан багат.

Эмгеги менен нан табат.

Колунан иш келбеген,

Арсен ага өңдөнүп,

Артист болуп жан багат.

Арсен өзү башка адам,

Арамын ичке катпаган.

Башына келген пикирин,

Барс-барс айтып таштаган.

Акыйкат, чындык деп жүрүп,

Айрымдарга жакпаган.

Эмне ишиң бар башкада,

Көбүрөөк сени көрөлү, 

Экран менен сахнадан.

Тилегибиз мамындай, 

Тийбесин кырсык кымындай.

Орто жашка келдим деп,

От түбүндө жылынбай.

Чыйрак болгун өзүңө, 

Чыңалган комуз кылындай.

Өрүк комуз белегим,

Өзүң чертип, ыр ырдай.

Баскан жолуң түз кетсин, 

Башка жакка бурулбай.

16.12.1983
ӨМҮРАЛИЕВ ТУРДУБЕККЕ
Өжөрлөнө эмгектенген адамдын,

Өнүп чыгат ташка сепкен үрөнү.

Антип айтып жатканымдын себеби,

Алтын анын жерди казган күрөгү.

Арбын-арбын түшүм берген күзүндө,

Алма багың чарбагыңда сайылып.

Асмандагы чачыраган жылдыздай,

Адыр, түздө малың жүрөт жайылып.

Сен Турдубек, жаралгансың намыска,

Чаалыкпайсың чапкан аттай алыска.

Эч бир тынбай, эрте туруп, кеч жатып,

Эмгегиңден мөөрөй алдың жарышта.

Аман болсун, тең карысын алганың,

Аман жүрсүн артыңдагы балдарың.

Аша чаппай, акыл менен иш кылып,

Арта берсин акчаң дагы, малдарың.

Баба дыйкан ырыскысы жерден дейт,

Ырчылардын ырыскысы элден дейт,

Ырчылары ырга кошуп мактаса,

Баба дыйкан байлыгынан берген дейт.

Эсен болуп, элге барып жүрөрмүн,

Эшик аттап, үйүңө да кирермин.

Турдубегим, Алла Таалам буйруса,

Туура тарткан тулпарыңды минермин.

29.10.2008
ӨМҮРКУЛОВ ИСАГА

Мамлекттик төбөлдөрдүн кимисиң?-

Майдаланбай бараандуусуң, ирисиң.

Таалайына кыргыз элдин жаралган,

Таза жүргөн жигиттердин бирисиң.

Ыйса деген ким экенин билесиң-

Пайгамбардын атын алып жүрөсүң.

Түз жүргөнүң, ыймандуулук, тазалык,

Түбөлүккө жүрөгүңө түнөсүн.

Азырынча элдин укпай жемесин,

Акыйкаттын үрөндөрүн себесиң.

Бирде оңго, бирде солдо мант бербей,

Бир калыпта кызмат өтөп келесиң.

Адал жүрүп кызмат кылган элине,

Адамдагы эң жогорку касиет.

Ага окшогон касиеттүү адамга,

Аалам ээси Алла-Таалам баш ийет.

Адамдарга өмүр деген бир келээр,

Адистигибиз автоунаа инженер.

Акылы бар ар-намыстуу жигиттер,

Акырындап өзүңө окшоп иргелээр.

Азаматың жол кырсыкка кабылды,

Аныкталып айыптуу деп табылды.

Чоңдук кылып, уулуңа жан тартпай,

Сот чечими менен күнөө тагылды.

Иса иним, жаш кезиңден билемин,

«Аман жүр» деп-ак пейилден тилегим.

Акысы деп арнап жазган ырыма, 

Тартуулаган аргымагың минемин.

21.03.2012
САРНОГОЕВ БАЙДЫЛДАГА
(60 жашта)

Байдылда өзүн атаган—

«Кыргыздын жаман сарысы».

Жалындуу жазган ырларын,

Жакшы көрөт баарысы.

Жаттап ырдап жүрүшөт,

Жашы дагы, карысы.

Күлкү аралаш ырлары—

Көңүлдөрдүн дарысы.

Баяке, уксаң иниңди,

Башка ишти таштасак.

Алтымыш жылдык тоюңду,

Азыр эле баштасак.

Айланайын эл-журттан,

Алыстап андан качпасак.

Суутуп, таң ашырып,

«Сур жоргону» таптасак.

Кошулуп алып экөөбүз,

Бир тууган Талас элинин, 

Эшик-төрүн аттасак.

Алтымыш деген куракка,

Эки жолу чыкпайсың.

Каруу кетип муундан,

Карылыкка ыктайсың.

Келин-кыз келбей оюңа,

Кемпириң менен уктайсың.

Андан көрө, баяке,

Жүрө бербей талаалап.

Күч-кубат бар кезинде,

Жүрөлү элди аралап.

Шайыр эли Таластын,

Китебиң эмес өзүңдү,

Бир көргөнгө канагат.

Кезекти анан мага бер,

Көңүлдөргө түр салам.

Комузда ойноп күү чалам.

Домбурага кошулуп,

Коңур добуш үн салам.

Арбын эле ырларды,

Аялдарга арнадым.

Аларды жазган жагынан,

Байдыке, сенден калбадым…

Ушуну менен токтоюн,

Элибизге барганда,

Улантайын калганын.

«Жаман Сары» баласын,

Күтүп жатат Таласың…

1992-жыл

САРЫБАЕВ ТӨЛӨГӨНГӨ
Сарыбайдын Төлөгөн,

Таластын болот кулуну.

Жаралгандан анда жок,

Мансапка болгон жулунуу.

Тарбия алып чоңойдуң,

Жетим балдар үйүндө.

Жаркылдап ачык кабагың,

Жамандык жок түбүңдө.

Онду бүтүп, окуйм деп,

Фрунзеге баргансың.

Электрик жагынан,

Инженерлик билимди,

Политехтен алгансың.

Жетимге кудай көз салат,

Жетим жүрүп жетилдиң.

Кызматтардын ар түркүн,

Тепкичине секирдиң.

Менменсиген мүнөз жок,

Мээримдүү жанып көздөрүң.

Тамылжытат укканды,

Тамаша кошкон сөздөрүң.

Жайма-жай жашап келесиң,

Жамандык албай көңүлгө.

Ыр-чыры жок жашай бер,

Ыраазы болуп өмүргө.

Маңдайга жазган тагдырдан,

Бир кадам ашык баспайсың.

Аялыңды сатсаң да,

Ашык байлык таппайсың.

Ар жакка чачпай акчаңды,

Анча-мынча сараң бол.

Төлөгөн ырдын акысын,

Төлөгөн иним аман бол.
САТЫБАЛДИЕВ ЖАНТӨРӨГӨ
Эс-акылы ченелүү айрымдарга,

Эшектин кыбырындай тирлик берет.

Эр жигитке билимдүү өзүңө окшош,

Эскертпестен бир күнү бийлик келет.

Бийлик бул керт башыңдын жыргалы эмес,

Акыл-эс аракети мол түйшүктүү.

Бийлик бул каамыт илген өгүз сымак—

Арабаны сүйрөгөн оор жүктүү.

Азабы али алдыда бийлигиңдин,

Азырынча ыргыштап турган чагың.

Арабанын каамытын мойнуңа илип, 

Азыр сен узак жолго “старт” алдың.

Акырындап чаалыкпай баса бергин,

Ашууларды бир-бирден аша бергин.

Жаныңа Кудай Таалам кубат бер деп,

Жантөрөгө ак тилек бата бердим.

2.06.1997
Ыр жазылып, он беш жыл мындан мурда, 
Ыр-сүрөт китебиме кирген элең.

Келечеги кең жигит экениңди,

Кезинде эле жаңылбай билген белем?

Азамат экениңди ачып бердиң.

Ар кандай кызмат белин ашып келдиң.

Арада алдым-жуттум толуп жатыр,

А өзүң ал “оорудан” качып келдиң.

Ар кандай ушактарга таарынбагын,

Андайды кадыресе кабылдагын.

Алар менен соттошуп жаңжал салба, 
Антсең эле, Жантөрө, жаңылганың.

Кээ бир иттер жөн эле үрө берет,

Кержегейлер кергиштеп күлө берет.

Кебелбей узак жаткан жолу менен,

Кербен деген токтобой жүрө берет.

4.01.2012
СУЛАЙМАНОВ ТҮЛӨКУЛГА

(70 жашта)

Болсо дагы бөлөк ата-энебиз, 

Бир туугандан артык жашап келебиз.

Көңүл калбай, ушул бойдон жашайлы,

Көр түбүнө көмүлгөнчө денебиз.

Тагдырыңа Чүйдүн кызы туш болду,

Рысбүбү акыл-эстүү, билимдүү.

Абийирдүү өкмөт ишин аткарып,

Анан болду үй-бүлөгө күйүмдүү.

Бир уулдуу, эки кыздуу болдуңар,

Бардыгына высший билим бердиңер.

Желдей сызып, мезгил тыным токтобой,

Жетелешип жетимишке келдиңер.

Эми дагы канча жылдык өмүр бар,

Эч ким билбейт тирүүлүктүн мөөнөтүн.

Оору-кесел, кырсыктардан сак болуп,

Көрө бергин карылыктын дөөлөтүн.

Карыдым деп жалкоолонуп жатпагын,

Гүлдөй берсин огородуң, бак-шагың.

Сезим мокоп, колдон-буттан күч кетпей,

Сексен жаштын босогосун аттагын.

Карап турсам карыганга окшобойт,

Жетимиште азыр сенин турушуң.

Сексен жылдык тоюңдагы шарапка,

Малынса дейм менин дагы мурутум.

8.11. 2007
СУЛТАНОВ ТАЛАНТКА

Таланттар чууруп төрөлгөн,

Талас деген жерденсиң.

Жети атаң калган артыңда,

Кушчу деген элденсиң.

Мындан элүү жыл мурда,

Бул дүйнөгө келгенсиң.

Эчтеме менен ишиң жок, 

Энекеңдин сүтү кем,

Эмчегин кактап эмгенсиң.

Бак-таалайсыз турмушту,

Бала чактан көргөнсүң.

Тойо ичкенге аш жетпей,

Топурак жеп көнгөнсүң.

Үңкүйүп бекер отурбай, 

Үйүңө жардам бергенсиң.

Токойдон жыйнап куу жыгач,

Талаадан тезек тергенсиң.

Агызып териң мойнуңдан,

Аркалап үйгө келгенсиң.

Апаң менен кошулуп,

Аңыздан машак тергенсиң.

Айлыңды таштап акыры,

Ак ордого келгенсиң.

Азгырылып аракка,

Ажырай албай бир топ жыл,

Ал «итти» ичип көнгөнсүң.

Ар кимдер менен мушташып,

«Атаман» болуп көргөнсүң.

Каршылашкан балдардын, 

Катыгын далай бергенсиң.

Кай биринен таяк жеп,

Кашка тиштен айрылдың.

Оңурайтып оозуңду,

Ордуна алтын салдырдың.

Былчылдаша мушташып,

Бычакка ичиң сайдырдың.

Балта чаап, эт кесип,

Бармагыңды май кылдың.

Андан түшкөн акчага, 

«Ак молдодон» алдырдың.

Сузуп ичип чөмүчтөп,

«Суусунуңду» кандырдың.

Көлөчүң басып майрыйтып,

Көчөнү таптап сай кылдың.

Көбүнчө кайтпай үйүңө,

Көчөнү турак-жай кылдың.

Пайдасы тийбей керекке,

Баралы жеткен «айгырдын».

Басыгы катуу жоргону,

Басалбас кибир тай кылдың.

Биринчи алган аялың,

Билими тайкы неме эле.

Арак ичип койдуң деп,

Ала берчү жемеге.

Итиреңдеп коркутчу,

Ичкенсип жалгыз сен эле.

Алдап коюу ордуна,

Аркырай берчү жөн эле.

Урушкан заар сөзүнөн,

Уу чачылчу денеңе.

Бирок,

Ченеп ичпей аракты,

Чекилик сенде бар эле.

«Эр жигит» деп коюшат,

Түз жол менен басканды.

«Эрдин эри» деп койот,

Адашып жүрүп акыры,

Оң жолун кайра тапканды.

Кайрадан түз жол табалбай,

Канчалар болду таштанды.

Арактын тийип зыяны,

Пайдасын көрбөй кезинде,

Акылдуу канча баш калды.

Аракты ичип алган соң,

Алкымы такыр кыл кыркпай,

Алынбай канча аш калды.

Көпчүлүк арак ичкендер,

Көрдүн түбүн жазданды.

Коюндашып жатканга,

Катындын жаны бош калды.

Каралашар киши жок,

Канча балдар жаш калды.

Көрдүк далай эненин,

Көл болуп жашы акканды.

Досум, сенин эрдигиң,

Талкалап туруп ыргыттың,

Такымдай чапкан капканды.

Андан бери далай жыл,

Ак жол менен түз кеттиң.

Арак ичип айныбай,

Акылыңды иштеттиң.

Аял алып экинчи, 

«Такымыңды» иштеттиң.

Бир уул, бир кыз төрөтүп,

Жатынын да иштеттиң.

Колоттордон чөп чаап,

Колдоруңду иштеттиң.

Койлор менен толтуруп,

Коргонуңду иштеттиң.

Эл кызматы деп чуркап,

Эки бутуң иштеттиң.

Көмүскө жолго түшпөстөн,

Көбүрөөк пайда издепсиң…

Мээрман тосуп алдыңар,

Меймандарын Бишкектин.

Арагын берип «Горбачтын»,

Артынан ысылыгына,

Ак куйрук майдан тиштеттиң.

Ат чабым жерди ээлеген,

Ак сарай үйдү салыпсың.

Алдыңа айдап төрт түлүк,

Ак мээнет менен байыпсың.

Ак пейли менен чай берген,

Ак маңдай аял алыпсың.

Алладан сурап турганым: 

Ажыратпай жаныңдан,

Алганың менен карытсын.

21.09.1992
СЫЙДАНОВ КУБАНЫЧБЕККЕ

Бак ичинде бирге басып калабыз,

Бакылдашып ортого ой салабыз.

Жашоодогу тажрыйбаң мол экен,

Жан сергиткен маалыматтар алабыз.

Айрымдар бар жан-дүйнөңдү бүлдүргөн,

Ар кимдерге айып тагып үлгүргөн.

А сен болсо жөнү келип калганда,

Адамдарды тамаша айтып күлдүргөн.

Ишке быштың, жалкоо болбой жашыңдан,

Иш жылбаса адатың жок басынган.

Колдон келбес кыйынчылык турса да,

Көк беттенип иш жүзүнө ашырган.

Элиң үчүн эмгектенип келесиң,

Элдин баарын бирдей тегиз көрөсүң.

Жегенине токочуңдан бөлүшүп,

Жетим менен жесирлерге бересиң.

Кыргыз уулу Сары-Өзөндүк Сыйданов,

Кыйындыкта кыл аркандай чыйралып.

Эл-журтуңдун жүгүн артып жонуңа,

Эмгегинден келатасын сыйланып.

Колун шилтеп, кыйынсынып сүйлөшөт, 

Кай бирөөлөр иштин билбей маңызын.

Өзүң болсо оор жүктү сүйрөгөн,

Өгүз сымак жай да, узак арышың.

Жаш өйдөлөп, бошоң болбой бекем бол, 

Жаш муунга жол көрсөткөн көсөм бол.

Ушул турган жүрүшүңдөн жазылбай,

Узак жашап, эл алдында эсен бол.

21.04.2008
ТАБЫШОВ РЫСКЕЛДИГЕ

Кандай турмуш башыңдан кечирбегин,

Кайгынын изи түшпөй кабагыңа.

Кыйчалыш жол кезиксе, ишенемин,

Кыйгап өтөр жол нугун табарыңа.

Кыжырыңды келтирер ачуу сөздү, 

Кыпындай алып койбой көңүлүңө.

Кылчайбастан акырын алыстайсың,

Кымындай зыян кылбай өмүрүнө.

Жаш кезде анча-мынча жакын жүрдүк,
Жаштыктан кеп-сөз козгоп, жаркын күлдүк.

Жаныңды жай алдырып, дем-күч берген,

Жакшы дос, жолдоштуктун баркын билдик.

Кадимкидей күч алам, кайрат алам,

Калдайган карааныңды көргөнүмдө.

Ээрчишип келаткансыйт кайран Аман
,

Эмнегедир ишенбейм өлгөнүнө.

Аз болор, Рыскелди, сендей жигит,

Ар убак суу кечирип, ажат ачкан.

Алга баскан алыска көзүн тигип,

Артына бир кылчайып карабастан.

Башынан жакын болдум сени менен,

Болбостур өткөн тарых сырын ачпай.

Бөлүшкөн бүт кайгысын эли менен,

Болуштун тукумусуң Кызылбаштай
.

Таластык Табыш уулу Рыскелди,

Тагдырыңа дамамат жылыш келди.

Таалайыңа жазылып калган экен, 
Табагыңа толура ырыс берди.

Бакыйып, бак-таалайдын төрүндөсүң,

Табактагы ырыскың төгүлбөсүн.

Акырын жетимишке келип калдың, 
Ажалың алыс жүрсүн көрүнбөсүн.

2011-жыл
ТЕНТИЕВ ЖЕҢИШБЕККЕ 
 («Илбирс» АКсынын гендиректору)
Тентинин уулу Жеңишбек,

Турганда турмуш эңиштеп,

Азыраак «кайыр» суранып,

Атайын келдим сени издеп.

Калемгер акын дегендер,

Калган кез азыр жем издеп.

Таланттар чууруп төрөлгөн,

Талас деген жерденмин.

Билим-илим алууга,

Бишкекке эбак келгенмин.

Автотранспорт ишине,

Аябай кызмат бергенмин.

Жаш элүүдөн арылап,

Жазма ишине өткөмүн.

Ар кыл-ар кыл ыр жазып,

Акын болуп кеткемин.

Ырларга толду ар түркүн,

Ыр жазылган дептерим.

Жазылган ырлар кор болуп,

Жайнаган сайдын ташындай.

Аны угаар киши жок,

Алардын багы ачылбай.

Кол жазма жатат текчеде,

Кагаз жок болуп басылбай.

Жаратылыш арнаган,

Бир топ бар менин өнөрүм.

Күү чалып, домбура, комузга,

Ырларымдан төгөмүн.

Талыкпай эки-үч саатка,

Тамаша куруп беремин.

Ырыскысы дыйкандын,

Түшүмүн берген жерден дейт.

Ырыскысы ырчынын, 

Ырын уккан элден дейт.

Ат мингизип, тон кийип,

Айдап малын келген дейт.

Топоюп кийсе жарашкан,

Тор кийимдер токулсун.

Ишиңер жылып алдыга,

Ийгиликтер кошулсун.

Иш, ашты гана ойлобой,

Мээнет менен жазылган,

Менин да ырым окулсун!

1993-жыл

ТОЙБАЕВ МЫРЗАБЕККЕ

(60 жашта)

Ар тараптан келишти,

Алтымыш жылдык тоюңа.

Аныңа чоң рахмат—

Алыпсың мени оюңа.

Келген жокмун бул жерге,

Керилтип курсак чоюуга.

Анча-мынча убак бер,

Ак тилек айтып коюуга.

Барып калдың жакындап, 

Байгамбардын жашына.

Агарган чачың окшошот,

Ак карлуу тоонун башына.

Кыл калем сүртүп ак бойок,

Кирпик менен кашыңа.

Айран таңмын мынчалык,

Агарган неге шашыла.

Агара берсин чачтарың, 

Агар берсин каштарың.

Өрнөктүү кылып өткөзгүн,

Өмүрүңдүн ар жагын.

Ээн өскөн куландай,

Элпек болсун басканың.

Жалакай болбой тең көтөр,

Жашоонун аяз, аптабын.

Ак эмгек менен байый бер,

Арбытып санын акчанын.

Карыптарга кайыр бер,

Капчыкка батпай ашканын.

Өңгөчүңө тыгылсын,

Өзгөнү алдап тапканың.

Түгөл кыргыз калкынын,

Түйшүгүнөн качпагын.

Көтөрбөйлү жөнү жок,

Көрүнгөндүн чачпагын.

Кандыргын жеңе кумарын,

Карылыкка шашпагын.

Тик сунулган найзадай,

Тирелип турсун «аспабың».

Талашып элиң окуган,

Таланттуу чыксын жазганың.

Алтымыш жашка токтотуп,

Аябай сага окшотуп,

Сүрөтүңдү тарткамын.

24.08.2005
60 жылдык мааракеде өзүм тарткан бейне сүрөтүн тартуулап, «Не пайда?» деген ырымды домбуранын коштоосунда ырдап бергем).

ТОКТОГУЛОВ АМАНГА
Алды менен сын жазды,

Андан кийин ыр жазды.

Сынын дагы ырын да,

Сынбагандай тың жазды.

Орусчадан кыргызга,

Которсо Аман которсо.

Табылар бекен ким билет,

«Дагстандай» котормо.

Сөөгүңдү агартып,

Сөздөрү кандай бал каймак.

Кыргызча билип окуса,

Гамзатов өзү таң калмак.

Көр тирлик деп көп жылы,

КыГыБыда өттү да.

Андагы болгон чоң талант, 

Ачылбастан кетти да.

Турушунда бул жигит,

Тунук эле акылы.

Көз жуумп жетпей элүүгө,

Көр түбүндө жатыры.

Каракол, Кумбел жайлоого, 

Жайкысын малы жайылган.

Айдаралиев тиктирген,

Токою бар кайыңдан.

Аман болот таластык—

Көпүрө-Базар айылдан.

1993-жыл

ТОКТОМУШЕВ АЛЫМГА
 (50 жашта)

Айтып турам саламды,

Алым иним аманбы?

Абалтан бери билесиң,

Акын мендей агаңды.

Арбайып басып жүрсүңбү,

Акырын таштап кадамды.

Айтып өтсөм сөз кылып, 

Азыркы биздин заманды.

Акын элең башында, 

Азыр бурдуң башкага,

Ак ыр жазган каламды.

Жакшы ырларды жараткан,

Жашыңдан билем чамаңды.

Идирек акын Алымды,

Издесем азыр табамбы?

Айтып өтсөм чечмелеп,

Азыркы биздин абалды.

Ансыз да күнүм түн болду,

Айсыз көөдөй караңгы.

Ачыштырып туз куйду, 

Айыга элек жарамды.

Табалбай жүрөм көп болду,

Талаалап кеткен баламды.

Капилет күнгө туш келип,

Капкара чачым агарды.

Чедирейген милийса,

Чекеме такап наганды.

Эптеп тапкан оокатым,

Рэкетке таланды.

Тике сүйлөп койгондун,

Тилине тикен кадалды.

Түз сөз айтып койгондор,

Түрмөлөргө камалды.

Көтөрөм болуп туралбай,

Көк ташка көчүк кадалды.

Көтөнгө куюп муздак суу,

Көрсөтүп жатат дадаңды.

Эбин тапкан чоңдорго,

Эл байлыгы таланды.

Оолжуп басып жүрүшөт,

Ойлобой элди багарды.

Калың катмар шордуу эл,

Кабаарган эрдин жаланды.

Айылдан четке чыкканга,

Анча-мынча тыйын жок,

Айлында элим камалды.

Эки сөз айтып куттуктайм,

Элүүгө чыккан Алымды.

Ал «байкуштун» күнү өтпөй,

«Асабага» жамынды.

«Көтөрөм» болуп жүрчү элең,

Көрсөтүп чыктың алыңды.

Башында ырлар жазчу элең,

Башыңды катып бул жерге,

Башкача үнүң жаңырды.

Ыр жазганды токтотуп,

Ыстатыя жаздың жалындуу.

Ырга коштум азыраак,

Ыргайдай болгон Алымды.

«Жазат экен бул ит» деп,

Чыркыратып жүрбөсүн,

Чымындай болгон жаныңды.

Бир күнү «союп» койбосун,

Билип жүргүн алыңды.

Башка сөзгө өтөйүн,

Баяндап ушак-айыңды.

Улуп-уңшуп ыйлаган,

Угабы азыр зарыңды.

Уурулар күчөп күн сайын,

Уурдап жатат малыңды.

Кайрылып көчүк «батпаган»,

Каухар таш менен каптаган,

Кабаттуу үйлөр салынды.

Үшүбөй жылуу жатканга,

Үстүнө макмал жамынды.

Ак сарайлар салганга,

Акчалар кайдан табылды?

«Барондор» чыгып арадан, 

Байлыгын элдин талаган,

Башына чейин малынды.

Мээнети жок акчага,

«Мерседестер» алынды.

Бой жетпеген кыздарың,

«Постель» болуп салынды.

«Осторожно агай» деп,

Онтошуп алар жалынды.

Акыйкат жазган кезиттер,

Акырындап жабылды.

Каргадай болгон Алыке,

Кармап жүр ысык жаныңды.

Экономдоп жеп жүргүн,

Эптеп тапкан наныңды.

Бел-караан болуп элиңе,

Бек карма калем-сабыңды.

Жашоого өмүр бир келээр,

Жакшы-жаман иргелээр.

Жакшырып турмуш бир кезде,

Жашы жок көздөр ирмелээр.

Ыйлактабай койо тур,

Ырыңды жазар күн келер.

Казыркыдай катылбай,

Каткырып чыккан үн берер.

Алганың менен бир жаткан,

Айкалышып жыргашкан,

(Азыр болсо чырдашкан),

Ажайып сонун түн келер.

А бирок ошол жыргалды,

Атаңдын көрү, ким берер?

1996-ж

ТОКТОНАЛИЕВ КЕҢЕШБЕККЕ
Акыйкаттан таразалап баа берсек,

Аппак таңдай жүрөгүңдүн актыгы.

Алла Таалам сендейлерге кош колдоп,

Аянбастан чачат таалай-бактыны.

Кең пейилсиң кең Таластын ичиндей,

Кеңешбегим, Токтоналы баласы.

Ишке бышып, эмгектенип жашынан,

Ичинде жок, кылдай дагы карасы.

Түмөн түйшүк басса дагы желкелеп,

Түк чөгөрбөй алып жүрөт көңүлүн.

Кесел, кырсык андайларга жолобойт,

Кеңешбегим, узак болот өмүрүң.

Минтип азыр ак байбиче болуптур,

Бир кездеги солкулдаган колуктуң.

Тагдырыңа, таалайыңа ортоктош,

Кантип мындай аялзатка жолуктуң?

Кичи балаң конокторго «пай» берип,

Келинчеги памил кызыл чай берип,

Конок болдук Бүргө баатыр тоюнда,

Кеңеш, өзүң бир байгеге тай берип.

Бечаралар, жетим балдар тоюнган,

Берешендик үзүлбөсүн колуңдан.

Бергендерге Кудай өзү берет дейт,

Берекесин чачып турсун жолуңдан.

Сен экөөбүз жетимишти желкелеп,

Баратабыз карылыктын жолунда.

Өмүр берсе дагы жашап турарбыз,

Ал дегениң Алла Таала колунда.

28.10.2008
ТУРДУМАЛИЕВ САЗЫКБАЙГА
бизнесмен, коомдук ишмер
Айбатың ай чапчыган арстандай,

Муштумуң кадимки эле барскандай.

Эл-журтуңдан бөлүнүп алыс калбай,

Түптүз басып келесиң чалыштанбай.

Тамактын майлуу жерин бармак билет,

Жамандар эл байлыгын жалмап кирет.

Санаалаш эли менен Сазыкбайлар,

Замандын кан тамырын кармап билет.

Кай бирөө шапар тээп, тойлоп жүрөт,

Катынпостор калп күлүп, ойноп жүрөт.

Кай жерин жара тартып кетсемби деп,

Кай бирөө карышкырча жойлоп жүрөт.

Кай бирөөлөр жылаанча сойлоп жүрөт,

Кай бирөө катын албай бойдок жүрөт.

Санаа менен көңүлдөн чыгарбастан,

Сазыкбайлар эл-журтун ойлоп жүрөт.

Кайрымдуулук жардамын берип келдиң,

Сүйүнбайдын
 музейин салып бердиң.

Көз салып жетим-жесир, карыптарга,

Элиңдин бата-сыйын алып келдиң.

Башты иштеткен элинин байы болот,

Жайытында төрт түлүк малы толот.

Ырыскысын сактаган Сазыкбайдын,

Ырыс аттуу жароокер жары болот.

Калем сап, алтын учту кармап жүрдүм,

Калкыма чыгармалар арнап жүрдүм.

Казакбайдай агаңды өнөрү көп,

Канатыңа калкалап кармап жүргүн.

Отундун жалын чачкан куусу болсун,

Жер кыртышын кандырган суусу болсун.

Кушчу элин жеңиштерге жетектеген,

Көк асаба көөнөрбөс туусу болсун!

ТУРСУНАЛИЕВ САГЫНГА
Көңүлүмдө Турарды багып жүрдүм,

Көмүскө көз кырымды салып жүрдүм.

Эки эсе эрегишип бул кыз менен,

«Эң жакшы» деген баалар алып жүрдүм.

Онду бүттү, окутпай алып кеттиң,

Ойдо жок, ойго бүлүк салып кеттиң.

Турар да ара жолдон эстен чыгып,

Турмуштун шары менен агып кеттим.

Жамырап улам жылдар ага берди,

Жар кылып көлдүк кызды мага берди.

Жүзү жаркын Турардын бүт элеси,

Жүрөгүмдө сакталып кала берди.

Таарынбаймын Турардын качканына,

Таарынбайм сени менен басканына.

Санаамда жүрсө дагы ыраазымын,

Сага окшогон түгөйүн тапканына.

19.07.1999
(Бул ыр балалык назик сүйүүмдү арнаган классташым Нурматова Турардын баш кошкон өмүрлүк жубайы Турсуналиев Сагынга арналды).

ТҮНКАТАРОВ ЖУМАБЕККЕ

Онду бүтүп, элүү жети
 жылында,

Сен экөөбүз дос болууну чечкенбиз.

Колубузду ийне менен сайгылап,

Атыбыздын баш тамгасын чеккенбиз.

Адамдардын тагдыр жолу ар кандай,

Андан кийин ар тарапка кеткенбиз.

Окуймун деп баш оорутуп жүрбөстөн,

Онду бүтүп, кой артынан сен кеттиң.

Айылымда үч жыл айдап трактир,

Андан ары Фрунзеге мен кеттим.

Акыреттик дос болдук деп шерттешип,

Ар жолуна түшүп кеттик эмгектин.

Колумдагы «Ж» тамгасын көргөндө,

Көзгө түшөт жаш кездеги элесиң.

Үй-бүлөнү салып алып экөөбүз,

Айдап келдик жашоо-турмуш кемесин.

Айлар-жылдар артта калды закымдап,

Ашкан калдык жетимиштин белесин.

Жөөлөбөгөн, көөлөбөгөн башканы,

Жөкөн досум, жөпжөнөкөй мүнөзүң.

Арсалактап, калп каткырык салбаган,

Арамы жок, куулугу жок күлөсүң.

Сендейлерди жаратканым жактырат,

Сен буйруса жүз жыл өмүр сүрөсүң,

Жашаптырбыз жарым кылым көрүшпөй,

Достук деген бир күн эмес түбүлүк.

Артыбыздан келе турган өмүрдө,

Достук жолун кайра улантып жүрөлүк.

Эл ичинде сый-урматка бөлөнүп,

Эсен-аман өмүрлөрдү сүрөлүк.

Желди-Сууну, андан ары Жаргартты,

Жөкөн досум, малың батпай жайласын.

Накта кымыз чертип турса сабаны,

Казаныңда казы-чучук кайнасын.

Айыл жерин, айыл пейлин сагындым,

Айтчы деги, Жөкөн досум, кайдасың?

30.06.2008
УЗАКБАЕВ КАМЧЫБЕККЕ

Таза аба, таптаза суу Таласымдын,

Талды-Булак айылында туулгансың.

Тартынып, ичиркенип бүжүрөбөй,

Таң эрте муздак сууга жуунгансың.

Өтмөктүн кан какшаткан суугуна,

Өз жаныңды чынында кыйнап өстүң.

Канткен менен чындыкты моюнга алсак,

Камчыке, бала кезден чыйрак өстүң.

Ээлептир ата-бабаң суунун башын,

Эли-журтуң бакубат жашай берсин.

Катырбай карындагы ички майын,

Казы-карта, чучугун ашай берсин.

Өтмөктүн бороон-чапкын кар-шамалы,

Өчү бардай, ызылдап ура берсин.

Таланттуу сага окшогон бала берген,

Талды-Булак түбөлүк тура берсин.

Отуну жок бирөөгө көмүр кымбат,

Ойго чөккөн бирөөгө көңүл кымбат.

Акча эмес, алтын эмес, күмүш эмес,

Адамга эң биринчи өмүр кымбат.

Оорулуу бечарага жардам керек,

Ошону бала кезден көрүп-билдиң.

Ойлонуп баш оорутуп отурбастан,

Окуусуна догдурдун келип кирдиң.

Жыл сайын өсө берип тажрыйбаң,

Жигитсиң манжасындай ортоң колдун.

Окууңду улантып андан ары,

Ошо илимден кандидат, доктор болдуң. 

Эмчилигин улантып Камчыбектер,

Элинин ден-соолугун чыңдай берсин.

Калкынын кыз-жигитин даңазалап,

Казакбай карыганча ырдай берсин.

Кабинетке жашынып жатып албай,

Коомдук иштерден да куру калбай,

Канча жыл борбор шаар депутаты,

Келатат көчүк басып тыным албай.

Талды-Булак айлыңдын жалпы элине,

Таза аба, таза суусу дары болсун.

Жаа тартып, кылыч шилтеп, найза сайып,

Жигиттин Жаңыл Мырза жары болсун.

Айлыңдын жайыт толо малы болсун,

Айран-сүтү, кымызы... баары болсун.

Баатыр мүнөз кыздары, жигиттери,

Бардыгы жүзгө чыгар кары болсун!

1.01.2011
ЧОКМОРОВ СҮЙМӨНКУЛГА
Чүкө ойноп, чикит чаап,

Чүй боорунда өскөн жигит.

Кылчак өзүн караттырып,

Кыз жүрөгүн эзген жигит.

Туш келиптир тагдырына,

Дунган кызын өпкөн жигит.

Өнүктүрүп күндөн күнгө,

Өнөрлөрүн төккөн жигит.

Тоголоткон тоодой ташты,

Тоо суусундай өктөм жигит.

Тайгак кечүү, тар ашуудан,

Тартынбастан өткөн жигит.

Убадасын берген болсо,

Мүдүрүлбөй аң-дөңдөрдөн,

Мүдөөсүнө жеткен жигит.

Билдирбестен оору жайын,

Бир топ азап чеккен жигит.

Акырында көтөрө албай,

Айласыздан чөккөн жигит.

Орто жаштан өтө берип,

О дүйнөгө кеткен жигит.

Тубаса эле кайран жигит,

Турушу эле майрам жигит.

Кеп кылышып убагында,

Келин-кызга арман жигит.

Кең пейилдүү адамдарга,

Кенен кулач жайган жигит.

Кишилерге бей-бечара,

Киймин чечкен барбаң жигит.

Өжөрлөнө эмгектенген,

Өнөрлөргө багбан жигит.

Барган эле жерлеринен,

Байгелерди алган жигит.

Туусун түркүн жеңиштердин,

Туу чокуга сайган жигит.

Урпактарга артта келер,

Үлгү болуп калган жигит.

Орто жашта кете бердиң,

О, Сүймөнкул, кайран жигит!

Ичтен түшүп эки көзүн,

Чүй боорунда ачкан жигит.

Эгер барсаң конок болуп,

Эшигин кең ачкан жигит.

Алган жары тамак-ашын,

Апкелгенче шашкан жигит.

Опурулуп-жапырылбай,

Оор-салмак баскан жигит.

Роль ойноп, сүрөт тартып,

Өнөрлөрү ашкан жигит.

Атка минген үзөнгүсүз,

Ал аябай чапчаң жигит.

Арыштатып күн-түн дебей,

Аргымакты чапкан жигит.

Туура кетип түз жол менен,

Турмушта ордун тапкан жигит.

Сунуп коюп бараң мылтык,

Зулум байды аткан жигит.

«Караш-Караш» ашуусунда,

Кара ат минип качкан жигит.

Аркыраган тоо суусуна,

Аты менен аккан жигит.

Өзү калып, аты кетип,

Көзүнөн жаш аккан жигит.

Оору басып акырында,

Өң-түсүнөн азган жигит.

Көтөрө албай оор дартты,

Көр түбүндө жаткан жигит.

Алыкулдай жара тээп,

Өз мүрзөсүн ачкан жигит.

Кыргыз атын кылымдардын,

Кырларына жазган жигит.

Өнөр болуп экинчи өмүр,

Өлбөстүктү тапкан жигит!

1993-жыл

ШАМБЕТОВ АСКАРБЕККЕ
(50 жашта)

Билинбей чыгып элүүгө,

Бир топтордон улуусуң.

А бирок жапжаш жигиттей, 

Азыркы турган турушуң.

Адамдын жашын кыскарткан,

Арзыбаган кайгы дейт.

Жанын кыйнап бекерге,

Жамандар гана кайгы жейт.

Улуулуктун белгиси—

Ушак айтпайт, урушпайт.

Канчалык кыйын кезеңде,

Кабагы түшүп тырышпайт.
Кенебестик жагынан,

Эстетет жапжаш баланы.

Асмандын түбү түшсө да,

Аскардын ачык кабагы.

Ушунча жылы таанышпыз,

Укпадым айткан ушагын.

Байкаган жокмун анан да, 

Башкага жайган тузагын.

Көөнүндө калбайт сакталып,

Көрсөткөн мурда бычагын.

Жамандык түшсө башыңа,

Кең жайып тосот кучагын.

Ачууга бекер алдырып,

Аскарбек үнүн көтөрбөйт.

Капа кылып алам деп, 

Катуураак да жөтөлбөйт.

Элүүгө жашың келсе да,

Эркектик күчүң кайтпасын.

Абышка болуп калды деп,

Аялдар азыр айтпасын.

Элүүгө элүү кошулсун,

Кылымга жашың созулсун.

Кезинде биздин Аске,

Кыдыр чал болуп отурсун.

февраль 1993-жыл

ШАРШЕНБАЕВА ЫРЫСКА
Өткөн өмүр издерине карасак,

Өңү өчпөй, эске түшөт бала чак.

Окуганбыз айылдагы мектепте,

Ошолорду бирден терип санасак.

Сөз баштасам Шаршенбаева Ырыстан,

Бул кыз эле чокчоң-чокчоң урушкан.

Жини келген Абдылдасы, башкасы,

«Жинди улак» деп аны шылдың кылышкан.

Он жыл өттү антип-минтип арадан,

Онду бүтүп, балдар чилдей тараган.

Ошо бойдон мен да кеттим талаалап,

Окуу окуп, орун таптым калаадан.

Балдар, кыздар эске түшөт кезинде,

Бардыгынын элестери эсимде.

Бирок билбейм классташтар дайынын,

Баратышат кайсы турмуш көчүндө?

Кайсы бир жыл айылыма баргамын,

Кокустуктан конок болуп калгамын.

Коштоп ырдап, курбум Ырыс үйүндө,

Комуз, домбура күүлөрүнөн чалгамын.

Абдыкайым, Ырыс жана балдары,

Арбып күндө багып жаткан малдары.

Чилдесинде кыштын дагы, жайдын да,

Чиркиндердин бир тынбайт ко жандары.

Мен барганда тартууласаң аргымак,

Ага минип Казакбайың каргымак.

Атка минип сен да жүрсөң жанымда,

Абдыкайым үйдө калса «жалдырап».

Эсен жүрсүн балдарың да, жубайың,

Эмгегиңдин көрө бергин убайын.

Ырыска окшош берекелүү пендеге,

Ырыскысын жашырбасын Кудайым!

21.01.2005
ШЕРИПБЕКОВ АНАРКУЛГА
Жаран элең калп жүргөндү сүйбөгөн,

Жамандыкты көңүлүңө түйбөгөн.

Жакшыга да, жаманга да тең карап,

Жай баракат үн көтөрбөй сүйлөгөн.

Куйтулукту, кууланганды билбеген,

Кулагына ушак-айың илбеген.

Кудай берген ырыскыны жем кылып,

Кузгундардын шайкасына кирбеген.

Бакыт, Самат, Улан жана Чыңгызың,

Баасы бийик Асель аттуу нур кызың,

Бардыгы тең тукумуңду улантып,

Балдар менен байып жатат кыргызым.

Жесир калды Каныкейиң артыңда,

Жалгыз сенсиң эси-көөнү, дартында.

Жашын төгүп, эстеп коюп өзүңдү,

Жашай берет жалгыздыктын шартында.

О, Анаке, кудай деген киши элең,

Оюң таза, дин жолунда түз элең.

О дүйнөнүн бейишинин төрүнөн,

Орун таап алганыңа ишенем.

11.10.2011
ШИШБАШОВ МЕДЕТКЕ

Өбөк болуп жетимге, карыптарга,

Өзүнчө бир бөтөнчө адам эле.

Качан болсо калыстык сөзүн айтып,

Калдайып эл-журтуна караан эле.

Бир үйдүн эрке өскөн жалгыз кызы,

Медетке жубай болуп Саада келди.

Үрпөйүшүп жүдөмүш олтурушчу,

Бул үйгө бир башкача каада келди.

Кечээги секелек кыз ойноп жүргөн, 

Келин болгон милдетин төлөп берди.

Жеңил болуп Саадаттын төрөттөрү,

Жети уул, төрт кызды төрөп берди.

Эртерээк кош айтышып эли менен,

Эдүүдөн аша берип, жерге кетти.

Медеттен калган балдар аман-эсен,

Мынакей, бардыгы тең эрге жетти.

Бу Медет балдарынын күнүн көрбөй,

Эмне үчүн о дүйнөгө шашып кетти?

Ал эми неберелер санын алсак,

Эбак эле отуздан ашып кетти.

Жараткан бейишинин төрүн берсин,

Калган жашын балдарга бөлүп берсин.

Сенден калган тукумдун бардыгына,

Токсон, жүзгө барганда өлүм келсин.

Таланты мол Казакбай тайкеңерге,

Бириң жакын, бириңер алыссыңар.

Өз аялын баш коштуруп таятаңарга,

Шишбашовдор Абдышка карызсыңар
.

ЭЛЕМАНОВ ТУРДУБЕККЕ

(60 жашта)

Ажал келип эртелеп,

Ата-энең жерге жашырган.

Аргасыз турмуш айынан,

Айылдан кеттиң жашыңдан.

Аккан суудай билинбей,

Арадан жылдар саналып.

Аңгыча артта калыптыр,

Алтымыш деген аралык.

Таасындатып ыр жазган,

Тандадың жолун турмуштун.

Акыры жүрүп белгилүү,

Акыны болдуң кыргыздын.

Өзүңдүн тегиң жөн эмес,

Өткөндүн айтсам кабарын.

Балдарынан болосуң,

Баласагын бабанын.

Эринчээк болбой, кез-кезде,

Эл-журтуңа келип жүр.

Сагынып калган калкыңа,

Саламыңды берип жүр.

Тууганың менен тең бөлүш,

Турмуштун жакшы-жаманын.

Тууганың гана кайрылат,

Турганда кетип амалың.

Эңиштеп жашың баратат,

Элеман уулу Турдубек.

Эринбей чийип каламды,

Элиңе бергин ырды көп.

21.11.1992
ЭРАЛИЕВ СҮЙҮНБАЙГА

(90 жашта)

Тай кезинен аны келет жетелеп,

Таласта өткөн таланттардын арбагы.

Алтымыш кил али Сүкөм жетелек,

Ала-Тоодой ырларынын салмагы.

Азгырлып “ак ырлары” жазылды,

Ага бир топ убактысын коротту.

Жалпы журтка жарк деп жүзү ачылды,

Жазып чыгып Мөөр менен Болотту.

“Мен кыйын!” деп мактанабыз жулунуп,

Мезгил өтүп, таланттуулар иргелет.

Сүрөөнү жок, алга чыккан суурулуп,

Сүкөмө окшош чоң акындар бир келет.

Сүрөөн кылып өзүң берген батаңды,

Сүрөт тартам, комуз чертем, ыр жазып...

Өзүм табам, өзүм түзөйм катамды, 

Өзүң жазган ырлар менен сырдашып.

Альбинага айтыш керек ыракмат, 

Алып жүргөн ак мамыкка бөпөлөп.

Анын дагы жаштык кези ыраактап, 

Акырындап жашы барат төтөлөп.

Акыйкатты бийик туткан жарансың, 
Андайларга кудай узак жаш берет.

Сүкө, өзүң кудай сүйгөн адамсың,

Өзүңө окшоп ыр жазганга баш берет.

Өмүр бою колдон түшпөй каламың,

Өр таянып, сен да жеттиң токсонго.

Биз да ичербиз сексен жаштын тамагын,

Бир кылымдык мааракеңди тоскондо.

2011-жыл

СУРООЛОР МЕНЕН ЖАЗЫЛГАН АРНОО ЫРЛАРЫ

АЙГҮЛ КЫЗЫМА

(8-март майрамына каалоо)

Ай нурдуу, гүл жыттанган кыз болсун деп,

Айгүл деген татына ысым койдук.

Ойлогон тилегибиз кабыл болуп,

Марал сындуу татына кыздуу болдук.

Айтарым, апакең экөөбүздүн,

Айгүлүм, эң биринчи соолук болсун.

Гүл болуп, жыпар жытың буруксуган,

Толгон айдай өмүрүң толук болсун.

Ата-эненин кубанчы көккө жетет,

Балдарынан төрөлсө неберелер.

Күтөлү, эгер Кудай буйруп калса,

Биз да күткөн ошондой мезгил келер.

8-март 2008-жыл

(Кошунам казак Кадыркул Тлепбергеновдун суроосу менен жазылды)

«АЙЧҮРӨКТҮН» КЫЗДАРЫ

1. ЧОЛПОНБАЕВА ШАЙЫРБҮБҮГӨ
(деректир)
Кыргызда тараган мындай сөз бар:

«Атына жараша заты» деген.

Мен буга ишенемин терең.

Ошондуктан Шайырбүбү карындашыма,

Төмөнкүдөй бааны берем:

Шайыр жүрсүн деп тилек кылып ата-энеси,

Шайырбүбү деп кызына ат бериптир.

Алардын ошол тилеги ак келиптир.

Шайырбүбүнүн маңдайы жарык аял экен,

Эки көзү Чолпондой жанар экен.

Эркектердин сезимине отту жагар экен.

Эгерде башыңа мүшкүл түшүп кала турган болсо,

Эч буйдалбай, жардам берүүгө даяр экен.

2. ПЛОТНИКОВА ИРИНАГА

 (деректирдин орун басары)

«Айчүрөктүн» алтын апасы Петр кызы Ирина,

Адам жоктур ал эжебиз жакпаган.

Иш дегенде ичкен ашын таштаган.

Бир жерге олтуруп жаны жай таппаган.

Бир жылда 365 күн болсо,

360ын ар кайсы өлкөлөрдүн эшигин аттаган.

Ошончо күн аялсыз жашаган,

Күйөөсү Иван Петровичке таң калам.

Анан күйөөсүн да сагынбай жүргөн,

Ирина эжебиз да кандай адам?

Ошентсе да алардын эки небереси бар,

Орустун «богатырлары»—Иван жана Роман.

3. БЕЛОУСОВА АЛЛА НИКОЛАЕВНА

(профкомдун төрагасы)

Алланын чачы да аппак, өзү да аппак кыз,

Акын агайына ой да бир жаккан кыз.

Аны биз, кыргыздар келин кылып алсак,

Ак чач, кара чач балдарды тапмакпыз.

Бирок өзүнө окшогон бойлуу кыргыз жигитин,

Табалбай бир топ кыйналып жатмакпыз.

4. ПАНЧЕНКО ГАЛИНАГА

(секция башчысы)

Украина элинин бул кызы,

Иш дегенде тыпырап жанын берет.

Соодага дал ушундай адамдар керек.

Анын соодасынын жүрүшүндө шегим жок.

А мен болсо анын жайнаган жүзүн

Карап эле тура бергим келет.

Анын себебин эмне менен түшүндүрүш керек?—

Акындын жүрөгүнө чок салган да демек.

5. ЖАПАРОВА АСЫЛБҮБҮГӨ
(комплекс башчысы)

Асылбүбүнүн жүз кызы бар экен,

Ар кайсы улуттардан турган.

Өзү куурчактай болуп туруп,

Ошончо кызды кантип «тууган?»

Ошентип күйөө балдарыбыз көбөйө берсин.

Мейли орус, мейли кыргыз, мейли дунган.

Эркектин кийимин издемиш болуп,

Эми мен да кезек-кезек келип турсам.

Анан жалаң эле кыздарыңдын камын көрбөй,

Акын агаңа да азыраак көңүл бурсаң.

6. КОРСУНСКАЯ ВАЛЕНТИНАГА

(комплекс башчысы)

Валентина кыргыз жергесинде төрөлүптүр,

Ошол себептен өзүн кыргыз кызымын дейт.

Бирок кыргыз тилин билбейт.

Ага өткөн мезгил күнөлүү.

Валентинанын өзүнө доомат коюуга болбойт.

Мага окшогон бир кыргыз менен көңүлдөш болсо,

Биздин тилди бат эле үйрөтүп коймок.

7. АЛМАНБЕТОВА РАИСАГА

(комплекс башчысы)

Ачык маңдай аймончок келин экен,

Жүзүнөн нур төгүлүп, көздөрүндө от жанган.

Аялсаак жигиттердин жүрөгүнө чок салган.

Алдыңда иштеген кыздар сага окшоп,

Ар дайым жүздөрүн турсун күлкү коштоп.

Көп жашайт көңүлү куунак адамдар,

Кыздар болуп ырдагыла, бийлегиле,

Кайгы-капа дегенди билбегиле.

8. АХУНОВА РАШИЛАГА

(секция башчысы)

Өзбек кызы Рашиланын,

Жыйырма эки кызы бар.

Экөөсү өз курсагынан чыккан.

Жыйырмасы өзү менен иштешип,

Анын айтканын өз энесиндей уккан.

Каалай турганым, Рашила карындашым,

Кайнене болдум деген сөзүңдү уксам.

Тоюңа чакыра бер, бара берем,

Кыздарың болсо күйөөгө чыккан.

9. ЗАМЗИНА АЛМАГА

(улуу сатуучу)

Алманын улуту казак экен,

Өңү келишип, устуканы таза экен.

Марал сындуу керилип басат экен.

Эркектердин бүт кийимин сатат экен.

Каалаганыңды таап берүүгө шашат экен.

Өзүмдүн атам кыргыз, апам казак,

Комузга күүнү чалып, домбура тартам.

Чай берип, жээниңди сыйлайсыңбы,

Үй-бүлөңө концерт коюп барсам.

Анткени ыр жандуу дейт уул-кызың,

Ыр ырдап, күүлөр чертип черин жазсам.

10. КИМ ЛЮДМИЛАГА

 (секция башчысы)

Корей калкынын кыздарынын ичинен,

Мындай сулууну биринчи көрүшүм.

Ичимден купуя кызганып койдум,

Башканы кой, өз күйөөсүнүн аны өбүшүн.

Кездеме алыш үчүн болбосо да,

Кезек-кезек келип турармын,

Люданын дидарын көрүү үчүн.
11. ШАРШЕНОВА РОЗАГА
(секция башчысы)

Розага жалаң миллионерлер барат экен,

Каалаган буюмдарын алат экен.

Ал эми мага окшогон жарды акын,

Беш-он сомуна эмне буюм табат экен?

Акынга анын товарларынын кереги жок,

Анын жаркыраган кабагы жагат экен.

Розанын бир гана күлкүсү үчүн,

«Миллионду» кайдан да болсо табат элем.

12. ПЕНСИЯДАГЫ ЭНЕЛЕРГЕ, ЭЖЕЛЕРГЕ

Бир кезде силер да жаш болгонсуңар,

Жаштыктын ырахатына тойгонсуңар.

Жигиттердин жүрөгүнө чок салып койгонсуңар.

Азыр болсо ак чач, көк чач басып башыңарды,

Ар бириң «бабушка» деген атка конгонсуңар.

Антсе да акырын басып, «Айчүрөккө» келип тургула,

Акылыңарды жаштарга берип тургула.

Ал эми азыркы иштеп жатышкан жаштарга айтарым,

Аларга көңүл бөлүп, өң-түсүн көрүп тургула.

(«Айчүрөк» универмагынын кыздарына арналган ырлар универмагдын жетекчилигинин суроосу менен жазылды). 
ЖУСУПОВ САПАРБЕККЕ

(60 жашта)

Бири-бирин жактырышып эки жаш,

Бир кызыңды келин кылып алганбыз.

Кучакташып, сагынышып көрүшкөн,

Кудай кошкон куда болуп калганбыз.

Партиялык, советтик иш аткардың,

Түркүн-түркүн чарбаларды башкардың.

Өзгөлөр деп, тууганым деп, элим деп,

Өзүң болсо бир учурлар ач калдың.

Дениң таза, ичкениңди аш кылдың,

Күч-кубатты бүткөн бойго баткырдың.

Не бир күчтүү балбан менен кармашып,

Нечендерин «лопаткага» жаткырдың.

Арамдыкка аралашпай жашыңдан,

Ак аткардың мыйзамдарды жазылган.

Кек сактабай келатасың түз жолдо,

Кечирсең да да жамандыктар башыңдан.

Ашып-ташып кенен ырыс-кешигиң,

Ачык дайым келгендерге эшигиң.

Кудагыйым экөөңөр терметип,

Келесиңер неберелер бешигин.

Эми минтип алтымышты ашасың,

Эми деле далай ажаат ачасың.

Карылыкка анча-мынча оосоң да,

Карылардын камын көрүп жатасың.

Кадыр-барктуу аппак сакал чал болгун,

Кадимкиңдей ачык-айрым шар болгун.

Күйүп турган очогуңдун жанында,

Кудагыйым экөөңөр бар болгун!

7.10.2000
Куда, кудагыйың Салкынбек, Алтын.
(Бул ыр таластык иним Давлеталиев Салкынбектин өтүнүчү менен жазылды)

ЗАМИРА ЭЖЕМ ЭЛҮҮДӨ
Он бир бала төрөп-түшкөн энебиз,

Баарыбыз тең аман жашап келебиз.

Элүү жашка минтип чыгып олтурат,

Эң улуубуз—Замирадай эжебиз.

Эжекемдин ачык-жарык кабагы,

Эли үчүн далай ишке жарады.

Башын кошуп, Орозондой жездеме,

Төрөп берди алты эркек баланы.

Арттан келсин, алтымышы, жетимиш,

Сексен менен токсондон да өтүңүз.

Бир да жолу сасык тумоо тийбестен,

Бир кылымдын сересине жетиңиз.
7.08.2002. 

(Бул ыр Замиранын сиңдиси Тамаранын өтүнүчү менен жазылды).

КАМИЛЖАН МЕНЕН ЗИЯДАГА

Деген сөз бар биздин элде айтылган:

«Дос айрылат, сөөк болсо кайрылат”.

Досуң качат бакыт тайса башыңдан,

Куда-сөөк өчкөн отуң жандырат.

Кудай кошкон куда-сөөк болушат,

Кучакташып бир жайытка конушат.

Эки тарап урматтаса бир-бирин,

Эки жаштын бирге баскан жолу узак.

Кудай кошуп, куда болдук эми биз,

Бири түндүк, бири түштүк элибиз.

«Түндүк, түштүк» деп бөлүшөт макоолор,

Тоо-аскалуу алакандай жерибиз.

Келин болуп, силер жакка кыз кетти,

Канткен менен жүрөк учу тыз этти.

Ананайын кызым, эске ала жүр,

Атаң, апаң мекендеген Бишкекти.

Камил, Зия, мен силерге ишенем,

Кадыр-барктуу инсандары замандын.

Көптөн бери сырдакана билемин,

Көңүлдөрүн оорутпаган адамдын.

Эми менин кызыма айтар акылым,

Эми сенин башка адамдар жакының.

Жаңы атаңды, жаңы апаңды сыйлагын,

Жай сүйлөгүн, кадам ташта акырын.

Башың кошкон жубайыңды сүйө бил,

Башкаларга боор тарта күйө бил,

«Башка түшсө байтал жорго болот» дейт,

Барган жердин шарты менен жүрө бил.

Эгем берет тилегенге берчүсүн,

Эки бала алсын алар энчисин.

Эң башкысы Камил куда, Зияда,

Экөөңдү неберелер ээрчисин!

(Бул ыр автотранспорт тармагында бир топ жыл бирге иштеген Абдыкеримов Абдыжапардын суроосу менен анын куда-кудагыйы Кудайбердиев Камилжан жана Мадумарова Зиядага арналып жазылды).

КОШОКБЕКОВ ӨМҮРБЕККЕ

(Ооруканада бир жаткан чүйлүк жигит)

Темир канат кезиңде,

Берипсиң жерге атаңды.

Көз жашың кургай электе,

Көөмпсүң көргө апаңды.

Башыңдан ата сылабай,

Балалыкты билбепсиң.

Эне жок жылуу сөз айткан,

Эркеликти билбепсиң.

Элиңде бар тууганың,

Этегин анын кармапсың.

Өз ата менен энени,

Өзгөлөр кантип алмашсын.

Айта берсем түгөнбөйт,

Ал кездеги турмушуң.

Жеңелерге кор кылган,

Жетимдик деген курусун.

«Жетим жүрүп жетилет»–

Деген сөз бар кыргызда.

Калети жок айтылган,

Сөздүн чыны бул нуска.

Азыр минтип бакыйып,

Бир чарбаны башкарып.

Сыпайы жигит зыңкыйган,

Сыйлашат сени жаш-кары.

Бир жериң калса сыркоолоп,

Бүркөлөт экен кабагың.

Санаачыл адам аз жашайт,

Ойлоно жүргүн а жагын.

Оорудум деп коркпогун,

Өлүм сага кеч келет.

Өмүрүн сага калтырып,

Ата-энең өлгөн эртелеп.

Эсиңе салам, Өмүке,

Үч «А» деген акмак бар.

Тирүү жүрүп өлүмдү,

Ошолордон тапмак бар.

Биринчи «А»сын акча дейт,

Аны жеген жакса жейт.

Алкымына батса жейт.

Дал ушудан сак болгун,

Акчасы менен курусун,

Ачка жүргүн ак болгун.

Паралап алсаң акчаны,

Башыңдан намыс качканы.

Акчаны сүйлөп каласың,

Унутуп коюп башканы.

Мунун өзү—бир өлүм!

Экинчи «А»сын арак дейт,

Азгырып сени чакырган.

Кылт этип андан алган соң,

Кемпирди кыз деп качырган.

Бөтөлкө менен дос болсоң,

Бөксөрөт андан акылың.

Ажыратпай каласың,

Алысың ким, жакының.

Душмандан жаман көрүнөт,

Койнуңда жаткан катының.

Мунун өзү—бир өлүм! 

Үчүнчү «А»сын аял дейт,

Алдырып койбо аларга.

Ээрчип кетсең аларды,

Эч кимиң калбайт карарга.

Үңкүйүп басып каласың,

Үйүң жок кайда барарга.

Мунун өзү—бир өлүм!

Өмүке,

Алганың турсун кашыңда,

Балдарың турсун жаныңда.

Жаман жигит өңдөнүп,

Жаман ишке малынба.

Ажырата билип жүр,

Алыс менен жакынды.

Өлкөбүз эли бүт билсин,

Өмүрбек деген атыңды.

Он жылдан кийин көрөлү,

Эмгектен чыккан баатырды.

Эсиңе анан ала жүр,

Эртеңки болор акынды.

13.09.1979
Өмүрбектин өзүнүн суроосу менен жаздым.

МААТКАРИМОВ СУЛАЙМАНГА

(50 жашта)

Умтулуп алга токтобой,

Убакыт билбейт тынымды.

Убайын көрүп турмуштун,

Узаттың жарым кылымды.

Улгайып калдым дебестен,

Уланткын билген «ырыңды».

Бир кезекте борбордо,

Бирге туруп, бир жүрдүк.

Кайгырсак бирге кайгырып,

Катыкырып күлсөк бир күлдүк.

«Кудай аткыр» дедирбей,

Кудая шүгүр тим жүрдүк.

Ээлигип кыздар алдында,

Ээ-жаа бербей бийледиң.

Ээн баш болуп алардын,

Эч бирине тийбедиң.

Өзүбек кызы Нинохон,

Өзүңдүн болду сүйгөнүң.

Аздыр-көптүр элиңдин,

Аткардың адал кызматын.

Чыгарып эстен койбодуң,

Чыныгы достук урматын.

Жамандар толуп жүрбөйбү.

Жанына байлап бир катын.

Кылтыйып жүргөн бирөө бар,

Кызматыңа дос болот.

Ашыңды кошо ичип-жеп,

Арагыңа мас болот.

Андайлардын койнунда,

Абайла, котур таш болот.

Кызматыңдан кеткен соң,

Кылчайбай кайра кас болот.

Баштатан берки достукту,

Баалап жүр мындан ары да.

Эңкейген чал бол, а бирок

Эркектик жактан карыба.

Элүү жыл Ниноң бир жүрсүн,

Эрмегиң болуп жаныңда.

14.10.1986
(Бул ыр автомобиль транспортунун кызматкери, ой-тилегибиз бир, эски тааныш Адырбек Акматалиевдин өтүнүчү менен жазылды).

МАМБЕТАЛИЕВА ДИНАРАГА

Жыбылжытып наркозун,

Жыттатып койгон Динара.

Магдыратып энени,

Уктатып койгон Динара.

Ичин кесип энени,

Төрөткөн ошо Динара.

Айыктырып үйүнө,

Жөнөткөн ошо Динара.

Оорулуу эне көңүлүн,

Алып турган Динара.

Кан басымын калыпка,

Салып турган Динара.

Майып болбой энелер,

Айыгып турсун колуңдан.

Кылымга жашың созулсун,

Кырсыктар чыкпай жолуңдан.

Акын болуп ыр жазган,

Айымдар менен сырдашкан.

Жездең болом таластык,

Жетимиш деген кырды ашкан.

4.08.2010
МЕРГЕНБАЕВА МАЯГА

Тогуз ай бою көтөрүп,

Төрөп жаткан энелер.

Ымыркайды бешикке,

Бөлөп жаткан энелер.

Айрым бир учур-мезгилде,

Араңжан балдар төрөлүп.

Аларың жатат өзүнчө,

Аппаратка “бөлөнүп”.

Салмак кошуп балдарга,

Саласың эне колуна.

Кудуңдап жөнөйт аларың,

Кучактап алып бооруна.

Жарымжан бала караган,

Жаштарга тийсин өрнөгүң.

Жашоонун улуу жолунда,

Жамандык такыр көрбөгүн.

Көп өнөрдү үйрөнгөн,

Тамаша кошуп сүйлөнгөн,

Таластык байкең боломун,

Көлдүк кызга үйлөнгөн.

4.08.2010
МИРИСТЕМОВ АШЫМГА

(баласын отургузгандагы ыр)

Чоңоюп калып уулубуз,

Чочогун кескен жатабыз.

Биздики да кесилген,

Бирок биз азыр атабыз.

Сага окшоп бирок, көрсөтпөй, 

Сандыкка салып катабыз,

Бизге окшоп сен да ата бол,

Мына ушул берген батабыз.

Чоргосундай чайнектин

Чочогуң турсун чорбоюп,

Керилген жигит болгондо,

Келиндер турсун кол коюп.

1978-жыл

Кыска болду өмүрү,

Миристем уулу Ашымдын.

Алтымышка жетпестен,

Көр топуракка жашынды.

2011-жыл

МОЛДОКЕРИМ АГАБЫЗГА
(60 жашта)

Көп бир тууган экенбиз,

Көргө кетти жартысы.

Ичер суусу бар экен,

Калыптыр тирүү алтысы.

Алардын бири мынакей,

Молдокерим агабыз.

Көтөрүп бизди өстүргөн,

Көп карызбыз сага биз.

Атабызды жоктотпой,

Аябай бизге бел болдуң.

Жакырчылык турганда,

Нан таап берген сен болдуң.

Ата-эненин арбагын,

Ардактадың, сыйладың.

Талаалап кетпей бизге окшоп,

Там-ташын, жерин кыйбадың.

Көкөй кескен жылдары,

Көп кыйналып иштедиң.

Оор турмуш айынан,

Оозуңа жаның тиштедиң.

Өлөсө оокат кылсаң да,

Өз жаным дебей биз дедиң.

Жазып бүтө албаспыз,

Жакшылыктын тизмегин.

Мезгили менен биз келип,

Мээримиңе жылынып.

Анан жөнөп кетебиз,

Арт жакты көздөй бурулуп.

Азыркы жыйын башкача,

Айтылат бүгүн калың кеп.

Агабыз мына олтурат,

Алтымыштын нанын жеп.

Аман бол, байке, аман бол,

Аман болсун жеңебиз.

Аман болуп биз дагы,

Артыңдан кошо келебиз.

14.04.1988
(Бул ыр автотранспорт кызматкери, эски тааныш 

Акматалы Тургунбаевдин өтүнүчү менен жазылды.

НИЯЗБЕК МЕНЕН ШАЙЫРГА

Кырк жыл бою кыналышып жаттыңар,

Кыз, уулду: Стелла, Азисти таптыңар.

Ал экөөнөн үч небере жаралып,

Андан ары уланууда бактыңар.

Ачып коюп жаңы турмуш барагын,

Ачык болсун төрт кыбыла тарабың.

Илгери үмүт—он жыл өтүп арадан,

Ичсек дейбиз «Алтын тойдун» арагын.

2003-жыл

(Автотранспорт кызматкери Ниязбек менен анын аялы экөөнүн баш кошкондоруна кырк жыл толгонуна байланыштуу алардын тааныш аялынын суроосу менен жазылды).

ОРОЗАЛИЕВ КЫДЫРМАГА

(60 жашта)

Бир кезекте политехке бир кирдик,

Бирге окуп, бирге ойноп, бир жүрдүк.

Анан эле билинбестен жылт коюп,

Арабыздан «качканыңды» бир билдик.

Жашоо сырын жаш кезиңден билгенсиң,

Сырттан окуп, кызматтарда жүргөнсүң.

Кара нанга жүргөн кезде биз жетпей,

Костюм-шымдын жаңыларын кийгенсиң.

Аңдап билдиң мансап, кызмат кадырын,

Аттап өттүң тепкичтердин ар кырын.

Баарыбыздан боюң жапыз болсо да,

Бармак басым өйдө турат акылың.

Акылдуунун шарттуу кыска болмогу,

Анткен менен бийик турат ойлору.

Ленин да, Сталин да, Гитлер да,

Тең болушкан сени менен бойлору.

Өткөндөрдү унутпоого тийишпиз,

Өтөсүнө чыгып өзүң бир иштин.

Ата-журтка эмгек өтөп, сен болдуң
Арабыздан «автошоссдор» министр.
«Однокашник» экениңди билгиздиң,

Опол тоодой жардамыңды тийгиздиң.

Ара жолдо жүрчү элек жөө басып,

Алкындырып ак «Волганы» мингиздиң.

Аялзаттан сен Жаңылды тапкансың,

Абдан билги «саяпкерди» тандапсың.

А эгерде Жаңыл аяш болбосо,

Ат жарышта такыр артта калмаксың.

1998-жыл

(Бул ыр Кыдырма Орозалиевдин курбу-курдаштары Токтокан Бекташева, Жолдошбек Үсөкеев, Төлөмүш Мусабаев, Шайлообек Мурзалиев, Эркинбек Курманбаев,

Эркин Мергенов, Жолдош Өскөнбаев, Дүйшөмбү Жүнүшбеков, Наамат Орунтаевдердин суроолору менен жазылды).

ОРОЗАЛИЕВ КЫДЫРМАГА
(60 жашта)

Ана-мына дегиче,

Алтымыш жашка келдиңиз.

Алдыда өткөн өмүрдө,

Аянбай кызмат бердиңиз.

Ачуу-таттуу турмушту,

Ажыратып көрдүңүз.

Алынып чоң кызматтан,

Ага деле көндүңүз.

Акыйкат деген бар экен,

Акыры аны жеңдиңиз.

Кыдырма агай, угуп тур,

Каалоо айтсак энди биз:

Ардактуу болсун алтымыш,

Аман болсун калкыбыз.

Алкышын алып жамааттын,

Артыла берсин баркыңыз.

«Эр ортону элүү» дейт,

Эч макул эмес, каршыбыз.

Эгерде сизге карасак,

Эр ортону–алтымыш.

Эмки калган өмүрдө,

Эгерим такыр жаңылба.

Касиеттүү Кыдырлар,

Катарлаш жүрсүн жаныңда.

Эч кайрылбайт жаштыгың,

Эскире бергин, жаңырба.

Кыйындык түшүп башыңа,

Кырсыктарга кабылба.

Ар дайым болуп олжолуу,

Алдыңдан чыксын табылга.

Чоң рахмат айтабыз,

Катарга кошкон өзүңдү,

Кадырлуу эже Жаңылга!

Ардактуу агай эсен жүр,

Аман болсун алганың.

Аман болсун балдарың.

Амандык болсо болгону,

Аласың таап калганын.

1998-жыл

(Бул ыр Кыдырма Орозалиев жетекчилик кылган мунайзат мекемесинин кызматкерлеринин суроосу менен жазылды).
ӨМҮРАЛИЕВА АРЗЫКАНГА

“Арзыкан” жүрдү ырдалып,

Алайдан чыккан сулуу деп.

Арзыкан балдыз жөнүндө,

Айтылат башка улуу кеп.

Балдыздын жүзүн ачалык,

Байкалбайт анда каталык.

Айбулактай туптунук,

Андагы болгон тазалык.

Кылганы дайым жакшылык,

Кыргызга эмгек арттырып.

Ар кимге жардам бермекке,

Ал турат өзүн шаштырып.

Арзыкан—көлдүк балдызым,

Арзыткан жыттуу жалбызым.

Токтолуп турбай тартынып,

Тоо суусундай шар кызым.

Ажарлуу аял жамалын,

Арзыкандан табамын.

Уучуң толуп бакытка,

Узара берсин кадамың.

3.08.2010
РАИМКУЛОВ МАМБЕТСАДЫККА

(50 жашта)

Далайларды билебиз,

Дартынын баары арамдык.

Отурса да, турса да,

Ойлогону жамандык.

Бир тыйын чыкпай жанынан,

Бир билгени сараңдык.

Алсам-жутсам деп жүрүп,

Алардан кеткен адамдык.

Мактабайм менин чоңум деп,

Макем өзү башка адам.

Ак көңүл, жумшак мүнөздүү,

Айрымасы башкадан.

Жаныңды алам десең да,

Жамандыкка баспаган.

Эмгегин берип адилет,

Эл үчүн жанын таштаган.

Өтөсүнө чыгардың,

Өкмөттүн берген кызматын.

Олтурабыз белгилеп, 

Орто жаштын урматын.

Көрүп турам дагы эле,

Макемден,

Керилген жигит турпатын.

Айтарым, Маке, көп жаша,

Күтүмдүү болсун алганың,

Күйүмдүү болсун балдарың.

Алтын баш аман турганда,

Табасың өзүң калганын.

Элүүгө элүү кошулсун,

Кылымга жашың созулсун.

Ал мезгил келет оо кийин.

Кылымдын тоюн тойлойлу, 

Кана эмесе, оомийин!

16.01.1987
(Бул ыр , таластык иним, маркум Балтабай Осмоновдун суроосу менен жазылды).

РАПИЯГА 
(50 жашта)

Желдей сызып, мезгил деген дирилдей,

Жетип келди элүү жашың билинбей.

Кабак-кашың, баскан-турган жүрүшүң,

Кадимки эле жаш селкинин түрүндөй.

Жигиттерден таластыкты тандадың,

Жибербестен «казыгын» бек кармадың.

Төп келишкен жылдыздары маңдайда,

Төрөлүштү татынакай балдарың.

Өсүп жатат оокат-турмуш, мал-жаның,

Өсүп жатат Нурбек, Айзат, Айжаның.

Өлбөй бирге өзүң менен Шайдылда,

Өтөй бергин өмүрүңдүн калганын.

Шайдылда иним аппак сакал чал болсун,

Шаасы кетпей күч-кубаты бар болсун.

Өмүр сүрүп, бир кылымга тетелеп,

Өзүңө окшош түбөлүктүү жар болсун.

Алкап жүрсүн асмандагы кудайым,

Аң-сезимге жолобосун муңайым.

Бапыраган бейкут өмүр сүргүлө,

Балдарыңдын көп-көп көрүп убайын.

2002-жыл

(Бул ыр «Кыргызполиграфкомбинат» акционердик коомунун жааматынын өтүнүчү менен жазылды).

РАХМАТУЛИН РИНАТ 
УБАЛИЕВИЧКЕ

(70 жашта)

Адам деген өмүр сүрбөйт түбөлүк,

Акырындап ичер сууң түгөнүп.

Адамдардын жашоо шарты ушундай,

Алмашылат бири келип, бири өлүп.

Тирүүңдө бөлөнсөң да алтынга,

Жүрө албасаң бирок адам баркында,

«Күйпүл күчүк» өткөрдү деп өмүрүн,

Күбүр-шыбыр сөздөр калат артыңда.

Жанталашпай көр оокатка, байлыкка,

Жашап келдиң өкмөт берген айлыкка.

Жагып келди досуңа да, касыңа,

Жайбаракат токтоолугуң айрыкча.

Ачууланып башкаларды сөкпөдүң,

Айлаң кетип, көздөн жашың төкпөдүң.

Ашказандын үчтөн экиси алынып,

Ажал тооруп турса дагы чөкпөдүң.

Өтүп кетти жарым кылым токтолбой,

Отурасың бир орунда козголбой.

Элүү жылда канча «томдор» жазылды,

Иш күнүңдүн бир мүнөтү бош болбой.

Желдей сызган мезгилге ким тең келет?—

Жетимиш да кирип келди желкелеп.

Жашың узап кыйырына кылымдын,

Жашай бергин кемпириңе эркелеп.

Туугандарым, аман-эсен жүрөлүк,

Туура жүрүп, таттуу өмүр сүрөлүк.

Ринаттын берекелүү тоюнда,

Ичип-жейлик, ырдап-чордоп, күлөлүк.

27.11.2004
(Бул ыр автошоссежолдор министрлигинде бир топ жыл бирге иштешкен, кесиби жол курулуш инженери Ринат Рахматулинге арналып жазылып, тоюнда окуп бердим).
ТОКТОМАМБЕТОВ САДАТБЕККЕ
(60 жашта)

Жакшы жүргөн аты өчпөй сакталат,

Өрнөк болуп кийинкиге даңкталат.

Эң бир жакшы адамдардан эле деп,

Эл ичинде Садатбектей ат калат.

Өр таянып, мүдүрүлбөй баса бер,

Жыргал турмуш барактарын ача бер.

Жеңекебиз Жамийланы ээрчитип,

Жетимишти, сексен жашты аша бер.

Бир жаралдың, экинчи ирет туулба,

Узак өмүр берсин сендей уулга.

Жашап өткөн даңктуу жолуң, эмгегиң,

Үлгү болот келе турган муунга.

Ашык эт жок зыңкыйган тик боюңда,

Арамдык жок, жамандык жок оюңда.

Майга малып отуралы мурутту,

Мааракеңде—бир кылымдык тоюңда.

2004-жыл
(Бул ыр бир тааныш жигиттин суроосу менен жазылды).

ТОКУБАЕВ БЕКТУРСУН АБДИЕВИЧКЕ
(70 жашта)

Ден-соолукта адамдардын бактысы,

Дарыгерде ден-соолуктун ачкычы.

Тандап алдың дарыгерлик кесипти,

Дарыгерлер-адам өмүр сакчысы.

Уул, кызды төрөп берди жарыңыз,

Урматтайбыз биз силерди баарыбыз.

Эркин эжем экөөңөр бөлүнбөй,

Эсендикте бирге жүрүп карыңыз.

Элиңизге албан эмгек бердиңиз,

Эчен-эчен кыйындыкты жеңдиңиз.

Жеткендер бар, жетпеген бар бул жашка,

Жеңил басып, жетимишке келдиңиз.

Жашоо улап жүзгө чейин барыңыз,

Жаш жигиттей демдүү болсун алыңыз.

Сөзүңдөн да, акыл-эстен айныбай,

Сөөлөттүү да, дөөлөттүү да карыңыз.

Сергек басып жүрө берсин карааның.

Серпип ташта бир кылымдын барагын.

Ой да ичип, мас бололу ошондо,

Бир кылымдык тоюңуздун арагын!

19.02.2006
(Бул ыр бүт өмүрүн автотранспорт тармагына арнаган кесиптеш курбум, транспорт кызматына эмгеги сиңген ишмер таластын кулуну Кубатбек Күйүковдун суроосу менен жазылды).

УБЫШЕВ ЖУМАКАДЫРГА

(60 жашта)

Антип-минтип көздү ачып жумгуча,

Алтымышка келип калган экенсиз.

Орду толбойт жаш чагыңыз, ошону

Оюңузга алып койду бекенсиз?

Өмүрлөрдүн кертип улам четинен,

Мезгилге биз бералбайбыз туруштук.

Бирге иштедик, өкмөт иши ушундай,

Бир табышсак, бирде кайра уруштук.

Карыдым деп кабылбагын кейишке,

Жол салгандар чыгат экен бейишке.

Наркы дүйнө кучагына өткөндө,

Нан-туз менен тосуп алат периште.

Алдан тайбай, бакыбаттуу жүрө бер,

Алтымыш жаш бөксөртпөсүн күчүңдү.

Кучак жайып, тосуп алсын алдыңдан,

Өмүрүңдүн чакырымы—жүзүнчү.

1992-жыл

УБЫШЕВ ЖУМАКАДЫРГА

(70 жашта)

Желдей сызып, жылдар артка чубалды,

Жетимиш жаш жетип келди желкелеп.

Деген менен башка турмуш уланды,

«Дедушка» деп неберелер эркелеп.

Карап көрсөм астыртатан кылтыйып,

Карылыкка багынгандай түрүң жок.

Көрүнүшүң жаш жигиттей зыңкыйып,

Көздөрүңдө али турат күйүп чок.

Акылыңа, билимиңе баа берем,

Абдан күчтүү эске тутуу жөндөмүң.

Өз баркыңды алып жүрдүң баа менен,

Өзгөлөрдүн көзүн карап көрбөдүң.

Сестенишип турушчу эле далайлар,

Сенин жүзүң карай албай тик багып.

Тапшырманы аткарбаган жалкоонун,

Таманына турчу элең мык кагып.

Иш бергенде мындан дагы жооптуу,

Иштемексиң сыгып майын чыгарып.

Неге сени көтөрбөдү, жоопту

Өз байкеңден—Турдакундан
 угалык.

Жеген тамак бойго сиңип аш болсун,

Жетимиш жаш бөксөртпөсүн күчүңдү.

Көңүл отуң баштагыдай жаш болсун,

Бырыш басса баса берсин жүзүңдү.

2002-жыл

УЛАНГА

(Маркум досум Аскарбек Айтназаровдун 10 жашка чыккан уулуна арналып жазылып,

тоюнда окулган ыр)

Кеп салам балам, кулак сал,

Кечээги өткөн атаңдын,

Кейиштүү бала чагынан.

Тигиши күндө ыдырап,

Тирилик көрбөй жарыган.

Үстүндө таар чапаны,

Үзүктөлүп сөгүлгөн.

Бакал батек чокойдон, 

Баш бармагы көрүнгөн.

Атаң сендей чагында,

Ар кандай ишке жараган.

Жайында терсе тезекти, 

Кышыксын алган караган.

Кышкысын койдун кезегин,

Кыйыктанбай кайтарган.

Каалаганын аткарып,

Карылардан бата алган.

Кийинчерээк көчөгө,

Кирпич куюп там салган.

Ал кезекте эмине,

Тамак кайда, нан кайда?

Каадалуу оокат ичпесең,

Каруу кайда, ал кайда?

Бирде тойсо жармага, 

Бирде ачка өзөрүп.

Аягына чыккан ишинин,

Антсе да болбой көшөрүп.

Сар карды кечип жыңайлак,

Сабакка келчү жүгүрүп.

Кирпигин какпай жолдо да,

Китепке көзү үңүлүп.

Казандай башы калдайып,

Кайрымакка илээр эти жок.

Илмейген арык бала эле.

Каатчылык турса да,

Кабыргасы кайышпай,

Кабагы ачык жан эле.

Түйшүгүн айтсам атаңдын,

Түгөнбөгөн поэма.

Томсортуп койбой бул элди,

Токтотоюн кой эми.

Кыйналган учур алыстап,

Атаңдын, 

Кырктан ашкан кезеги.

Үч баланын атасы,

Илмейген бала кечээги.

Башыңа түштү мына эми,

Балам, 

Балалыктын кезеги.

Бактылуу бала чагыңды, 

Баарыбыз көрүп турабыз.

Ал жөнүндө айтпайын,

Тост көтөрткөн ар кимден,

Толуктап дагы угаарбыз…

Эми,

Каалаганым мына бул,

Кана балам, угуп тур.

Сыласа көңүл ачылган,

Сыбызгы жүргөн желдей бол.

Баарын чыдап көтөргөн,

Балбан болсоң жердей бол.

Пейилиңдин кеңдиги,

Чалкып жаткан көлдөй бол.

Жан сергитип жыргаткан,

Жайкысын салкын төрдөй бол.

Өрдөн аккан жулунуп,

Өткүр болсоң селдей бол.

Жарабай эле калганда,

Жарпын жазган элинин,

«Жаман акын» мендей бол!

27.06.1980
УРМАНАЕВ СУЛТАНГА
(50 жашта)

Эр ортону деп койот,

Элүү жашка келдиңиз.

Эли үчүн кыргыздын,

Эмгекти абдан бердиңиз.

Өткөн өмүр ичинде,

Өйдө-ылдый турмуш көрдүңүз.

Баштан кечкен турмуштун,

Бардыгына көндүңүз.

Балыкчынын шаарында,

Бараандуу база салдыңыз.

Автотранспорт ишинде, 

Ардактуу наам алдыңыз.

Депутат кылып шайлашты,

Көрсөтүп сизге ишеним.

Эми бутка салдыңыз, 

МЧСтин «кишенин».

Аман-эсен жүрүңүз,

Аман болсун үйүңүз.

Кабакты ачып кез-кезде,

Анча-мынча күлүңүз.

1998-жыл

(Бул ыр кооптуу жагдай (МЧС) министрлигинин кызматкерлеринин өтүнүчү менен жазылды).

ҮМӨТАЛИЕВ АМАНГА

(50 жашта)

Чейрек кылым таанышпыз,

Жумакем, Аман жана мен.

Биринен бирин кем көрбөйм,

Экөө бирдей–мага тең.

Бир сындырым нан болсо,

Тең бөлүшүп жеп жүрдүк.

Жойпулануу ойдо жок,

Жолдоштукка бек жүрдүк.

Өзүм ачка калсам да,

Ушул тойсун деп жүрдүк.

Жашырганда эмине,

Кез-кезинде олтуруп, 

Келин-кыздан кеп кылдык.

Атың айтып тургандай,

Аман досум, аман бол.

Суук көзгө урунбай,

«Жаман болсоң жаман» бол.

Айтарым дагы кайталап,

Аман бол досум, аман бол.

Мен билгенден Амандын,

Дилинде жок арамы.

Далилдеп айтып турбайбы,

Далдайган сырткы карааны.

Оозуна алып сүйлөбөйт,

Ойду, тоону, талааны.

Башыңды кесем десең да, 

Башкага жаппайт жалааны.

Апылдатып турсам деп,

Ачылган эмес арааны.

Кадырлайт баарын бир тегиз,

Карыны, катын-баланы.

Көңүлүнө көп туйбайт,

Көр оокат баскан санааны.

Эки сөз менен айтканда,

Элдин сүйгөн адамы.

Аманга тилек кылалы,

Жүз жаш деген маараны.

Кошулсаңар ошого,

Колдогуну алалы.

1990-жыл
(Жумашалы Калыков, Аман Үмөталиев жана мен Казакбай Абдышев автошоссежолдор министрлигинин аппаратында үчөөбүз тең бир топ жыл бөлүм башчылар болуп иштеп турганбыз. Жолдошчулугубуз ошол бойдон уланып келатат).

ШАРШЕНБАЕВА УУЛЖАНГА

Урмат, сыйга бөлөнгөн,

Умай эне Уулжан.

Ыңаалап алгач колунан,

Ымыркайлар туулган.

Энеден чыккан баланы,

Эң алгач кармап көргөн сен.

“Аман жүр, узак жаша” деп,

Алгачкы бата берген сен.

Көлдүн кызы Уулжан,

Көгүчкөн сындуу балдызым.

Эмгегиң менен ала бер,

Энелердин алкышын.

Уул, кыз көп-көп төрөлсүн,

Умай эне колуңдан.

Кылымга жашың созулсун,

Кырсыктар чыкпай жолуңдан.

13.07.2010
ЭКЕШЕВ ҮСӨНГӨ
(аза күтүү ыры)

Жаш чагыңдан чыйрак өскөн бала элең,

Жабык жүрбөй, ачык мүнөз шар элең.

Сезе билген жашоо-турмуш аң-дөңүн,

Сен Үсөке, бир кишиче бар элең.

Аялыңдын этегине жашынбай,

Ак эмгегиң элге берген жан элең.

Үлгү болор ишин артта калтырган,

Үсөке сен, алкыш алдың калкыңдан.

Антип-минтип көздү ачып-жумгуча,

Ажал кууп жетип келди артыңдан.

Башкалардан бат кеткениң болбосо,

Бала-чакаң өсүп жатат артыңдан.

Адам аттуу жашабастыр түбүлүк,

Адам деген бир туулат бир өлүп.

Алла Таалам арнап берген өмүрдү,

Акыйкаттуу, адилеттүү сүрөлүк.

Үлгү болор ишин айтып жаштарга,

Үсөкемди эске сактап жүрөлүк.

Эгерде эле ажал чындап киришсе,

Эми тийбейт эмчи-домчу, доктордун.

Кайгы салып калкың менен бүлөңө,

Кайран Үсөн, арабыздан жок болдуң.

Үстүңө үйүп топурагын мүрзөнүн,

Үсөн досум, түбөлүккө кош болгун!

9.05.2002
БАЛДАРГА БАЗАРЛЫК

АЙГҮЛ МЕНЕН АПАСЫ

Айгүл менен апасы,

Басып келди кассага.

–Бир белет бер, –деп сурады,

Сараңдык кылып акчага.

Анда кассир сурады:

–Бул кызыңыз канчада?

–Бешке чыкты жаңыдан,

Беребиз аны бакчага.

Анда Айгүл чепилдеп,

Түзөдү апа «катасын»:

–Апа, мени Нургүлгө,

Алмаштырып жатасың.

Нургүл быйыл беш жашта,

Мен болсом чыктым жетиге.

–Апей кокуй, эмне дейт,

Жара чыккыр эсиме.

Айгүл эмес Нургүлү,

Көрүнгөн тура көзүмө…

Белет саткыч ишенди,

Апанын калп сөзүнө.

ДАРИЯ КЫЗЫБЫЗГА

Туш келиптир ушул күн,

Тушооң кескен жатабыз.

Атаң менен апаңдын,

Арнаган сага батабыз:

–Калкыбыз болуп бейкутта,

Карының сенин ачпасын.

Көйгөйлүү заман туш келип,

Көзүңдөн жашың акпасын.

Бактылуу жүрүп өткөргүн,

Балалыктын заманын.

Ушудан ары чалынбай,

Уланып кетсин кадамың.

Биринчи эле класстан,

Билимдин түшкүн артынан.

Жаңылба, биздин тукумдун,

Жакшы окуган салтынан.

Арышың улам алыстап,

Алдында жүргүн катардын.

Эмгегиң туура бааланып,

«Эл кызы» болуп аталгын.

Тамтуң баскан кадамың,

Такшала берсин жайлабай.

Толук болсун өмүрүң,

Толкундап аккан дайрадай.

Буйрусун кызым, өзүңө,

Бүгүнкү берген ак бата.

Алдыда келер өмүр жол,

Ар дайым болсун таптаза.

25.06.2006
Чоң атаң Казакбай,

чоң апаң Керимкан

Бишкек шаары

(Бул ыр үчүнчү уулубуз Сардардын кызы Дариянын эки жашка чыкканына байланыштуу жазылды. Келинибиз Асель көрүнүктүү мамлекеттик ишмер Медетбек Керимкуловдун кызы).

МАГА ДЕЛЕ “МАШИНЕ”

Айылда бар карындашым,

Алты жашка чыгып калган.

Иним болсо төрөлүптүр,

Эки жылча кийин андан.

Студентмин, барып калсам,

Мени көздөй алар шашат.

«Эмне апкелдиң бизге?» дешип,

Этек-жеңди тарткылашат.

Быйыл жайда барганымда,

Куурчак алдым бирине.

Ылайыктуу эмеспи деп, 

«Машина» алдым иниме.

Анча ыраазы боло бербей,

Карындашым мындай деди:

–Албайсыңбы мага деле,

Алдагындай машинени.

Жооп бердим: – Ойнойт кыздар,

Бала кылып куурчак менен.

Айдагандай машинени,

Иниңе окшоп бала белең?

– Ооба сага, баягында, 

Чоң шаардан өзүм көргөм.

Бир эжеке лөгкөбайды,

Зуулдатып айдап жүргөн.

МАШИНА «КУЛАП»
Беш жашар уулум китепти,

Отурган болчу барактап.

Кыйкырып калды бир кезде,

Көздөрү анын алактап:

–Ата, ата, карасаң,

Машина ала салыптыр.

Төрт дөңгөлөк көк карап,

Төңкөрүлүп калыптыр.

Назарым салып карасам,

Кабагын салып отуру.

–Эмне болду экен?–дейт,–

Ичиндеги шопуру.

«Эмне болуп кетти?» деп,

Басып бардым жанына.

Мурутумдан мен күлдүм,

Түшүнүп иштин жайына.

Көрсө Айдар китепти,

Тетири кармап алыптыр.

Дөңгөлөктөр көк карап,

«Төңкөрүлүп» калыптыр.

НЕБЕРЕМ САНЖАР АЛТЫДА

«Америкалык» неберем,

Санжар кетти алтыга.

Тилек айтуу улуунун, 

Илгертен калган салты да.

Санжарым, жаның бек болсун,

Сага айткан жакшы кеп болсун.

Жашап өткөн өмүрүң—

Бир кылым деген чек болсун.

Турмушка бышып такшалып, 

Болоттой болуп тапталып.

Билимдүү болуп жетилгин,

Биз жүргөнгө мактанып.

Акылын уккун атаңдын,

Ак сүтүн акта апаңдын.

Абдыштан калган тукум деп,

Алдында жүргүн катардын.

Жашооң жакшы болсун деп, 

Жакшы тилек айтайын.

Жакалашып тытышып,

Жаныңда жүрсүн Жантайың.

Ата-энең Айдар, Сарина,

Ынтымактуу жүрүшсүн,

Ырахат өмүр сүрүшсүн.

Кабактарын бүркөбөй,

Каткырып куунак күлүшсүн.

Чоң атаң менен чоң апаң,

Кол жайып берет батасын.

Кылым жашап узакка,

Кызыктарга батасың.

2.03.2007
АКШ, Мэрилен штаты, Коламбия шаары. 
Ортончу уулубуз Айдардын келинчеги Сарина белгилүү саясатчы Топчубек Тургуналиевдин кызы.

ОЙНОБОЙ КАЛАТ ЭКЕМИН

Жумабекке энеси:

–Жуулган көйнөк кий,– десе,

Кежирленип болбоду:

–Кийбеймин мейли кирдесе.

Кирдеттиң деп бир күндө,

Келгенде үйгө, тилдесең.

Ойнобой калат экемин,

Эски эле көйнөк кийбесем.

ЭМИ ЫЙЛАТПАЙМ
Күндө Нурлан ыйлатат,

Чоңдугун салып Айдарды.

Ыгы жок жерден чыгарат,

Ызы-чуу, уруш, жаңдалды.

Оюнчугун Айдардын,

Жулуп алат колунан.

Чырылдап ыйлап ал жөнөйт,

Тамтаңдап жетпей соңунан.

Оюнчукту алпарып,

Коюп койот секиге.

Айдар жетпейт тырмышып,

Анткени араң экиде.

Аяп койсо Айдарды,

Ич тардык кылат анда да.

Нукуп койот көрсөтпөй,

Айдар жалгыз калганда.

Кайсы бир күнү Айдарды,

Кетишти алып айылга.

Күнүлөшпөй Нурландын,

Көңүлү азыр жайында…

Апасынын жанына,

Муңайым басып ал барды.

–Эртерээк эле келбейби,

Сагынып калдым Айдарды.

–Ыйлата берет экенсиң,

Кичинекей немени.

Андан көрө айылга, 

Биротоло берели.

–Экинчи ага тийбестен,

Ээрчитип аны ойнотом.

Ыйлап калса мен аны,

Оюнчук берип сооротом.

ӨНӨРЛҮҮ БАЛА
(жомок)

Илгерки өткөн заманда,

Болуптур кемпир карыган.

Бир небере бар анда,

Он бешке чыккан жаңыдан.

Кемпир айтты бир күнү,

Балага мындай акылын: 
–Жок экенин эсиңе ал, 

Менден башка жакының.

Карабайт азыр жетимге,

Кор кылбасын бирөөлөр.

Көзүмдүн тирүү кезинде,

Үйрөнүп кал бир өнөр.

Кырына чыгып сексендин,

Карыган энең өлөр чак.

Мен болсом эптеп жашаармын,

Бир жактан издеп өнөр тап.

Макул болду небере,

Бул сөзүнө эненин.

–Эртең жолго чыгам да,

Өнөрдү таап келемин.

Көтөрүп жонго азыкты,

Байланып бутка чарыкты.

Белгисиз жакка жол тартты,

Калтырып үйгө карыпты.

Тогуз күн бою жол жүрдү,

Онунчу күнү кечинде,

Чарчаган бала олтурду,

Бир айылдын четинде.

Ачка болуп курсагы,

Азыраак өзөк жалгады.

Түбүнө түштү баштыктын,

Каткан нандын калганы.

Ыргып туруп ордунан,

Үмүттүү кадам шилтеди.

Кезикти бир чал жолунан, 

Жупуну анын кийгени.

–Ассалоому алейкукум,

–Алейкума ассалам.

Жолоочусуң байкасам,

Жүрөсүң кайдан, айт балам?

Бала өзүнүн максатын,

Баяндады карыга.

–Өнөрдү бирок таппадым,

Баратам издеп дагы да.

–Толуп жаткан өнөр бар,

Үйрөнмөксүң кандайын?

Деп айтканда кары чал,

Түшүндүрдү ал-жайын.

–Алдыдагы көрөр күн,

Жакшыраак жашоо айласы.

Турмушта ошол өнөрдүн,

Тийсе болду пайдасы.

–Менде бар балам, бир өнөр,

Чынында кымбат алтындан.

Көңүлүң болсо үйрөнөр,

Ээрчип жүргүн артымдан.

Айылдан четте тигилген,

Бир боз үйгө келишти.

«Ачка болдуң сен» дешип,

Балага тамак беришти.

Мындай деди карыя,

Сылап күмүш сакалын:

–Үйрөтөмүн мен сага,

Кыргыздын лакап-макалын.

Оюна кетти баланын:

«Ушунун эмне кереги.

Билгенде аны бирөөлөр, 

Бир чымчым талкан береби?»

–Кабатыр болбой кала бер,

Кагылайын сен балам.

Атаңдан өнөр ала көр,

Айтканыма көн балам.

Маанайы бир аз пас боло, 

Макулдугун билдирди.

Ордуна келип жүрөгү,

Ошондо чалга тил кирди.

–Толук мында бир жыл бол,

Топ жарган чечен болосуң.

Далайдын оозун ачтырып,

Даанышман атка коносуң…

Макал менен лакаптын,

Жаңысын айтчу күндө эле.

Андан башка сүйлөчү,

Кызыктуу жомок, аңгеме.

Сөз талашкан жыйынга,

Ээрчитип барчу ар дайым.

–Көңүлүң бургун кыйынга,

Ошонун сөзүн аңдагын.

Макал менен лакаптын, 

Калтырбай бирин жаттады.

Даанышман айткан кептерди,

Дилинде бекем сактады…

* * *

Кош айтышып чал менен, 

Кайтты бала үйүнө.

Жарым жолдон ал көрдү,

Жардашкан элди үйүлө.

Сурады четте тургандан: 
–Эмне болгон жыйын?–деп.

–Хан чогултуп жатыптыр,

Айтканда эмне, кыйын кеп.

Калкты бирден киргизип,

Хан, ханша сурайт дейт.

Туура жооп бербесең, 

Ийинден баштар кулайт дейт.

Эки-үч адам кирди эле,

Өлүгү чыкты кайрадан.

Эми даап кире албайт,

Топ жыйындан бир да адам.

Ошондо бала чыкты да:

–Мен киремин,–деп калды.

Санаасы бир аз сабыркап,

Сарайды көздөй бет алды.

Бир жакта хан олтурат,

Сол колунда жаш бала.

Оң колунда кылыч бар,

Өтчүдөй чапса ташка да.

Сол колуна кыз кармап,

Ханшасы бир жагында.

Өткүр кылыч жаркылдайт,

Оң колунда анын да.

Хан сүйлөдү:–Кана айтчы,–

Менин уулум жакшыбы?

Ханша анда чаңырды:

–Менин кызым жакшыбы?

Бала дароо түшүндү,

Бир балаага каларын.

Бирин айтса жакшы деп, 

Бири башты аларын.

Баягы кары үйрөткөн,

Бир макал түштү эсине.

Ойлонуп көпкө турбастан,

Ошону айтты тезинен:

«Ар кимдики өзүнө, 

Ай көрүнөт көзүнө» –

Таң калышты тигилер,

Таап айткан сөзүнө.

Хандын да, ханшанын да,

Каары эми жумшарып.

Өзгөрө түштү мурдагы, 

Өңдөрү турган кумсарып.

Өнөрлүү бала экен деп,

Өлүмгө аны кыйбады.

Акылдуу бала экен деп,

Алтын берип сыйлады.

Эки ооз сөз менен,

Эчендер калды өлүмдөн.

Алтынын элге таратты,

Айлансын деп көңүлдөн…

Ошол бала бир кезде,

Чоң акылман болуптур.

Далайдын оозун ачырып,

Даанышман атка конуптур.

ПОЭМАЛАР


АЙЫЛЫМА КАТ
Бишкектен айтам саламды,

Бир тууган элим аманбы?

Бир топ жыл турак жай кылдым,

Бишкектей ордо калааңды.

Карылык ала баштады,

Казакбай аттуу балаңды.

Алыстан айтам саламды,

Айыл-журтум аманбы?

Жаш чагым калып алыста,

Жай таштап калгам кадамды.

Көчөгө чыгуу азайып,

Көчүгүм жерге кадалды.

Борбордон айтам саламды,

Боордош элим аманбы?

Маалката бут таштап,

Май баскан азыр таманды.

Барып издеп айылдан,

Балалык чагым табамбы?

Ошол өткөн турмушту,

Ойго салып көрөлү.

Жарыбай жүрүп күн көргөн,

Жаш чакка кайтып келели.

Тарыхын өткөн кылымдын,

Тасмага тартып берели.

Кош тартчу атты бактырып,

Кол менен үрөн чачтырып.

Чырканакты сүйрөтүп,

Айдоонун бетин жаптырып.

Эгинди оруп кол менен,

Кызылын бөлүп алышчу,

Кырман таш менен бастырып.

Ышкырып желди чакырып,

Ыргытып данды сапырып.

Күн-түндү билбей дыйкандар,

Күпүлдөй ишти качырып.

Бир тоголок дан калбай,

Бир жакка кетчү ташылып.

Өкмөттүн зайым салыгын,

Өлө-тала төгүшкөн.

Колунда болсо жарты нан,

Коңшусу менен бөлүшкөн.

Бирге чыгып дөбөгө,
Бир чуңкурда өлүшкөн.

Кеберсип эрди турса да,

Кең болчу элдин пейили.

Ичик, тон кылып кийишкен,

Иштетип ийлеп терини.

Ийиле берип жүгүнүп,

Ыймандуу эле келини.

Азыркылар өңдөнүп,

Аракты кууп ичпеген.

Ак буудай нан тартыштуу,

Арпанын нанын тиштеген.

Алып-жулуу ойдо жок,

Ак эмгек менен иштеген…

Жаш достор мага кулак сал,

Жакыныраак отуруп.

Ал кезекте жоюлган,

Молдолук менен сопулук.

Билим алып мектептен, 

Биз кандайча окудук?

Кырк жетинчи жылында
,

Мектепке келип киргенбиз.

Агай, эже үйрөткөн,

Ариптерди билгенбиз.

Ошондо биздин жашыбыз,

Жети, сегиз болгону.

Мектептен алыс турчубуз,

Беш чакырым болжолу.

Бир-эки саат болчу эле,

Кетирген убак жолдогу.

Алай-дүлөй бурганак,

Азапты кышта көрчүбүз.

Кар учурган сууктан,

Карайлап көрбөй көзүбүз.

Антсе дагы мектепке,

Ар күнү калбай келчүбүз.

Күкүктөнүп тоо суусу, 

Күрпүлдөп сайда шар аккан.

Көп учурда солкулдак,

Көпүрө чыгып жарактан.

Өткөзүп койчу өйүзгө,

Өгүз, ат минип бараткан.

Көбүнчө кечип өтчүбүз,

Колтукка шымды кыстарып.

Турчубуз кээде чече албай,

Трусыйыбыз жок кысталып.

Алдында кыздар өтчү эле,

Арт жагында биз калып.

Бардыгыбыз күтчү элек,

Бат эле кыштын түшүшүн.

Көгөндөп байлап тоо суусун,

Көрсөтүп болгон өз күчүн.

Муз көпүрө салчу эле,

Кыш чилдеси биз үчүн.

Портфелди алгач көргөмүн,

Бир жолу барып шаардан.

Апам китеп баштыкты,

Тигип берген таардан.

Капты башка кийгенбиз,

Суу болбос үчүн жаандан.

«Мамыралы» жактан келчү эле,

Абдраимов Байдылда.

Жөө күлүк болуп жеткизбей,

Жүрчү эле топтун алдында.

Таң калтат элең дүйнөнү,

Такшалбай гана калдың да.

Желкиси кетпей эринден,

Же жарытып күлбөгөн.

Ача албай оозун кеңири,

Араң эле сүйлөгөн,

Бейшембинин Тилебек,

Эртерээк кетти дүйнөдөн.

Кыз теке чалыш Үчкемпир,

Кыңылдап кызча сүйлөгөн.

Бараткан жолдо мектепке,

Балдар менен жүрбөгөн.

Артында балдар калтырып,

А дагы өттү дүйнөдөн.

Сурабалды Сулайман,

Сурап алган кудайдан.

Кылыйта сүзүп көздөрүн,

Кыялдуу эле чунайган.

Эл-журту менен коштошуп,

Эртелеп кетти бу жайдан.

Классташ болуп окудук,

Коңшу элек бир айылда.

Мектепке бирге барчубуз,

Абдылда болуп дайымга.

Ал дагы жүрөт бу кезде,

Акырет дүйнө жайында.

Эр жигит эле Кудаке,

Эчтемеден коркпостон.

Бурап мойнун жылдырбай,

Буканы дагы токтоткон.

Элүүгө жетип-жетпестен,

Эл-журту менен коштошкон.

Эсептен абдан мыкты деп,

Эл ичи аны сөз кылган.

Өз оюн бербей талашып,

Мугалимин сез кылган.

Бригадир болуп көп жылы,

Медет дагы көз жумган.

Оголе шашып күйбөгөн,

Оргу-баргы жүрбөгөн.

Олчойто ороп чылымды,

Обого түтүн үйлөгөн.

Туудуруп көп баланы,

Тураалы өттү дүйнөдөн.

Багынып ичкен аракка,

Баатырдын да баатыры.

Абайлабай «эргулга»,

Алдырып койду акыры.

Көп жылдан бери Ултарбек,

Көр түбүндө жатыры…

* * *

Балалык кезим калыптыр,

«Таш-Төбө» деген айдыңда.

Ошондогу балдардан, 

Экөөбүз эле калыпбыз,

Абдраимов Байдылда.

Качан ажал келет деп,

Кайгырба курбум, кайгырба.

Көктөгү теңир колунда—

Көз жумабыз кай жылда?

Азыр да сени теңеймин,

Алты асый азоо айгырга!

* * *

Айылдык кыз Бейшенкүл,

Алып алдың Муратбек.

Жетимишке жакындап, 

Барып алдың Муратбек.

Сексен, токсон, жүз жашка,

Барып алгын Муратбек.

Андан кийин акырын,

Ары көздөй «кулап» кет.

Жамалбек аттуу дагы бир,

Классташ бар айылда.

Чыдабай кетип эртерээк,

Үйлөнүп алган Жаңылга.

Бат-бат тууп катыны,

Балдары көп анын да.

«Чао!» деп ичип алганда,

Ачуусу кайнап канында.

«Тумшукка койом» дегенде,

Тура качкан башкалар,

Туралбай анын жанында.

Жамалбек азыр оңолуп,

Ичкенин такыр коюптур.

Койо берип сакалын,

Сөөлөттүү кары болуптур.

* * *

Болбостур айтып кетпесем,

Шаршенбайдын Ырысын.

Кийин конок болгомун,

Этин жеп, ичип кымызын.

Кыз кезине окшобойт,

Көз салып көрсөм тымызын.

Ошол күндөр эсимде,

Окуп жүргөн кезимде,

Чүйрүңдөгөн кыз болчу,

Чунаңдап кээде эсирме.

Бүгүн келин болгондо,

Бүлүктү салды сезимге.

Классташым Ырысым,

Артыла берсин ырысың.

Жаркылдап турган жүзүңдөн,

Жан дүйнөм бүгүн жылысын.

* * *

Ашык болгом Турарга,

Алгачкы бала кезимден.

Кетип башка күйөөгө,

Кендирим менин кесилген.

Алтымыш эбак ашсам да,

Азыр да чыкпайт эсимден.

Көп жаздым сага ырларды,

Коштолуп обон ырдалды.

Капырай сенде бир башка, 

Катылып жаткан сыр барбы?

Өзүңө болгон махабат,

Өмүр бою түк өлбөйт.

Өзүңө жазар ырларым,

Өлгөнүмчө түгөнбөйт.

* * *

Төкөйдүн кызы Бакинге,

Төмөнкү саптар арналды.

Онду бүтүп, айылда,

Окубастан ал калды.

Тилебекке баш кошуп,

Төрөп алды балдарды.

Жерге берип күйөөсүн, 

Жесир болуп ал калды.

Тилебекти алмашар, 

Тирүүлөй деги жан барбы?

Тагдыр деген ушундай,

Бирөөлөр өлөт эртелеп.

Башкалар жашайт мас болуп,

Тирүүлүккө эркелеп.

Бакин, сага айтарым,

Небере турсун эркелеп,

Чөбөрө турсун желкелеп.

Өлбөй тирүү жүрсүн деп, 

Өмүрдүн баркын билсин деп,

Көп жашын сага калтырып,

Күйөөң өлгөн эртелеп…

* * *

Классташ кызым бар эле,

Ибраимдин Аманы.

Токтоо мүнөз, бир сырдуу,

Болтогой эле жамалы.

Мектепти көздөй ал келчү,

Жай басып жерди таманы.

Онду бүтүп кеткени,

Көрүнбөй калды карааны.

Төрөдү деп жүрүшөт,

Ондон ашык баланы.

Жашыраак кетип күйөөсү,

Жабылган дешет «каналы».

Күйөөсү тирүү болгондо,

Төрөмөк дешип кеп кылат,

Он чакты дагы баланы.

* * *

Кайда жүрөт болду экен,

Калкбердинин Кеңеши.

Кадимкидей эсимде,

Калдаңдаган элеси.

Жобуратып башкага,

Жок эле анын жемеси.

Желкелеп жетип келди го,

Жетимиштин сереси.

Эринчээк болбой тың бекен,

Эркектик деген «немеси»?

Түшүмү кандай болду экен,

«Немеден» түшкөн «мөмөсү»?

Барганда ооз тийгенге,

Бар болду бекен көмөчү?

Баарын коюп, Кеңеш дос,

Басыла турган китептин,

Бир эле бетин төлөчү.

* * *

Классташым бар эле,

Көпүрө-Базар элинен--

Абдылдаев Султанбек.

Ал экөөбүз кезиктик,

Борбор шаар Бишкектен,

Көз жумганда Курманбек.

Жаш кезди эске түшүрүп, 

Кызыктуу мага курган кеп.

Султанбек калды суранып:

Конокко үйгө келгин деп. 

Жаш өйдөлөп калганда, 

Жашоомду көргүн деп.

Комуз, домбура күү чалып,

Кошулуп ырдап бергин деп.

Шартым келсе барармын,

Домбура, комуз күүлөрүн, 

Болушунча чалармын.

Сагынып калган элимдин,

Чоң алкышын алармын... 

 * * *

Туулуп-өскөн айлымдын,

Тургундары миң сан бар.

Бөлүнүп чыккан ичинен,

Белгилүү нечен инсан бар.

Ошолордун айрымын,

Ортого сала кетейин.

Айылда болчу музейдин,

Ачылма жибин кесейин.

Эшимдин уулу Бекмолдо,

Партия таккан иш иштеп.

Азыгын байлап жанына,

Алып-жулбай түз иштеп.

Айылдан чыккан генерал,

Ал жөнүндө кеп кылсам.

Бек бууп белин, иштеди,

Бекмолдо уулу Бексултан.

Амандын уулу Мукталы,

Мансапты көздөй ыктады.

Өкмөттүн иши деп жүрүп, 

Өтүгүн чечпей уктады.

Шопоктун уулу Калмаатты,

Шорлотуп туруп кармашты.

Күнөөсү жок бир топ ай,

Түрмөсүндө ал жатты.

Айлына кызмат өтөдү,

Алымбектин Турусбек.

Ал жөнүндө айтылып,

Артында калды дурус кеп.

Дубаштын уулу Ыбыкем,

Долдоюп басып жүрчү эле.

Трактирдин бузугун,

Тыңшап туруп билчү эле.

Алкыш алып кудайдан,

Арамы жок кылайган.

Барктуу кызмат өтөдү,

Батырбайдын Сулайман.

Сулаймандын уулу—

Батырбаев Бактыбек.

Кезиттерден окудук,

Генерал чинин такты деп.
Казанга толо кой этин,

Калтырбастан баарын жеп.

Белгилүү уулу айылдын,

Бекназар уулу Сагынбек.

Бөрүбайдын Асылкан,

Жураналист эле дасыккан.

Өзгөгө жардам берем деп,

Өз ишин таштап ашыккан.

Аалымдар менен жарышта,

Алтайы кетти алыска.

Жаштайынан жакшы окуп,

Жаралган уул намыска.

Ибраимов Искендер,

Артынан түштү билимдин.

Алгачы биздин айылдан, 

Доктору болду илимдин.

Көгөрүп жүрүп окуган,

Эмгеги анын акталды.

Абдыкадыров Эмилбек,

Өкмөт жагын тейлеген,

Ишмер болуп катталды.

Жумалиев Субанкул,

Бул байкемдин олжосу—

Сарногоев Байдылда,

Анын болгон жолдошу.

* * *

Айтып берсем биз жактан,

Акындар чыккан ыр жазган.

Агылтып ырдын саптарын,

Ажайып дүйнө сырды ачкан.

Өмүр бою түшпөдү,

Мугалимдик баркынан.

Кесексары Исаков,

Ыр улап келет артынан.

«Жылкычынын кызы Күлүм,

Тоонун эңип кызыл гүлүн…»

Деп ыр жазган Атагулов,

Жетимишке келген бүгүн.

Ыр ордуна көбөйтүптүр,

Төрт түлүктүү малдын түрүн.
* * *

Сөз кылсак Токо Асанын,
Мекендеп Талас базарын.

Тоголонуп ал кетти,

Толтурбай ырдын казанын.
* * *

Эстебес өзү баалаган,

Кожокул аттуу ырчы өттү.

Алчы-таасын келтирип,

Айтчу эле да курч сөздү.

* * *

Кыргыз жок аны сүйбөгөн,

Кыргыз жок ага күйбөгөн.

Баа жеткис акын кылымда,

Байдылда өттү дүйнөдөн.

Арсалактап күлбөгөн,

Адеми менен сүйлөгөн.

Атак-даңк менен иши жок,

Акылман өттү дүйнөдөн.

Дардалаңдап жүрбөгөн,

Даамы менен сүйлөгөн.

Даңк алуу менен иши жок,

Даанышман өттү дүйнөдөн.

Чырылдашып жүрбөгөн,

Чындыкты айтып сүйлөгөн.

Чыгарган таза ырларды,

Чын акын өттү дүйнөдөн.

Көмүскөнү сүйбөгөн,

Көзгө айтып тике сүйлөгөн.

Көкүрөгүн муштабай,

Көл адам өттү дүйнөдөн.

Буудайдан артык дан барбы,

Бугудан сулуу мал барбы.

Багына элдин жаралган,

Байдылдадай жан барбы?

Калеми курч акынын,

Калкы жүрсүн эскерип.

Каройго музей-үй куруп,

Калтыралы эстелик.

Ызааттап аны туралы,

Ыр майрамын куралы.

Ырахат-шаңга бөлөнгөн,

Ыр-майдан болсун турагы.

Көркөм музей салууга,

Көрөлү анда камылга.

Бекмолдо айыл жараны,

Берериңди дайында!

1-бөлүм

Урматтуу жаштар жана карыларым,

Угуп ал Казакбайдын таржымалын.

Жарыктык атам Абдыш молдо болгон,

Жабылбай куран китеп колдо болгон.

Андан бери көп жылдар артка чубап,

Атамдын айткандары эсте турат:

«Балам сен, жамандыкка барбай жүргүн,

Байгамбар осуятын кармай жүргүн.

Шарияттын жолунан чыкпай жүргүн.

Шайтандын азгырыгын укпай жүргүн».

Осуятын Мухаммед байгамбардын,

Өмүрдө, турмушумда пайдаландым.

Жашабадым байгамбар атын сатып,

Жашоомдо ал болду Алтын казык.

Кудайым туура сөздү жакшы көрөт,

Куйту сөздү айткандар запкы көрөт.

Байкабай кокус күнөө кетиргенде,

Башымды ийем Кудайга—кечиргенге.

Алладан ыйман сурайм, соолук сурайм,

Анан да соолук камын көрүп турам.

Бала күндөн оорубай соо жашадым,

Барган сайын арбытып жөө басамын.

Жаңылыштык кетирсем жалтайлаймын,

Жашырып койоюн дейм—анте албаймын.

Жаңылып калганымды мойнума алдым,

Жабыркап жүдөгөндү койнума алдым.

Башканын чекесине черткен жокмун,

Бактысызды айланып өткөн жокмун.

Бөтөндүн бирдемесин уурдабадым,

Бөтөндөн аябадым сураганын.

Битиреп чака тыйын санабадым,

Бечарадан кайырым аябадым.

Байкуштарды көргөндө аяп турам,

Баса албаса аны жөлөп-таяп турам.

Оорулуунун абалын сурап турам,

Ой-санаасын, көңүлүн улап турам.

Көрбөдүм араздашып башка менен,

Көмөчүмдү бөлүштүм ачка менен.

Кемсинтип бечараны кордободум,

Керегинде таламын колдогомун.

Момунга 
 кылычымды көтөрбөдүм,

Чоочуйт деп катуураак жөтөлбөдүм.

Ар кандай арамдыкка барган жокмун,

Ар кимден ашык акы алган жокмун.

Көзү өткөндү жамандап көргөн жокмун,

Көрүнө экинчи ирет көмгөн жокмун.

Арык малды семиз деп мактабадым,

Арам иш кылгандарды жактабадым.

Адамдардын бардыгын дос кылсам дейм,

Алдамчы, арамдарды жок кылсам дейм.

Бал ачып, олуялык кылган жокмун,

Байлыкка, алдап тапкан, тунган жокмун.

Уяңдык бар улгайып калсам дагы,

Улукмандын жашына барсам дагы.

Кур бекерден убада бере бербейм,

Куймактын жытын улап келе бербейм.

Арачалайм эки адам чырдашканда,

Аңылдап ичим ачык сырдашканга.

Бирөөлөрдүн айыбын чукубадым,

Билгизбей сан этинен нукубадым.

Жамандардан кеп-кеңеш сурабадым,

Жашырбай билсем айттым сураганын.
Аз сүйлөп, жакшы көрөм тыңдаганды,

Аз сындап, уккум келет сындаганды.

Жакшы адамдын артынан түшүп алам,

Жакшылап конок кылып күтүп алам.

Бөтөндүн байлыгына сук артпадым,

Дилимде көрө албастык жүк артпадым.

Жалпы элден бөлүнүп кеткен жокмун,

Жалгыздардын кендирин кескен жокмун.

Башкалардын түз жолун тоскон жокмун,

Байге алмакка, бут тосуп, озгон жокмун.

Колумдан келер иштен тартынбадым,

Колумдан келбес ишке чарпылбадым.

Жолдо жаткан тикенди алып койдум,

Жолоочуну түз жолго салып койдум.

Амалдуу азгырыкка алданбадым,

Арам ишти жасоого жалданбадым.

Түн жамынып уурданып баскан жокмун,

Түк дагы чоочун эшик ачкан жокмун.

Ат берген досторума төө мингиздим,

Чыт бергенге көрпөдөн тон кийгиздим.

Той берип, салт-сабатты бузган жокмун,

Тойо жеп, кайра кулгуп кузган жокмун.

Кайыр сурап кол сунбай, тоого бардым,

Кургап калган арчадан отун алдым.

Отуну түгөнгөнгө отун саттым,

Ошентип нан алганга акча таптым.

Жалооруп сураганча карыз акча,

Жаман-жуман киймиңди жамап-жаска.

Кылтылдаган сымаптай адам дили,

Кызыл эт, сөөгү жок адам тили.

Кыйшык жакка сымапты агызбадым,

Кызыл тилден балга уу тамызбадым.

Жакшылык кылган адам жерге жатпайт,

Жамандык кылган адам элге батпайт.

Бак тиктим бутагына куш консун деп,

Бак тиктим мөмө-жемиш жыш болсун деп.

Бутагына куш консо аткан жокмун,

Бак кыркып, отун кылып жаккан жокмун.

Жай-маанисиз сөздөрдү сүйлөбөдүм,

Жанынан качам маңыз сүйлөгөндүн.

Арманды башкага айтпай ичке каттым,

Ачуу сөздү чыгарбай тишке каттым.

Дос өлүп, ата болдум балдарына,

Көрсөттүм, муктаж болсо жардамыма.

Шашпай ичем астыма аш койгондо,

Нан күкүмүн калтырбайм дасторконго.

Арак-шарап кайнатып чыгарбадым,

Алар менен башканы сугарбадым.

Колдон келбей калганда ниет кылам,

«Кудайым, жардам бер» деп тилек кылам.

Кыйчалышта сабырым жоготподум,

Кыштын ызгаар бороонун тоготподум.

Күлдүрмөккө калп сөздү айткан жокмун,

Көздөгөн максатымдан кайткан жокмун.

Бирөөнүн мал-мүлкүнө кол салбадым,

Бирөөнүн чарбагына тор жайбадым.

Так аткарам сөз берген убадамды,

Кудайым жалгап турат бул адамды.

Аттабаймын эшигин чакырбаса,

Айткым келбейт бир да сөз ачылбаса.

Адамды ак, кара
 деп жерибеймин,

Арамдын бал сөзүнө эрибеймин.
Жөнү жоктон жалжактап күлө бербейм,

Жөө ушакка кулагым түрө бербейм.

«Чиновник» кызматтарда жүрүп көрдүм,

Чиренбей бир калыпта жүрүп көндүм.
Астымда иштегенди тилдебедим,
Ал орус, ал кыргыз деп иргебедим.

Күнөөсүн мойнуна алса кечиремин,

Күлүп-жайнап кайра ага чечилемин.

Бир катар жашап келдим орус менен,

Бирок да достугум жок доңуз
 менен.

Орусча сүйлөгөндү билип алдым,
Окудум, инженерлик билим алдым.

Баш ийип кыйыктанбай тилим алды,

Балдарым да жогорку билим алды.

Илим туттум, пайдасын элге бердим,

Дыйкан болуп, эмгегим жерге бердим.

Башынан шек келтирбейм башка динге,

Баа бердим динчилге эмес, эмгекчилге.

Жаман деп кийимдерди чанган жокмун,

Жакшы деп алтын чапан алган жокмун.

Анчалык кымбат эмес кийим алдым,

Арданбастан аларды кийип алдым.

Аманатын башканын жеп албадым,

Аманатым жегенден кек албадым.

Сыйлабайм убадага турбаганды,

Сыйлабайм кепке көңүл бурбаганды.

Убада берип койгон сөзүң бүтүр,

Колуңдан келер ишти өзүң бүтүр.

Колдон түшкөн камчыны алыш үчүн,

Керейе чиренбестен аттан түшкүн.

Бирөөгө залалымды тийгизбедим,

Бөөдө жерден каралап күйгүзбөдүм.

Адам өзүн өлтүрсө жаратпаймын,
Андайларга жүрөктү канатпаймын.

Жер айдап, жер-жемиштен түшүм алдым,

Жетишерлик запасты түзүп алдым.
Эртелеп аппак таңды тосуп алам,

Эгем берген бактыны кошуп алам.

Билгизбей жин-шайтандар алдап турат,

Бирок да периштелер жандап турат.

Төшүмө орден, медаль тагынбадым,

Төрүмө түркүн килем салынбадым.

Балтасын көтөргөнгө багынбадым,

Башчымдын көзүн карап жагынбадым.

Кагылып бирөөлөргө жалынбадым,

Касташкан душманыма таарынбадым.

Өлүмү эки жүздүү болгон жокмун,

Өмүрү ичим чыгып толгон жокмун.

Болбогон ишти айтып мактанбадым,

Болбой калган ишиме актанбадым.

Артыма кылчак карап сактанбадым,

«Атамды өлтүрсө да» даттанбадым.

Шарап ичип, шарактап шаттанбадым,

Шапар тээп, максатсыз аттанбадым.

Аракты ичпеймин деп айталбадым, 

Ал деп турса ал «иттен» кайталбадым.

Арбак урган аны да ичип көрдүм, 

Абагына бир жолу түшүп көрдүм.

Кошоматка кой союп көргөн жокмун,

Колумдан пара берип көнгөн жокмун.

Сынга алып, бирөөлөрдү сойгон жокмун,

Сын уктум, бирок капа болгон жокмун.

Айтылган ачуу сөзгө кайгырбадым, 

Алым-сабак айтышып айкырбадым.

Унчукпай башым салып уккан болдум,

Ууну кошуп берсе да жуткан болдум.

Сөгүнбөймүн анткенде неге жетем,

Сөз жайын айтып туруп басып кетем.

Өзгөнүн иштерине көз артпадым,

Өлүмү ич күйдүлүк сөз айтпадым.

Аркама арам жүктү артынбадым,

Акыйкатты айткандан тартынбадым.

Көшөкөр түр көрсөтүп үйрөнбөдүм,

Көкөлөтө мактанып сүйлөнбөдүм.

Атамдын колтугуна жылынбадым,

Атак-даңк алайын деп жулунбадым.

Өмүрдө башка менен мушташпадым,

Өзгөлөргө жармашып учкашпадым.

Аш болуп тойгонума кубанбадым,

Ач болуп кайыр бер деп суранбадым.

Жашы жетип өлгөнгө ыйлабадым,

Жаш өлсө жашым төгүп ыйлагамын.

Кара көөнү башкага сүрткөн жокмун,

Колтугуна муздак суу бүрккөн жокмун.

Бирөөгө карыз болуп жүрө албаймын, 

Бирөөдөн карыз акча түк албаймын.

Жамандык башка түшсө кайраттанам,

Жалтанбай камчы чаап, алга аттанам.

Акылманга баш ийип таазим кылам,

Айткандарын айныбай таасын кылам.

Ак сөздүү жигиттерди сыйлагамын,

Ача сөздү эшитсем кыйналамын.

Акыйкат, адилдикти үндөп келдим,

«Арамза, былык болбой жүр» деп келдим.

Жекжаат, туугандыкты алып жүрөм,

Жакшылык-жамандыкка барып жүрөм.

Көп кыз болду көңүлгө түйгөндөрүм,

Көлдүк кыз болду акыр үйлөнгөнүм.

Жөнү жок аялымды кызганбадым,

Жөнү жок жүрөгүмдү сыздатпадым.

Көп «күнөө» аялыма койгон жокмун,

Көгала койдой кылып сойгон жокмун.

Акча сайып, кумар оюн ойнободум,

Аялымды уткузуп койбогомун.

Ар дайым үйгө конок келип турса,

Аялым болгон ашын берип турса.

Ырыска ыраазымын Алла берген,

Ыр жазам, ырчы бойдон кала берем.

Калкымдын кабагы ачык жүрсө деймин,

Каткырыгы таш жара күлсө деймин.

Элүүмдө мансапты таштап койдум,

Элим үчүн тамаша баштап койдум.

Адабий жанрларды бир топ каздым,

Аңгеме, повесть жана роман жаздым.

Андан кийин акырын ырга өттүм,

Аялдарга арналган ырлар төктүм.

Обондорду чыгардым ырларыма,

Обон создум орто жаш курбалымда.

Коштоп турат домбура үн ыргагын,

Кошулуп күн ырдадым, түн ырдадым.

Элде калган ырларды аткарамын,

«Эсимде», «Үкөй» жана башкаларын.

Комузумду илинген колума алдым,

Колумду капкагына жорго салдым.

Кайрыдым домбурада нечен күүлөр,

Казак, кыргыз уксак деп эңсеп жүрөр.

2-бөлүм

…Байгамбар жомоктогу киши дегем,

Иши жок тири жандуу киши менен.

Алла Таалам ааламды кең жаратты,

Ааламдын бир бурчуна Жер жаратты.

Андан кийин ар түркүн эл жаратты,

Алалантпай бардыгын тең жаратты.

Эгин эк деп топурак жерди берди,

Казып ал деп ар түркүн кенди берди.

Этин жеп, сүтүн ич деп малды берди,

Эгинге жамгыр менен карды берди.

Кар жаап туруш үчүн кышты берди,

Тамакка салыш үчүн тузду берди.

Эккин деп ным топурак жазды берди,

Чеккин деп тегирменге—ташты берди.

Түркүн чөп, эгин өнгөн түздү берди,

Түшүмүн жыйнап ал деп күздү берди.

Мал жайганга шалбаалар, төрдү берди,

Балыгын кармаганга көлдү берди.

От берди үшүгөндө жылынганга,

Суу берди тазаланып жуунганга.

Кайык минип сүзгөнгө деңиз берди,

Каалаганча жегин деп жемиш берди.

Жарык болуп турсун деп Күндү берди,

Жатып уйкуң кандыр деп түндү берди.

Ошентип адам заты жанын бакты,

Очоктогу оттору жанып жатты…

Арадан миң-миллион жылдар өттү,

Акырындап адамдан ыйман өчтү.

Аң сезимдүү адамдан тартип кетти,

Алла атын тааныбай тантып кетти.

Жер жүзүнө алаамат заман келди,

Келгенде да аябай жаман келди.

Адамдар бир бирине согуш ачты,

Адамдар бирин бири союп жатты.

Амир тутуп таш моло сөлөкөттү,

Адамды курман кылган өнөкөттү—

Кылымдардан кылымга алып жүрдү,

Кишилерди азапка салып жүрдү.

Адам деп тааныбады кыз баланы,

Жаман деп тирүү көмдү кыз баланы…

Кудай Таала буларды көрүп турду,

Көз жиберип көңүлүн бөлүп турду.

Тартипке салмай болду адамдарды,

Төрөлттү Мухаммеддей байгамбарды.

Байгамбардын колунда Куран болду,

Ыйманды тазартканга курал болду.

Ал билди жалгыз гана Жаратканды,

Алкады Кудайды элге таратканды.

Алла үчүн ар кандай ишке барды,

Аялдыкка душмандын кызын алды.

Кудайдын буйруктарын ак аткарды,

Кыйналып-кысталса да так аткарды.

Керегинде колунда кылыч болду,

Келишпей кан төгүлгөн уруш болду,

Мусулмандар кызыл чок отту кечти,

Бир жеңсе, бирде катуу сокку жешти.

Алла Таалам үчүн деп өмүр кыйды,

Ага болбой, кайрадан күчүн жыйды.

Акыры атаандашын эңип жыкты,

Алла Таала жар болуп жеңип чыкты.

Башкалар Байгамбарга барып турду,

Баш ийип ислам динин алып турду.

Ишеништи бир Кудай бардыгына,

Багынды жалгыз Кудай жардыгына…

Азыркы дүйнө элинин үчтөн бири,

Алышкан өздөрүнө ислам динин.

Жоголду сыйынгандар моло ташка,

Кудай жок жалгыз Алла Тааладан башка.

Кудай жана Байгамбар сыйынганыбыз,

Куранды окуп, тазарган ыйманыбыз…

3-бөлүм

Биз жашаган заманга кайтып келсем,

Дини жок заманымды айтып берсем.

Өмүрдө мен эмнеге армандамын?—

Өмүрүн кеч билгеним Байгамбардын.

Баркын билбей Кудайдын, Байгамбардын,

Бала күндөн динсизге айланганмын.

Калың журтка бир башка заман келди,

Карманган динибизге залал келди.

Кудай жок деп кулакка куюп келди,

Куранды окуганды тыйып келди.

Партиянын айтканын ыйык дедик,

Байгамбардын айтканын былык дедик.

Партия: «Алла Таала жок» деп айтты,

Партия: «Динчилерди сок» деп айтты.

Окуусун Байгамбардын «пок» деп айтты,

Өзүң көздөй атылган ок деп айтты.

Динсиздердин жолу ачык, жарык болду,

Динчилдер жол табалбай карып болду.

Жазылбаган элдеги мыйзам кетти,

Жазылган мыйзам келип ыйман кетти.

Партиянын айтканы мыйзам болду,

Бапыратып көр дүйнө жыйсам болду.

Жамындык партиянын билетине,

Жалындык жол башчынын сүрөтүнө.

Баарыбыздын оюбуз мансап болду,

Паралап кызыл акча алсак болду.

Чын сүйлөөгө оозубуз жабык болду,

Чын сүйлөсөң жалган деп айып койду.

Улукмандай адамды жаман дедик,

Ушакчы, куйтуларды адам дедик.

Акыйкат, адилдикти арам дедик,

Арамза, былыктыкты адал дедик.

Тың чыкканды жулукка тээп турдук,

Тың сүйлөбөй дердейип көөп турдук.

Билиндирбей торлорду жайып койду,

Билимдүү торго түшүп кайып болду.

Адамдын таза дили майып болду,

Адамдар сөз айтпаган балык болду.

Акыл менен талантты четке кактык,

Айтыша кеткендерди бетке чаптык.

Эркек-аял жарыша арак ичти,

Эчтемесин калтырбай жалап ичти.

Мас болуп аялдарга «ашып» жаттык,

Мас бойдон уругубуз чачып жаттык.

Мас уруктан «масс бала» төрөтүлдү,

Мас бойдон «өз үйүнө» жөнөтүлдү.

Мас болуп аялды урдук, кажылдаштык,

Мастыктан акырында ажыраштык.

Байкуш аял тирүүлөй жесир калды,

Балдарыбыз атасыз жетим калды.

Атасыз өскөн бала эмне болот?—

А балким бир ээнбаш пенде болот.

Энеси өз баласын таштай качты,

«Эне» деген наамын аттай качты.

Жибибей эмчектери таштай катты,

Жинди чалыш балдары баспай жатты.

Балдары ата-энесин бакпай качты,

Балдарын ата-энеси таппай жатты.

Мас болуп, атабызга канжар урдук,

Мас болуп, апабыздын чачын жулдук.

Эртең менен эртелеп бозо ичебиз,

Эки жүз граммын да кошо ичебиз.

Аш-тойлордо аракты жайнатабыз,

Арбын сойгон мал этин кайнатабыз.

Эркектер кыз этине карта чапты,

«Этин» сатып кыз бала акча тапты.

«Олуялар» көбөйдү жер жайнаган,

Оорудан сакайтам деп элди алдаган.

Ак эмгегин дыйкандын сыйлабадык,

Ал өстүргөн түшүмдү жыйнабадык.

Куйруктуу кыргыз койдун баарын жойдук,

Көбөйттүк уяң жүндүү малыш койду.

Өкмөттүн душманы деп айып койду,

Көрүп калса бир-жарым чалыш койду.

Тукуму өсүп, ак койго жайлоо толду,

Тулаң беттүү жайыттар айдоо болду.

Жанды жеп, көз көрүнөө калп айтабыз,

Жалган мунуң дегенди жалпайтабыз.

Бир кызматка жеткенде дердейебиз,

Билгендин сөзүн укпай кержейебиз.

Чоң боло калсак эле там салабыз,

Акчаны кайдан тапты?.. Таң калабыз.

Салганда да кабаттап чоң салабыз—

Сандыгына эл-журттун кол салабыз.

Эл ичинде көбөйдү ууру-кески,

Эшектин, иттин этин кууруп жешти.

Кудай Таала таптакыр эстен чыкты,

Кудайга сыйынбаган четтен чыкты.

Ошентип эл ичинде тартип кетти,

Өлчөөсүз дили арамдар арбып кетти…

4-бөлүм

Партиянын заманы кайда калды?—

Баш көтөрбөй, суусу жок сайда калды.

Кудай деген замана кайра келди,

Куранды колубузга кайра берди.

Кудай колдойт дили ак жүргөндөрдү,

Курандын сүрөөлөрүн билгендерди.

Кудай деген замана куттуу болсун,

Куран китеп байыбай сүттүү болсун!

Абалтан ирегелеш казак, кыргыз,

Асманда кошоктошуп жанган жылдыз.

Түк дагы өңүбүздө айрыма жок, 

Түбүндө бир атанын балдарыбыз.

Казактар мекендесе талаа жерин, 

Кыргыздар тоодо жашап калганыбыз.

* * *

Канакей, казак боорум, кыргыз журтум,

Казакбайдын кебине көңүл бургун.

Белгисиз уламышты айтып берем,

Бери болуп, кулагың түрүп тургун.

Бир адам эптеп качып чыккан экен,

Жоо чаап, мекенинде болуп кыргын.

Ай талаада кыбырайт өгүз гана,

Артына учкаштырган эгиз бала.

Каякка баратканын өзү билбейт,

Качкындын көңүлүндө чексиз санаа.

Токтошту, бир жагында бийик тоолор,

Бир жагында көз жеткис тегиз талаа.

Өрүш алды качкындар ушул жерден,

Өзөк жалгаш өзү да учур келген.

Өзөндө, жайык түздө, суу жыбылжыйт,

Өрүштөн атырылып агып келген.

Бут баспай, малдын тиши тийбеген жер,

Буралат бийик чөбү чыгып белден.

Суу жээгине балдары жата калды,

Суу ичип, суусундары өтө канды.

Белин чечип, карыя жеңилденип,

Бешимдеги намазга даарат алды.

Окуп болуп намазын, акырында

«О, Кудай, түбүн бер» деп колун жайды.

Ээндик, асман толо жылдыз жанган,

Эгиздер эбак эле уктап калган.

Карынын көзү ирмелбей ойго чөгөт,

Кападар, ичи толо муңдуу арман.

Мындан ары турмушу кандай болмок,

Мына ушуга көз жетпей, акылы айран.

Көзү илинди акыры анын дагы,

Көшүлүп байыз алды чалдын жаны.

Убайымдан арылып убактылуу,

Унутулду дилдеги кордук заары.

Түшүндө бир периште аян берди,

Турмушу кандай болот мындан ары:

«Адамзат, тагдырыңа кайгырбагын,

Артта калган азапка кайрылбагын.

Эгерде жер үстүндө тирүү турсаң,

Эгерим жакшы үмүттөн айрылбагын.

Жүдөсөң турмуш каарын көтөрө албай,

Жүрөгүңө бычакты сайдырганың.

Эмне болсо турмуштун баарын көрдүң,

Эзилишип бир жаткан жарды көрдүң.

Эң акыры элиңди тыйпыл кылган,

Элдешпес баскынчынын каарын көрдүң.

Эмки келер өмүрдө артыңдагы,

Эгиз туулган балдардын камын көргүн!

Эгиздин бирин жибер түндүк жакка,

Ээлик кылсын талааны алыс жаткан.

А беркисин жибергин тоо тарапка,

Асман тиреп, чокусун ак кар баскан.

Батамды ак ниеттен мен берейин,

Балдарың бакыт табат ошол жактан».

Бул адамдын өз аты Каскыр
 экен,

Балдарынын бир аты Казак болгон.

Кийин түшүп ичинен энесинин,

Кичүүсү Кыргыз деген атка конгон.

Ээрчишип эгиз козу сыяктанып,

Экөө жакында эле онго толгон.

Балдарын эртең менен жанына алып,

Балбылдап чыккан күндү карап турду.

Алгачкы алтын нурлар кубат берип,

Акырын бойго сиңип тарап турду.

Балдар менен коштошуу эске түшүп,

Байкуштун эт-жүрөгү канап турду.

–Казагым, кең талаага барып келчи,

Кандай турмуш бар экен, чалып келчи.

Билейин жашоо-турмуш болорлугун,

Бир ууч топурагын алып келчи.

Адамдын кеселине даба болор,

Ар түркүн чөбүн кошо таңып келчи.

–Кыргызым, кырка тоого барып келчи,

Кыдырып тоо арасын чалып келчи.

Тоодо да жашоо-тирлик болор бекен,

Топурагын тоонун да алып келчи.

Даба болгон адамдар өмүрүнө,

Дары-дармек чөбүнөн таңып келчи.

Кадам таштап алдыга жөнөй берди,

Казагы бетине алып талаа жерди.

Кыргызы да жол салды тоо тарапка,

Кылчактабай түз бойдон бара берди.

Уулдарын кетишкен эки жакка,

Узатып, өзү жалгыз кала берди…

* * *

Казак менен Кыргызын кырк жыл күттү,

Каскырдын сакалы өсүп бутка түштү.

Канчалык кайраттанып жашаса да, 

Карылык алып койду болгон күчтү.

Карай берип, чел басып эки көзүн,

Карынын жарык көргөн күнү бүттү.

Башы жагын каратып кыбылага,

Чалкасынан кыймылсыз кары жатты.

Эки уулунун тагдырын биле албай,

Эки көздөн салаалап жашы акты.

«Аттигиниң бекерге жибердим» деп,

Абышканы түгөнбөс кайгы басты.

Сенек тартып эки кол, эки буту,

Сезими улам өчүп күңүрттөнөт.

Бир күнү талаа жактан, тоо тараптан,

Жер үстүн солкулдаткан дүбүрт келет.

Байкуш чал акылына кайра келип,

«Балдарым болсо экен» деп үмүттөнөт.

Акталып бөз жибиндей үмүттөрү,

Акырында балдары аман келди.

«Эсен-аман барсыңбы, атаке» деп,

Эгиздер эки жактан салам берди.

Алардын тааныш үнүн уккан менен,

Аттиң ай, жүзүн көрбөйт, жаман жери!

Эки жакка сунулуп эки колу,

Тең салмак табагындай таразанын.

–Апкелген топурактан салгыла,– деп,

Абышка жая берди алаканын.

Колундагы топурак жытын искеп,

Күчүнө күч кошулду абышканын.

Ал эми чөбү менен сүртүнгөндө,

Ачылыптыр кайрадан эки көзү.

–Айланайын балдарым, Казак, Кыргыз,

Айта турган атаңдын эмки сөзү–

Талаа, тоодон экөөң мекен таап,

Тагдырга ыраазымын эми өзүм.

Топуракты төккүлө жан-жагыма,

Чөбүңөрдү үстүнө таштагыла.

Топурак дөбө болуп, андан чыккан,

Чөбүнөн дары-дармек камдагыла.

Мен болоюн түбөлүк күзөтчүңөр,

Мен үчүн мүрзө камдап казбагыла.

Кайыптардын кызына башың кошуп,

Казак, кыргыз деген эл болупсуңар.

Бак конуп Улуу Талаа, Улуу Тоодон,

Балдарым, куттуу болсун конушуңар.

Көөнөрбөс салт-адатка айланткыла,

Жыл сайын ушул жерде жолугушар…

Деп айтып, чал айланды Асылташка,

Колдорун жайып коюп эки жакка.

Кош эмчектей Кош-Дөбө пайда болуп,

Боорунда дары чөптөр өсүп жатса,

Кош-Дөбөдөн Кош-Булак агып чыгып,

Тегереги айланды бейиш бакка.

Жыйылып казак жана кыргыз эли,

Жыл сайын Кош-Дөбөгө келип турган.

Атасы Асылташтан чыккан нурлар,

Айбат-күч урпагына берип турган.

Кор кылбай эли-журтун башкаларга,

Кол салган жоону сайып жеңип турган.

Кош-Дөбөнүн чөбүнөн дары жасап,

Оорулар айыгышкан кеселинен.

Кош–Булактын суусуна жуунгандар,

Кутулушкан жугуштуу чечегинен.

Башканы кой, булактын суусун ичип,

Балбан чыккан басалбас бечелинен.

Кезек-кезек сөөктү жаңыртышып,

Келин алмай, кыз бермей тоюн курган.

Эңиш, күрөш, ат чабыш, улак тартыш…

Эки эл мелдеш кылып оюн курган.

Алдырганы мөөрөйдү, чычалабай,

Акыйкат, адилдикке моюн сунган…

* * *

Асмандагы булуттар көчө берди,

Агылып көп замандар өтө берди.

Казак менен кыргыздын арасында,

Канчалаган майда уруу өсө берди.

Башчысы жок башкарган баягындай,

Баштагы ынтымактар өчө берди.

Кош-Дөбө, Кош-Булактар унутулуп,

Касиеттүү Асылташ эстен чыкты.

Өздөрүн эч теңебей башкаларга,

Өзүнчө хан, өзүнчө бектер чыкты.

Каратамын бүт элин дүйнөнүн деп,

Карабасып кай бири чектен чыкты.

Казактар өз ич ара кагылышты,

Кыргыз менен кыргыздар чабылышты.

Казак, кыргыз жоолошуп, найза сайып,

Канчасы көр топурак жамынышты.

Катындар кара жоолук салынышты,

Канча балдар атасын сагынышты.

Казак менен кыргызда биримдик жок,

Канча жыл калмактарга жем болушту.

Кызы күң, жигиттери кулга айланып,

Кылымдар ар нерседен кем болушту.

Кана айтчы, өткөн турмуш арасында,

Качан эле бирөөгү тең болушту?

Башына таяк ойноп кулдар өттү,

Бала эмизбей канча аял муңдап өттү.

Антсе да мезгил деген бир токтобой,

Арадан сапырылган жылдар өттү.

Акындар Абай менен Токтогулдар,

Азабын эки элдин ырдап өттү.

* * *

Акыр минтип азыркы заман келди,

Аз санда казак, кыргыз аман келди.

Талаа менен тоолордун көчмөн калкы,

Таанылып, дүйнө эли салам берди.

Биринчи Президенттерин эли шайлап,

Бийликтин бир канчасын аган берди.

Ала-Тоо салмагындай күчүбүз бар,

Алдыда кылар албан ишибиз бар.

Алтын саптуу, анан да алмаздай курч,

Атан төө, нар кескендей мизибиз бар.

Анткен менен эки элим, кечирип кой,

Али да майдалык бар, ичибиз тар.

Бирөөнүн ийгилигин көрө албайбыз,

Билбей туруп, келтире жамандайбыз.

Бирибизден бирибиз кыйынсынып,

Бир сөзгө көп убакта келе албайбыз.

Эгерде бир кишидей баш кошпосок,

Эгерим кыйындыкты жеңе албайбыз.

Атабыз Асылташты кайра тапсак,

Алтындай жаркыратып көркүн ачсак.

Көз жетпеген Ааламдан кубат алып,

Казак-кыргыз элине нурун чачмак.

Көрө албастык, майдалык, ичи тардык,

Көрүнбөй адамдардан өзү качмак.

Кош-Дөбөгө дары чөп данын чачсак,

Кош-Булактын тазалап көзүн ачсак.

Жыл сайын казак-кыргыз жыйын куруп,

Жыргап ойноп, той берип, көңүл ачсак.

Карым-катнаш, ынтымак өсө берсе,

Кыз-жигиттер өзүнүн теңин тапмак!

1993-жыл

(поэма)

Кагазыма түшүрдүм казал кылып,

Карабаш Кудайберген кабарынан.

Таанылып эл-журтуна болуш болгон,

Таластын Кушчу деген тарабынан.

Кызыктуу кеп курамын казал кылып, 

Кызылбаш Кудайберген кабарынан.

Таанылып эл-журтуна болуш болгон,

Таластын Саруу деген тарабынан.

Чачтары капкара экен Карабаштын,

Кызылбаштын чачтары кызыл экен.

Айтып берсем экөөнүн таржымалын,

Алардын окуясы кызык экен.

Ээрге батып-батпай атка минсе,

Экөө тең олбур мүчө киши болгон.

Көздөрүнөн чачырап от жагылып,

Көөдөнүнүн болоттой мизи болгон.

Болуштуктун камчысын чаба бербей,

Бул экөө эл-журтунун камын көргөн.

Жалаң эле бай-манап сөзүн укпай,

Жармачын, бечарасын–баарын көргөн.

Тегиз карап байына, кедейине,

Териштирип арамын, акыйкатын.

Эки болуш жашаптыр бейпилдикте,

Элине берип жакшы насыйкатын.

Кезинде кыз алышып, кыз беришип,

Кенен-кесир май аккан той өткөзүп.

Көзү өткөндө кадырман карыялар,

Кетишкен куран окуп, көз көрсөтүп.

Эки эл биригишип оюн куруп,

Эңиш, күрөш, жамбы атуу, улак тартыш.

Ат чабуу, тыйын эңмей, кыз куумайы,

Анан да чүкө салып, ордо атыш…

Эки болуш, эки элдин ортосунда,

«Эрегиштер» албетте болуп турган.

Биринен бири өтө мал өстүрүп,

Эгини оролордо толуп турган.

Келиштирген көптөгөн мечит салып,

Эл барган жума күнкү намазына.

Ич дүйнөсүн тазартып жаштайынан,

Ислам динин үйрөткөн баласына.

Эрегиштен көбөйгөн ар жыл сайын,

Мекеге барып келген ажы саны.

Байгамбардай сыйынып ажыларга,

Тазарган калк ыйманы улам жаңы.

Бир айылдан бир адам күнөө кылса,

Бүтүн айыл күнөөгө батат экен.

Жалгыз эле адамдан ыйман кетсе,

Жалпы айылдын ыйманы качат экен.

Дал ушинтип айтылган айдан ачык,

Шариаттын кайсы бир сүрөөсүндө.

Кудайга бүтүн эли жооп берет,

Күнөө–айып болсо эле бирөөсүндө.

Эгерде чыкса айылдан бир ыймансыз,

Энеси эмчегинин сүтүн кечкен.

Айыл ичин жүз багып карай албай,

Андайлар жер которуп көчүп кеткен.

Эл башчынын ыйманы таза болсо,

Элине көсөм болот, үлгү болот.

Эгерде ыйманы жок неме болсо,

Элине, наркы кетип, күлкү болот.

Болгон-толгон акылын айталбаймын,

Болуштар Кызылбаштын, Карабаштын.

Шек кылсам дилдеринин актыгына,

Шерт уруп, анда мени карабассын.

Жылуу-жумшак бир заман өткөн экен,

Жумурткалап торгойлор кой үстүндө.

Туу кылып, кең пейилдүү ата салтын,

Турмуштары өтүптүр той үстүндө.

* * *

Чатакташып суу үчүн эки жаман,

Чабышып бирин бири кетмен менен.

Катуу тийген кетменден анын бири,

Кайрылбай кете берди неткен менен:

Кызылбаштын элинин бир жигити,

Кыдырып арык бойлоп өйдө барат.

«Бербейм суу» деп кетменин кезеп коюп,

Берки жигит теңсинбейт өйдө карап.

Булгалайт бири-бирине кетмендерин,

Бул экөөнүн ачуусу чекке жетип.

Кызылбаш жигитинин кетмен мизи,

Беркинин баш сөөгүн кеткен тешип…

«Кан төгүлдү, канга кан!– деген чыкты,

Карабаш Кудайберген болушунан.–

Кегибизди алабыз, кечирбейбиз,

Кетмендеп көчүрөбүз конушунан».

Эч кимиси күнөөсүн мойнуна албай,

Эки эл бирин бири каралады.

Эми минтип чабышат экенбиз деп,

Эл ичин суук кабар аралады.

Ошентип күнөө кимде?—Кызылбашта.

Олтурат ал жарыктык ойго батып.

Олтургандар сөз күтөт, бирок болуш, 

Ойдогусун чыгарбайт бойго катып.

Элин карап Кызылбаш бир оокумда,

«Элчиликке жеке өзүм барам– деди,–

Жан жөкөрдүн көбүнүн кереги жок,

Жаныма жалгыз жигит алам,– деди.

Карабаш Кудайберген аксым эле,

Каарын анын барып тыям,–деди.

Эгерде кун керек дей турган болсо,

Элим үчүн өз башым кыям» деди.

Болуш сөзүн уккандар чур дей түштү,

Болушпай анын жалгыз барганына.

«Андан көрө аттанып согушабыз,

Ата-баба сыйынып арбагына».

Кызылбаш эптеп элин тил алдырып,

Баарынан бата алып, минди атка.

Жардам тилеп кудайдан, ишти оңдо деп,

Жол тартты, жогорку эл—Кушчу жакка.

* * *

Калкынын билерманын бүт чогултуп,

Карабаш кепке тартты акыл салып.

Айтышты беркилери: «Өч алабыз!..»

Ал болсо ойго батат башын салып.

Карабаш сөзүн айтты акырында:

–Макал бар: «Асыл таштан, акыл баштан»

Эсибизге келели көп чамынбай, 

Эл гана мөөрөй утат акылдашкан.

Кекчилдик эч жакшылык алып келбейт,

Кереги не жөнү жок ызылдаштын.

Андан көрө бергиле батаңарды,

Алдынан бир өтөйүн Кызылбаштын».

Карабаш үзөнгүгө бутту койду,

Жигити тарта берген ак боз атка.

Жанына жалгыз жигит алды дагы,

Жол тартты төмөнкү эл—Саруу жакка.

* * *

Тоо жактан атырылып агып түшкөн,

Суу бар болчу эки эл чектелишкен.

Болушунча суу кирген маал эле,

Болуштар кезигишти кечмеликтен.

Экөө тең эки жакта туруп калды,

Эмне кылсак дегенсип буйдалышып.

Алыстан болсо дагы учурашты,

Ал экөө бир бирине кол булгашып.

Атырылып суу агат бээжайланып,

Ат эмес агызчудай төөнү дагы.

Ал эми суу тартылган маалында,

Агыза алмак эмес жөөнү дагы.

«Кемчиликти кетирген биз болгон соң, 

Кечмеликтен өтөйүн эң биринчи.

Камчымды мойнума илип, башымды ийип,

Кечиримди сурайын мен биринчи».

Тигинтип ойлонушкан эки болуш,

Тизгин кагып, теминип сууга кирди.

Ал экөө ээрчиткен жигиттери,

Артта калбай, жанаша жандап жүрдү.

Адеп эле киргенде кечмеликке,

Аккан суу үзөнгүнү жаба берди.

А бирок жарыктыктар келме айтып,

Алга карай тизгинин кага берди.

Ортосуна жеткенде кечмеликтин,

Төрт атчан үзөнгүлөш туруп турду.

Өжөрлөнө тоо суусу күр-шар эте,

Өктөмсүп ат соорусун уруп турду.

«Ассалоому алейкум, Кудаке» деп,

Карабаш кичүүлүктүн жолун кылды.

«Алейкума ассалам, Кудаке» деп,

Кызылбаш да шашылып колун сунду.

Кызылбаш алгач ирет кеп таштады,

«Болушум, кайда көздөй сапар тарттың?

Сени издеп айылыңа баратты элем,

Кудай буйруп, моминтип жолдон таптым».

Карабаш да шашылып жооп айтты:

«Болушум, мен да сизге бараткамын.

Жолугуп калбадымбы өзүң менен,

Моминтип буйрук кылып жаратканым».

Ал экөө андан ары акылдашып,

Акыры бир жээкке чыкмай болду.

Жай алып, көк чөп өскөн жер үстүнө,

Жайма-жай бирин бири укмай болду.

А бирок кирген суунун агымынан,

Ат бурулбай кетишти эки жакка.

Ортосунан суу бөлүп бул экөөн,

Калышты кайра эле эки жакта.

Карабаш тебетейин алга булгап,

«Кайра барам» дегенсип белги берди.

«Жок, мен барам» дегенсип Кызылбаш да,

Тетири булгалады тебетейди.

Дудуктарча сүйлөшүп колун жаңсап,

Турушту эки болуш эки жакта.

Акыры суудан өтүп кайра келүү
Милдети тийген экен Карабашка.

Ат мүдүрүлүп аз жерден агып кетпей,

Аман-эсен Карабаш өтүп келет.

Аттан түшүп, жөө турган Кызылбашка,

Айтып салам, кайрадан колун берет.

Алды менен Карабаш сөз баштады:

«Болушум, сен турасың биздин жерде.

Узатканым болбостур улагадан,

Учурашып кайтарсыз биздин элге».

Көп ойлонбой Кызылбаш макул болду,

Көк чөпкө эки жигит тасмал жайды.

Бирөөсү кол чаначтын оозун ачса,

Бирөөсү алып чыкты куйрук-майды…

Айланада көшүлөт бейкутчулук,

Айтпаганда коңур жел, суунун шарын.

Жымжырттык—бул дүйнөдөн биротоло,

Жыйнатып кеткен сымак чуунун баарын.

Жалгыз торгой ободо обон салат,

Жаткансып бейкуттукту даңазалап.

Насвай ийлеп, күйкө куш бир орунда,

Жаткансыйт болуштарды тамашалап.

Төрт атчан ат жалына казан асып,

Тоюшунча ичип-жеп кымыз-этти.

Андан кийин минишип аттарына,

Айлына Карабаштын жүрүп кетти.

Калк ичинде сөз калган мындай деген:

«Карабаш Кызылбашты байлап келген.

Айлына Саруулардын жалгыз барып,

Алдына салып алып айдап келген».

Тамашөкөй бир кушчу айтса керек,

Тарыхты бурмалоонун кереги не?

Кызылбаш жана дагы жан жигитин,

Сыйлашкан ашын таппай берерине.

Карабаш Кызылбашты тааныштырды,

Калайык Кушчулардын эли менен.

Ар бир айыл даамын берип жатты,

Ачык кабак, ак жүрөк пейли менен.

Аяган жок, көрсөтүп болгон сыйын,

Ак өргөөнүн төрүнөн орун берип.

Улуу, кичүү Кушчунун билерманы,

Учурашып жатышты колун берип.

* * *

Айылдардан чакырткан бүтүн келип,

Алды менен карашты тамак-ашка.

Бир маалда Карабаш Кудайберген,

Бериптир сөз тизгинин Кызылбашка.

Кыдырекей тизилип отурганга,

Кызылбаш Кудайберген жүзүн бурду:

«Кушчу элим, кулдугум бар, күнөлүүбүз,

Күтүлбөй тас төбөдөн кудай урду.

Эси жок эки жигит азабынан,

Эки эл бөөдө эле касташпайлы.

Эгерде кун десеңер кун берели,

Эки эстүү катындарча чачташпайлы.

Эгерде баш ордуна баш десеңер,

Элим үчүн мынакей башым даяр.

Алааматка түшкүчө кан төгүлүп,

Акым жок элим үчүн башымды аяр.

Ушуну айтып Кызылбаш токтогондо,

Үй ичи бөлөнүптүр жымжырттыкка.

«Башым даяр» дегендин күчүн кара,

Бардыгы баш ийиптир бул кырсыкка.

Ошондо тегерете карап алып,

Обдулду да Карабаш Кудайберген.

Төмөнкү элдин болушу Кызылбаштын,

Эми элеки айтканын улай берген.

«Арабыздан жоготтук бир адамды,

Арийне, ыйлап-сыктоо кейиш болот.

Адам колдуу көз жумган пенделердин,

А дүйнөдө оруну бейиш болот.

Эчтеме эмес, чындыкты моюнга алсак,

Элибиз бир кишиге кемип калды.

Жан кейиткен бир жери ушул экен,

Жары жесир, балдары жетим калды.

Болгон сууну өзүнө жыгып алган,

Биздин дагы баланын күнөөсү бар.

Сарууларга бел бүгүп, биздин элдин

Кечирим сурай турган жүйөөсү бар.

Жашырбайм канга кан дегендер бар,

Мына бул олтургандар арасында.

Кокустан кан төгүлө турган болсо,

Кетпес кек калат эки эл арасында.

Илгертен ирегелеш эки эл элек,

Ит-мышыктай жашообуз кантип болсун.

Абалтан келе жаткан салтты бузбай,

Алыш-бериш жасаган тартип болсун.

Жазылыптыр Куранда айдан ачык,

«Жамандыкка жамандык кылбагын деп.

Кылычын кындан сууруп чыкса дагы,

Кылычыңды каршыңа сунбагын деп»…

Ошентип бул окуя аяктады,

Ортодо жаңжал, уруш, талашы жок.

«Сен кушчу, сен саруу» деп бөлүнүшпөй,

Жашоону улантышты санаасы ток.

Эл башкарган Карабаш, Кызылбаштар,

Эли үчүн өз баштарын кыйып турган.

Өз ара бөөдө кырсык болбосун деп,

Өөрчүтпөй чатак чыкса тыйып турган.

* * *

Азыр болсо астыртан какшык таштап,

«Сен саруу, сен кушчусуң» деп турабыз.

Обулус даараткана шыпыргычын,

«Ошол жактан тура» деп кеп кылабыз.

Шамал жүрүп калса эгер жогор жактан,

Саруу айтат: «Кушчунун шамалы» деп.

Шамал жүрүп калганда төмөн жактан:

Кушчу айтат: «Саруунун шамалы» деп.

Өкмөттүк мансап үчүн далбас уруп,

Өнөр таптык эл ичин эки бөлгөн.

«Бузукулар» аталып, бул жорукту,

Ислам дини дагы чеки көргөн.

Таркаткан бузукулук эл ичине,

Таптакыр кечирилгис күнөө экен.

Териштирип олтурбай сен кимсиң деп,

Тезинен тозогуна түшөт экен…

1993-жыл

� Алка — Курмангазынын энеси.


� Нагашым—“Таякем” деген мааниде


� Фрунзе—Бишкек шаарынын мурдагы аталышы


� Токтогул—Эмилбектин бир тууган агасы


� Мырзакул—Эмилбектин атасы


� Ошол кездеги министр Кыдырма Орозалиев К.Абдышевди кызматтан кууганда, ал квалификацияларды жогорулатуу курсун бер деп суранат. Анда Орозалиев: “Ал жерге жыйырма киши суранып жүрөт” дейт. Анда Жекшен Алымкулов: “О, какраз Абдышев попал в очко” деп оюн-чындан айтып, Абдышев ошол кызматка барат.


� Соломон – Биздин эрага чейинки 974-жылы туулуп, он эки жашында Израиль мамлекетине падыша болуп такка отурган адам.


� 20-кылымдын 1957-жылы


� Нагашым – таякем деген мааниде.


� Күлсүн Мамашева—Бообек Ибраевдин жубайы


� Мухаммед пайгамбары


� Адабиятчы, сынчы, акын Аман Токтогулов айтылып жатыры.


� Өткөн заманда таластын саруу элинин бир аймагынын болушу Кызылбаш Кудайберген айтылып жатыры. Ал Табыштын атасы, Рыскелдинин чоң атасы болгон.


� С.Турдумалиев өз каражаты менен Кыргыз эл акыны Сүйүнбай Эралиевдин туулган Үч-Эмче айылына акынга арнап музей курдурган.





� 1957—жыл айтылып жатыры


� Сыйнап Абдыштын биринчи аялы болгон. Оорудан Сыйнаптын бети бузулуп, мурдагы сулуу өңү-түсүн жоготот. Абдыш менен Сыйнап жакшылык менен ажырашып, өзү Казакбайдын болочоку энеси Субайдага үйлөнүп, Сыйнапты Ыбырайымга алып берет. Сыйнап менен Ыбырайым Саада аттуу кыздуу болушат. Саада ботура уруусунун Медетине турмушка чыгып, жети эркек, төрт кыз төрөйт: Бактыгүл, Медербек, Кеңешбек, Тынчтыкбек, Абделбек, Рима, Анарбек, Нуркамал, Союзбек, Нуржамал, Беренбек. Бул балдар-кыздарынан 35 небере-чөбөрөлөр төрөлүшөт. 						


� Турдакун Усубалиев чейрек кылым Кыргызстан КП БКнын биринчи катчысы болуп иштеп турган. Кочкорлук. Ж.Убышевдин кесиби—жол курулуш инженери . Автошоссежолдор министринин орун басары, биринчи орун басары болуп иштеп келген. А дагы кочкорлук. Т.Усубалиевге эмнегедир жакпай, орун басарлык кызматтан ары көтөргөн эмес. Мен бул туурасында сурасам, Убышев: «Усубалиев байкебиз бирдеме бермейин өлсө дагы кызматка көтөрбөйт. Ал эми мен берип көнгөн жан эмесмин» деп кызаңдап жооп берген).


� Жыйырманчы кылымдын 1947-жылы


� Момун— ислам динин катуу туткан адам


� ак, кара—раса деген мааниде


� доңуз—арам деп чочконун этин жебейм деген мааниде


� «Каскыр»—казак менен кыргыз деген сөздөрдүн биринчи бөлүктөрүнөн куралган сөз: «Казкыр». Бул сөздөгү «з» тамгасы каткалаң «к» тамгасынын алдында тургандыктан «с» болуп окулат. Ошондуктан «Каскыр» деген сөз келип чыгат. «Каскыр» деген казакча сөздү кыргызчага которгондо «Карышкыр» деген сөз келип чыгат. Ошондо казак менен кыргыз эли карышкырлар тукуму деп аталышат.

